
1

Yesumna Bꞌusmureni Nya 
(Luk 3:23‑38)

1  1 Sɨ ɨtemb jɨ Yesu Kerisomna bꞌusmureni nya gatab ɨrɨki yɨt, yete re 
Dawidɨm pɨlke bꞌusmureni bꞌɨga dɨde Abraamɨm pɨlke bꞌusmureni 

bꞌɨga.

Matayo ma Peba
Matayomna Ɨrɨki God ma 
Bꞌogɨl Yɨrkokar Bage Yɨt

Isɨpkita Yɨtkak
Onggɨtyam God ma bꞌogɨl yɨrkokar bage yɨt peba ɨrɨka rɨga re teks wulkɨp 

imdayam rɨga Matayote. Ɨ ton re Yesumna twelp (12) ɨtmɨkitijog rɨga wɨngɨrɨnd 
yɨpa rɨga na dɨde ti kwa yɨpa nyɨ re Lebite. Sɨ onggɨt peba ɨrɨkam re wɨn awɨr e 
bꞌobogɨl yisɨpkis, mɨnda ama rɨka onggɨt A.D. siksti dɨde sebenti (60‑70) kemag 
gangga nat. Ɨ ton ɨtemb peba yɨrɨkonj re Ju rɨga wa mana.

Ɨ onggɨt pebat pɨtapɨta yomneny re bꞌogɨl yɨrkokar bage yɨt e ɨt re da Yesu re 
tɨrɨr omni e yɨrkokar okawam rɨga. Ɨ Yesum pɨlnat God Tina tɨrɨr yɨt rɨrɨrkɨp 
amninonj tina rɨga wa pɨlwa, rɨnsim re kesam peband ɨrɨki wekeny. Ɨ ɨtemb bꞌogɨl 
yɨrkokar bage yɨt re ma Ju rɨga wa nena mana, ya wɨngɨr nat re Yesu ukendonj 
dɨde wɨmena yikenonj. Ajɨ ɨtemb bꞌogɨl yɨrkokar bage yɨt re toda kwa kupka 
gowukoi rɨga wa mana.

Matayo ɨtemb peba yɨkalkonj re bꞌobogɨl yɨr iyena kɨma na. Ɨ ton yotom re 
Yesumna ukenda gatab kae. Ɨ ket yuseneny Yesumna baptiso dɨde bꞌatonkena 
gatab. Ɨ ket kwa akasiny Yesumna wɨko gatab, opi re God ma yɨtkak pɨtapɨta 
omnena, ouyaena, ɨ dɨde kopa ke rɨga ɨsakenda rɨna re Ton amnɨkeninonj Galili 
eriyand. Ɨ kwa onggɨt kak ke pɨtapɨta yomneny Yesumna menon Galili ke de 
ama re Yerusalem wa. Sɨ kwa pɨtapɨta amneniny re Yesumna kikitumam wikɨnd 
omnɨki mɨle gatab im. Ɨ yɨtkak ket yundwas re Yesumna uj dɨde utnyita gatab 
kae. Ɨ daka ket pebat yisɨpkeny da Yesu re ukoijog ouyaena rɨga e yama re juwai 
yɨbnau God ma gog yɨt isɨpkenam dɨde God ma pumb tungg gatab ouyaenam.

 2 Sɨ Abraam Isakɨnd yorakonj,
ɨ daka Isak Yakobɨnd yorakonj,
ɨ daka Yakob Yudand dɨde ti nanywar dɨde ti yɨngganwar arakinonj,

 3 ɨ daka Yuda Tamarɨm pɨlɨnd Peres ake Jera arakonj,
ɨ daka Peres Esromɨnd yorakonj,
ɨ daka Esrom Ramɨnd yorakonj,

 4 ɨ daka Ram Aminadabɨnd yorakonj,
ɨ daka Aminadab Naasonɨnd yorakonj,
ɨ daka Naason Salmonɨnd yorakonj,

 5 ɨ daka Salmon Yeriko kongga Raabɨm pɨlɨnd Boasɨnd yorakonj,
ɨ daka Boas Rutɨm pɨlɨnd Obedɨnd yorakonj,
ɨ daka Obed Yesaind yorakonj,

 6 ɨ daka Yesai king Dawidɨnd yorakonj.
Ɨ daka Dawid Uriyamna konggam pɨlɨnd Solomonɨnd yorakonj,

 7 ɨ daka Solomon Roboamɨnd yorakonj,
ɨ daka Roboam Abiyand yorakonj,
ɨ daka Abiya Asand yorakonj,

 8 ɨ daka Asa Yosapatɨnd yorakonj,
ɨ daka Yosapat Yoramɨnd yorakonj,
ɨ daka Yoram Ujiyand yorakonj,

 9 ɨ daka Ujiya Yotamɨnd yorakonj,
ɨ daka Yotam Aajɨnd yorakonj,
ɨ daka Aaj Ejekiyand yorakonj,

 10 ɨ daka Ejekiya Manasend yorakonj,
ɨ daka Manase Amosɨnd yorakonj,
ɨ daka Amos Yosiyand yorakonj,

 11 ɨ daka Yosiya Yekoniyand dɨde ti nanywar dɨde ti yɨngganwar 
arakinonj,

onggɨt wɨnɨnd re Babilon kantrit Yuda kantri negɨr yomnonj dɨde Ju rɨga 
Babilon kantri wa werenam omnam amninonj.

12  Ɨ onggɨt kak ke re ket Ju rɨga Babilon kantri wa werento,
Yekoniya Salatiyelɨnd yorakonj,
ɨ daka Salatiyel Jerubabelɨnd yorakonj,

 13 ɨ daka Jerubabel Abiyudɨnd yorakonj,
ɨ daka Abiyud Eliyakimɨnd yorakonj,
ɨ daka Eliyakim Ajorɨnd yorakonj,

 14 ɨ daka Ajor Sadokɨnd yorakonj,
ɨ daka Sadok Akimɨnd yorakonj,
ɨ daka Akim Eliyudɨnd yorakonj,

 15 ɨ daka Eliyud Eleajarɨnd yorakonj,
ɨ daka Eleajar Matanɨnd yorakonj,
ɨ daka Matan Yakobɨnd yorakonj,

Matayo 1  

 16 ɨ daka Yakob Mariyam leo Yosepɨnd yorakonj.
Ɨ Yosepɨm kongga Mariya Yesund yukendonj yena re yogenayo da 

Keriso.
17 Sɨ ket Abraamɨm pɨlke bꞌusmureni bꞌɨga de Dawidɨm pɨlwa 

re komkesa potin (14) bꞌusmureni bꞌɨga na. Ɨ daka Dawidɨm pɨlke 
bꞌusmureni bꞌɨga de ngɨrpu Ju rɨga Babilon kantri wa werento re kwa 
potin (14) bꞌusmureni bꞌɨga na. Ɨ kwa daka Babilon kantri wereni ke 
bꞌusmureni bꞌɨga de Kerisom pɨlwa re kwa potin (14) bꞌusmureni bꞌɨga na.

Yesumna Ukendi gatab Yɨt 
(Luk 2:1‑7)

18  Ɨ Yesu Kerisomna ukendi yɨt re ɨja emb jɨ. Sɨ Ti mog Mariya re kea yɨt 
tɨrɨr omni na wɨbnawonj Yosep kɨma molkongga awowɨm. Ɨ yɨmta kena 
ton molkongga awonda, ajɨ Mariya kea naska nata ngor kɨma awonj rɨna 
re Yɨnayɨna Wɨngawɨngat bꞌɨga yoramitonj ti pɨlɨnd. 19 Ajɨ ti leo Yosep re 
negɨr kesa dɨmdɨmjog rɨga na. Sɨ ton kea wumɨr yokatonj ti konggamna 
ngor kɨma gatab yɨt, ajɨ ton ma singi na ti konggand rɨga wa pɨlwa pɨta 
tomɨny negɨr ma bꞌɨsagɨka okatam tina ngor kɨma ai mopɨp. Sɨ ton ket 
ti nony mana yɨsamkonj wɨgawɨga tin bondɨk omnam. 20 Ɨ re Yosep 
onggɨtyam yɨt nonyɨk bꞌamdenand yɨbnonj, yɨpa Yonggyamɨmna aneru 
pɨta awonj ti wɨmand, ɨ ket tin yomnonj da, “Yosep, Dawidɨmna bꞌɨga! 
Man goro moga taet Mariyand okatam mor konggam. Mop nokɨp Bꞌɨga 
rɨnte re yɨbɨm ti kom borand re Yɨnayɨna Wɨngawɨngamna oramiti e. 21 Sɨ 
ton ɨta leo bꞌɨga ukenj dem, ɨ man bꞌogla onggɨt Bꞌɨgand nyɨ oeket dem da 
‘Yesu’. Mop nokɨp Ton opima Tina rɨga tetrɨngasiny dem towaina negɨr 
mɨle wa pɨlke, ɨ ket yɨrkokar takainy dem.”

22  Sɨ komkesa onggɨtyam mɨle aukɨto re nok mana da ɨdenat 
Yonggyamɨmna yɨtkak rɨrɨrkɨp tainy rɨna re yɨpa bageyamɨmna tugɨm ke 
yopulitonj da,
 23 “Yɨr de, yɨpa pɨl esopai kesa ngɨmngai ɨta ngor kɨma tainy dem dɨde 

ket ton leo Bꞌɨga ukenj dem.
Ɨ rɨgap ket tin nyɨ ogenai dem da ‘Emmanuwel’.”

Sɨ Emmanuwel engenda yɨtkak re noke da, “God ɨta men kɨma”.
24 Ɨ re ket Yosep yutunga ke utnyitonj, sɨ ton ket ɨja na mɨle amnɨkinonj 

rɨja na re Yonggyamɨmna anerut tin yingawonj omnɨkam, ngɨrpu ton 
ket Mariyand ti konggam wokatonj. 25 Ɨ Yosep maka Mariyand pɨl 
wesopayonj, ngɨrpu ton ket leo Bꞌɨga yukendonj. Ɨ ton ket onggɨt leo 
Bꞌɨgand nyɨ yoekonj da “Yesu”.

Ɨlemet Gatab ke Bꞌogɨl Multekɨp Rɨgap Yesund Oraka Yiyo

2  1 Ɨ re Yesu ukendonj Betleem taunɨnd de Yuda eriyand, onggɨt 
wɨnɨnd Erod Yuda king pɨpmet nat yɨbnonj. Ɨ nɨnda bꞌogɨl multekɨp 

  Matayo 1 ,  2

rɨga ɨlemet ke opekto de Yerusalem taun wa. 2  Ɨ ton ket rɨga erkena 
eyento da, “Rokate Ju rɨga waina king yɨbɨm yet re ukenjɨm. Nokɨp sɨn 
kea Tina ɨki yɨr yongonda ɨlitand sowa tunggɨnd deta ɨlemet gatab wa ɨ 
sɨn ket tuyɨn re tin kumsos emka mim.” 3  Ɨ re king Erod onggɨt Ju rɨga 
waina king ukenda gatab yɨt utkundonj, ton ma sobijog na nony bebɨg 
awonj. Ɨ toda kwa kea komkesa Yerusalem rɨga gar moga aukɨto onggɨt 
Bꞌɨga gatabɨm. 4 Ɨ ket king Erod komkesa yɨna mopyam sɨ rɨga dɨde Ju 
rɨga waina gog ouyaena rɨga ara emokinonj bꞌeomam. Ɨ ton ket ten 
arkisinonj da, “Rokate dɨkɨnd Keriso tukenj.” 5 Ɨ ton ket mɨra yomno da, 
“Ama de Betleem taun wa Yuda eriyand, mop nokɨp yɨpa bageyam ɨja 
naemb jɨ yɨrɨkonj da,
 6 ‘Sɨ man Betleem taun, Yuda gowɨnd,

man ma sobijogjog et Yuda kantri wɨp omnena rɨga wa wɨngɨrɨnd.
Mop nokɨp mor pɨlke yɨpa wɨp omnena rɨga ɨta pɨta tainy.

Sɨ Tontemb Koina rɨga, Israel rɨga waina yɨr ɨpka rɨga tainy, 
mamoi yɨr ɨpka rɨga re dɨde.’ ”

7 Ɨ ket king Erod opimemb bꞌogɨl multekɨp rɨga wɨgawɨga ara 
emokinonj, ɨ ket towa pɨlke bꞌobogɨl wumɨr awonj ɨmɨnjog wɨn gatab 
rɨdenat re onggɨtyam ɨki pɨta awonj. 8  Ɨ re king Erod ten etmɨkisinonj 
Betleem taun wa, ton yɨt atainonj da, “Ra wɨn wuyɨt, wɨn bꞌobogɨl oraka 
iyenya onggɨt Bꞌɨgand. Ɨ ra wɨn odarya, wɨn bꞌogla odenja kor bage yɨt 
nɨtmɨkitaya, nokɨm da ra kodaka neken dem Ti pɨlwa, ɨdenat kon Ti 
pɨlwa kumsos bꞌatɨmken dem.” 9 Ɨ re ket ton king Erodɨmna yɨt utkunda 
seg auto, ajɨ re ket ton menonɨm auto, odenja ket ɨtemb ɨki pɨta awonj 
rɨna re ton naskajog yɨr yongo ɨlitand deta ɨlemet gatab wa. Ɨ onggɨt 
ɨkit ten wɨp amninonj, ngɨrpu dea de ton opekto rɨkɨnd re ɨtemb Bꞌɨga 
yɨbnonj, ɨ omandemb ɨki ena awonj onggɨt pɨpmet tunkɨpjogɨnd. 10 Ɨ re 
ton ɨtemb ɨki yɨr yongo, ton ma sobijog na ukoi sam omnɨka yiyeno. 11 Ɨ 
re ket ton onggɨt met wa bꞌɨgarkɨto rɨkɨnd re ɨtemb Bꞌɨga yɨbnonj, ton kea 
ɨtemb Bꞌɨga yɨr yongo Ti mog Mariya kɨma, dɨde ket ton Ti pɨlwa kumsos 
bꞌamkɨto ewangayam. Ɨ ton ket bꞌogɨljog gasa oramkapu ga epangkɨto 
dɨde ket kear gasa Ti yogonto, opi re gold ɨ bꞌogɨl ngɨrangngɨrang pauda 
ɨ dɨde bꞌogɨl ngɨrangngɨrang wulpoj. 12  Ɨ ket God wɨma ke opimemb jɨ 
bꞌogɨl multekɨp rɨga nonony amninonj da, “Goro king Erodɨm pɨlwa 
tɨtekinam.” Sɨ ton ket bꞌenga nya nata ɨtekto towaina kantri wa.

Betleem ke Ɨtrɨngendam de Ejipt wa
13  Ɨ re ket opimemb bꞌogɨl multekɨp rɨga ɨtekto, ɨ ket yɨpa 

Yonggyamɨmna aneru wɨmand pɨta awonj Yosepɨm pɨlwa. Ɨ ton ket 
yomnonj da, “Utnyite, dɨde ɨtemb Bꞌɨga ake Ti mog akate, ɨ dɨde ket 
bꞌɨtkenyɨt Ejipt kantri wa! Sɨ wɨn adea de wɨmena tuwenyɨt, ngɨrpu 
ra kon men wumɨr motɨnyɨn dem kwa ɨtendam. Mop nokɨp yu king 

Erod ɨta onggɨt Bꞌɨgand oraka yiyeny Tin ongandam.” 14 Sɨ ket onggɨt 
sɨwɨnyɨnd Yosep utnyitonj, ɨ ket ɨtemb Bꞌɨga ake Ti mog akatonj, ɨ dɨde ket 
yiwatonj Ejipt kantri wa. 15 Ɨ Yosep ket adea de ɨtemb Bꞌɨga ake Ti mog 
kɨma wekenenonj, ngɨrpu king Erod uj awonj. Nokɨm da ɨdenat yɨmta 
ke Yonggyamɨmna yɨtkak rɨrɨrkɨp tainy rɨna re Ton yɨpa bageyamɨmna 
tugɨm ke yopulitonj. Sɨ ton ɨja naemb jɨ yopulitonj da, “Kon kea Koina 
Bꞌɨgand ara yemokond Ejipt kantri ke opendam.”

16  Ɨ re ket king Erod wumɨr yokatonj da onggɨt bꞌogɨl multekɨp rɨgap 
kea tin rabem yomno, ton ma sobijog soro na awonj. Sɨ ton ket tina 
geja rɨga etmɨkisinonj komkesa leo bꞌɨga uj ondrɨkam yepiya re Betleem 
taunɨnd dɨde onggɨt taun wuswus tungg nata wekenonj, ɨ yepiya re 
nɨmog kemag kɨma dɨde towa wɨra ke kemag kɨma wekenonj. Sɨ Erod 
odede kemag agenkinonj re onggɨt wɨn rɨrɨr nat rɨna re ton bꞌobogɨl 
wumɨr yokatonj onggɨt bꞌogɨl multekɨp rɨga wa pɨlke. 17 Sɨ odede nya ke 
kea bageyam Yeremiyamna tugɨm ke opureni onggɨtyam yɨtkak rɨrɨrkɨp 
awonj. 18  Sɨ ton ɨja naemb jɨ yopulitonj da,

“Ɨta rɨgap yii bꞌaena nonykok utkundenyi Ramand.
Ɨ ɨtemb re gar kopa kɨma yii bꞌɨrɨnena e dɨde ukoijog yii iyagɨka e.

Ɨ Rael opima ti bꞌɨgawar yii iyagɨka eyeniny,
sɨ ton ma singi o gar ngɨmbla awowɨm, nokɨp tina bꞌɨga re kea 

bꞌeomnento.”

Ejipt ke Ɨtendam de Najaret Taun wa
19 Ɨ onggɨt kak ke re ket king Erod uj awonj, Yonggyamɨmna aneru 

wɨma ke pɨta awonj Yosepɨm pɨlwa de Ejipt kantrind. 20 Ɨ ton ket yomnonj 
da, “Utnyite! Ɨ ɨtemb Bꞌɨga ake Ti mog akate, ɨ dɨde ket meke Israel gou 
wa! Mop nokɨp rɨga yepiya re oraka yiyeno ɨtemb Bꞌɨgamna yɨrkokar 
eomnenam re kea uj aukom.” 21 Sɨ Yosep utnyitonj, ɨ ket ɨtemb Bꞌɨga dɨde 
Ti mog akatonj, ɨ dɨde ket wuwonj Israel gou wa. 22  Ɨ re Yosep utkundonj 
da Arkelao Yuda eriya king nyɨ yokatonj rɨna re ti bꞌu king Erod yɨraronj, 
sɨ ton re moga na awonj de Yuda eriya wa menonɨm. Ajɨ re ton wɨma ke 
bꞌingawa yɨt yokatonj, ton ket yiwatonj Galili eriya wa. 23  Ɨ ton ket yikonj 
yɨpa taun wa ogenaya da Najaret, dɨde ket ademb de yɨbnenenonj ɨtemb 
Bꞌɨga ake Ti mog kɨma. Sɨ ɨngkenaemb ket odede bageyam waina tugɨm 
ke opureni yɨtkak kea rɨrɨrkɨp awonj, ɨt re da “Rɨgap Tin nyɨ ogenai ra 
‘Najaret Tunggam Rɨga’ e.”

Baptiso Yoanɨmna Pɨtapɨta Omneni Yɨtkak 
(Mak 1:1‑8; Luk 3:1‑9, 15‑17; Yoan 1:19‑28)

3  1 Ɨ onggɨt wɨnɨnd baptiso Yoan ikonj wul kesa tungg wa de Yuda 
eriyand dɨde ket odede yɨtkak pɨtapɨta amneninonj 2  da, “Wɨn gar 

engenjinam negɨr mɨlem pɨlke Godɨm pɨlwa! Mop nokɨp pumb tungg re 

ke ɨte ke wa wus nate ainy.” 3  Mop nokɨp onggɨt baptiso Yoanɨmna yɨtkak 
re bageyam Isayamna tugɨm ke opureni yɨtkak rɨrɨrkɨp omnam e ɨt re da,

“Ɨta ukoi ara bꞌemoka pɨta tainy dem wul kesa tunggɨnd da,
‘Wɨn Yonggyamɨm nya ɨspɨkaindam,
ɨ Tina menonpu nya dɨmdɨm omnɨkaindam.’ ”

4 Ɨ ɨtemb Yoan kobɨrgɨm bꞌikoki eyeninonj re kamel ngɨi ke omnɨki na, ɨ 
bꞌangga gɨm rob ke bꞌibgi tina robmopɨnd, ɨ dɨde ti owou re nok na koka 
dɨde tɨbam wui. 5 Ɨ onggɨt wɨnɨnd rɨga wuwenonj ti pɨlwa Yerusalem taun 
ke ɨ komkesa Yuda eriya ke ɨ dɨde komkesa Yordan kɨlɨm wuswus eriya 
ke. 6  Ɨ ton ket towaina negɨr mɨle pɨtapɨta omnena eyento dɨde ket Yoanɨm 
pɨlke baptiso yokateno de Yordan kɨlɨmɨnd.

7 Ɨ re Yoan yɨr anginonj jogjog Parisai rɨga ake Sadukai rɨga menonɨnd 
ti pɨlwa baptiso okatam, ton ten amninonj da, “Wɨn negɨr guda 
kɨma gɨrem waina bꞌɨgawar! Yet wen wumɨr amninonj da wɨn bꞌogla 
bꞌɨtkenindam Godɨmna ukoi soro kɨma bꞌɨsagɨkam pɨlke rɨnte ra ik dem? 
8  Sɨ onggɨt paemb ra wɨn singi engenda baptiso okatam, sɨ wɨn bꞌobogɨl 
garjog ke ɨmɨnjog engenjinam waina negɨr mɨlem pɨlke de Godɨm pɨlwa, 
dɨde ket onggɨt engendi mɨle rɨrɨrɨnd kɨp kɨma mɨlend wɨmena tuwenyɨt. 
9 Ɨ wɨn goro walenggyam odede bꞌasourena kɨma nonyɨk bꞌatɨmdeninam 
da, ‘Sɨn re God ma obagɨki Abraamɨmna bꞌɨga im.’ Mop nokɨp kon 
kea wen amninyɨn da God rɨrɨr e onggɨt gɨmo wa pɨlke Abraamɨmna 
bꞌɨga tawɨnkiny. 10 Sɨ yapa re kea wul mop wus nate yɨbɨm ɨgogɨm. Sɨ 
yonggyam ɨta onggɨt yapa ke komkesa wul ɨgka teyeniny rɨnsim re 
maka bꞌogɨl kɨp ejagɨkanj, dɨde ton ket wul wa teskokiny so omnɨkam. 
11 Ɨ kon wen nyɨ kaim baptiso omnɨka eyeninyɨn negɨr mɨlem pɨlke 
engendam Godɨm pɨlwa. Ajɨ kor kak ke ɨta yɨpa dandajog rɨga ik yaina 
danda re Ti pumbjog wa e ajɨ koina re goujog wa e. Sɨ kon ma rɨrɨrkɨpjog 
rɨga en Tina yongɨnkak iyenam. Ɨ Ton wen baptiso omnɨka teyeniny ra 
Yɨnayɨna Wɨngawɨnga kae dɨde wul dɨmɨl kae. 12  Ɨ Ton ɨta Ti yɨmɨnd 
owoukɨp iukapu sabol yowam, sɨ Ton ɨta Tina owou erngokapu pɨpmetɨnd 
komkesa uwakurki owoukɨp sabol ke ouroka teyeniny dɨde ket pumb wa 
bꞌɨtɨskeniny rɨbɨm uturenam. Nokɨm da ɨdenat Ton bꞌogɨlyam owoukɨp 
tekalneniny mogjɨ kesa kɨp dɨde au wa pɨlke. Ɨ ra Ton onggɨtyam wɨko 
seg omɨny, Ton ɨta ket bꞌogɨlyam owoukɨp taramkiny owoukɨp ongapapu 
met bꞌɨga wa, ajɨ Ton ket mogjɨ kesa kɨp dɨde au so tamnɨkiny osouka 
kesa wul ke.”

Yesu Baptiso Yokatonj 
(Mak 1:9‑11; Luk 3:21‑22)

13  Ɨ onggɨt wɨnɨnd Yesu Galili eriya ke opendonj de Yordan kɨlɨm wa 
Yoanɨm pɨlke baptiso okatam. 14 Ajɨ Yoan Tin pop yɨswangonj odede 
yɨt kɨma da, “Kon kolenggyam bꞌogla baptiso okasɨn Mor pɨlke, ajɨ kon 

ma rɨrɨrkɨpjog rɨga en Men baptiso omnam. Sɨ nangga pae Man metket 
kor pɨlwa baptiso okatam?” 15 Ajɨ Yesu daka tin mɨra yomnonj da, “Man 
bꞌogla otade ɨnjɨkite Ken baptiso omnam. Mop nokɨp odede nya ke 
komkesa negɨr kesa dɨmdɨmjog mɨle rɨrɨrkɨp omnam re meranɨm bꞌogɨljog 
e omnɨkam.” Sɨ re Yesu onggɨtyam yɨt yopulitonj, Yoan ket ɨnjɨkitonj 
Tin baptiso omnam. 16  Ɨ re Yesu baptiso yokatonj, odenja Ton ket kɨlɨm 
nyɨ ke oblendonj. Sɨ ket wub Tinɨm ɨpangendonj dɨde ket Ton Godɨmna 
Wɨngawɨngand yɨr iyonj gimai pɨla inkand dɨde igitand Ti kumbɨnd. 17 Ɨ 
ket odenja wub kumb ke nonykokɨt yindonj da, “Ɨtemb re Koina bꞌɨga e 
yena re Kon singi yiyenyɨn. Sɨ Kon ukoi sam en Tinɨm.”

Yesu Satanamna Otonkena Akasinonj 
(Mak 1:12‑13; Luk 4:1‑13)

4  1 Ɨ ket Yɨnayɨna Wɨngawɨngat Yesund wɨp yiyonj de wul kesa tungg 
wa Satanam pɨlke otonkena okatam. 2  Ɨ onggɨt kak ke re ket Yesu 

owou uwabɨka wɨn yokatonj poti (40) bibɨr dɨde poti (40) sɨwɨny kɨma, 
Ton re ket owoupa na yɨbnonj. 3  Ɨ otonkena rɨga Satana ikonj Yesum 
pɨlwa dɨde ket Tin yomnonj da, “Rada Man Godɨmna Bꞌɨga et, sɨ Man 
onggɨtyam gɨmo engaine engendam sanam.” 4 Ajɨ Yesu mɨra yomnonj da,

“Ɨja emb jɨ yɨna peband ɨrɨki yɨbɨm da,
‘Rɨgat ma owou nena kae yilo yɨbɨm,
ajɨ kwa komkesa opureni yɨtkak kae yilo yɨbɨm
rɨnsim re God Tina tugɨm ke apureniny.’ ”

5 Ɨ ket Satana Yesund wɨp yiyonj yɨna taun wa, ɨt re Yerusalem taun, dɨde 
ket Tin yonyitonj yɨnamet papkak petɨrɨnd. 6  Ɨ ton ket Yesund yomnonj 
da, “Rada Man Godɨmna Bꞌɨga et, Man Molenggyam bꞌatiyakite de gou 
wa! Mop nokɨp yɨna peband ɨja emb jɨ ɨrɨki yɨbɨm da,

‘God opima Tina aneru mornɨm tengainy.
Ɨ ton ket men towaina yɨm kumbɨnd motowami.
Sɨ onggɨt paemb man ma osiya ket moina pɨs taskisɨt motɨr 

kumbɨnd.’ ”
7 Ɨ ket Yesu mɨra yomnonj da, “Ɨ kwa daka yɨna peband ɨja emb jɨ ɨrɨki 
yɨbɨm da, ‘Man goro Yonggyam mor Godɨnd otonkenyɨt.’ ” 8  Ɨ ket Satana 
bꞌusaya Yesund wɨp yomnonj de ukoijog uskiuski dor papkak kumb wa, 
dɨde ket Tin youyaukurinonj komkesa gowukoi kantri dɨde towaina 
komkesa bꞌogɨl ɨnyomarena kɨma mɨle dɨde gasa. 9 Seg ton ket Yesund 
yomnonj da, “Ra man kor pɨlɨnd kumsos bꞌatɨmket ken ewangayam, 
kon opima onggɨtyam komkesa gasa mor motgoninyɨn.” 10 Ɨ ket Yesu tin 
yomnonj da, “Satana! Man ewaikite kor pɨlke. Mop nokɨp yɨna peband ɨja 
emb jɨ ɨrɨki yɨbɨm da,

‘Man bꞌogla ewangaya yiyene Yonggyam mor Godɨnd.
Ɨ ket Tinɨm nena wɨko omnɨka yiyenae!’ ”

  Matayo 3 ,  4

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



8

11 Ɨ ket Satana Yesund yɨraronj. Seg ket aneru tuwonj Ti pɨlwa dɨde ket 
Tin yɨm yokawo.

Yesu Tina Wɨko Yotomonj 
(Mak 1:14‑15; Luk 4:14‑15)

12  Ɨ re Yesu utkundonj da rɨgap kea baptiso Yoanɨnd sɨbɨbmet met 
wa yoramito, Ton ket Galili eriya wa yikonj. 13  Ɨ Ton ket Najaret tungg 
yɨraronj dɨde ket yikonj Kaparnaum taun wa wɨmenam. Sɨ Kaparnaum 
taun re sɨpa yuru nat yɨbnonj de Jebulon dɨde Naptali eriya wɨngɨrɨnd. 
14 Sɨ nangga pena Yesu yikonj onggɨt eriya wa re nok mana da ɨdenat 
bageyam Isayamna tugɨm ke opureni yɨtkak rɨrɨrkɨp omɨny ɨt re da,
 15 “Jebulon gou dɨde Naptali gou re sɨpa yuru nasi ebnya.

Ɨ ton re Yordan kɨlɨm tab nasi ebnya Galili eriyand
ogenaya da God ma obagɨki kesa rɨga waina tungg i.

 16 Ɨ rɨga yepim re wekeny sɨbɨbɨnd,
ɨta ukoijog ngaya yɨr ongi dem.

Ɨ rɨga wanɨm yepim re wekeny ujɨmna kara wɨngɨrɨnd,
ngayat opima ten ɨnyowaya teyeniny dem.”

17 Sɨ onggɨt wɨn natemb ket Yesu bꞌatomonj odede yɨtkak pɨtapɨta 
omnenam da, “Wɨn gar engenjinam negɨr mɨlem pɨlke Godɨm pɨlwa! Mop 
nokɨp pumb tungg re ke ɨte ke wa wus nate ainy.”

Naskajog Bꞌauyaena Rɨga Imdam 
(Mak 1:16‑20; Luk 5:1‑11)

18  Ɨ re Yesu Galili sɨpa yuru nata yikenenonj, sɨ yɨpa wɨnɨnd Ton nɨmog 
nanyɨnggan yɨr angonj, osi re Simon ogenaya da Petro dɨde ti yɨnggan 
Andrea. Ɨ onggɨt wɨnɨnd osiemb nanyɨnggan sɨpa wa gɨr bꞌɨskena nat 
ebnonda, nokɨp ton re kabum ɨwɨka rɨga na ebnonda. 19 Ɨ ket Yesu 
ten amnonj da, “Ayo tetka, yɨmta nundoka! Ɨ kon rɨga ɨwɨka mi wen 
tamnyɨn odede rɨngmi re wɨn kabum ɨwɨka eyeninya.” 20 Ɨ odenja ton gɨr 
erarkinonda dɨde ton ket Tin yɨmta yundokonda. 21 Ɨ ɨngkek re ket Yesu 
wɨp wa bꞌɨsonkitonj, Ton kea nɨmog nanyɨnggan yɨr angonj, Jebedaimna 
bꞌɨga nɨmog Yakobo ake Yoan. Ɨ onggɨt wɨnɨnd ton towa bꞌu Jebedai kɨma 
gɨga nat ebnonda dɨde ket gɨr na angonjento. Ɨ Yesu ket ten ara emokonj 
Tin yɨmta undokam. 22  Sɨ ton odenja ket gɨga yɨraronda dɨde kwa towa 
bꞌund da. Ɨ ket Yesund yɨmta yundokonda.

Yesumna Ouyaena dɨde Kopa Rɨga Ɨsakendam Wɨko 
(Luk 6:17‑19)

23  Ɨ re ket Yesu yikenonj kupka Galili eriya nata, Ton Ju rɨga waina 
yɨr opmitenapu met nata rɨga ouyaena eyeninonj, ɨ ket pumb tungg 
gatab bꞌogɨl yɨrkokar bage yɨt pɨtapɨta omnena yiyenonj, ɨ dɨde ket rɨga 

wa wɨngɨrɨnd komkesa bꞌengabenga wɨp kopa rɨga ɨsakka eyeninonj. 
24 Sɨ Yesum gatab yɨdɨr yɨt re kea warabag auka yikenonj kupka Siriya 
kantri nata. Ɨ ket rɨgap komkesa kopa rɨga Ti pɨlwa eyento, opi re jogjog 
bꞌengabenga wɨp kopa rɨga, ɨ ukoijog kopa bꞌangnena kɨma rɨga, ɨ negɨr 
wɨngawɨnga ke imdi rɨga, ɨ nony kesa tumol aembɨka kɨma sap otendena 
kopa rɨga, ɨ dɨde dɨmɨr kopa rɨga. Sɨ Ton ket kea ten ɨsagɨka eyeninonj. 
25 Ɨ ket jogjog rɨga bobop Galili eriya ke ɨ Dekapoli eriya ke ɨ Yerusalem 
taun ke ɨ Yuda eriya ke ɨ dɨde Yordan kɨlɨm yɨpa tab ke wuwenonj Yesum 
pɨlwa, dɨde ket Tin yɨmta undoka yiyeno.

Eit (8) Yɨtpɨam Bꞌogɨl Okatam 
(Luk 6:20‑23)

5  1 Ɨ re Yesu rɨga bobo yɨr teyinonj Ti pɨlwa menonɨnd, Ton ket yɨpa 
sukak wa yikonj. Ɨ re Ton omitonj, Tina bꞌauyaena rɨga ket tuwonj Ti 

pɨlwa. 2  Sɨ Ton ket bꞌatomonj ten ouyaenam odede da,
 3 “Ton bꞌogɨl omni rɨga im jɨ yepim re wɨngawɨnga ke gasa kesand 

wekeny dɨde ukoi singi aenanj Godɨm pɨlke wurar okatam,
mop nokɨp pumb tungg re towa maemb jɨ.

 4 Ton bꞌogɨl omni rɨga im jɨ yepim re yu towaina negɨr mɨle map yii 
bꞌeagɨkanj,
mop nokɨp God opima towaina gar ngɨmbla tamnɨkiny.

 5 Ton bꞌogɨl omni rɨga im jɨ yepim re Godɨm wɨpɨnd nony kɨma muske 
wɨmena wuweny,
mop nokɨp ton ɨta owabɨnsi gowukoi rɨna re God tɨrɨr amnawonj 

towa okawam.
 6 Ton bꞌogɨl omni rɨga im jɨ yepim re negɨr kesa dɨmdɨmjog mɨle 

okatam pajogɨnd wekeny,
mop nokɨp God opima ten ngor tamnɨkiny.

 7 Ton bꞌogɨl omni rɨga im jɨ yepim re rɨga kear amnenanj,
mop nokɨp God opima ten kear tamneniny.

 8 Ton bꞌogɨl omni rɨga im jɨ yepim re gar kɨlkɨp kesa wekeny,
mop nokɨp ton ɨta Godɨnd yɨr ongi.

 9 Ton bꞌogɨl omni rɨga im jɨ yepim re ngɨmbla omnɨka mɨlend wekeny,
mop nokɨp God ten opima Tina bꞌɨgam tagenainy.

 10 Ton bꞌogɨl omni rɨga im jɨ yepim re negɨr kesa dɨmdɨmjog mɨle 
omnɨka map bebɨg dɨde bꞌɨsadrena mɨle akatenanj,
mop nokɨp pumb tungg re towa maemb.”

11 Wɨn bꞌogɨl omni rɨga im jɨ, ra rɨgap Kor map wen negɨr yɨt ke 
tamnenanj, ɨ bebɨg dɨde bꞌɨsadrena mɨle oramka teyenanj, ɨ dɨde komkesa 
nenegɨr bꞌanygɨnena nya ke negɨr omnam ɨl ongka teyenanj. 12  Sɨ wɨn 
bꞌogla nony sam kɨma ukoi kana ngolengole aeninam, mop nokɨp wa 
opima ukoijog mɨra ebnainy de pumb tungg wa. Mop nokɨp rɨgap ɨja 

a 5:13 Onggɨt eriyand sol re gɨmo bora nat wekenenonj. Sɨ ra sol gɨmo nyɨ wa ɨsongg, solmet 
topekanj onggɨt sol gɨmom pɨlke, ɨ ket ɨtemb sol gɨmo tainy ra met kesa gɨmo nena e. 

naemb jɨ yɨpa wɨp nya ke bageyam wa pɨlɨnd bebɨg dɨde bꞌɨsadrena mɨle 
amnɨkenento yepiya re naskand wekenonj.

Sol dɨde Ngaya Onggɨt Gowukoyɨnd 
(Mak 9:50; Luk 14:34‑35)

13  “Wɨn re gowukoyɨm sol im. Ajɨ ra sol solmet kesa tainy, sɨ rɨdede 
nya kae solmet kwa bꞌusaya tɨtenj? Sɨ ra sol solmet kesa tainy, ɨtemb 
re makwa ket ingawa ma ajɨ ket bau wa bꞌɨska ma, ɨ ket rɨgap pɨs 
ke ɨpmɨndena iyenyi. a 14 Ɨ wɨn re gowukoyɨm ngaya im. Sɨ sukakɨnd 
orangi taun ma rɨrɨr e ket egiti ɨbɨm. 15 Ra yɨpa rɨgat lampa so omɨny, 
ton makwa ɨta kopakak ke utwangɨk. Ajɨ ton ɨndama oramis lampa 
uwonyitenapu ororɨnd, ɨ ket ngaya tanyorkiny komkesa rɨga yepim re 
wekeny onggɨt metɨnd. 16  Sɨ odede yɨpa wɨp nya ke wɨn bꞌogla bꞌogɨl mɨle 
tamnɨkenenindam rɨga wa wɨpɨnd ngaya enyorka pɨla. Ɨ ket rɨgap waina 
bꞌogɨl wɨko yɨr ongong teyenanj, ɨ ɨngkaemb ket ton bꞌogɨl ɨnyomarena 
okaenyi wa Bꞌuɨm yete re yɨbɨm de pumb tungg wa.”

Gog Yɨt Rɨrɨrkɨp Omna Yɨt
17 “Ɨ wɨn goro nonyɨk bꞌatɨmdenindam da Kon gog yɨt dɨde bageyam 

waina yɨt eomnena mana netkond. Ajɨ Kon netkond re ma eomnena 
mana, ajɨ rɨrɨrkɨp omna mana. 18  Sɨ Kon ɨmɨnjog wen tamninyɨn da 
yɨmta kena wub ake gowukoi bꞌeteomnenya, ajɨ gog yɨtɨm pɨlke makwa 
ɨta yɨpa ɨrɨki o yɨpa ɨrɨki mal bꞌeteomneny ngɨrpu onggɨtyam komkesa 
yɨtkak rɨrɨrkɨp taukanj. 19 Sɨ onggɨt paemb yet ra yɨpa sobijogjog yɨtkak 
erbenj onggɨt bꞌingawa yɨt wɨngɨrɨnd dɨde rɨga ouyaena teyeniny odede 
omnɨkam, tin ogenai dem ra sobijogjog rɨga e de pumb tungg wa. Ajɨ yet 
ra bꞌitngaeny dɨde rɨga ouyaena teyeniny kupka gog yɨt rɨrɨrɨnd, ɨtemb 
rɨga ogenai dem ra ukoijog rɨga e de pumb tungg wa. 20 Sɨ onggɨt mop 
paemb Kon wen wumɨr tamninyɨn da ra waina negɨr kesa dɨmdɨmjog 
mɨlet maka ɨgoukis Ju rɨga waina gog ouyaena rɨga dɨde Parisai rɨga 
waina negɨr kesa dɨmdɨmjog mɨle, wɨn makwa ngai opima bꞌɨtgarkindam 
de pumb tungg wa.”

Rɨga Onganda gatab Ouyaena Yɨtkak
21 “Ɨ wɨn kea utkundenindam da naska wɨnɨnd Mose yindonj da, ‘Goro 

rɨga ongandɨm! Yet ra rɨga onganj, ton ɨta negɨr ma bꞌɨsagɨka okas.’ 22  Ajɨ 
Kon wen wumɨr tamninyɨn da yet ra tina gar ke utkunda nanyɨnd o 
yɨngganɨnd soro ke omɨny, ton ɨta negɨr ma bꞌɨsagɨka okas. Yet ra tina gar 
ke utkunda nanyɨnd o yɨngganɨnd omɨny da ‘Korɨrkorɨr,’ ton ɨta negɨr ma 

bꞌɨsagɨka okas pumbjog kotɨnd. Ɨ kwa yet ra omɨny da ‘Nony kesa,’ ton ɨta 
wul tungg wa ɨskam bꞌɨsagɨka okas dem rokate re osouka kesa wul dɨmɨl 
yɨmbeneneny. 23  Sɨ onggɨt paemb ra man Godɨm kear gasa oramitam iyɨt 
de yɨna sɨ omnɨkapu kap wa, ɨ ra ket demb de man nonyɨk bꞌatɨmjɨt da, 
‘yɨpa gar ke utkunda nanyɨt o yɨngganɨt ɨta kor gar soro nowamau.’ 24 Sɨ 
man ket bꞌogla moina kear gasa omanda ɨraret yɨna sɨ omnɨkapu kap 
wɨp ke dɨde ket man naska menon okasɨt onggɨt moina gar ke utkunda 
nany o yɨngganɨm pɨlwa ɨ dɨde ket ton kɨma rɨgarɨga taet. Seg ket man 
tɨtenjɨt yɨna sɨ omnɨkapu kap wa ɨ dɨde ket Godɨm pɨlwa moina kear 
gasa oramisɨt. 25 Ra yɨpa rɨgat kot wa oramitam mii, sɨ man yɨmta kena 
bꞌɨsagɨkapu pɨpmet wa topenjɨt, ajɨ man bꞌogla naska wanakana gangga 
okasɨt nyawɨnd ton kɨma rɨgarɨga awowɨm. Ɨ man yɨr kɨma, ke onggɨt 
rɨgat men maramit bꞌɨsagɨka rɨgamna yɨm kumb wa, ɨ ke onggɨt bꞌɨsagɨka 
rɨgat maramit timtim rɨgam pɨlwa, ɨ dɨde ke mesɨk sɨbɨbmet wa. 26  Kon 
ɨmɨnjog men motɨnyɨn da sɨ man ma ɨta sɨbɨbmet ke topenjɨt ajɨ ɨdenata ra 
man kikitumjog Toya oramisɨt sɨbɨbmet mɨra undwatam.”

Gigɨr dɨde Yɨgyɨg Bꞌiyena Mɨle gatab Ouyaena Yɨtkak 
(Mat 19:9; Mak 10:11‑12; Luk 16:18)

27 “Ɨ wɨn kea utkundenindam da naska wɨnɨnd Mose yindonj da, ‘Goro 
gigɨr dɨde yɨgyɨg bꞌiyena mɨle omnɨkɨm.’ 28  Ajɨ Kon wen wumɨr tamninyɨn 
da yet ra yɨpa konggand yɨr tɨpɨk ton kɨma gigɨr mɨle omnɨka singind, 
ton re kea onggɨt kongga kɨma gigɨr dɨde yɨgyɨg bꞌiyena mɨle yomnɨk 
tina garɨnd. 29 Ɨ ra moina yɨmjog tab ke yɨrɨt negɨr mɨle omnɨkam motɨny, 
man bꞌogla ɨtemb yɨrkɨp ɨtkasɨt dɨde ket bꞌɨtɨskansɨt mor pɨlke. Mop 
nokɨp ɨtemb re bꞌogɨljog e mornɨm moina jɨ ke yɨpa kɨpear ewaikitam, 
ajɨ ma bꞌogɨl e moina kupka jɨ ɨskantam de wul tungg wa. 30 Ɨ kwa ra 
moina yɨmjog yɨmɨt negɨr mɨle omnɨkam motɨny, man bꞌogla ɨtemb yɨm 
ɨpmarkisɨt dɨde ket bꞌɨtɨskansɨt mor pɨlke. Mop nokɨp ɨtemb re bꞌogɨljog e 
mornɨm moina jɨ ke yɨpa kɨpear ewaikitam, ajɨ ma bꞌogɨl e moina kupka jɨ 
ɨskantam de wul tungg wa.

31 Ɨ kwa Mose yindonj da, ‘Yet ra ti konggand bondɨk tomɨny, ton bꞌogla 
ɨtomb konggam bondɨk omnam ɨmjati peba tokau.’ 32  Ajɨ Kon wen wumɨr 
tamninyɨn da yet ra ti konggand jabakɨpɨnd bondɨk tomɨny yɨpa rɨga 
kɨma negɨr bꞌiyena mɨle omnɨki kesand, ton kea tin womɨny gigɨr dɨde 
yɨgyɨg bꞌiyena mɨle omnɨkam. Ɨ kwa yet ra bondɨk omni konggand tokas 
ti konggam, ton kea gigɨr dɨde yɨgyɨg bꞌiyena mɨle yomnɨk.”

Danda kɨma Tɨrɨr Omna Yɨt gatab Ouyaena Yɨtkak
33  “Ɨ kwa wɨn utkundenindam da Mose kesam rɨga amninonj da, ‘Goro 

nenegɨr nya ke danda kɨma tɨrɨr yɨt opulitɨm! Ajɨ ra man danda kɨma tɨrɨr 
omni yɨt opulisɨt Yonggyamɨm pɨlwa, sɨ man bꞌogla onggɨt yɨt rɨrɨrɨnd 

b 5:40 Wɨngɨr ke kobɨrgɨm re ma ukoi mɨra kɨma na, ajɨ bau ke pɨnpɨn kobɨrgɨm re ukoijog 
na onggɨt kɨma wɨmenam dɨde ukoi mɨra kɨma na. 

tamnɨkinyɨt.’ 34 Ajɨ Kon wen tamninyɨn da goro kwa ngai danda kɨma 
tɨrɨr yɨt opulitɨm, goro pumb tungg nyɨ kɨma, mop nokɨp pumb tungg re 
Godɨmna wɨp omnenapu kasa e. 35 Ɨ goro danda kɨma tɨrɨr yɨt opulitɨm 
gowukoi nyɨ kɨma, mop nokɨp gowukoi re Godɨmna pɨs oramitenapu 
e. Ɨ goro Yerusalem taun nyɨ kɨma, mop nokɨp ɨtemb taun re ukoijog 
King Godɨmna e. 36  Ɨ goro danda kɨma tɨrɨr yɨt opulitɨm moina moptekɨp 
ke, mop nokɨp man makwa rɨrɨr et yɨpa moina mopngɨi bɨlbɨl o timtim 
omnɨkam. 37 Ajɨ man bꞌogla ɨna nena yɨt opulisɨt da ‘Owɨ’, nangga e re 
ɨmɨnjog, ɨ ‘Nayɨ’ nangga e re ma ɨmɨnjog e. Ajɨ nangga na ra onggɨtyam 
yɨt tumɨnd oramisɨt, ɨtemb re negɨryam Satanam pɨlkae ik.”

Goro Negɨr ke Mɨra Bꞌamnena 
(Luk 6:29‑30)

38  “Ɨ wɨn kea utkundenindam da naska wɨnɨnd Mose yindonj da, ‘Yet 
ra moina yɨrkɨp negɨr omɨny, sɨ madaka bꞌogla tina yɨrkɨp mɨra negɨr 
omnyɨt, ɨ yet ra moina orkak ɨrobenj, sɨ madaka bꞌogla tina orkak mɨra 
ɨrobenjɨt.’ 39 Ajɨ Kon wen tamninyɨn da goro negɨr rɨga mɨra negɨr omnɨm. 
Ajɨ yet ra moina yɨmjog yɨm tab ke anakak mɨtpokis, sɨ man bꞌogla kwa 
moina yɨpa tab anakak ti engendaet tinɨm ɨpokitam. 40 Ɨ yet ra singi tainy 
men kot wa oramitam dɨde moina wɨngɨr ke kobɨrgɨm okatam, sɨ man 
bꞌogla kwa okaet moina bau ke pɨnpɨn kobɨrgɨm. b 41 Ɨ kwa yet ra men 
danda kɨma ɨl motɨngɨk yɨpa kilomita pɨn menonɨm, sɨ man bꞌogla ton 
kɨma menon okasɨt nɨmog kilomita. 42  Ɨ man bꞌogla okaet onggɨt rɨgam 
yet ra mɨtgekis, ɨ goro man onggɨt rɨgand ɨsayɨm yete re singi ainy moina 
gasa yiyoyoi ingawam.”

Geja Rɨga wa Singi Bꞌiyena Mɨle 
(Luk 6:27‑28, 32‑36)

43  “Ɨ wɨn kea utkundenindam da naska wɨnɨnd Mose yindonj da, 
‘Man singi yiyene mor rɨgand dɨde singi kesa yomnene moina geja 
rɨgand.’ 44 Ajɨ Kon wen tamninyɨn da singi eyeninam waina geja rɨga, 
ɨ yɨr topmitenindam towanɨm yepim re bebɨg dɨde bꞌɨsadrena mɨle 
amnɨkenenanj wanɨm. 45 Sɨ ra wɨn odede mɨle tamnɨkindam, wɨn bꞌogla 
waina Bꞌu Godɨmna bꞌɨga taindam yete re pumb tunggɨnd yɨbɨm. Mop 
nokɨp Tontemb Tina lomkongga yɨliteneny bꞌanyoratenam negɨr rɨga wa 
pɨlwa dɨde bꞌogɨl rɨga wa pɨlwa, ɨ dɨde kwa Ton piro yɨgmarkeneny negɨr 
kesa dɨmdɨmjog rɨga wa pɨlwa dɨde negɨr kɨma kaokao rɨga wa pɨlwa. 
46  Ɨ ra wɨn rɨga singi teyenindam yepim re wen singi eyenanj, sɨ nangga 
mɨra e wɨn okasya? Rɨngma, ma ma negɨr mɨle kɨma teks imdayam rɨgap 

todaka opima odede yɨpa wɨp mɨle amnɨkenenanj? 47 Ɨ kwa ra wɨn waina 
kus ke rɨga nena simesime yɨt tamnɨkenindam, sɨ wɨn nangga bꞌogɨljog 
mɨle im amnɨkenindam nɨnda rɨga wa pɨlke? Sɨ rɨngma, ma ma God ma 
obagɨki kesa rɨgap todaka opima odede yɨpa wɨp mɨle amnɨkenenanj? 
48  Sɨ onggɨt paemb wɨn bꞌogla Godɨm wɨpɨnd dɨmdɨmkɨpjog rɨga ainam 
odede yɨpa wɨp ɨte re wa Bꞌu God dɨmdɨmjog rɨga yɨbɨm de pumb tungg 
wa.”

Kear Omnena gatab Ouyaena Yɨtkak

6  1 “Ɨ wɨn yɨr kɨma tekenyɨt onggɨtɨm da goro wɨn waina negɨr kesa 
dɨmdɨmjog mɨle omnɨka teyenina rɨga wa wɨpɨnd towanɨm yɨr 

ongong singind. Sɨ ra wɨn odede mɨle tamnɨkenenindam, wɨn ma opima 
mɨra takatenindam wa Bꞌu Godɨm pɨlke yete re yɨbɨm pumb tungg wa.”

2  “Sɨ onggɨt paemb ra man kear omnena teyeninyɨt gasa kesa rɨga, 
goro ara kɨma metkenɨm odede rɨngmim re bibol ɨpaya rɨgap ara kɨma 
wuweneny rɨga wa utkundam. Sɨ gɨm ke bꞌogɨl ajɨ ngor wa negɨr mɨle 
rɨgap opima odede yɨpa wɨp nya ke mɨle omnɨka eyenanj de Ju rɨga 
waina yɨr opmitenapu met nata dɨde sobea nata rɨga wa pɨlke esourena 
okatam. Kon wen ɨmɨnjog wumɨr tamninyɨn da ton kea towaina mɨra 
yokateno. 3  Ajɨ ra man kear omnena teyeninyɨt gasa kesa rɨga, man bꞌogla 
odede nya kena omnɨket rɨja e re moina sawai yɨm yɨg nonyɨnd yɨbɨm 
onggɨt gatab rɨnsim re moina yɨmjog yɨmɨt kear amneniny. 4 Sɨ odede nya 
ke moina kear omnena mɨle bꞌogla wɨgawɨga na yebɨm. Sɨ ɨdenat mor Bꞌu 
God yete re wɨgawɨga yɨr ongong eyeniny nangga im re rɨgap wɨgawɨga 
amnɨkenenanj, Ton ket men ɨta mɨra motɨny.”

Yɨr Opmita gatab Ouyaena Yɨtkak 
(Luk 11:2‑4)

5 “Ɨ kwa ra wɨn yɨr topmitenindam, goro odede taininam rɨngmim re 
gɨm ke bꞌogɨl ajɨ ngor wa negɨr mɨle rɨgap yɨr opmitenenanj. Mop nokɨp 
ton singi aukenenanj owɨnenam de Ju rɨga waina yɨr opmitenapu met nata 
dɨde ukoi sobea dedag nata dɨde ket yɨr opmitenenanj rɨga wa bajbajɨnd, 
nokɨm da ɨdenat rɨgap ten yɨr ongong teyenanj. Sɨ Kon wen ɨmɨnjog wumɨr 
tamninyɨn da ton re kea towaina mɨra akatento. 6 Ajɨ ra man yɨr topmisɨt, 
man bꞌogla bꞌɨtgaret moina rum wa, ɨ ket mora ɨdoket, ɨ dɨde ket yɨr 
topmisɨt mor Bꞌu Godɨm pɨlwa yete re wɨgawɨga yɨr ongong kesa yɨbɨm. 
Sɨ ɨtemb mor Bꞌu ɨta wɨgawɨga yɨr ongong miyeny nangga ma re man yɨr 
opmitenyɨt, Ton ɨta ket mɨra motɨny. 7 Ɨ ra wɨn yɨr topmitenindam, goro 
yɨtkak tusaereninam odede rɨngmim re God ma obagɨki kesa rɨgap yɨr 
opmita amnɨkenenanj. Mop nokɨp ton nony aukenenanj da God opima 
towaina yɨr opmitena utkundeniny towaina jogjog yɨtkak usairena map. 
8  Sɨ onggɨt paemb wɨn goro odede God ma obagɨki kesa rɨga pɨla taukinam. 

Mop nokɨp wɨn yɨmta kae wa Bꞌu Godɨnd yɨr opmita ke nyɨ yuwatenya, ajɨ 
Ton kea naska nata wumɨr ainy nangga im re wɨn arakindam. 9 Sɨ onggɨt 
paemb wɨn ɨja imemb jɨ yɨr topmitenindam da,

‘Sowa Bꞌu God yete re mɨbnyɨt pumb tungg wa,
Moina nyɨ bꞌogla yɨnam rain,

 10 ɨ Moina wɨp omnenapu pumb tungg bꞌogla rinɨk onggɨt gowukoi wa,
ɨ Moina singi bꞌogla rɨrɨrkɨp rain kwa daka dɨkɨnd onggɨt gowukoyɨnd

odede rɨja na re pumb tungg wa awonj.
 11 Ɨ bibɨr weanjweanj sowa owou notgoneneninyɨt

bibɨr rɨrɨrɨnd.
 12 Ɨ Man sowaina negɨr mɨle awɨr omnɨka teyeninyɨt,

odede yɨpa wɨp opi re sɨn nɨnda rɨga wa towaina negɨr mɨle awɨr 
amnɨkaenenindam rɨnsim re ton amnɨkenenanj sowa pɨlɨnd.

 13 Ɨ Man goro sɨn wɨp niyinɨm negɨr ma bꞌatonkena wa,
ajɨ nedɨkine negɨryam Satanam pɨlke.

[Mop nokɨp pumb tungg ɨ danda ɨ dɨde bꞌogɨl ɨnyomarena re Moina 
im dadal ngɨrpu kesa, ɨmɨnjog.]’

14 Mop nokɨp ra wɨn rɨga wa negɨr mɨle awɨr tamnɨkaenindam rɨnsim re 
ton amnɨkenenanj wa pɨlwa, sɨ wa Bꞌu God yete re yɨbɨm pumb tungg wa, 
Todaka opima waina negɨr mɨle awɨr tamnɨkaeniny. 15 Ajɨ ra wɨn maka 
ra rɨga wa negɨr mɨle awɨr tamnɨkaenindam rɨnsim re ton amnɨkenanj 
wa pɨlwa, sɨ wa Bꞌu God Todaka makwa opima waina negɨr mɨle awɨr 
tamnɨkaeniny.

Owou Uwabɨka gatab Ouyaena Yɨtkak
16  “Ɨ ra wɨn owou uwabɨka wɨn okasya, goro wɨprɨbrɨb taininam 

odede rɨngmim re gɨm ke bꞌogɨl ajɨ ngor wa negɨr rɨga aukenenanj. Mop 
nokɨp ton wɨprɨbrɨb aukenenanj re rɨga wa ouyawa mim da ton re owou 
uwabɨka wɨn e yokatenyi. Sɨ Kon wen ɨmɨnjog wumɨr tamninyɨn da ton re 
kea rɨrɨrkɨpjog towaina mɨra okati im wekeny rɨga wa pɨlke. 17 Ajɨ ra man 
owou uwabɨka wɨn okasɨt, man bꞌogla gaya ke moina mop bꞌɨtɨsnɨket dɨde 
moina wɨp bꞌɨtɨseket. 18  Nokɨm da ɨdenat rɨgap maka wumɨr taukanj da 
man re owou uwabɨka wɨn e yokasɨt, ajɨ mor Bꞌu God nenata wumɨr okas 
yete re wɨgawɨga yɨr ongong kesa yɨbɨm. Sɨ ɨtemb mor Bꞌu God yete re 
wɨgawɨga yɨr ongong miyeny nangga e re man wɨgawɨga yomnɨkenenyɨt, 
Ton ɨta mɨra motɨny.

Bꞌogɨl Gasa gatab Ouyaena Yɨtkak 
(Luk 12:33‑34)

19 “Ɨ goro wɨn bꞌogɨljog gasa ongapa teyeninam wanɨm onggɨt 
gowukoyɨnd rokasim re bebɨrɨp dɨde orliyap waina gasa owou eyenanj, 
dɨde rokasim re yurowamam rɨgap waina met eporkenenanj bꞌɨgaram 

dɨde waina gasa imda teyenanj. 20 Ajɨ wɨn bꞌogla waina bꞌogɨljog gasa 
ongapa teyenindam de pumb tungg wa rokasim re bebɨrɨp dɨde orliyap 
toda maka waina gasa owou eyenanj, dɨde rokasim re yurowamam 
rɨgap maka waina met eporkenenanj bꞌɨgaram dɨde maka waina gasa 
imda eyenanj. 21 Mop nokɨp rokate re moina bꞌogɨljog gasa yɨbɨm, sɨ 
ɨndamaemb todaka moina kɨd ɨbɨm.

22  “Sɨ yɨrkɨp re jɨwɨm lampa e. Sɨ onggɨt paemb rada moina yɨrkɨp 
bꞌogɨljog i, moina kupkakupka jɨ ra ngaya pɨta nate ɨbɨm. 23  Ajɨ rada 
moina yɨrkɨp negɨrjog i, sɨ moina kupkakupka jɨ ra sɨbɨb ke ɨkangɨndi e 
ɨbɨm. Sɨ onggɨt paemb rada ɨtemb ngaya sɨbɨb nate yɨbɨm rɨnte re yɨbɨm 
mor pɨlɨnd, ɨtemb re ma sobijog sɨbɨb kɨkɨbte mɨtkangɨnj.

24 “Makwa yɨpa rɨgat rɨrɨr e nɨmog yonggyam wa wɨko tamnɨkainy. 
Mop nokɨp ton yama rɨka yɨpa yonggyamɨnd singi kesa e omneny 
dɨde kwa yɨpa yonggyamɨnd ra singi e iyeny, o ton yama rɨka yɨpa 
yonggyamɨnd ɨsnawa e iyeny, dɨde kwa ra yɨpa yonggyamɨnd ɨsnawa 
kesa e omneny. Sɨ onggɨt paemb wɨn ma rɨrɨr im wɨko rɨga taukindam 
nɨmognɨmog Godɨm dɨde onggɨt gowukoi gasam.

Gɨm ke Gasam Nony Kubɨr gatab Ouyaena Yɨtkak 
(Luk 12:22‑34)

25 “Sɨ onggɨt paemb Kon wen tamninyɨn da goro nony kubɨr taininam 
da nangga owou im tawenenindam o nangga nyɨ im tanaikindam 
yɨrkokar wɨmenam, ɨ kwa nangga kobɨrgɨm im bꞌitkokenenindam 
waina jɨwɨnd. Sɨ rɨngma, ma ma yilo yɨrkokar re ukoijog e owowɨm 
pɨlke? Ɨ ma ma jɨ re ukoijog e kobɨrgɨmɨm pɨlke? 26  Sɨ wɨn bꞌobogɨl yɨrɨk 
teyenindam pumbɨnd ngena. Ton makwa opima tuny ɨgmarka eyenenanj, 
ɨ makwa opima owoukɨp eakɨkenenanj, dɨde makwa opima bobo omnɨka 
eyenenanj owou ongapapu met bꞌɨga wa. Ajɨ waina Bꞌu God yete re yɨbɨm 
pumb tungg wa, Tonsimemb ten ongenka eyeniny. Sɨ rɨngma, ma ma 
wɨn ukoijog im odede ngena wa pɨlke? 27 Ɨ wa wɨngɨrɨnd yete rɨrɨr e tina 
nony kubɨr bꞌamnɨka ke tina yɨrkokar ɨsonkis yɨpa sobijog wɨn kɨma? 
28  Wɨn bꞌogla bꞌobogɨl temtem gatab nony menamena amnɨkinam rɨja im 
ton bꞌobogɨl ɨkaeneni owɨnkenenanj yapɨnd. Sɨ ton ma opima kobɨrgɨm 
omnɨkam tin kai eraskenenanj, ɨ dɨde kwa ton ma opima kobɨrgɨm 
omnɨka eyenenanj. 29 Ajɨ Kon wen wumɨr tamninyɨn da king Solomon kea 
tina komkesa bꞌogɨl ɨnyomarena kɨma bꞌajga yikenonj, ajɨ tina bꞌajga re 
makwa yɨpa rɨrɨrkɨp awonj yɨpa odede temtem re dɨde. 30 Sɨ rada Godsim 
odede tɨbam tɨb ejga eyeniny rɨnsim re yu yilo wekeny ajɨ mep uj taukanj 
wul wa bꞌɨskokam. Sɨ rɨngma, rɨdede wɨp e ket God wen bꞌobogɨljog ejga 
teyeniny? Sɨ wɨn goro sobijog gar ke utkundand tekenyɨt, Ton opima 
wen bꞌobogɨljog ejga teyeniny. 31 Sɨ onggɨt paemb wɨn goro nony kubɨr 
taeninam odede yɨt kɨma da, ‘Nangga im sɨn tawindam?’ o ‘Nangga im 

  Matayo 6

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



16

sɨn tanaikindam?’ o ‘Nangga im sɨn bꞌitkokindam?’ 32  Mop nokɨp God 
ma obagɨki kesa rɨgap ɨnsimemb odede komkesa gasa oraka eyenanj. Ajɨ 
wa Bꞌu God yete re yɨbɨm pumb tungg wa, Ton wumɨr e da wɨn bꞌogla 
ɨnsimemb gasa tengaenenindam gowukoi wɨmenam. 33  Ajɨ wɨn naska God 
ma pumb tungg dɨde Tina negɨr kesa dɨmdɨmjog mɨle oraka eyeninam! Sɨ 
God ket wa tagoniny ra ma pumb tungg dɨde negɨr kesa dɨmdɨmjog mɨle 
nena im ajɨ daka kwa opima odede komkesa gasa tagoniny. 34 Sɨ onggɨt 
paemb goro wɨn nony kubɨr taeninam mepnɨm gatab, nokɨp mepnɨm gasa 
ra mepnɨm nony kubɨr omna mim. Ita bibɨr wa re opima ebnainy towa 
rɨrɨr bebɨg.

Rɨga Ɨsagɨka gatab Yɨtkak 
(Luk 6:37‑38, 41‑42)

7  1 “Ɨ wɨn goro rɨga wa pɨlɨnd bꞌɨsagɨka mɨle tamnɨkina, sɨ wɨda 
makwa ɨta bꞌɨsagɨka okatenya. 2  Mop nokɨp wɨn ɨta odede yɨpa wɨp 

nya ke bꞌɨsagɨka okatenya dem rɨja na re wɨn rɨga wa pɨlɨnd bꞌɨsagɨka mɨle 
omnɨka yiyenonda, ɨ kwa God opima wanɨm okawam odede yɨpa wɨp 
tondon wa takatenainy rɨja na re wɨn rɨga wa tondon akatenautondam. 
3  Nangga pae man yɨr pɨpla yɨr yiyenyɨt moina rɨgamna yɨrkɨpɨnd, ajɨ kwa 
nangga pae man maka bꞌobogɨl wumɨr yokatenyɨt wulpas gatab moinajog 
yɨrkɨpɨnd? 4 Ɨ rada mor ɨta mɨbnau wulpas moinajog yɨrkɨpɨnd, sɨ rɨngma, 
rɨdede e man ket moina rɨgand omnyɨt da ‘Mabe kon mawaikitawɨn yɨr 
pɨpla moina yɨrkɨp ke’? 5  Sɨ man re gɨm ke bꞌogɨl ajɨ ngor wa negɨr rɨga 
et. Sɨ man naska moina yɨrkɨp ke wulpas yewaikite! Ɨ ɨngkaemb ket 
man onggɨtyam yɨr pɨpla pɨtakɨpɨnd yɨr onget mor rɨgamna yɨrkɨpɨnd, ɨ 
ket man ɨtemb yɨr pɨpla ewaikitaet mor rɨgamna yɨrkɨp ke. 6  Ɨ wɨn goro 
yongg pɨla wɨp ɨnggrawa kesa rɨga wa yɨnayɨna gasa tagoninam yepim 
re Godɨnd ɨsanikesa geja yiyenyi. Ɨ kwa goro bꞌom pɨla rɨga wa wɨpɨnd 
teskokinam waina bꞌogɨl ngɨndngɨnd timtim jag wɨngawɨnga ke bꞌogɨl 
gasa. Sɨ ra wɨn bꞌɨtɨskokindam, ton opima towaina pɨs ke tepmɨndenanj ɨ 
ton ket opima tengendanj wa pɨlwa ɨ dɨde ket wen mɨ tenyoukanj.

Godɨnd Erkena gatab Yɨtkak 
(Luk 11:9‑13)

7 “Wɨn erkena yiyena, ɨ wɨn ɨta okasya. Ɨ wɨn oraka yiyena, ɨ wɨn ɨta 
ket odarya. Ɨ wɨn mora odounena yiyena, ɨ ɨta mora wanɨm tɨpangenj. 
8  Mop nokɨp komkesa rɨga yepiya ra erkena iyenyi, ton ɨta okasi, ɨ oraka 
iyenyi, ton ɨta odari, ɨ dɨde mora odounena iyenyi, mora ɨta towanɨm 
tepangenj. 9 Ɨ wa wɨngɨrɨnd yete re bꞌɨga bꞌuwam, rada ti bꞌɨgat erkis 
sanam, sɨ rɨngma, ti gɨmo e okau? 10 O rada ti bꞌɨgat erkis kabumɨm, sɨ 
rɨngma, ton gɨrem e okau? 11 Sɨ onggɨt paemb nangga ma jɨ rada wɨn 
negɨrjog mɨle rɨga im, ajɨ wɨn wumɨr im wekenyɨt rɨdede e wa bꞌɨgawar 

wa ogonam bꞌogɨl gasa. Sɨ wa Bꞌu yete re yɨbɨm pumb tungg wa, Ton re 
ma ɨja e ɨt re wɨn re dɨde, ajɨ Ton ɨmɨnjog opima bꞌogɨljog gasa tagoniny 
towanɨm yepim re Tin yerkenyi. 12  Sɨ onggɨt paemb wɨn ɨja na gasa 
tamnɨkaenindam rɨga wa odede rɨngma re wɨn singi aenindam rɨgap wa 
tamnɨkauranj. Mop nokɨp ɨtemb mɨle re gog yɨt e dɨde bageyam waina yɨt 
e kesam peba wɨngɨrɨnd.

Sobijogjog Mora wa Bꞌɨgaram 
(Luk 13:24)

13  “Ɨ wɨn bꞌɨgarenina sobijogjog mora nata menonɨm pumb tungg wa, 
mop nokɨp wul tunggɨm mora re moge warabag dɨde ɨtemb onggɨt mora 
ke nya ɨmaenam re wewa e rɨnsim re rɨga wɨp eyeniny de wul tungg wa, 
sɨ ma yɨpa kɨma rɨgapim onggɨt mora nata bꞌɨgarena wuweny menonɨm 
onggɨt nyawɨnd. 14 Ajɨ daka ɨtemb pumb tunggɨm mora re sobijogjog e 
dɨde ɨtemb onggɨt mora ke nya ɨmaenam re bebɨgjog e rɨnsim re rɨga 
wɨp eyeniny yɨrkokar wa, sɨ ma jog rɨgapim ɨtemb sobijogjog mora oraka 
yiyenyi bꞌɨgarenam.

Bꞌanygɨnena Bageyam Ongwata gatab Yɨtkak 
(Luk 6:43‑44; 13:25‑27)

15  “Ɨ wɨn yɨr kɨma tekenyɨt bꞌanygɨnena bageyam wa gatab. Opimemb 
bꞌanygɨnena bageyam wuweny wa pɨlwa re gɨm ke Godɨmna mamoi pɨla 
bꞌogɨl bꞌajgi rɨga im, ajɨ ngor ke ɨmɨnjog re wɨp ɨnggrawa kesa dɨ yongg 
pɨla rɨga im. 16  Sɨ wɨn ten tangwatenindam ra towaina omnɨka kɨp kaim. 
Sɨ rɨngma, opima rɨgap greip kɨp eakɨkenenanj wanja kai wa pɨlke o pig 
kɨp eakɨkenenanj sisipa nangg wa pɨlke? Nayɨ, ma ɨja e. Ajɨ toda greip kɨp 
eakɨkenanj re greip nangg wa pɨlkaim, ɨ pig kɨp re pig nangg wa pɨlkaim. 
17 Sɨ odede yɨpa wɨp nya ke bꞌogɨl wul nanggɨp tejagɨkanj ra bꞌogɨl wulkɨp 
im, ajɨ negɨr wul nanggɨp tejagɨkanj ra negɨr wulkɨp im. 18  Ɨ bꞌogɨl wul 
nanggɨt ma rɨrɨr e ɨjagenj negɨr wulkɨp, ɨ toda negɨr wul nanggɨt ma rɨrɨr 
e ɨjagenj bꞌogɨl wulkɨp. 19 Ɨ komkesa wul nangg rɨnsim re maka bꞌogɨl 
wulkɨp ejagɨkanj, yonggyam opima tegkiny dɨde wul wa teskokiny so 
omnɨkam. 20 Sɨ onggɨt paemb wɨn bꞌanygɨnena bageyam tangwatenindam 
ra towaina omnɨki kɨp kaim.

21 “Sɨ ma komkesa rɨga im pumb tungg wa bꞌɨtgarkanj yepim re tugɨm 
nena ke Ken nogenaenenyi da ‘Yonggyam, Yonggyam,’ ajɨ ton nena 
im bꞌɨtgarkanj yepim re Kor Bꞌu ma singi mɨle omnɨka eyenanj yete re 
yɨbɨm pumb tungg wa. 22  Ɨ ra bꞌɨsagɨka bibɨr ik dem, jogjog rɨgapim Ken 
notɨnenyi dem da, ‘Yonggyam Yonggyam! Ma ma sɨn kea Moina nyɨ 
kɨma bage yɨt opurena eyentondam, ɨ Moina nyɨ kɨma negɨr wɨngawɨnga 
eaukena eyentondam, ɨ dɨde Moina nyɨ kɨma jogjog kɨd kesa kɨma danda 
wɨko omnɨka eyentondam?’ 23  Sɨ Kon ket opima ten pɨtakɨpɨnd tamninyɨn 

dem da, ‘Kon makwa ngai wanɨm wumɨr awond. Negɨrjog mɨle omnɨka 
rɨga, wɨn ewaikisinam Kor pɨlke!’

Nɨmog Met Oranga Rɨga gatab Wɨngata Yɨtkak 
(Luk 6:47‑49)

24 “Sɨ onggɨt paemb yet ra onggɨtyam Koina yɨtkak tutkundeniny dɨde 
omnɨkand bꞌitngaeny onggɨt yɨtkak rɨrɨrɨnd, ton ɨja e ɨte re bꞌogɨl multekɨp 
kɨma met oranga rɨga re dɨde. Sɨ ton tina met yorang re ngortod wa emki 
danda rorte kumb nate. 25 Sɨ nangga ma jɨ rada ukoi piro tɨgmarɨk dɨde ket 
ukoi ngɨwɨr ik, ɨ kwa rada ukoi rɨb bꞌɨtkeny dɨde ket ɨtemb met ipou, ajɨ 
ɨtemb met makwa ɨta tosmulis. Mop nokɨp ɨtemb met re bꞌobogɨl orangi e 
ngortod wa emki danda rorte kumbɨnd. 26 Ɨ yet ra onggɨtyam Koina yɨtkak 
tutkundeniny dɨde maka omnɨkand bꞌitngaeny onggɨtyam yɨtkak rɨrɨrɨnd, 
ton ɨja e ɨte re korɨrkorɨr met oranga rɨga re dɨde. Sɨ ton tina met yorang re 
bab tumɨnd emki rorte kumb nate. 27 Ɨ ra ket ukoi piro tɨgmarɨk dɨde ket 
ukoi ngɨwɨr ik, ɨ kwa ra ukoi rɨb ikeny dɨde ket ɨtemb met ipou, ɨ ɨtemb met 
ɨta tosmulis. Sɨ ɨtemb re ma sobijog wuwam kɨma e nenegɨr kana bꞌatɨskis.”

28  Ɨ re Yesu onggɨtyam yɨtkak opurena seg amninonj, rɨga bobop ma 
sobijog na kɨd kesa aento Tina ouyaena ke. 29 Mop nokɨp Ton auyaeninonj 
re odede na ɨt re Godɨmna danda kɨma rɨga re dɨde, ajɨ ma ɨja na ɨt re Ju 
rɨga waina gog ouyaena rɨga re dɨde.

Yesu Leprosi Kopa Rɨga Yɨsakendonj 
(Mak 1:40‑45; Luk 5:12‑16)

8  1 Ɨ re Yesu onggɨt sukak ke paga wa etaeta ikonj, jogjog rɨga bobop 
Tin yɨmta undoka iyo. 2  Sɨ yɨr de, yɨpa leprosi kopa rɨga ikonj Ti 

pɨlwa dɨde ket kumsos bꞌamkonj odede yɨt kɨma da, “Yonggyam! Ra man 
singi taet, Man rɨrɨr e ken kɨlkɨp kesa notɨnyɨt.” 3  Ɨ Yesu ket Tina yɨm 
bꞌɨtnɨkonj dɨde ket tin yesopayonj odede yɨt kɨma da, “Kon ɨta singi, kɨlkɨp 
kesa ae!” Sɨ odenja ket ton kɨlkɨp kesa awonj onggɨt leprosi kopa ke. 4 Seg 
ket Yesu tin yomnonj da, “Yɨr de, goro yama na usekainɨm dor. Ajɨ meke 
dɨde ket molenggyam bꞌatouyaet yɨna sɨ rɨgam pɨlwa. Sɨ man ket Godɨm 
sɨ gasa tanggɨkinyɨt dor ɨ eyinyɨt de yɨna sɨ rɨgam pɨlwa sɨ omnɨkam rɨna 
re Mose bꞌingawa yoramitonj. Nokɨm da ɨdenat ton mɨtɨmjas rɨga wa 
wɨpɨnd da ‘Man kea bꞌɨsakenjɨt dɨde kɨlkɨp kesa aet.’ ”

Roma Andred (100) Geja Rɨga Mopyamɨmna Gar ke 
Utkunda gatab Yɨtkak 

(Luk 7:1‑10; Yoan 4:43‑54)
5 Ɨ re Yesu Kaparnaum taun mora wa bꞌɨgaronj, yɨpa Roma andred 

(100) geja rɨga mopyam Ti wus wa ikonj dɨde ket Tin yɨgekitonj 6  odede 
yɨt kɨma da, “Yonggyam! Yɨpa koina wɨko rɨga re dɨmɨr kopa kɨma e pas 

nate yɨbɨm metɨnd, dɨde negɨrjog bꞌɨdgotnena e yokateny.” 7 Seg Yesu ket 
tin yomnonj da, “Kon ɨta tin ɨsakendam yopen.” 8  Sɨ daka ɨtemb Roma 
andred (100) geja rɨga mopyam yɨsmonggawonj da, “Yonggyam! Kon 
ma odede rɨrɨrkɨpjog rɨga en Men yɨt omnam da, ‘Man bꞌɨtgaret koina 
met wɨngɨr wa!’ Ajɨ bꞌogla yɨt nena yopulite, sɨ ɨdenat koina wɨko rɨga 
bꞌɨtɨsakenj. 9 Mop nokɨp koda re yɨpa juwai kɨma rɨga wɨra nate nɨbnyɨn 
dɨde kwa daka kor wɨrand opima geja rɨga nɨbnainy. Sɨ ra kon yɨpa geja 
rɨgand ingaen da ‘Meke,’ sɨ ton ɨta yik, ɨ ra kon kwa yɨpa rɨgand ingaen 
da ‘Metkɨm,’ sɨ ton ɨta ik. Ɨ kwa ra kon yɨpa koina wɨko rɨgand ingaen 
da ‘Man ɨtemb gasa yomnɨke,’ sɨ ton ɨta omnɨk.” 10 Sɨ re Yesu tina yɨt 
utkundonj, Ton kɨd kesa na awonj dɨde ket ten amninonj yepiya re Tin 
yɨmta yundoko da, “Kon ɨmɨnjog wen tamninyɨn da Kon maike ya pɨlnat 
odede ɨmɨnjog gar ke utkunda rɨga yodarond Israel rɨga wa wɨngɨrɨnd. 11 Ɨ 
Kon wen tamninyɨn da jogjog God ma obagɨki kesa rɨga opima tuweny 
dem gowukoi komkesa gatab ke, ɨlemet ke dɨde kemagmet ke, ɨ dɨde ket 
diyamdiyampund pɨpmet takatenanj dem omitenam yɨpand Abraam kɨma 
ɨ Isak kɨma ɨ dɨde Yakob kɨma de pumb tungg wa. 12  Sɨ Israel rɨgapim 
pop onggɨt pumb tunggɨm tɨb rɨga, ajɨ God opima ten teskokiny dem 
dea ta bau ke sɨbɨbsɨbɨb pɨpmet wa, dɨde ket amimemb de ton yii kamil 
bꞌiyowa tuweny dem, dɨde kopa bꞌangnena kɨma or bꞌɨinɨka tuweny dem.” 
13  Seg ket Yesu ɨtemb Roma andred (100) geja rɨga mopyamɨnd yomnonj 
da, “Meke! Moina gar ke utkunda rɨrɨrɨnd ɨta mornɨm tawɨk.” Ɨ onggɨt 
wɨnjogɨnd kea ɨtemb tina wɨko rɨga bꞌɨsakendonj.

Yesu Jogjog Kopa Rɨga Esakenjinonj 
(Mak 1:29‑34; Luk 4:38‑41)

14 Ɨ re ket Yesu yikonj Petromna met wa, Ton kea Petromna konggayam 
jeam yɨr wongonj re ton juwar map pasɨnd ekobliti wɨbnonj. 15 Sɨ re 
ket Yesu tina yɨmɨnd wesopayonj, juwarɨt tin wɨraronj. Seg ket ɨtomb 
kongga onyitonj dɨde ket Yesund yɨm yokawonj. 16  Ɨ re sɨ imokonj, rɨgap 
jogjog negɨr wɨngawɨnga ke imdi rɨga eyento Yesum pɨlwa. Ɨ ket Yesu 
Tina yɨtkak ke negɨr wɨngawɨnga eaukeninonj dɨde ket komkesa kopa 
rɨga esakenjinonj. 17 Sɨ nangga pena Ton odede mɨle yomnɨkonj re onggɨt 
bageyam Isayamna opureni yɨtkak rɨrɨrkɨp omna mana ɨte re da,

“Ton Tilenggyam meraina gɨm bodakak mɨle akasinonj,
dɨde meraina kopa pokɨrɨnd bꞌɨtangisinonj.”

Yesund Yɨmta Undoka map Bebɨg 
(Luk 9:57‑62)

18  Ɨ re Yesu rɨga bobo yɨr yongonj Tin ɨwatɨndenand, Ton ket Tina 
bꞌauyaena rɨga engainonj sɨpa tab wa ɨjendam. 19 Ɨ ket yɨpa Ju rɨga waina 
gog ouyaena rɨga Yesum pɨlwa ikonj, ɨ ket Tin yomnonj da, “Ouyaena 

rɨga! Kon ɨta men yɨmta undoka mitiyenyɨn rɨtata ra man metkenyɨt.” 
20 Sɨ Yesu ket tin yomnonj da, “Gongɨr wa opima towa wul bora 
wɨmenam, dɨde pumbɨnd ngena wa kwa opima towa met, ajɨ Rɨgamna 
Bꞌɨgam re awɨr e kwa Ti wɨmenapu pɨpmet mop owaglitam.” 21 Ɨ kwa yɨpa 
Tina bꞌauyaena rɨgat Tin yomnonj da, “Yonggyam! Kon yɨmta kae Mor 
pɨlwa tɨtenjɨn ajɨ naska kon kor bꞌund eungitam neken.” 22  Ajɨ Yesu tin 
yomnonj da, “Man yɨmta nundoke! Ajɨ toko wɨngawɨnga ke uj rɨgap gop 
raukinem towainajog uj rɨga.”

Yesu Depu Rɨb Muma kesa Yomnonj 
(Mak 4:35‑41; Luk 8:22‑25)

23  Seg re ket Yesu gɨga wa angitonj, sɨ Tina bꞌauyaena rɨgap kea Tin 
daka yɨmta yundoko gɨga wa angitam. 24 Ɨ ket yɨr de, demb de ukoi 
depu rɨb bꞌatomonj onggɨt sɨpand, sɨ ɨdenatemb ket wurop ɨtemb gɨga 
ɨkangɨndena yiyo nyɨ bꞌauratam. Ajɨ Yesu re yutunga na yikonj. 25 Sɨ 
Tina bꞌauyaena rɨgap Ti pɨlwa wuwonj dɨde ket yɨt opmura yiyeno odede 
yɨt kɨma da, “Yonggyam! Yɨm nokaine! Men momta im negɨr taindam.” 
26  Ɨ ket Yesu ten amninonj da, “Utkunda kesa rɨga! Wɨn nangga paim 
mogamoga aenindam?” Ɨ Ton ket odenja utnyitonj dɨde ket rɨb ake sɨpa 
wuro samany eyowonj. Seg ket sɨpa kupkakupka mumakesajog awonj. 
27 Sɨ komkesa rɨga re kɨd kesa na aukɨto, dɨde ket endento da, “Sɨ rɨdede 
rɨga e jɨ? Rɨb ake sɨpa wuro todaka kea Tin yɨt yutkunjya!”

Yesu Nɨmog Negɨr Wɨngawɨnga ke Okati Rɨga esakendonj 
(Mak 5:1‑20; Luk 8:26‑39)

28 Ɨ re Yesu opendonj yɨpa sɨpa tab wa de Gadarene eriya wa, nɨmog negɨr 
wɨngawɨnga ke okati rɨgap Tin wɨpwɨp yomnonda yepiya re gɨmo yɨund oski 
gopmet ke opendonda. Sɨ osiemb rɨga nɨmog re ma sobijog wɨp ɨnggrawa 
kesa na ebnonda, sɨ onggɨt penaemb makwa yet rɨrɨr aukenenonj opandenam 
onggɨt nya nata. 29 Ɨ odenja ket ton obailitonda odede yɨt kɨma da, “God ma 
Bꞌɨga! Nangga e man singi yomnyɨt sowa pɨlɨnd? Sowa makaya ogeni wɨn 
yokas, ajɨ rɨngma, ma man naska kana e metket sɨn bebɨgɨnd oramitenam?” 
30 Ajɨ onggɨt wɨnɨnd rɨgap kea dɨkɨnd towa wus ke jogjog bꞌom bobo ongena 
eyento. 31 Sɨ negɨr wɨngawɨngap Yesund yɨgekito odede yɨt kɨma da, “Ra man 
sɨn notpenjinyɨt rɨga wa pɨlke, sɨ man bea ngai sɨn nɨtmɨkurine de onggɨt bꞌom 
bobo wa pɨlwa.” 32 Ɨ Yesu ket ten amninonj da “Wuwe!” Seg ton ket opekto 
onggɨt rɨga wa pɨlke, ɨ ket bꞌom wa pɨlwa bꞌɨgarkɨto. Ɨ yɨr de, opimemb komkesa 
bꞌom bobo wanakana bꞌɨkto sɨpa yuru kumb wa, ɨ ket sɨpa wa unykurto, ngɨrpu 
ket komkesa uj aukɨto. 33 Sɨ opimemb bꞌom ongena rɨga bꞌɨkento, ɨ re ton ket 
opekto taun wa, ton kea rɨga wumɨr amnento komkesa mɨle gatab rɨna re 
aukɨto dɨde kwa onggɨt gatab rɨna re negɨr wɨngawɨnga ke okati rɨga wa pɨlɨnd 
aukonj. 34 Ɨ yɨr de, komkesa taun rɨgap kea Yesund yɨr ongongɨm yopeno. Seg 

re rɨgap Yesund yɨr yongo, ton Yesund yerkito towaina eriya ke ewaikitam dɨde 
menonɨm deta bꞌenga gatab wa.

Yesu Dɨmɨr Kopa Rɨga Yɨsakendonj 
(Mak 2:1‑12; Luk 5:17‑26)

9  1 Ɨ Yesu ket gɨga wa angitonj dɨde ket tab ɨjendonj. Seg Ton ket yikonj 
Tinajog tungg wa. 2 Ɨ yɨr de, nɨnda rɨgap kea yɨpa dɨmɨr kopa rɨga tɨtɨnd 

yutungi iyo Yesum pɨlwa. Ɨ re Yesu towaina gar ke utkunda yɨr yongonj, Ton 
ket ɨtemb dɨmɨr kopa rɨgand yomnonj da, “Bꞌɨga! Goro nony bebɨg. Moina negɨr 
mɨle kemb awɨr auranj.” 3 Ɨ onggɨt wɨnɨnd nɨnda Ju rɨga waina gog ouyaena 
rɨga towaina gar ke endento da, “Onggɨt rɨgat God na yɨsadreny.” 4 Sɨ Yesu kea 
towaina nony menamena wumɨr awonj, ɨ Ton ket yindonj da, “Nangga mop pae 
wɨn odede negɨrjog nony menamena amnɨkindam waina garɨnd? 5 Rɨnte yɨt 
opulitam wewa ainy, ɨt re da ‘Moina negɨr mɨle kemb awɨr auranj’ o da, ‘Utnyite, 
ɨ menon yokate’? 6 Ajɨ Kon yɨpa gasa e omnɨken wen ouyawam da Rɨgamna 
Bꞌɨgam ɨta Ti danda gowukoyɨnd negɨr mɨle awɨr omnɨkam.” Seg ket Yesu dɨmɨr 
kopa rɨgand yomnonj da, “Utnyite, moina tɨt yurowate, ɨ moina met wa meke!” 
7 Seg ɨtemb rɨga utnyitonj, dɨde ket yiwatonj tina met wa. 8 Sɨ re rɨga bobop 
ɨtemb mɨle yɨr yongo, ton kea ukoi moga aukɨto dɨde ket Godɨnd esourena 
yiyeno yet re odede juwai akainonj rɨga wa.

Yesu Matayond Ara Yemokonj 
(Mak 2:13‑17; Luk 5:27‑32)

9 Ɨ re Yesu ɨtemb pɨpmet yɨraronj, Ton kea yɨpa rɨgand yɨr yongonj omiti teks 
imdapu metɨnd, nyɨ da Matayo, dɨde ket tin yomnonj da, “Yɨmta nundoke!” 
Ngɨrpu ket Matayo utnyitonj dɨde ket Yesund yɨmta yundokonj. 10 Ɨ re ket Yesu 
diyam awowɨnd yɨbnonj Matayomna metɨnd, sɨ jogjog teks imdayam rɨga 
dɨde negɨr mɨleyam rɨga kea de wuwenonj onggɨt met wa ɨ ket Yesu dɨde Tina 
bꞌauyaena rɨga kɨma yɨpand diyam aukɨto. 11 Ɨ re Parisai rɨgap onggɨtyam mɨle 
yɨr yongo, ton kea Yesumna bꞌauyaena rɨga egekitto da, “Nangga mop pae waina 
ouyaena rɨga diyam ainy yɨpand teks imdayam dɨde negɨr mɨleyam kɨma?” 12 Ajɨ 
re Yesu odede yɨt utkundonj, Ton ket amninonj da, “Ma kopa kesa rɨgapim dokta 
singi omnyi, ajɨ kopa kɨma rɨgapim. 13 Ajɨ wɨn bꞌauyaenam wuwene nangga e 
onggɨtyam God ma yɨtkakɨt yisɨpkis ɨt re da, ‘Kon singi en kear mɨle ajɨ ma singi 
en sɨ bꞌangga.’ Mop nokɨp Kon ma negɨr kesa dɨmdɨmjog rɨga na tatupinond 
engendam negɨr mɨlem pɨlke de Godɨm pɨlwa, ajɨ negɨr mɨle kɨma rɨga na.”

Owou Uwabɨka gatab Bꞌarkita 
(Mak 2:18‑22; Luk 5:33‑39)

14 Ɨ ket Yoanɨmna bꞌauyaena rɨga tuwonj Yesum pɨlwa dɨde ket yɨgekito da, 
“Nangga pae sɨn dɨde Parisai rɨga jogjogpyam owou uwabɨka wɨn yokatenyu, 
ajɨ Moina bꞌauyaena rɨgap re ma ɨta ton owou uwabɨka wɨn yokatenyi?” 15 Ɨ 

Yesu ten mɨra amninonj da, “Rɨngma, rɨrɨr e ton sisɨl kongga kɨma rɨgamna 
rɨgawarɨp gar bebɨg tekeny, ra ton sisɨl kongga kɨma rɨga dɨkɨnda towa 
wɨngɨrɨnd ɨbɨm? Ma rɨrɨr e. Ajɨ ɨta wɨn ik dem, ra sisɨl kongga kɨma rɨga 
tewaikis dem towa pɨlke, sɨ ɨdenatemb ton ket owou uwabɨka wɨn okatenyi 
dem. 16 Ɨ makwa ɨta yɨpa rɨgat sisɨl kobɨrgɨm kɨb ke kesam kobɨrgɨm bora pasi 
omɨny. Ra ton odede pasi omɨny ɨ dɨde ra ɨtemb pasi omni kobɨrgɨm nyɨ ke 
ɨsek, ɨta sisɨl kobɨrgɨm kɨb bꞌitɨnkur ajɨ kesam kobɨrgɨm ma ɨta bꞌitɨnkur. Sɨ 
onggɨt paemb ɨtemb sisɨl kobɨrgɨm kɨbɨt ɨta kesam kobɨrgɨm ɨnyowɨk dor pasi 
omnipund. Sɨ negɨrjog ukoi bora emb ket pɨta tainy. 17 Ɨ kwa rɨgap ma opima 
sisɨl ɨk angjɨkenenanj de kesam bꞌangga gɨm ke omnɨki ɨk ga wa. Mop nokɨp 
sisɨl ɨk ɨta ɨnɨka ik, ajɨ kesam bꞌangga gɨm ke omnɨki ɨk ga ra ma ɨta warabag 
tawɨk. Sɨ ra ton tangjɨkanj, ɨtemb sisɨl ɨkɨt opima kesam bꞌangga gɨm ke 
omnɨki ɨk ga temkiny. Sɨ ɨk ɨta tokombarɨk dɨde ket opimemb bꞌangga gɨm ke 
omnɨki ɨk ga daka opima negɨr taukanj. Ajɨ rɨgap sisɨl ɨk im angjɨkenenanj de 
sisɨl bꞌangga gɨm ke omnɨki ɨk ga wa. Sɨ ra odede tangjɨkanj, ɨk dɨde ɨk ga ra 
nɨmognɨmog bꞌogɨl i tebnya.”

Yesu Yairomna Ngɨmngai Bꞌɨga dɨde Kopa Kongga Esakendonj 
(Mak 5:21‑43; Luk 8:40‑56)

18 Ɨ re Yesu onggɨtyam yɨt towa pɨlwa apureninonj, yɨr de, yɨpa Ju rɨga 
waina yɨr opmitenapu met wɨp iyena rɨga ikonj dɨde ket Yesum pɨlwa kumsos 
bꞌamkonj ɨ dɨde ket yindonj da, “Koina ngɨmngai bꞌɨga re otadejog na uj yokas. 
Ajɨ ra man metket dɨde moina yɨm oramisɨt ti pɨlɨnd, ton ɨta yilo okas.” 19 Sɨ 
Yesu ket utnyitonj dɨde ket Yairond yɨmta yundokonj ɨ daka kea Tina bꞌauyaena 
rɨga ton kɨma wuwonj. 20 Ɨ onggɨt wɨnɨnd yɨpa kongga yet re kus opekenenonj 
twelp (12) kemag kɨma, ton Yesum kak kena wikonj dɨde ket Tina kobɨrgɨm 
petɨr yesopayonj. 21 Mop nokɨp ton kea tina garɨnd windonj da, “Ra kon tina 
kobɨrgɨm nena esopaen, kon ɨta bꞌɨtɨsakenjɨn.” 22 Yesu wɨp engendonj kak wa 
dɨde ket ɨtomb kongga yɨr wongonj ɨ ket womnonj da, “Ngɨmngai bꞌɨga, goro 
gar bebɨg! Sɨ moina gar ke utkundate men mɨsakenj.” Seg odenja ket ɨtomb 
kongga bꞌɨsakendonj. 23 Ɨ re Yesu onggɨt wɨp iyena rɨgamna met wa bꞌɨgaronj, 
Ton kea wugewuge ɨpaya rɨga dɨde omanayam rɨga bobo guglam mɨlend yɨr 
anginonj. 24 Sɨ Yesu yindonj da, “Wɨn ewaikurina! Mop nokɨp ɨtomb ngɨmngai 
bꞌɨga re ma uj o, ajɨ yɨt o weg.” Ajɨ rɨgap Yesund ngong na yengeno. 25 Ɨ re 
Yesu rɨga bobo bau wa ewaikeninonj, Ton kea wɨngɨr wa bꞌɨgaronj rɨkɨnd re 
ngɨmngai bꞌɨga wɨbnonj, dɨde ket ngɨmngayɨnd yɨmɨnd wemoratonj, ngɨrpu ket 
ɨtomb ngɨmngai bꞌɨga onyitonj. 26 Seg ket kea onggɨt ngɨmngai bꞌɨgam gatab 
yɨdɨr yɨt warabag auka yikenonj kupka onggɨt eriya nata.

Yesu Nɨmog Yɨrdɨdɨ Rɨga Esakendonj
27 Ɨ re Yesu ɨtemb pɨpmet yɨraronj dɨde ket menon yokatonj, nɨmog 

yɨrdɨdɨ rɨgap Tin yɨmta yundokonda dɨde ket ara yɨawonda da, “Yonggyam, 

Dawidɨmna Bꞌɨgawɨi! Sɨn kear nomne‑o!” 28 Ɨ re Yesu met wa bꞌɨgaronj, 
osiemb jɨ ket nɨmog yɨrdɨdɨ rɨga Yesum pɨlwa tetkonda. Sɨ Yesu ket ten 
amnonj da, “Osiya wɨn gar ke utkunda ke yokasya da Kon rɨrɨr e onggɨtyam 
wɨko omnɨken?” Ɨ osiemb ket Tin mɨra yomnonda da “Owɨ, Yonggyam.” 29 Ɨ 
odedend ket Yesu towaina yɨrkɨp asopainonj odede yɨt kɨma da, “Bꞌogla wa 
pɨlɨnd rawɨk waina gar ke utkunda rɨrɨrɨnd!” 30 Sɨ Ton kea ket towaina yɨrkɨp 
epangkinonj. Seg Yesu ket ten danda kɨma nonony amnonj da, “Yɨr de, wɨn 
goro yena wumɨr omna onggɨt gatab!” 31 Ajɨ re ton ewaikitonda, ton kea 
Yesum gatab yɨdɨr yɨt warabag omnɨka yiyenonda kupka onggɨt eriya nata.

Yesu Yɨpa Yɨt kesa Rɨga Yɨsakendonj
32  Ɨ onggɨt wɨnɨnd re osiemb rɨga nɨmog ewaikitonda, rɨgap yɨpa negɨr 

wɨngawɨnga ke okati yɨt kesa rɨga iyo Yesum pɨlwa. 33  Ɨ Yesu ket negɨr 
wɨngawɨnga yewaikitonj, sɨ ɨtemb yɨt kesa rɨgat ket yɨt apureninonj. Sɨ 
rɨga bobo kea ket kɨd kesa aena wuwenonj odede yɨt kɨma da, “Makwa 
ke ngai odede mɨle pɨta awonj Israel wɨngɨrɨnd.” 34 Ajɨ Parisai rɨgap ket 
endento da, “Ton negɨr wɨngawɨnga ewaikeneniny re negɨr wɨngawɨnga 
waina mopyamɨmna danda kae.”

Wɨngawɨnga ke Erngoka Wɨko Rɨga Ma Jog im
35 Ɨ Yesu yikenonj komkesa taun nata dɨde tungg nata, ɨ Ton kea kwa 

towaina yɨr opmitenapu met nata rɨga ouyaena eyeninonj God ma yɨt, 
dɨde pumb tunggɨmna bꞌogɨl yɨrkokar bage yɨt pɨtapɨta omnena yiyenonj 
ɨ dɨde kwa kea rɨga ɨsagɨka eyeninonj komkesa bꞌengabenga wɨp kopa ke. 
36  Ɨ re Yesu rɨga bobo yɨr ongong eyeninonj, Ton ma sobijog na ten gar 
ke kear amneninonj. Mop nokɨp ton wekenonj re nony bebɨg nat dɨde yɨg 
nony nat rɨngmim ra mamoi tekeny yɨr ɨpka rɨga kesa. 37 Sɨ Ton ket Tina 
bꞌauyaena rɨga amninonj da, “Erngokam re jogjog im, ajɨ wɨko rɨga re ma 
jog im. 38  Sɨ onggɨt paemb wɨn erngoka Yonggyamɨnd yɨgekena odede da, 
‘Man wɨko rɨga etmɨkisine Moina erngokapu gou wa.’ ”

Twelp (12) Ɨtmɨkitijog Rɨga 
(Mak 3:13‑19; Luk 6:12‑16)

10  1 Ɨ Yesu Tina twelp (12) bꞌauyaena rɨga ara emokinonj bꞌeomam, 
ɨ Ton ket towa ukoi juwai akainonj negɨr kɨlkɨl wɨngawɨnga 

gou wa omnenam, nokɨm da ɨdenat ton opimemb negɨr wɨngawɨnga 
teaukenenanj dɨde ton rɨga ɨsagɨka teyenanj komkesa bꞌengabenga 
wɨp kopa wa pɨlke. 2  Sɨ opimemb jɨ twelp (12) ɨtmɨkitijog rɨga waina 
nyɨ, naskajog Simon yena re yogenayo da Petro, ɨ ti yɨnggan Andrea, ɨ 
Jebedaimna bꞌɨga Yakobo dɨde ti yɨnggan Yoan, 3  Pilip, ɨ Batolomeo, Toma 
ɨ teks imdayam Matayo, Alpayomna bꞌɨga Yakobo, ɨ Tadayo, 4 Simon yena 
re yogenayo Kanana rɨga ke, ɨ Yudas Iskariyot yet re Yesund tɨb yiyonj.

c 10:9 Grik peband da “gold wulkɨp ɨ silba wulkɨp ɨ dɨde ujujyam kopa wulkɨp”. 

Yesu Twelp (12) Ɨtmɨkitijog Rɨga Etmɨkisinonj 
(Mak 6:7‑13; Luk 9:1‑6)

5 Ɨ Yesu opimemb twelp (12) ɨtmɨkitijog rɨga etmɨkisinonj odede nonony 
yɨtkak kɨma da, “Goro God ma obagɨki kesa rɨga waina nya nata tuwenɨm, 
ɨ goro Samariya rɨga waina taun nata tuwenɨm. 6 Ajɨ wɨn adea ta tuwenyɨt 
Israel kantrimna bꞌedamkuri God ma mamoi wa pɨlwa. 7 Ra wɨn tuwenyɨt, 
wɨn ɨnte pɨtapɨta omnena iyenya da, ‘Pumb tungg re ke ɨte ke wa wus nate 
ainy.’ 8 Ɨ kopa rɨga tesakindam, ɨ uj rɨga tutnɨkindam, ɨ leprosi kopa rɨga 
kɨlkesa tamnɨkindam, ɨ dɨde negɨr wɨngawɨnga teaukenindam. Ɨ wɨn kea 
jabajaba onggɨtyam yiyag wurar akatentondam, sɨ wɨdaka bꞌogla jabajaba 
rɨga yɨm okaena teyenindam onggɨt yiyag wurar ke. 9 Goro nangga wulkɨp 
na eyina waina pausond, opi re romyam ɨ kɨpyam ɨ dɨde ujujyam wulkɨp. c 10 Ɨ 
kwa goro owou ga kɨma, ɨ goro kobɨrgɨm talomam kɨma, ɨ goro nɨmog burur 
yongɨnkak kɨma ɨ dɨde goro kwa weweyam kutɨp kɨma. Mop nokɨp wɨko rɨga 
re rɨrɨrkɨpjog rɨga im owou dɨde nɨnda ingaena gasa okatenam rɨga wa pɨlke. 
11 Ɨ ra wɨn bꞌɨtgarkindam yɨpa taun wa o yɨpa tungg wa, demb de wɨn odede 
rɨga na tarakindam yepiya ra rɨrɨrkɨpjog rɨga tekeny wen obai omnenam. Sɨ 
wɨn adea ton kɨma wɨmena tuwenyɨt, ngɨrpu ra ket wɨn iwasya onggɨt gou 
ke. 12  Rɨdenat ra wɨn onggɨt met wa bꞌɨgarena tuwenyɨt, wɨn bꞌogla onggɨt 
metam rɨga bꞌogɨl tamnenindam ngɨmbla yɨt ke. 13 Ɨ rada onggɨt metam rɨgap 
rɨrɨrkɨpjog im onggɨtyam ngɨmbla yɨt okatenam, sɨ ɨtemb waina ngɨmbla 
yɨt bꞌogla omanda yebɨm towa pɨlɨnd. Ajɨ rada ton ma rɨrɨrkɨpjog rɨga im 
okatenam, sɨ ɨtemb waina ngɨmbla yɨt ɨta tɨtenj wa pɨlwa. 14 Ɨ yet ra maka ra 
simesime wen tamniny, o maka ra waina yɨt tutkundenanj, sɨ wɨn ɨdenatemb 
ket onggɨt met o onggɨt taun ke iwasya. Ɨ onggɨt iwata wɨnɨnd wɨn bꞌogla 
waina pɨspamɨnd sungar tedbenenindam towanɨm nony aukam da towaina 
negɨr mɨle bꞌɨsagɨkam wɨn ɨta ik dem. 15 Ɨ Kon ɨmɨnjog wen tamninyɨn da ra 
bꞌɨsagɨka bibɨr ik dem, Sodom rɨgap dɨde Gomora rɨgap ukoi bebɨg e okatenyi 
dem ajɨ onggɨt taun rɨgap mogjog bebɨg e okatenyi dem.

Bebɨg dɨde Bꞌɨsadrena Okatena gatab Nonony Yɨtkak 
(Mak 13:9‑13; Luk 21:12‑17)

16  “Sɨ yɨr de, Kon wen etmɨkeninyɨn re odede wɨp im rɨngmim ra rɨgat 
mamoi tetmɨkisiny dɨ yongg wa wɨngɨr wa. Sɨ onggɨt paemb wɨn bꞌogla 
bꞌogɨl multekɨp kɨma rɨga taukindam odede ɨte re gɨrem re dɨde, ɨ kwa 
bꞌogla bꞌinjawa kesa rɨga taukindam odede ɨte re gimai re dɨde. 17 Sɨ wɨn 
yɨr kɨma tekenyɨt rɨga wa pɨlke! Mop nokɨp ton opima wen pumbjog 
Sanedrin kot wa oramka teyenanj ɨ ton opima wen ɨraska teyenanj 
towaina yɨr opmitenapu met nata. 18  Sɨ rɨgap opima Kor map wen 

ɨgonyɨgony teyenanj dem de ukoi gabmani rɨga wa wɨp wa dɨde king 
wa wɨp wa, nokɨm da ɨdenat wɨn Kor gatab yɨr ungata rɨga taukindam 
towanɨm dɨde God ma obagɨki kesa rɨga wanɨm. 19 Ajɨ onggɨt wɨnɨnd 
ra rɨgap wen kot wa oramka teyenanj, goro wɨn nony kubɨr taukinam 
nangga yɨt im wɨn tapurenindam. Mop nokɨp onggɨt wɨnɨnd God opima 
wa tagoniny yɨtkak rɨnsim ra wɨn bꞌogla tapurenindam. 20  Mop nokɨp 
yɨt opurena rɨga re ma wɨnsim, ajɨ mera Bꞌu Godɨmna Wɨngawɨngate 
yete re yɨt opurena eyeniny waina garɨnd. 21 Ɨ gar ke utkunda rɨga 
wɨngɨrɨnd opima towainajog nany o yɨnggan kot wa oramka teyenanj 
dem uj ondrɨkam ɨ dɨde kwa ti bꞌuɨt ti bꞌɨgand. Ɨ bꞌɨgawarɨp opima towa 
bꞌuwar ake towa mogwar geja teyenanj dem dɨde ket ten uj ondrɨka 
teyenanj dem. 22  Ɨ kwa komkesa rɨgap opima wen singi kesa tamnenanj 
dem Koina nyɨ map. Ajɨ yepiya ra mɨmkam wɨmena tuweny ngɨrpu ama 
re de onggɨt gowukoi kikitum wɨn wa, ton ɨta okasi dem dadal ngɨrpu 
kesa yɨrkokar. 23  Ɨ ra rɨgap wa pɨlɨnd bebɨg dɨde bꞌɨsadrena mɨle omnɨka 
teyenanj yɨpa taunɨnd, sɨ wɨn bꞌogla bꞌɨtkenindam kwa yɨpa taun wa. 
Mop nokɨp Kon ɨmɨnjog wen tamninyɨn da wɨn makwa opima komkesa 
Israel rɨga waina taun tundwasindam dem God ma bꞌogɨl yɨrkokar bage 
yɨt pɨtapɨta omnena ke, ngɨrpu onggɨt wɨnɨnd ra Rɨgamna Bꞌɨga tɨtenj 
dem.

24  “Ɨ bꞌauyaena bꞌɨga re ma ɨta tina ouyaena rɨgand ɨgwanjis pumb 
wa dɨde kwa wɨko rɨga re ma ɨta tina yonggyamɨnd ɨgwanjis pumb wa. 
25  Sɨ ɨtemb re bꞌauyaena bꞌɨgam rɨrɨrkɨpjog e ton kupkakupka wumɨr 
okas tina ouyaena rɨga re dɨde, ɨ dɨde kwa wɨko rɨgam rɨrɨrkɨpjog e ton 
ɨsnawa okateny odede ɨt re tina yonggyam re dɨde. Ɨ Kon re Godɨmna 
metɨnd Yonggyam e nɨbnyɨn dɨde wɨn re met wɨko rɨga im. Sɨ rada rɨgap 
Ken nyɨ nogenaenenyi Beeljebul kae, ɨt re Satana, sɨ ma sobijog nenegɨr 
nyɨ kaim wen daka ogenaya teyenanj.

God nena Moga Uwadam 
(Luk 12:2‑9)

26  “Sɨ onggɨt paemb wɨn goro ten moga tuwajinam, mop nokɨp God 
opima komkesa kupkakupka ɨkangɨndi gasa pɨta wa tapekiny dem, 
dɨde komkesa wɨgawɨga egurki gasa wumɨr tamnɨkiny dem. 27 Sɨ 
nangga na re Kon wa wɨgawɨga apurenainond sɨbɨbɨnd, wɨn bꞌogla rɨga 
wa tapurenaindam dem bibɨrtɨkɨnd. Ɨ nangga na re wɨn tu muma ke 
yɨpya borand utkundentondam, wɨn bꞌogla pɨtapɨta tamnenindam dem 
rɨga bajbajɨnd. 28  Goro moga tuwajinam ten yepim re rɨga jɨ nena uj 
andrɨkenenanj ajɨ ma rɨrɨr im wɨngawɨnga uj tandrɨkenenanj. Ajɨ wɨn 
Godɨnd moga yuwada yama re Ti danda yɨbnau yɨpand wɨngawɨnga ake 
jɨ uj ondrɨkam dɨde ket wul tungg wa ɨskokam. 29 Sɨ rɨngma, ma ma rɨgap 
nɨmog sobijog ngena

d 10:29 Towa wɨngɨrɨnd paib (5) Toya re yɨpa kɨp koin na, ɨ sobijogjog wulkɨp na ebnawonj. 

paib (5) Toya kaim emdenenanj? d Ajɨ osiemb nɨmog ngena wɨngɨrɨnd 
makwa yɨpa ɨta gou wa tɨsenj wa Bꞌu Godɨmna ingai kesa. 30 Ajɨ God re 
opima wen bꞌobogɨl yɨr ɨpka eyeniny, nangga ma jɨ da Ton kwa opima 
ogenka eyeniny komkesa mopngɨi waina mopɨnd. 31 Sɨ onggɨt paemb wɨn 
goro moga taeninam, mop nokɨp wɨn re ukoijog ɨsnawa kɨma im, ajɨ ma 
ɨja im opi re jogjog sobijog ngena re dɨde.

32  “Sɨ yet ra rɨga wa wɨpɨnd Ken pɨtapɨta notɨneny, Kodaka ɨta tin 
pɨtapɨta omnyɨn dem Kor Bꞌu Godɨm wɨpɨnd yete re yɨbɨm pumb tungg 
wa. 33  Ajɨ yet ra rɨga wa wɨpɨnd Ken oena nitiyeny, Kodaka ɨta tin oenyɨn 
dem Kor Bꞌu Godɨm wɨpɨnd yete re yɨbɨm pumb tungg wa.

Moinajog Wul Bꞌagbag Yurowate 
(Luk 12:51‑53; 14:26‑27)

34 “Ɨ wɨn goro nony taindam da Kon rɨga wa ngɨmbla okawa mana 
netkond dɨkɨnd onggɨt gowukoyɨnd. Ɨ Kon netkond re ma ngɨmbla 
okawa mana ajɨ geja giri ke bꞌipowa mana. 35 Mop nokɨp Kon netkond re 
rɨga wɨngɨrɨnd geja omnɨka mana, rɨga bꞌɨgat ti bꞌuɨm pɨlɨnd, ɨ todaka 
ngɨmngai bꞌɨgat ti mogɨm pɨlɨnd, ɨ daka kwa ti dadɨt moleg ti dadɨm 
pɨlɨnd. 36  Sɨ yɨpa rɨgam geja rɨga re tinajog bꞌubɨgawar im taukanj dem. 
37 Ɨ yet ra ukoi kana singi iyeny ti bꞌund o ti mogɨnd ajɨ maka ra Ken ukoi 
kana singi nitiyeny, ton ma rɨrɨrkɨpjog rɨga e Ken yɨmta undokam. Ɨ daka 
yet ra ukoi kana singi iyeny tina leo bꞌɨgand o tina ngɨmngai bꞌɨgand ajɨ 
maka ra Ken ukoi kana singi nitiyeny, ton ma rɨrɨrkɨpjog rɨga e Ken yɨmta 
undokam. 38  Ɨ kwa yet ra maka komkesa tinajog bebɨg takasiny Godɨm 
wɨkond odede rɨngma ra rɨgat tina wul bꞌagbag urowas ujɨm dɨde maka 
ra Ken yɨmta nutundok, ton ma rɨrɨrkɨpjog rɨga e Ken yɨmta undokam. 39 Ɨ 
yet ra tilenggyam yɨrkokar yɨrgong omnɨka iyeny, ton ɨta onggɨtyam tina 
yɨrkokar dadal edamkis dem. Ajɨ yet ra tina yɨrkokar edamkis Kor map, 
ton ɨta tina yɨrkokar yilom omɨny dem.

God ma Wɨko Rɨga Wanɨm Yɨm Okaena ke Mɨra 
(Mak 9:41)

40 “Ɨ yet ra wen takateniny, ton Kena nokateny. Ɨ yet ra Ken notkateny, 
ton Tina yokateny yet re Ken nɨtmɨkitonj. 41 Ɨ yet ra okas yɨpa God 
ma bageyam onggɨt map da ton re yɨpa God ma bageyam e, sɨ ton 
ɨta yɨpa wɨp mɨra okas onggɨt God ma bageyam kɨma. Ɨ daka yet ra 
okas yɨpa negɨr kesa dɨmdɨmjog rɨga onggɨt map da ton re yɨpa negɨr 
kesa dɨmdɨmjog rɨga e, sɨ ton ɨta yɨpa wɨp mɨra okas onggɨt negɨr kesa 
dɨmdɨmjog rɨga kɨma. 42  Ɨ kwa daka yet ra yɨpa sobijog rɨgam yɨpa kapo 
nyɨ okau onggɨt Koina bꞌauyaena rɨga wa wɨngɨrɨnd onggɨt map da ton re 

Koina bꞌauyaena rɨga e. Sɨ Kon ɨmɨnjog wen tamninyɨn da tina mɨra ma 
ɨta awɨr tainy dem.”

Baptiso Yoanɨm gatab Yɨt 
(Luk 7:18‑35)

11  1 Ɨ re Yesu Tina twelp (12) bꞌauyaena rɨga wa pɨlwa nonony 
yɨt seg awonj, ton ket onggɨt tungg ke yiwatonj dɨde menon 

yokatenonj taun nata Galili eriya wɨngɨrɨnd demb de rɨga ouyaenam dɨde 
God ma bꞌogɨl yɨrkokar bage yɨt pɨtapɨta omnenam. 2  Ɨ re Baptiso Yoan 
sɨbɨbmetɨnd yɨbnonj, ton kea yɨt utkundenonj nangga wɨko na re Keriso 
amnɨkinonj. Sɨ ton ket Kerisom bꞌarkita yɨt yɨtmɨkitawonj tina bꞌauyaena 
rɨga wa pɨlɨnd. 3  Sɨ ɨnaemb jɨ Yoan bꞌarkita yoramitonj da, “Yesu! Ma 
man Kerisotet yet ra Godɨm pɨlke ik? O mɨnda sɨn yɨpa bꞌenga rɨga na 
yɨr ungauku?” 4 Ɨ Yesu ket ten mɨra amnonj da, “Wɨn eka Yoanɨm pɨlwa, 
ɨ tin wumɨr omnenya nangga na re wɨn utkundenya dɨde yɨr anginya, 
5 odede mɨle opi re da yɨrdɨdɨ rɨga yɨr epangkanj, ɨ gomgom rɨga menon 
akatenanj, ɨ leprosi kopa rɨga kɨlkɨp kesa aukanj, ɨ yɨpya dumdum rɨga 
utkundenanj, ɨ uj rɨga utnɨkanj, ɨ dɨde God ma bꞌogɨl yɨrkokar bage yɨt 
pɨtapɨta auka yikeny gasa kesa rɨga wa pɨlwa. 6  Sɨ God ma bꞌogɨl ɨta ton 
kɨma yet ra onggɨtyam Koina mɨle gatab yɨt tutkunj ɨ ɨngkaemb ket ton 
maka sap totenj gar ke utkunda kesa mɨle wa.” 7 Ɨ re Baptiso Yoanɨmna 
bageyam rɨgap yiwatonda, Yesu ket Yoanɨm gatab yɨt bꞌatomonj rɨga bobo 
wa pɨlwa da, “Wɨn nanggamog gasa na yɨr ongongɨm yoponda wul kesa 
tungg wa? Rɨka rɨb ma ɨtegreni bus na? 8  Ɨ rada maka, sɨ wɨn nanggamog 
gasa na yɨr ongongɨm yoponda? Rɨka otomanti bꞌogɨl kobɨrgɨm bꞌikoki 
rɨga na? Nayɨ, ma opima de. Ajɨ odede bꞌogɨl ngɨndngɨnd kobɨrgɨm bꞌikoki 
rɨga wekeny re king waina met nasim. 9 Ɨ rada maka, sɨ wɨn nanggamog 
gasa na yɨr ongongɨm yoponda? Rɨka bageyam na? Owɨ, ɨmɨnjog e. 
Kon wen tamninyɨn da ton re ukoijog bageyam e ajɨ ma odede e ɨt re 
naskanyam bageyam re dɨde. 10 Sɨ Yoan re onggɨtyam rɨga e ya gatab e 
odede yɨna peband ɨrɨki yɨbɨm da,

‘Yɨr, ɨta Koina bageyam ɨtmɨkisɨn dem Mor naska nya wa,
yet ra Mor wɨp ke menon okas ɨ Mornɨm menonɨm nya 

motngonjenau dem.’
11 Ɨ Kon ɨmɨnjog wen tamninyɨn da makwa ɨta yɨpa ukoijog nyɨ rɨga odede 
Baptiso Yoan re dɨde komkesa rɨga wa wɨngɨrɨnd yena re konggap ukka 
eyenanj. Ajɨ yete re sobijogjog nyɨ rɨga yɨbɨm pumb tunggɨnd, ton re ukoijog nyɨ 
rɨga e ajɨ Yoan re ma ukoi nyɨ rɨga e. 12 Ɨ ɨngkek re Baptiso Yoan wɨko yotomonj 
ngɨrpu yu rɨgap pumb tungg okatam danda ondratena yiyeneno. Sɨ odede nya 
kena onggɨt ɨl ongka rɨgap ɨtemb pumb tungg yokateno. 13 Mop nokɨp komkesa 
bageyam waina pebap dɨde Mosemna gog pebap God ma bage yɨt pɨtapɨta 
omnena teito ngɨrpu Yoan wɨko yotomonj. 14 Sɨ ra wɨn singi onggɨt kesam peba 

ke bage yɨt ɨmɨnjog ke takatenindam, sɨ ɨtemb rɨga Yoan re Eliyate ya gatab e 
re pebap yusenenyi da ton ɨta ik. 15 Sɨ yete re man wɨngawɨnga ke yɨpya kɨma, 
man utkunde!

16 “Ajɨ nanggamog gasa kae Kon yɨpa rɨrɨrkɨp tamninyɨn rɨga yepim re yu 
wekeny onggɨt gowukoyɨnd? Sɨ ton re yɨpa rɨrɨrkɨp rɨga im odede rɨngmim ra 
bꞌɨga sobijog omnɨki tekeny nɨmog bobond tungg aband, ɨ yɨpa bobo bꞌɨgawarɨp 
kwa yɨpa bobo bꞌɨgawar yɨt tugwatenanj 17 odede opurena kɨma da,

‘Sɨn pop wa pate ara epayau, ajɨ wɨn makwa omarkindam.
Ɨ sɨn pop wa nony bꞌuwou kɨma ger atangau, ajɨ wɨn makwa yii 

wuwenyɨt.’
18 Mop nokɨp re Yoan ikonj, ton maka owou aweneninonj nɨnda rɨga re dɨde 
ɨ dɨde maka ɨk anaikeneninonj, sɨ rɨgap ti gatab endenenanj da, ‘Ton re negɨr 
wɨngawɨnga ke okati rɨga e.’ 19 Ɨ re Rɨgamna Bꞌɨga ikonj, ɨ owou aweneninonj 
dɨde ɨk anaikeneninonj, sɨ rɨgap endenenanj da, ‘Yɨr, Ton re oba owou rɨga e dɨde 
oba ɨk onaika rɨga e, ɨ dɨde Ton re teks imdayam dɨde negɨr mɨleyam wa rɨga 
e.’ Ajɨ komkesa wɨko rɨnsim re Godɨmna multekɨp ke amnɨkenenanj, tontemb 
ɨmɨnjogɨm yomnenyi da Godɨmna multekɨp re negɨr kesa dɨmdɨmjog e.”

Gar ke Utkunda kesa Rɨga gatab Nonony Yɨtkak 
(Luk 10:13‑15)

20 Ɨ Yesu nɨnda taun ke rɨga mong ɨdngawa eyeninonj rɨkɨnd re Ton jogjog kɨd 
kesa kɨma danda wɨko omnɨka eyeninonj, mop nokɨp ton maka towaina negɨr 
mɨle ke engento de Godɨm pɨlwa. 21 Sɨ Yesu ten amninonj da, “God ma sake man 
kɨma Korajin, ɨ God ma sake man kɨma Betsaida. Mop nokɨp rako Kon opimemb 
kɨd kesa kɨma danda wɨko amnɨkinond de negɨr kɨma Tiro taun ake Sidon 
taunɨnd rɨna re Kon wa wɨngɨrɨnd amnɨkeninonj, ton kako bꞌila rongg bꞌikokto 
dɨde ket wumbol kumbɨnd omnɨkto negɨr mɨle ke engendam de Godɨm pɨlwa. 
22 Ajɨ Kon wen wumɨr tamninyɨn da ra bꞌɨsagɨka bibɨr ik dem, Tiro ake Sidon 
towanɨm ra ukoi bebɨg e dem, ajɨ wanɨm ra dem bꞌusaya mogjog bebɨg e okasya 
dem. 23 Ɨ kwa man, Kaparnaum,

ɨta man wub kumb wa bꞌuturowasɨt dem? Nayɨ,
man ɨta tiglet dem de uj rɨga waina tungg wa.

Mop nokɨp rada Kon kea amnɨkinond kɨd kesa kɨma danda wɨko rɨna 
re Kon wa wɨngɨrɨnd amnɨkeninonj de Sodom taunɨnd, ɨtemb taun 
kakoa omanda yɨbɨm ngɨrpu yu. 24 Ajɨ Kon wen wumɨr tamninyɨn da ra 
bꞌɨsagɨka bibɨr ik dem, Sodom gowɨm ra ukoijog bebɨg e okas dem, ajɨ 
mornɨm ra dem bꞌusaya mogjog bebɨg e okasɨt dem.”

Wɨngawɨnga ke Wɨram Yesum pɨlɨnd 
(Luk 10:21‑22)

25 Ɨ onggɨt wɨnɨnd Yesu yɨt pɨtapɨta amneninonj da, “Abu, wub 
ake gowukoyɨm Yonggyam! Kon sɨteket yɨt momnyɨn, nokɨp Man ke 

onggɨtyam Moina danda dɨde yɨrkokar yɨtkak agurkinot rɨga wa pɨlke 
yepim re bꞌogɨl multekɨp kɨma dɨde bꞌogɨl wumɨr kɨma wekeny. Ajɨ 
Man kea onggɨtyam Moina gasa towanɨm pɨtapɨta amnenainot yepim 
re bꞌɨga sobijog pɨla wumɨr kesa wekeny. 26  Abu, ɨmɨnjog e. Onggɨtyam 
gasa aukonj re Moina bꞌogɨl sam kɨma singi nat. 27 Komkesa danda dɨde 
wumɨr re Kor Bꞌuɨt Kor mana nogoninonj ingaenam. Ɨ makwa yɨpa ɨta 
yete wumɨr Bꞌɨgam gatab, ajɨ Bꞌuta tinta wumɨr. Ɨ makwa ɨta yete wumɨr 
Bꞌuɨm gatab, ajɨ tonpima wumɨr, Bꞌɨga dɨde rɨga yena re Bꞌɨgat singi 
eyeniny Bꞌund pɨta omnenam towa pɨlwa.

28  “Sɨ gog ouyaena rɨgap ma sobijog bebɨg kɨma bꞌingawa im wanɨm 
aramkenenanj, sɨ wɨn opima dɨnder kɨma bꞌasowa akatenindam dɨde 
bebɨg urowatenindam yɨrkokar okatam. Sɨ wɨn komkesa tuyɨm Kor 
pɨlwa, Kon toko wa wɨram rakainɨn. 29 Ɨ wɨn ɨna bebɨg yurowata rɨnte re 
Kon wa pɨlɨnd yoramitenyɨn wa yɨrkokar okawam, dɨde wɨn bꞌauyaena 
tuwenyɨt Kor pɨlke, mop nokɨp Kon re wɨngawɨnga ke nony kɨma muske 
wɨmena rɨga en dɨde Kolenggyam gou wa bꞌamnena rɨga en. Sɨ waina 
wɨngawɨngap ɨta yɨrkokar okasi dɨde ket wɨn ɨta wɨram odarya Kor 
pɨlɨnd. 30 Mop nokɨp wɨn rɨrɨr im ɨtemb bebɨg sam kɨma okatenam rɨnte re 
Kon wa pɨlɨnd yoramitenyɨn yɨrkokar okawam, dɨde Ken yɨmta undokam 
nya re ma bebɨg e.”

Yesu re Yonggyam e Ju Rɨga Waina Wɨram dɨde Yɨr Opmitena Bibɨrɨm 
(Mak 2:23‑28; Luk 6:1‑5)

12  1 Ɨ onggɨt wɨnɨnd Yesu wit sopapu yuru nata yikonj Ju rɨga waina 
wɨram dɨde yɨr opmitena bibɨrɨnd. Ajɨ Tina bꞌauyaena rɨga re 

owoupa na wekenonj, sɨ ton kea ket bꞌatomto wit kolkak utouka dɨde ket 
kɨp auto. 2  Ɨ re Parisai rɨgap ɨtemb mɨle yɨr yongo, ton Yesund yomno da, 
“Nangga pae Moina bꞌauyaena rɨgap onggɨtyam mɨle yomnɨki rɨnte re ma 
yiyag e omnɨkam meraina wɨram dɨde yɨr opmitena bibɨrɨnd?” 3  Ɨ Yesu ten 
mɨra amninonj da, “Ma ke wɨn yɨna peba yogenkonda onggɨt yɨtkak gatab 
rɨna re Dawid Mosemna gog yɨt yerbekonj, re ton dɨde ton kɨma meni 
rɨga owoupand wekenonj? 4 Sɨ rɨdede na ton bꞌɨgaronj Godɨmna yɨnamet 
wa? Ɨ rɨdede na ton yɨna sana awinonj rɨna re tinɨm dɨde ton kɨma meni 
rɨga towanɨm gog na yɨbnonj owowɨm, ajɨ yɨna sɨ rɨga wa nena ma owou? 
5 Ɨ kwa yɨna sɨ rɨgap sɨ amnɨkenenanj yɨnametɨnd ita Ju rɨga waina 
wɨram dɨde yɨr opmitena bibɨr weanjweanj, sɨ odede mɨle kaemb ton 
Ju rɨga waina wɨram dɨde yɨr opmitena bibɨr gog yerbekenenyi. Ajɨ ton 
makwa opima bꞌinjawa yokatenyi. Sɨ rɨka wɨn ma wumɨr im onggɨtyam 
yɨtkak Mosemna gog wɨngɨrɨnd? 6  Sɨ Kon wen wumɨr ramninɨn da rɨgap 
yɨnamet e ukoi yomnenyi ajɨ ɨta yete yɨbɨm dɨkɨnd, Tonta ukoijog. 7 Sɨ ra 
wɨn wumɨr okasya onggɨtyam yɨtkak isɨpkita ɨt re da, ‘Kon singi en kear 
mɨle ajɨ ma singi en sɨ bꞌangga,’ wɨn ma rako bꞌinjawa kesa rɨga negɨr ma 

bꞌɨsagɨkand oramka eyenindam. 8  Mop nokɨp Rɨgamna Bꞌɨga re Ju rɨga 
waina wɨram dɨde yɨr opmitena bibɨrɨm Yonggyam e.”

Yesu Yɨm Bꞌɨkɨki Rɨga Yɨsakendonj 
(Mak 3:1‑6; Luk 6:6‑11)

9 Ɨ Yesu ɨtemb pɨpmet yɨraronj dɨde ket bꞌɨgaronj onggɨt Parisai rɨga waina 
yɨr opmitenapu met wa. 10 Ɨ demb de kea yɨpa yɨm bꞌɨkɨki kopa rɨga yɨbnonj. 
Sɨ Parisai rɨgap Yesund yɨgekito da, “Rɨka rɨrɨrkɨpjog e meraina wɨram dɨde 
yɨr opmitena bibɨrɨnd kopa rɨga ɨsakendam?” nokɨm da ɨdenat ton Yesum 
rɨl odarai Tin kot wa oramitam. 11 Seg Yesu ket ten amninonj da, “Sɨ ra wa 
wɨngɨrɨnd yɨpa rɨgam yɨpa mamoi ɨbnau dɨde ra ɨtemb mamoi tunykis kip 
wa meraina wɨram dɨde yɨr opmitena bibɨrɨnd, sɨ rɨngma, ma ɨta onggɨt rɨgat 
ɨtemb mamoi oblas kip ke? 12  Sɨ rɨga re ma sobijog ukoijog gasa e ajɨ mamoi 
re ma ukoi gasa e. Ajɨ rada wɨn opima mamoi bꞌogɨl amnɨkenenindam 
meraina wɨram dɨde yɨr opmitena bibɨrɨnd, sɨ onggɨt paemb rɨga bꞌogɨl 
omnena mɨle re rɨrɨrkɨpjog e onggɨt bibɨrɨnd.” 13 Seg re ket Yesu ɨtemb yɨm 
bꞌɨkɨki rɨgand yomnonj da, “Moina yɨm bꞌɨtnɨke!” Sɨ ɨtemb rɨga ket tina yɨm 
bꞌɨtnɨkonj dɨde ket ɨtemb tina yɨm kupkakupka bꞌɨsakendonj ɨja na ɨt re yɨpa 
tab yɨm re dɨde. 14 Ajɨ Parisai rɨgap ket opekto dɨde ket gɨlgɨl yɨtnono aento 
ɨsamkam da, “Rɨdede nya kae Yesund onganju.”

Yesu re Godɨmna Obagendi Wɨko Rɨga e
15 Ajɨ re Yesu towaina ɨsamka gatab wumɨr awonj, Ton ket kea onggɨt 

pɨpmet ke ewaikitonj. Sɨ jogjog rɨga bobop kea Tin yɨmta yundoko ɨ Ton 
ket komkesa kopa rɨga esakenjinonj towaina kopa ke. 16  Ɨ Yesu ten nonony 
amninonj, nokɨm da ɨdenat ton maka Tin pɨtapɨta omnenyi rɨga wa pɨlwa. 
17 Sɨ nangga pena Yesu odede nonony amninonj re nok mana da ɨdenat 
bageyam Isayamna tugɨm ke opureni yɨtkak rɨrɨrkɨp omɨny, ɨt re da,
 18 “Yɨr de, ɨtemb Koina Wɨko Rɨga yena re Kon yobagendond,

ɨ yena re Kon singi yiyenyɨn, ɨ ya pɨlwa e re Kon gar sam aenyɨn.
Ɨ Kon ɨta Koina Wɨngawɨnga oramisɨn Ti pɨlɨnd,

sɨ Ton ɨta Koina bꞌɨsagɨka mɨle pɨtapɨta omneny komkesa Koina 
obagɨki kesa rɨga wa pɨlwa.

 19 Ɨ Ton ma ɨta yɨt bꞌugwatena ikeny dem,
ɨ dɨde ma ɨta unena ikeny dem,

sɨ makwa ɨta yete Tina ukoi yɨt pɨam tutkundeny dem sobea nata.
 20 Ɨ Ton ma ɨta negɨr omɨny yɨpa bꞌɨkɨnti buskak,

ɨ Ton ma ɨta osowɨk yɨpa ngɨndngɨnd wul dɨmɨl,
ngɨrpu ra Ton towa pɨlɨnd bꞌɨsagɨka mɨle omnɨk
dɨde ket danda kɨma teyeniny yɨrkokar pɨpmet wa.

 21 Ɨ komkesa God ma obagɨki kesa rɨgap warɨm bꞌogɨl ɨsma 
oramitenyi ra Tina nyɨwɨm pɨlnate.”

Yesu dɨde Beeljebul 
(Mak 3:20‑30; Luk 11:14‑23; 12:10)

22  Ɨ onggɨt wɨnɨnd rɨgap yɨpa negɨr wɨngawɨnga ke okati yɨrdɨdɨ dɨde 
yɨt kesa rɨga iyo Yesum pɨlwa, sɨ Yesu ket tin yɨsakendonj. Sɨ ket ɨtemb yɨt 
kesa rɨgat yɨt apureninonj dɨde yɨr bꞌɨskenonj. 23 Seg komkesa rɨga bobop 
kea kɨd kesa aento odede yɨt kɨma da, “Rɨngma, ma ɨtemb rɨga Yonggyam 
Dawidɨmna Bꞌɨga e?” 24 Ajɨ re Parisai rɨgap onggɨtyam yɨt utkundo, ton 
endento da, “Ɨtemb rɨga ma Godɨmna danda kaim negɨr wɨngawɨnga 
eaukeniny ajɨ negɨr wɨngawɨnga waina mopyam Beeljebulɨmna danda kaim.”

25 Sɨ re Yesu towaina nonyɨk bꞌamdena wumɨr awonj, Ton ket ten amninonj 
da, “Ra yɨpa kantrind rɨga towalenggyam bꞌitpouranj gangga bꞌakalendam, 
ɨtemb kantri ɨta negɨr tainy. Ɨ kwa ra yɨpa kantri wɨngɨrɨnd o yɨpa bꞌubɨgawar 
wɨngɨrɨnd rɨga towalenggyam bꞌitpouranj, ɨtemb kantri o bꞌubɨgawar 
towaina wɨmena re ɨta negɨr tawɨk. 26 Ɨ ra Satanamna kantrind, Satana Ti 
wɨrand negɨr wɨngawɨnga teaukeniny, ɨ towalenggyam bꞌitpouranj gangga 
bꞌakalendam, ɨtemb tina kantri ma rɨrɨr e tonyis, ajɨ ma pɨn e negɨr tainy. 
27 Ɨ wɨn apurenindam da Kon Beeljebulɨmna danda kena negɨr wɨngawɨnga 
eaukeninyɨn. Sɨ daka wainajog rɨga wa wɨngɨrɨnd nɨnda rɨga, ton yaina 
danda kaim eaukenenanj? Godɨmna danda kaim. Sɨ onggɨt mop paimemb 
ton ket taukanj ra wanɨm bꞌɨsagɨka rɨga im onggɨt waina negɨr opurena 
gatab. 28 Ajɨ ra Kon negɨr wɨngawɨnga teaukeninyɨn Godɨmna Wɨngawɨnga 
ke, sɨ God ma pumb tungg re kemb wa pɨlɨnd au. 29 O kwa rɨdede yɨpa 
rɨgat rɨrɨr e yɨpa danda rɨgamna met wa bꞌaturɨk dɨde tina gasa yurowam 
ke temjiny, ra maka ra ton naska ɨtemb danda rɨgand ɨjobɨk? Ajɨ naska ton 
bꞌogla danda rɨgand ɨjobɨk ɨ yɨmta kae ton ket yurowam ke temjiny tina gasa 
komkesa leamog im re wekeny tina metɨnd. Sɨ Koda re odede wɨp nya kae 
negɨr wɨngawɨngamna mopyam danda kesa yomnɨkenenyɨn ɨ ɨngkaimemb 
Kon ket negɨr wɨngawɨnga eaukeneninyɨn rɨga wa pɨlke. 30 Ɨ yet ra maka Kon 
kɨma tainy, ton re Koina geja rɨga tab nate yɨbɨm. Ɨ kwa yet ra maka Kon 
kɨma yɨpand bꞌeomkena ikeny, ton re wetaweta omnɨka rɨga e. 31 Sɨ onggɨt 
paemb Kon wen tamninyɨn da God ɨta komkesa negɨr mɨle dɨde Godɨnd 
ɨsadrena mɨle awɨr tamnɨkiny. Ajɨ God ma opima Yɨnayɨna Wɨngawɨngand 
ɨsadrena mɨle awɨr tamnɨkiny. 32  Ɨ kwa yet ra Rɨgamna Bꞌɨgand negɨr yɨt ke 
omɨny, God opima ti onggɨtyam negɨr mɨle awɨr omnainy dem. Ajɨ yet ra 
Yɨnayɨna Wɨngawɨngand ɨsadreny, God makwa ɨta ti onggɨtyam negɨr mɨle 
awɨr omnau dem yu wɨnɨnd dɨde kwa warɨ.

Wul Nangg dɨde Tina Kɨp 
(Luk 6:43‑45)

33  “Ɨ wɨn wul nangg bꞌogɨl yomnɨka, sɨ ɨngkaemb tina kɨp ɨta bꞌogɨl 
tainy. O wɨn wul nangg negɨr yomnɨka, sɨ tina wulkɨp ɨta negɨr tainy. 

Mop nokɨp wul nangg ongwatam re tina ɨjagendi kɨp kae. 34 Wɨn re 
negɨr guda kɨma gɨrem im, sɨ wɨn re negɨrjog nony menamena kɨma 
im wekenyɨt, ɨ kwa wɨn makwa rɨrɨr im opurenam bꞌogɨl yɨtkak. Mop 
nokɨp nanggamog nony menamena im re rɨga waina garɨnd yɨndangɨr 
wekeny, ton ɨnsima tugɨm ke apurenanj. 35 Sɨ bꞌogɨl rɨgat bꞌogɨljog gasa 
angapeneniny. Ɨ ɨngkaemb ton ket bꞌogɨl mɨle pɨta wa apendeniny. Ɨ negɨr 
rɨgat daka tina ongapi negɨr gasam pɨlke negɨr mɨle pɨta wa apendeniny. 
36  Ɨ Kon wen wumɨr tamninyɨn da ra bꞌɨsagɨka bibɨr ik dem, yɨpayɨpa 
rɨgap opima bꞌagenaya tuweny dem Godɨm wɨpɨnd mɨra okatam towaina 
komkesa opureni yɨtkak gatab rɨnsim re yu ton kɨp kesa opurena eyenanj. 
37 Mop nokɨp rada moina bꞌagenai yɨtkak re negɨr kesa dɨmdɨmjog e, 
sɨ God ɨta negɨr kesa dɨmdɨmjog rɨga nyɨ motkau dem, ɨ rada moina 
bꞌagenai yɨtkak re negɨrjog e, sɨ Ton ɨta negɨr ma bꞌɨsagɨka motkau dem.”

Ju Rɨga waina Ɨgekita Kɨd kesa kɨma Danda Wɨko Omnɨkam 
(Mak 8:11‑12; Luk 11:29‑32)

38  Ɨ onggɨt wɨnɨnd Ju rɨga waina gog ouyaena rɨga dɨde Parisai rɨga 
wɨngɨrɨnd nɨnda rɨgap Yesund yomno da, “Ouyaena rɨga! Sɨn singi 
im mor pɨlke kɨd kesa kɨma danda wɨko yɨr ongong.” 39 Sɨ Yesu ten 
esmonggainonj da, “Rɨga yepim re yu negɨrjog mɨle ɨ gigɨr dɨde yɨgyɨg 
bꞌiyena mɨle kɨma wekenyɨt onggɨt gowukoyɨnd! Wɨn nɨgekenya kɨd 
kesa kɨma danda wɨko omnɨkam, ajɨ Kon kɨd kesa kɨma danda wɨko wa 
takainyɨn ra ɨna nena e rɨna re bageyam Yonam pɨlɨnd aukonj. 40 Sɨ Yona 
ukoijog kabum kom borand yɨbnonj re nowa bibɨr dɨde nowa sɨwɨny kɨma 
na. Sɨ onggɨt paemb Rɨgamna Bꞌɨga todaka odede yɨpa wɨp e gou borand 
ɨbɨm dem nowa bibɨr dɨde nowa sɨwɨny kɨma. 41 Ɨ ra bꞌɨsagɨka wɨn ik dem, 
Ninebe rɨgap opima yɨpand gɨlgɨl towɨnkanj dem wɨn kɨma yepim re yu 
wekenyɨt onggɨt gowukoyɨnd, ɨ ton opima yɨr ungata rɨga taukanj dem 
wanɨm negɨr ma bꞌɨsagɨka okatam. Mop nokɨp re Yona God ma bage yɨt 
pɨtapɨta yomnenonj, Ninebe rɨgap kea towaina negɨr mɨle ke engento 
Godɨm pɨlwa, ajɨ ɨta yɨpa rɨga yɨbɨm dɨkɨnd, Ton re ukoijog e ajɨ Yona re 
sobijog e. Ajɨ wɨn makaima Tina opurena ke engenjindam waina negɨr 
mɨle ke. 42  Ɨ ra bꞌɨsagɨka wɨn ik dem, bargubo gatab ke kwin ɨta yɨpand 
gɨlgɨl towɨnyis dem wɨn kɨma yepim re yu wekenyɨt onggɨt gowukoyɨnd, 
ɨ ton ɨta yɨr ungata rɨga tainy dem wanɨm negɨr ma bꞌɨsagɨka okatam. 
Mop nokɨp naskand ton tikonj re ma wuswus kantri kena Solomonɨmna 
bꞌogɨl multekɨp ke yɨtkak utkundam, ajɨ ɨta yɨpa rɨga yɨbɨm dɨkɨnd, Ton 
re ukoijog e ajɨ Solomon re sobijog e. Ajɨ wɨn makaima Tina yɨtkak singi 
eyenindam utkundam.

43 “Ɨ ra negɨr wɨngawɨnga topenj yɨpa rɨgam pɨlke, ton ket bꞌugumarena 
ikeny nyɨ kesa pɨpmet nata dɨde oraka iyeny wɨram wɨmenam pɨpmet, 
ajɨ makwa ɨta odar. 44 Sɨ ton ket yindeny da, ‘Kon kwa ama tɨtenjɨn koina 

met wa rɨna re kon yɨraren.’ Ɨ ra ton tɨtenj, ton met odar ra met tɨb kesa e ɨ 
bꞌobogɨl ɨsagɨki e ɨ dɨde bꞌobogɨl gasa ongonjeni im. 45 Sɨ ton ket yikeny dɨde 
arondeniny nɨnda seben (7) negɨr wɨngawɨnga yepim re ukoi kana negɨr 
mɨlend wekeny ti pɨlke, ɨ ket ton kɨma yɨpand bꞌɨgarkanj ɨ dɨde dea de wɨmena 
wuweny. Sɨ onggɨt rɨgamna kikitumpu wa wɨmena re ma ɨja e ɨt re naskand re 
dɨde, ajɨ ɨtemb re ket negɨrjog e yɨbɨm. Sɨ odede yɨpa wɨp mɨle ɨta kwa tawɨk 
wa pɨlɨnd yepim re yu wɨn negɨrjog mɨle kɨma wekenyɨt onggɨt gowukoyɨnd.”

Yesumna Mog dɨde Yɨngganwar 
(Mak 3:31‑35; Luk 8:19‑21)

46 Ɨ re Yesu dɨdea rɨga bobo wa pɨlwa yɨt omnenand yɨbnonj, Ti mog 
dɨde Ti yɨngganwar met bau ke owɨnki wekenonj dɨde oraka yiyeno Tin yɨt 
omnenam. 47 Sɨ yɨpa rɨgat Yesund wumɨr yomnonj da, “Yɨr de, Mor mog dɨde 
Mor yɨngganwar opima owɨnki wekeny bau wa ɨ oraka e miyenyi Men yɨt 
omnenam.” 48 Ajɨ Yesu tin yɨsmonggawonj yet re Tin wumɨr yomnonj da, “Yeto 
Kor mog, ɨ yepim Kor yɨngganwar?” 49 Seg Ton ket Tina bꞌauyaena rɨga pumam 
etmulisinonj dɨde ket yindonj da, “Yɨr de, opimemb opi Kor mog dɨde Kor 
yɨngganwar. 50 Mop nokɨp yet ra mɨle omnɨka teyeniny Kor Bꞌu ma singind yete 
re yɨbɨm pumb tungg wa, ton re Kor yɨnggan e, Kor ngɨmɨr o dɨde Kor mog o.”

Tuny Ɨgmarka Rɨga gatab Tendam Yɨt 
(Mak 4:1‑9; Luk 8:4‑8)

13  1 Ɨ ɨtaemb onggɨt bibɨrɨnd Yesu onggɨt met ke opendonj dɨde ket omitonj 
sɨpa yurund. 2 Ɨ ket jogjog rɨga bobo auka wuwenonj Ti pɨlwa, ɨ onggɨt 

mop penaemb Ton ket yɨpa gɨga wa angitonj dɨde ket omitonj, ajɨ komkesa rɨga 
bobo re sɨpa gate nat owɨnki wekenonj. 3 Sɨ Yesu towa jogjog yɨt usenenainonj re 
tendam yɨt kena, sɨ Ton yɨpa yusekonj da, “Yɨr, yɨpa wala rɨga tuny ɨgmarkam 
yikonj sopapu wa. 4 Ɨ re ton tuny egmarkinonj, nɨnda tuny ɨsokto nyawɨnd, 
ɨngkek ket ngena tuwonj, ɨ ket komkesa auto. 5 Ɨ kwa nɨnda tuny ɨsokto gɨmo 
gou nat rɨkɨnd re ma jog gou wekenonj. Ɨ odenja wanaka ɨkkɨto, mop nokɨp 
gou re bab tum nat wekenonj ɨ dɨde tunyɨp kea wanakana pemb yokato. 6 Ajɨ 
re ket lomkongga ɨlitonj, sɨ nangg kea yarɨmyarɨm aukɨto, mop nokɨp ap re ma 
rɨrɨr na gɨmo bora wa bꞌɨgaram. 7 Ɨ kwa nɨnda tuny ɨsokto wanjametɨnd. Seg ket 
wanja wanakana owɨnkɨto, ɨ ket kea nangg ekangɨnto. 8 Ɨ kwa nɨnda tuny ɨsokto 
bꞌogɨl sal gowɨnd. Seg ton ket ɨkkɨto, ɨ ket ton kɨp aukɨto, nɨnda re andred (100) 
kɨp, ɨ nɨnda re siksti (60) kɨp, ɨ kwa nɨnda tuny re teti (30) kɨp. 9 Yete re man 
wɨngawɨnga ke yɨpya kɨma, man utkunde!”

Tendam Yɨt Usenenam Mop 
(Mak 4:10‑12; Luk 8:9‑10)

10 Ɨ bꞌauyaena rɨga tuwonj Yesum pɨlwa dɨde ket Tin yɨgekito da, 
“Nangga pae man tendam yɨt ke rɨga wa yɨt usenenainyɨt?” 11 Sɨ Yesu ten 

esmonggainonj da, “God kea jɨ pumb tungg gatab wɨgawɨga yɨt wumɨr 
akainonj wanɨm nony aukam, ajɨ God towa maka wumɨr akainonj. 12  Mop 
nokɨp yet ra onggɨtyam Koina yɨtkak wumɨr okateny, God opima kwa 
ti bꞌusaya yɨtkak gatab wumɨr ogoniny, sɨ ti ukoijog wumɨr im ɨbnainy. 
Ajɨ yet ra maka okateny, God ɨta awɨr omnau nangga mog wumɨr e ton 
yowam. 13  Sɨ onggɨt mop paemb Kon tendam yɨt ke ten amneninyɨn da,

‘Ton yɨr ke yɨr ongong reyeninem ajɨ goro ton wɨngawɨnga ke yɨr 
ranginem,
ɨ kwa ton yɨpya ke rutkundeninem ajɨ goro ton wɨngawɨnga ke 

rutkundeninem dɨde goro wɨngawɨnga ke nony raukinem.’
14 Sɨ yu ɨtemb bageyam Isayamna yɨtkak kea rɨrɨrkɨp auka yikeny gar ke 
utkunda kesa rɨga wa pɨlɨnd, ɨt re yɨtkak da,

‘Wɨn Godɨmna ara tutkundenindam, ajɨ goro wɨngawɨnga ke nony 
taukindam,
ɨ kwa wɨn usausapyam yɨr ongong teyenindam, ajɨ goro gar ke 

takatenindam.
 15 Mop nokɨp opimemb rɨga waina gar sɨbɨb ke ɨkangɨndi im wekeny,

ɨ towaina yɨpya bora re ɨdokijog im wekeny,
ɨ towaina yɨrkɨp re osmantijog im wekeny.

Ra maka ra, ke ton wɨngawɨnga ke yɨr ongong reyeninem towaina 
yɨrkɨp ke,
ɨ ke ton wɨngawɨnga ke rutkundeninem towaina yɨpya ke,
ɨ ke ton wɨngawɨnga ke nony raukinem towaina garɨnd

dɨde ket ke ton rengenjinem Kor pɨlwa
ɨ dɨde ket ke Kon ten resakenjinɨn.’

16  Ajɨ waina yɨrkɨp re bꞌogɨl omni im, mop nokɨp opimemb yɨrkɨp opima 
wɨngawɨnga ke yɨr ongong eyenanj. Ɨ kwa waina yɨpya re bꞌogɨl omni im, 
mop nokɨp opimemb yɨpya opima wɨngawɨnga ke yɨtkak utkundenanj. 
17 Mop nokɨp Kon ɨmɨnjog wen wumɨr tamninyɨn da naskand jogjog 
bageyam dɨde negɨr kesa dɨmdɨmjog rɨgap singi na aukenento yɨr 
ongongɨm nangga im re wɨn yɨr ongong eyenindam, ajɨ ton maka yɨr 
ongong eyento. Ɨ kwa ton singi aukenento utkundam nangga im re wɨn 
utkundena eyenindam, ajɨ ton maka utkundenento.

Tuny Ɨgmarka Rɨga gatab Tendam Yɨt Isɨpkena 
(Mak 4:13‑20; Luk 8:11‑15)

18  “Sɨ onggɨt paemb wɨn ket utkundena nangga ma onggɨt tuny 
ɨgmarka rɨga gatab tendam yɨtɨt isɨpkis. 19 Sɨ ɨntemb jɨ isɨpkita rɨna re 
tuny ɨgmarkɨto nyawɨnd. Sɨ yete re pumb tungg gatab yɨtkak utkundeny 
ajɨ maka ra ton nony tawɨk, sɨ negɨrjogyam Satana ik dɨde ɨsamburiny 
nanggamog yɨtkak na re tina garɨnd wekeny. 20 Ɨ opi re jɨ gɨmo gowɨnd 
ɨsokto re ɨntemb jɨ rɨga yisɨpkis yete re God ma bage yɨt utkundeny dɨde 

Matayo 13  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



35

odenja ket ɨtemb yɨtkak sam kɨma yokateny. 21 Ajɨ ton makaya ngor 
wa ap bꞌamka yikeny onggɨt God ma yɨtkakɨm pɨlɨnd ajɨ ton sobijogjog 
gangga nate ɨtemb yɨtkak gar ke yokateny. Ajɨ daka ra God ma yɨtkak 
map negɨr ma bꞌatonkena mɨle ɨ bebɨg dɨde bꞌɨsadrena mɨle pɨta taukanj, 
ton odenja e ket sap totenj dɨde ket ɨtemb God ma yɨtkak ɨrar. 22  Ɨ opi 
re jɨ wanjametɨnd ɨsokto re ɨntemb jɨ rɨga yisɨpkis yete re God ma bage 
yɨt utkundeny, ajɨ ti gowukoi yɨrkokar singind ukoijog nony menamena 
amnɨkeneniny, ɨ jogjog gasa singind bꞌanygɨnena sam yokateny, ɨ dɨde 
kwa nɨnda gowukoi gasa wa singi aukeneny tina garɨnd. Sɨ tonsimemb 
God ma yɨtkak yɨkangɨndenyi. Sɨ onggɨt paemb ket maka God ma yɨtkak 
kɨp ɨjagɨk ti pɨlɨnd. 23  Ɨ opi re jɨ bꞌogɨl sal gowɨnd ɨsokto re ɨntemb jɨ rɨga 
yisɨpkis yete re God ma bage yɨt utkundeny dɨde ket nony awɨk. Sɨ onggɨt 
paemb ket God ma yɨtkak kɨp ɨjagɨk ti pɨlɨnd, yɨpa re andred (100) kɨp, ɨ 
yɨpa re siksti (60) kɨp, ɨ dɨde yɨpa re teti (30) kɨp.”

Sopapund Ngɨi gatab Tendam Yɨt
24 Ɨ Yesu ket kwa yɨpa tendam yɨt towa usekawonj da, “Sɨ pumb tungg 

re yɨpa wɨp e odede rɨga kɨma yet re bꞌogɨl tuny ɨtot eyeninonj tina 
sopapund. 25 Ɨ re komkesa rɨga yutungand wekenonj, yɨpa ti geja rɨga 
ikonj de sopapu wa dɨde ket ngɨi ɨtot eyeninonj onggɨt ɨti tuny ganggand, 
seg ton ket dea ta yikonj. 26  Ɨ onggɨt wɨnɨnd re ket tuny pok ɨkkɨto dɨde 
ket kɨp kɨma aukɨto, sɨ todaka kea ngɨi ɨkkɨto dɨde purag aukɨto. 27 Sɨ 
onggɨt yonggyamɨmna wɨko rɨgap tuwonj ti pɨlwa dɨde ket yɨgekito da, 
‘Yonggyam! Ma man pop bꞌogɨl tuny nena na ɨtot eyeninot moina sopapu 
wa? Sɨ rɨngkaimta daka ngɨi wuweny?’ 28  Sɨ ton esmonggainonj da, 
‘Geja rɨgat odede mɨle yomnɨkonj.’ Ɨ tina wɨko rɨgap ket tin yɨgekito da, 
‘Sɨ man singi et sɨn demb de wuyɨn sopapu wa dɨde ket opimemb ngɨi 
turomkindam?’ 29 Ɨ todaka esmonggainonj da, ‘Ka, goro. Mop nokɨp ra 
wɨn ngɨi turomkindam, ke wɨn yɨpand owou nangg ngɨi kɨma uromka 
eyenina dor. 30 Sɨ nangga ma jɨ toko nɨmognɨmog gɨlgɨl rowɨnkine 
ngɨrpu ra erngoka wɨn okas. Ɨ ra erngoka wɨn ik, Kon toko erngoka 
rɨga wumɨr ramninɨn dem da, “Naska wɨn ngɨi na turomkindam dɨde 
supsup tamnɨkindam wul wa imbrɨkam. Ajɨ onggɨt kak kaemb wɨn ket 
owoukɨp bobo tamnɨkindam dɨde ket koina owou ongapapu met bꞌɨga wa 
taramkindam”.’ ”

Mastad Tuny gatab Tendam Yɨt 
(Mak 4:30‑32; Luk 13:18‑19)

31 Ɨ Yesu ket kwa yɨpa tendam yɨt towa usekawonj da, “Sɨ pumb tungg 
re yɨpa wɨp e odede mastad tuny kɨma rɨna re yɨpa rɨgat yokatonj dɨde 
ket yɨtlitonj tina ɨngkind. 32  Sɨ mastad tuny re tina sopapu wɨngɨrɨnd 
sobijogjog kɨp na yɨbnonj komkesa tuny wa pɨlke. Ajɨ re nangg ɨnɨka 

yikonj, ɨtemb mastad nangg ket ukoijog aukonj komkesa nangg wɨngɨrɨnd 
onggɨt sopapund. Sɨ ket wul pɨla onyitonj dɨde ket pumbɨnd ngena 
wuwenonj, ngɨrpu ton ket onggɨt wul bɨa kumb nata towaina met 
orangka eyento.”

Yist gatab Tendam Yɨt 
(Luk 13:20‑21)

33  Ɨ Ton ket kwa yɨpa tendam yɨt towa usekawonj da, “Sɨ pumb tungg 
re yɨpa wɨp e odede yist kɨma rɨna re yɨpa konggat yokatonj dɨde ket yɨpa 
ukoi baiko plawa kɨma yɨimɨkonj dampam, ngɨrpu kupkakupka dampa 
yɨnɨkonj dɨde yudburenonj.”

Yesu Tendam Yɨt nena Engaeninonj 
(Mak 4:33‑34)

34 Sɨ Yesu opimemb komkesa yɨtkak usenena eyenawainonj rɨga bobo 
wa re tendam yɨt kena, ajɨ makwa ke Ton towa usenenainonj tendam 
kesa. 35 Sɨ nangga pena Yesu odede tendam yɨt nena ke amneninonj re 
nok mana da ɨdenat yɨpa bageyamɨmna opureni yɨtkak rɨrɨrkɨp tainy, ɨt re 
da,

“Kon ɨta Koina tugɨm ɨpangenjɨn tendam yɨt opurenam,
ɨ Kon opima gasa pɨta wa tapekinyɨn rɨnsim re onggɨt gowukoi 

otomapu ke wumɨr kesa egurki wekeneny.”

Yesumna Isɨpkita Sopapund Ngɨi gatab Tendam Yɨt
36 Ɨ re Yesu yɨt usenena seg awonj, Ton ket rɨga bobo erarinonj dɨde 

ket yikonj met wa. Ɨ Tina bꞌauyaena rɨga tuwonj Ti pɨlwa dɨde ket yomno 
da, “Be man sowa yisɨpkene sopapund ngɨi gatab tendam yɨt!” 37 Sɨ Yesu 
esmonggainonj da, “Rɨga yet re bꞌogɨl tuny egmarkinonj re Rɨgamna 
Bꞌɨgat. 38  Ɨ sopapu re gowukoi e, ɨ opimemb bꞌogɨl tuny re pumb tunggɨmna 
bꞌɨgawar im. Ajɨ ngɨi re negɨrjog rɨga Satanamna bꞌɨgawar im. 39 Ɨ ɨtemb 
geja rɨga yet re ngɨi ɨtot eyeninonj re Negɨr Wɨngawɨnga Satanate. Ɨ kwa 
erngoka wɨn re gowukoi kikitum bꞌɨsagɨka wɨn e, dɨde erngoka rɨga re God 
ma aneru im. 40 Sɨ opi re erngoka wɨnɨnd wɨko rɨgap ngɨi uromka eyento 
dɨde ket wul wa embrɨkto. Sɨ ɨja imemb jɨ mɨle taukanj dem gowukoi 
kikitum bꞌɨsagɨka wɨnɨnd. 41 Sɨ onggɨt wɨnɨnd Rɨgamna Bꞌɨgat opima Tina 
aneru tetmɨkeniny dem Tina pumb tungg wa rɨnte re Ton wɨp yomneny 
onggɨt gowukoyɨnd, ɨ ket onggɨt anerup onggɨt Tina pumb tungg ke odede 
rɨga im ɨtkoka teyenanj dem yepim re rɨga negɨr mɨle omnɨkam amnenanj 
dɨde negɨrjog mɨle omnɨka eyenanj. 42  Seg anerup ket ten teskokanj dem 
de ukoi wul dɨmɨl kɨma kap wa. Sɨ opimemb rɨga re amimemb de yii kamil 
bꞌiyowa tuweny dem, dɨde kopa bꞌangnena kɨma or bꞌɨinɨka tuweny dem. 
43 Ajɨ onggɨt wɨnɨnd daka negɨr kesa dɨmdɨmjog rɨga wui dem de towa Bꞌu 

God ma pumb tungg wa, dɨde ket bꞌatnyoratenanj dem lomkongga re dɨde. 
Sɨ yete re man wɨngawɨnga ke yɨpya kɨma, man utkunde!

Bꞌogɨljog Ongapi Gasa dɨde Ngɨndngɨnd Timtim Jag gatab Tendam Yɨt
44 “Ɨ pumb tungg re yɨpa wɨp e odede bꞌogɨljog ongapi gasa kɨma rɨna 

re yɨpa sopapund gou bora wa eungiti yɨbnonj. Sɨ re yɨpa rɨgat ɨtemb 
bꞌogɨljog gasa yodaronj, sɨ ton kea kwa yeungitonj gou bora wa dɨde ket 
sam kɨma yikonj tina met wa. Seg ton ket tina komkesa gasa asogɨkinonj 
dɨde ket onggɨt osogi wulkɨp ke ɨtemb gou kɨpol yokatonj.

45 “Ɨ kwa pumb tungg re yɨpa wɨp e odede gasa osoga rɨga kɨma yet re 
bꞌogɨl ngɨndngɨnd timtim jag oraka eyeninonj imdam. 46  Sɨ re ton yɨpa 
ukoijog mɨra kɨma bꞌogɨljog ngɨndngɨnd timtim jag yodaronj, ton ket 
yikonj tina met wa dɨde ket tina komkesa gasa asogɨkinonj. Seg ton ket 
onggɨt osogi wulkɨp ke ɨtemb bꞌogɨljog ngɨndngɨnd timtim jag yokatonj.

Gɨr gatab Tendam Yɨt
47 “Ɨ kwa bꞌusaya pumb tungg re yɨpa wɨp e odede gɨr kɨma rɨna re 

rɨgap sɨpa wa bꞌɨsko dɨde ket komkesa bꞌengabenga wɨp kabum emjinonj. 
48  Sɨ re ɨtemb gɨr yɨndangɨr awonj, kabum wɨko rɨgap ket ɨtemb gɨr 
yɨrgɨnato sɨpa gate wa dɨde ket omnɨkto. Seg re ton ɨsagɨka eyento, ton 
kea bꞌogɨlyam kabum yɨpa ga wa egarkɨto ajɨ negɨryam kabum dea ta 
eskokto. 49 Ɨ ɨja imemb jɨ mɨle taukanj dem gowukoi kikitum bꞌɨsagɨka 
wɨnɨnd. Sɨ Godɨmna aneru opima tui dem onggɨt gowukoi wa dɨde 
ket negɨr kesa dɨmdɨmjog rɨga wa wɨngɨr ke negɨrjog rɨga wetaweta 
tamnɨkanj dem. 50 Seg anerup ket ten teskokanj dem de ukoi wul dɨmɨl 
kɨma kap wa. Sɨ opimemb rɨga amimemb de yii kamil bꞌiyowa tuweny 
dem, dɨde kopa bꞌangnena kɨma or bꞌɨinɨka tuweny dem.”

Sisɨl dɨde Kesam Ɨmɨnjog Yɨtkak gatab Tendam Yɨt
51 “Sɨ Yesu Tina bꞌauyaena rɨga egekisinonj da, ‘Sɨ ke wɨn nony 

aukindam onggɨtyam komkesa yɨtkak gatab?’ ” Ɨ ton ket yɨsmonggawo da 
“Owɨ.” 52  Ɨ Ton ket ten amninonj da, “Sɨ onggɨt paemb komkesa God ma 
gog ouyaena rɨga yepiya re Kor pɨlke bꞌauyaena wuwenonj pumb tunggɨm 
wɨko omnɨkam, ton re odede met yonggyam pɨla rɨga im yet ra tina 
bꞌogɨljog gasa ongapapu kok ke sisɨl gasa dɨde kesam gasa tapekiny rɨga 
wa ogonam. Sɨ ton opima Godɨmna yɨna peba ke sisɨl ɨmɨnjog yɨtkak dɨde 
kesam ɨmɨnjog yɨtkak apekanj rɨga wa ogonam.”

Tinajog Tungg Rɨgap Yesund Yɨsayo 
(Mak 6:1‑6; Luk 4:16‑30)

53  Ɨ re Yesu onggɨtyam komkesa tendam yɨt usenena seg awonj, Ton ket 
onggɨt pɨpmet ke ewaikitonj. 54 Ɨ Ton ket yikonj Tinajog tungg wa, dɨde 

e 14:1 Dɨkɨnd king Erod re Erod Antipate yete re ukoyam king Erodɨmna bꞌɨga. Ton ti bꞌuɨm 
pɨlke akatonj Galili eriya dɨde Peraya eriya wɨp iyenam. 

ket rɨga ouyaena eyeninonj towaina yɨr opmitenapu metɨnd. Ɨ onggɨt 
wɨnɨnd opimemb rɨga kɨd kesa na aena wuwenonj dɨde ket endento da, 
“Rɨngkaim onggɨt rɨgat odede bꞌogɨl multekɨp dɨde odede kɨd kesa kɨma 
danda emjinonj? 55 Ma ɨtemb rɨga met oranga rɨgamna bꞌɨga e? Ma ma 
Mariyato Ti mog? Ɨ ma ma Ti yɨngganwar im Yakobo, Yosep, Simon, 
dɨde Yudas? 56  Ma ma komkesa Tina ngɨmɨrwar ɨndamima men kɨma 
wekeny? Sɨ onggɨt paemb rɨngkaim onggɨt rɨgat onggɨtyam komkesa gasa 
emjinonj?” 57 Sɨ ɨngkenaemb ket rɨgap Yesund ɨsnawa kesa yomneno. Sɨ 
ket Yesu ten amninonj da, “Rɨgap Godɨmna bageyam ɨta yɨsnaenenyi 
komkesa gatab nata, ajɨ tinajog tungg rɨgap dɨde tinajog metam rɨgap ma 
ɨta tin yɨsnaenenyi”. 58  Sɨ Ton demb de maka jogjog kɨd kesa kɨma danda 
wɨko amnɨkinonj, nokɨp rɨgap maka Tin gar ke utkunda ke yokato.

Baptiso Yoanɨmna Uj gatab Yɨt 
(Mak 6:14‑29; Luk 9:7‑9)

14  1 Ɨ onggɨt wɨnɨnd king Erod e kea Yesum gatab yɨdɨr utkundonj. 2  Sɨ 
ton tina wɨko rɨga amninonj da, “Ɨtemb Rɨga re Baptiso Yoante. 

Sɨ ɨtemb rɨga Yoan kea uj ke utnyitonj. Sɨ onggɨt mop paemb Yoanɨmna 
kɨd kesa kɨma dandate wɨko omnɨka yiyeny ɨtemb rɨga Yesum pɨlɨnd.” 
3‑4 Sɨ ɨtemb jɨ yɨt rɨja na re naskand Baptiso Yoan uj awonj. Sɨ re king 
Erod ti yɨnggan Pilipɨmna kongga Erodiyand wokatonj ti konggam, sɨ 
Yoan king Erodɨnd yomnenonj da, “Ɨtemb re ma bꞌogɨl mɨle emb jɨ, man 
ɨtomb kongga mor konggam womnyɨt.” Sɨ onggɨt penaemb ket king Erod 
Yoanɨnd yɨmɨnd yusunatonj dɨde yɨjobɨkonj ɨ ket sɨbɨbmet wa yoramitonj 
ti kongga Erodiyand nony bꞌogɨl omnam. 5 Ɨ king Erod singi na Yoanɨnd 
ongandam, ajɨ ton rɨga bobo na moga uwajinonj. Mop nokɨp
rɨgap Yoanɨnd yɨpa bageyam kena yogenaeneno. 6  Ɨ re king Erodɨmna 
ukendipu bibɨr awonj, Erodiyamna ngɨmngai bꞌɨga ger omarkonj 
ɨngauki rɨga wa wɨpɨnd. Sɨ tina omarkat Erodɨnd ma sobijog na samɨm 
yomnonj. 7 Ngɨrpu ket king Erod ɨtomb ngɨmngayɨm danda kɨma tɨrɨr yɨt 
wopulitawonj da, “Kon ɨta motkaen nangga mana ra man nɨtgekisɨt.” 8  Ɨ 
ɨtomb ngɨmngai ti mogɨmna yɨt ɨtai rɨrɨr nat Erodɨnd yɨgekitonj da, “Be 
man kor otade nokae Baptiso Yoanɨmna moptekɨp yɨpa pleto kumbɨnd!” 
9 Seg king Erod ma sobijog na gar bebɨg awonj. Ajɨ ton ma rɨrɨr na 
awonj ngɨmngai ma bꞌarkita bꞌɨsayam, nokɨp ton naskand ke danda 
kɨma tɨrɨr yɨt wokawonj dɨde kwa tina ɨngauki rɨga yɨr map yepiya re 
diyamdiyampund wekenonj. Sɨ ton kea bꞌingawa yoramitonj Yoanɨmna 
moptekɨp ngɨmngayɨm okawam. 10 Ɨ ton ket tina yɨr ɨpka geja rɨga 
yɨtmɨkitonj dɨde ɨtemb geja rɨgat Yoanɨnd mop yependonj sɨbɨbmetɨnd. 

11 Seg ket ton Yoanɨmna moptekɨp iyonj pleto kumbɨnd dɨde ket ɨtomb 
ngɨmngai bꞌɨgam wokawonj. Ɨ ngɨmngayɨt daka ket yiyonj ti mogɨm 
pɨlwa. 12  Sɨ Yoanɨmna bꞌauyaena rɨgap ket Yoanɨmna ujgɨm yopo dɨde ket 
yurowato, ngɨrpu ket gop wa yeungito. Seg ket ton wuwonj Yesum pɨlwa 
dɨde ket Tin wumɨr yomno Yoanɨmna uj gatab.

Yesu Paib Tausɨn (5,000) Rɨga Angeninonj 
(Mak 6:30‑44; Luk 9:10‑17; Yoan 6:1‑14)

13  Ɨ re Yesu Yoanɨm gatab yɨt utkundonj, sɨ Ton gɨga nya Tinta yikonj 
dea ta yɨpa wul kesa tungg gatab wa. Ɨ daka re rɨga bobop utkundeno 
Tina menon gatab, ton kea towaina taun erarento dɨde ket gɨl nya Tin 
yɨmta undoka yiyo 14 Ɨ re Yesu gɨga ke opendonj, Ton kea ukoi rɨga bobo 
yɨr anginonj. Ɨ Ton ten gar ke kear amninonj. Sɨ Ton kea ket kopa rɨga 
esakenjinonj. 15 Ɨ re ket sɨ imoka ikonj, bꞌauyaena rɨga Yesum pɨlwa 
tuwonj dɨde ket Tin yomno da, “Ɨtemb tungg re wul kesa tungg e, dɨde 
bibɨr wɨn re kea awɨr ainy. Sɨ man rɨga bobo etmɨkenine, nokɨm da ɨdenat 
ton tuweny nɨnda tungg nata dɨde ket towanɨm owou imda teyenanj.” 
16  Ajɨ Yesu ten esmonggainonj da, “Ton ma ɨta menon okasi. Sɨ wɨnpiya 
towa owou agoninam.” 17 Ajɨ ton mɨra yomno da, “Sowa ɨnsima dɨkɨnd 
paib (5) sana nganja dɨde nɨmog kabum nena wekeny.” 18  Seg Yesu ten 
amninonj da, “Opimemb owou teyinam Kor pɨlwa!” 19 Ɨ Yesu rɨga bobo 
engainonj tɨb kumbɨnd omitam diyam awowɨm. Seg ket Yesu opimemb 
paib (5) sana nganja dɨde nɨmog kabum akasinonj, ɨ ket wub pumb wa 
yɨr yikenonj dɨde ket Godɨnd sɨteket yɨt yomnonj. Ngɨrpu Ton ket sana 
nganja epkɨkinonj ɨ ket Tina bꞌauyaena rɨga wa pɨlwa agoninonj. Seg ket 
bꞌauyaena rɨgap rɨga bobo wa ogona eyento. 20 Ɨ ton komkesa rɨga diyam 
auto dɨde kea ngor aukɨto. Seg ket bꞌauyaena rɨgap rɨga wa pɨlke owou 
komb akatto dɨde aramkɨto watɨnd, ngɨrpu twelp (12) wat yɨndangɨr 
aukɨto. 21 Komkesa yepiya re rɨgajog diyam aukɨto re ama rɨka paib tausɨn 
(5,000) na. Ajɨ kongga dɨde bꞌɨga maka agenkɨto.

Yesu Sɨpa Nyɨ Tumɨnd Yikonj 
(Mak 6:45‑56; Yoan 6:15‑21)

22  Seg ket odenja Yesu Tina bꞌauyaena rɨga engainonj gɨga wa 
angurkam dɨde naskanaska menonɨm sɨpa yɨpa tab wa. Ɨ onggɨt ganggand 
re Tina bꞌauyaena rɨgap gɨga wa angurkɨto menonɨm tab wa, Yesu ket 
Tilenggyam rɨga bobo wetaweta amnɨkinonj. 23  Ɨ re Yesu rɨga bobo 
wetaweta omnɨka seg amninonj, Ton yiwatonj yɨpa sukak wa Tinta yɨr 
opmitam. Sɨ re sɨ yimokonj, Yesu adea de Tinta yɨbnonj. 24 Ajɨ gɨga re kea 
gɨl ke ma wus na yɨbnonj ɨ sɨpa wurop gɨga ma sobijog na oskandena yiyo 
dɨde rɨb daka gɨga wɨpwɨp na yikenonj. 25 Ɨ ket ɨspara momtand, sɨwɨny 
tri (3) ɨ siks (6) kɨlok ganggand, Yesu pɨs nya towa pɨlwa yikonj sɨpa 

nyɨ tumɨnd. 26  Ajɨ re ton bꞌauyaena rɨgap Tin yɨr yongo Tina menonɨnd 
sɨpa nyɨ tumɨnd, ton ukoijog moga na aukɨto dɨde endento da, “Ɨtemb re 
kobɨr e.” Sɨ ton kea moga map bꞌokta irere aukɨto. 27 Ajɨ odenja Yesu ten 
amninonj da, “Kɨd seoseo ainam! Konten, goro moga tainam!” 28  Sɨ Petro 
Yesund yomnonj da, “Yonggyam! Rada Mantet, ken ningae menonɨm Mor 
pɨlwa nyɨ tumɨnd.” 29 Ɨ Yesu yomnonj da “Metkɨm!” Ɨ ket Petro gɨga ke 
opendonj sɨpa nyɨ wa dɨde pɨs nya nyɨ tumɨnd yikonj Yesum pɨlwa. 30 Ajɨ 
re Petro ukoi danda kɨma rɨb yɨr iyonj, ton kea moga awonj dɨde ket nyɨ 
bora wa sisɨl ɨtwa yikonj. Sɨ ton ket bꞌokta ara yikenonj da, “Yonggyam! 
Yɨm nokae, nopende!” 31 Sɨ odenja ket Yesu yɨm bꞌɨtnɨkonj dɨde ket tin 
yemoratonj. Seg ket tin yomnonj da, “Utkunda kesa rɨga! Nangga pae 
man maka gar ke utkunda ke nokasɨt da Kon rɨrɨr en men ingawam nyɨ 
tumɨnd menonɨm.” 32  Ɨ re ton gɨga wa angitonda, sɨ rɨb daka kea ket 
mumakesa awonj. 33  Seg yepiya re wekenonj onggɨt gɨga kumbɨnd, ton ket 
Yesund kumsos yemko odede yɨt kɨma da, “Ɨmɨnjog e, Man re Godɨmna 
Bꞌɨga et.”

34 Ɨ re ton ɨjendo sɨpa tab wa, ton ket gɨl ɨpkɨto de Genesaret gou 
wa. 35 Ɨ re ket onggɨt tunggam rɨgap Yesund yongwato, ton kea ket yɨt 
etmɨkento komkesa tungg nata onggɨt eriya wɨngɨrɨnd. Seg ket rɨgap 
komkesa negɨr kopa kɨma rɨga eyento Yesum pɨlwa. 36  Ɨ ton ket Yesund 
erkena yiyeno, nokɨm da ɨdenat kopa rɨgap Tina kobɨrgɨm petɨr esopaya 
iyenyi. Ɨ komkesa rɨga yepiya re yesopayo, ton kea ket bꞌogɨl aukɨto.

Ju Rɨga Waina Kesam Dad ke Bꞌɨsateni Mɨle 
(Mak 7:1‑13)

15  1 Ɨ onggɨt wɨnɨnd Parisai rɨga dɨde Ju rɨga waina gog ouyaena 
rɨga Yesum pɨlwa tuwonj Yerusalem taun ke dɨde ket yɨgekito da, 

2  “Nangga paim Moina bꞌauyaena rɨgap elda rɨga waina dad ke bꞌɨsateni 
mɨle erbeka eyenanj? Mop nokɨp opi re ton owou awenenanj, ton ma 
opima naska yɨm bꞌɨsekenenanj.” 3  Sɨ Yesu ket ten mɨra amninonj da, “Sɨ 
wɨdaka nangga pae God ma bꞌingawa yɨt yerbekenenya waina dad ke 
bꞌɨsateni mɨle yɨmta undoka map? 4 Mop nokɨp God yindonj da, ‘Mor bꞌu 
ake mor mog esnae,’ ɨ kwa yindonj da, ‘Yet ra bꞌuɨm pɨlwa o mogɨm pɨlwa 
negɨr yɨt opulis, ton ɨta ɨmɨnjog uj ondrɨki ɨbɨm.’ 5 Ajɨ wɨn dad ke bꞌɨsateni 
yɨt ke endenindam da, ‘Yɨpa rɨgat bꞌogla ti bꞌuɨm pɨlwa o ti mogɨm pɨlwa 
indeny da, “Kon pop men gasa wulpok momnɨkenenyɨn, ajɨ kon ma ɨta 
motkaen ajɨ God ma okaen.” ’ 6  Ɨ ra ton odede mɨle omnɨk, ton rɨrɨr e ti 
bꞌund ɨsnawa kesa omnɨkeneny ɨ ti mogɨnd ɨsnawa kesa tomnɨkeneny. 
Sɨ wɨn odede waina dad ke bꞌɨsateni mɨle kae God ma yɨtkak awɨr 
yomnɨkenenya. 7 Wɨn, gɨm ke bꞌogɨl ajɨ ngor wa negɨr mɨle rɨga, bageyam 
Isaya ɨmɨnjog bꞌogɨl bage yɨt na yopulitonj wa gatab da,
 8 ‘Onggɨt rɨgap Ken nɨsnaenenyi towaina tugɨm nena kae,

ajɨ towaina nony menamena re ma wus nasim Kor pɨlke wekeny.
 9 Ɨ ra ton God ma yɨt tauyaenenanj,

ton rɨga waina omnɨki gog kaim rɨga auyaenenanj.
Sɨ onggɨt paemb ton jabakɨpɨnd nony kesa kana im dɨde mogjɨ kesa 

im Kor pɨlwa yɨr opmitenenanj.’ ”

Rɨga Kɨlkɨl Omnɨka Gasa gatab Yɨt 
(Mak 7:14‑23)

10 Ɨ seg ket Yesu rɨga bobo ara yemokonj dɨde ten amninonj da, “Wɨn 
nutkunda! Ɨ wumɨr yokata! 11 Makwa ɨta yɨpa gasat rɨgand kɨl kɨma 
omɨny rɨnte re bau ke yik rɨgam tu bora wa, ajɨ onggɨt gasate rɨnte re 
rɨgam tu bora ke opek, sɨ tontemb jɨ onggɨt rɨgand kɨl kɨma yomnɨk.” 
12  Ɨ odedend ket daka bꞌauyaena rɨga Yesum pɨlwa tuwonj dɨde ket Tin 
yomno da, “Ke Man wumɨr aet da re Parisai rɨgap onggɨtyam Moina 
yɨt utkundenyi, ton kea komliu aukanj Mor gatab.” 13  Ajɨ Yesu ten 
esmonggainonj da, “Kor Bꞌu yete re pumb tungg wa yɨbɨm, Ton opima 
ap kɨma turomkiny dem komkesa wul nangg rɨna re Ton maka esinonj. 
14 Yebɨkau, waken! Opimemb rɨga re yɨrdɨdɨ rɨga im ajɨ ton kwa yɨrdɨdɨ 
rɨga im wang eyenanj. Sɨ ra yɨrdɨdɨ rɨgat yɨrdɨdɨ rɨgand wang yii, ton 
osiya nɨmognɨmog kip wa tɨglansya.” 15 Ɨ ket Petro Yesund yɨgekitonj 
da, “Be man sowa yisɨpkene onggɨtyam tendam yɨt.” 16  Ajɨ Yesu todaka 
egekisinonj da, “Ma wɨdaka makaima ngai wumɨr aukindam? 17 Ma wɨn 
ma wumɨr im da komkesa gasa rɨnsim re bau ke wui de tu bora wa, ton 
opima wui de kom bora wa, ɨ daka ket ton bau wa topekanj de sobijog 
met wa bꞌɨskokam. 18  Ajɨ gasa rɨnsim re opekanj tugɨm ke, ton re kɨd 
kaim wuweny, tonpimemb jɨ onggɨt rɨgand kɨl kɨma yomnɨki. 19 Mop 
nokɨp kɨd ke re odede mɨle im wuweny, opi re negɨrjog nonyɨk bꞌamdena 
mɨle, onganda mɨle, gigɨr dɨde yɨgyɨg bꞌiyena mɨle, negɨr bꞌiyena mɨle, 
yurowam mɨle, rɨga gatab yɨr ungati kesa bꞌanygɨnena yɨt useka mɨle ɨ 
dɨde ɨsadrena mɨle. 20 Sɨ odede mɨlepimemb rɨga kɨl kɨma amnɨkenenanj, 
ajɨ bꞌɨseka mɨle omni kesa yɨm ke owowɨm re ma opima rɨga kɨl kɨma 
tamnɨkiny.”

Yɨpa Kanaan Tunggam Konggamna Gar ke Utkunda gatab Yɨt 
(Mak 7:24‑30)

21 Ɨ re Yesu ɨtemb pɨpmet yɨraronj, Ton ket yiwatonj Tiro ake Sidon 
eriya wa. 22  Seg yɨpa Kanaan tunggam kongga tikonj onggɨt eriya ke 
dɨde ket bꞌokta obailitonj da, “Yonggyam, Dawidɨm Bꞌɨga! Kear nomne‑o! 
Koina ngɨmngai bꞌɨga negɨr wɨngawɨnga ke okati o wɨbɨm dɨde negɨrjog 
wɨn nato wɨbɨm.” 23  Ajɨ Yesu makwa yɨt wɨsmonggawonj. Sɨ Tina 
bꞌauyaena rɨga tuwonj dɨde ket iror ɨpka yiyo da, “Man wanaka tina 
singi wundwatae, dɨde ket tɨtmɨkisɨt, nokɨp ton ɨta obairena tik mera 

f 15:26 Onggɨt wɨnɨnd Ju rɨgap God ma obagɨki kesa rɨga gatab yɨt amnɨkenento da, “Wɨn 
ma Abraam ma bꞌɨga im ajɨ wɨn ɨja im jɨ kɨl kɨma yongg re dɨde.” 

yɨmtayɨmta.” 24 Seg Yesu esmonggainonj da, “God nɨtmɨkitonj re Israel 
rɨga wɨngɨrɨnd bꞌedamkuri mamoi wa pɨlwa nena mana.” 25 Ajɨ ɨtomb 
kongga tikonj Yesum pɨlwa dɨde ket kumsos bꞌamkonj Ti pɨlwa odede yɨt 
kɨma da, “Yonggyam! Yɨm nokae!” 26  Ajɨ Yesu wɨsmonggawonj da, “Ɨtemb 
re ma bꞌogɨl mɨle e bꞌɨga waina sana ɨsatam dɨde yongg wa bꞌɨskokam.” f 
27 Ajɨ daka konggat Yesund yomnonj da, “Ɨmɨnjog e, Yonggyam! Ajɨ 
yonggɨp sobijogsobijog sana kɨb awenenanj rɨnsim re yongg bꞌuwamɨp 
towa yongg wa eskokaenenanj owoupu kasa kumb ke.” 28  Seg Yesu 
ket ɨtomb konggand womnonj da, “Kongga! Moina gar ke utkunda re 
ma sobijog danda e. Sɨ moina singi rɨrɨrɨnd rawɨk!” Ngɨrpu ket ɨtomb 
konggamna ngɨmngai bꞌɨga onggɨt wɨnjogɨnd bꞌɨsakendonj.

Yesu Jogjog Kopa Rɨga Esakenjinonj
29 Ɨ Yesu onggɨt pɨpmet ke ewaikitonj dɨde ket yikonj Galili sɨpa yuru 

nata. Ɨ ɨngkenaemb Ton ket sukak wa yikonj dɨde ket ademb de omitonj. 
30 Ɨ jogjog rɨga bobop ton kɨma eyento gomgom rɨga, yɨrdɨdɨ rɨga, pɨs 
bꞌɨkɨki rɨga, yɨpya dumdum rɨga, ɨ dɨde kwa jogjog kopa rɨga, dɨde ket 
Yesum pɨlwa tuwonj. Ɨ re ket ton opimemb kopa rɨga oramka eyento 
Yesum wus wa, sɨ Ton kea ket ten esakenjinonj. 31 Ɨ yɨt kesa rɨgap yɨt 
apurento, ɨ pɨs bꞌɨkɨki rɨgap bꞌobogɨl pɨs bꞌamdena wuwenonj, ɨ gomgom 
rɨgap menon yokateno, ɨ dɨde yɨrdɨdɨ rɨgap yɨr bꞌɨskena wuwenonj. Sɨ 
komkesa rɨga yepiya re wekenonj dɨkɨnd, ton kea yɨr angto opimemb 
komkesa mɨle. Seg ton ket ma sobijog na kɨd kesa aento dɨde ket Israel 
rɨga waina God esourena yiyeno.

Yesu Powa Tausɨn (4,000) Rɨga Angeninonj 
(Mak 8:1‑10)

32  Ɨ Yesu Tina bꞌauyaena rɨga ara emokinonj dɨde ket ten amninonj 
da, “Kon rɨga bobo im kear amninyɨn, nokɨp ke nowa bibɨr im Kon kɨma 
wekeny, sɨ kea towa awɨr im kwa nangga im owowɨm ebnainy. Kon 
ma singi en ten owoupa ɨtmɨkitam. Nokɨp rada Kon ten tetmɨkeninyɨn 
owoupa kɨma, nyawɨnd ke owoupat kak ɨjga reyin.” 33  Seg Tina bꞌauyaena 
rɨgap Tin yomno da, “Sɨ rɨngkaim men odede pɨs owou tadarkindam 
onggɨt wul kesa tunggɨnd odede rɨga bobo ngor omnɨkam?” 34 Ɨ Yesu 
ket ten arkisinonj da, “Leamog sana nganja im wɨn awamindam?” Ɨ ton 
mɨra yomno da, “Seben (7) nganja im dɨde nɨnda sobijog kabum.” 35 Ɨ 
ket Yesu rɨga bobo engainonj omitam gowɨnd. 36  Seg ket Ton opimemb 
seben (7) sana nganja dɨde nɨnda kabum akasinonj dɨde Godɨnd sɨteket 
yɨt yomnonj, ngɨrpu epkɨkinonj dɨde Tina bꞌauyaena rɨga wa agoninonj 

g 15:39 Nɨnda Grik peband da “Magdala”. h 16:6 Yist re plawa ɨnɨka gasa e. Ɨ rɨgap yist 
yoramitenenyi bred ogna ma. 

rɨga wa yingg iyenam. Ɨ ket bꞌauyaena rɨgap onggɨt rɨga bobo wa yingg 
eyenauto. 37 Sɨ komkesa rɨgap auto dɨde ton kea ket ngor aukɨto. Seg re 
bꞌauyaena rɨgap rɨga wa pɨlke sana komb dɨde kabum komb akatto, seben 
(7) ukoi ga na komb owou ke yɨndangɨr amnɨto. 38  Ɨ komkesa rɨgajog 
yepiya re diyam auto re powa tausɨn (4,000) na. Ajɨ kongga dɨde bꞌɨga 
maka agenkɨto. 39 Ɨ re Yesu rɨga bobo wetaweta amnɨkinonj, Ton ket gɨga 
wa angitonj dɨde ket yikonj de Magadan g eriya wa.

Ju Rɨga Waina Ɨgekita Kɨd kesa kɨma Danda Wɨko Omnɨkam 
(Mak 8:11‑13; Luk 12:54‑56)

16  1 Ɨ Parisai rɨga dɨde Sadukai rɨga tuwonj Yesum pɨlwa dɨde ket 
singi aukɨto Tin otonkenam. Sɨ ton ket Tin

yɨgekeno towa ouyawam kɨd kesa kɨma danda wɨko rɨnte ra God ɨmjas da 
Ton re Godɨm pɨlkae. 2  Ajɨ Yesu ten mɨra amninonj da, “Ɨ ra sɨmana lom 
ipanjɨka yik, wɨn tendenindam da, ‘Mep wub bꞌogɨljog e ɨbɨm, nokɨp wub 
kus re mog e.’ 3  Ɨ daka sɨtawarɨnd wɨn tendenindam da, ‘Yu ɨta piro ik, 
nokɨp wub re kea kuskus dɨde timtim e awɨk.’ Sɨ ra wɨn wubɨnd gasa yɨr 
ongong teyenindam, wɨn ɨta naska kana wumɨr okatenya da wub rɨdede 
wɨp e ɨbɨm. Ajɨ nangga paim wɨn maka naska kana wumɨr yokatenya 
wɨn ongwatenam mɨle gatab da rɨdede wɨp wɨn e ik? 4 Sɨ rɨga yepim re 
yu negɨrjog mɨle ɨ gigɨr dɨde yɨgyɨg bꞌiyena mɨle kɨma wekenyɨt onggɨt 
gowukoyɨnd, wɨn nɨgekenya kɨd kesa kɨma danda wɨko omnɨkam, ajɨ Kon 
kɨd kesa kɨma danda wɨko wa takainyɨn ra ɨna nena e rɨna re bageyam 
Yonam pɨlɨnd aukonj.” Ɨ ket yɨt seg ke Yesu opimemb rɨga erarinonj dɨde 
ket yiwatonj.

Parisai Rɨga dɨde Sadukai Rɨga Waina Yist 
(Mak 8:14‑21)

5 Ɨ re Yesu Tina bꞌauyaena rɨga kɨma sɨpa ɨjendo de yɨpa tab wa, 
bꞌauyaena rɨgap nony bꞌedatto nɨnda owou iyoyɨm. 6  Ɨ Yesu ten nonony 
amninonj da, “Wɨn nony kɨma tekenyɨt! Dɨde wɨn yɨr kɨma tekenyɨt 
Parisai rɨga ake Sadukai rɨga waina yistɨm!” h 7 Ajɨ bꞌauyaena rɨgap maka 
wumɨr aukɨto Yesu ma yɨt mop. Sɨ ton towalenggyam bꞌarkena wuwenonj 
da, “Ton nok pae odede yinj nokɨp men maka owou teyindam.” 8  Sɨ 
Yesu kea towaina bꞌarkena gatab wumɨr awonj, ɨ ket ten amninonj da, 
“Utkunda kesa rɨga! Nangga mim wɨn bꞌarkena wuwenyɨt wa wɨngɨrɨnd 
da wa owou awɨr im? 9 Makaima wɨn wumɨr aindam nangga ma Kon 
nindenyɨn? Ma wɨn ma opima nonyɨnd eyenindam da re Kon paib (5) 
sana nganja ke paib tausɨn (5,000) rɨga angeninond, sɨ wɨn owou komb ke 

  Matayo 15 ,  16

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



44

 

i 16:16 Keriso engenda yɨtkak da “God ma Gaya ke Eauki Rɨga”. Ɨ Ju rɨgap Kerisond yɨr 
yungaeneno, nokɨp Ton ɨta Israel kantri bꞌogɨl omɨny dem. 

leamog wat na yɨndangɨr amnɨktondam? 10 Ɨ kwa wɨn ma opima nonyɨnd 
eyenindam da re Kon seben (7) sana nganja ke powa tausɨn (4,000) 
rɨga angeninond, sɨ wɨn owou komb ke leamog ukoi ga na yɨndangɨr 
amnɨktondam? 11 Rɨdede paim wɨn maka nony aukindam da Kon ma 
owou gatab mim wen nonony amneninyɨn? Ajɨ wɨn yɨr kɨma tekenyɨt 
Parisai rɨga ake Sadukai rɨga waina yist pɨla ouyaena gatab.” 12  Sɨ 
Yesumna onggɨt opurena kena Tina bꞌauyaena rɨgap nony aukɨto da Ton 
ma owou gatab mana nonony nomneniny ajɨ Parisai rɨga ake Sadukai rɨga 
waina ouyaena gatab mana.

Petromna Gar ke Utkunda gatab Bꞌagenaya Yɨt 
(Mak 8:27‑30; Luk 9:18‑21)

13 Ɨ re Yesu ikonj de Kaisareya Pilipo eriya wa, Ton Tina bꞌauyaena rɨga 
arkisinonj da, “Yena rɨgap yomnɨkenenyi da yete Rɨgamna Bꞌɨga?” 14 Sɨ 
ton mɨra yomno da, “Nɨnda rɨgap endenenanj da Man Baptiso Yoantet, ɨ 
nɨndap da Man Eliyatet, ɨ kwa nɨndap da Man Yeremiyatet o yɨpa God ma 
bageyamtet kesam yɨna peba wɨngɨrɨnd.” 15 Seg Yesu ten kwa arkisinonj da, 
“Ajɨ wɨdaka rɨngmim? Wɨn yena yomnɨkenenya da yeten Kon?” 16 Petro mɨra 
yomnonj da, “Man re Kerisotet i yete re yilo Godɨmna Bꞌɨga.” 17 Sɨ Yesu Petrond 
yɨsmonggawonj da, “Yonamna bꞌɨga Simon, man re bꞌogɨl omni rɨga et. Mop 
nokɨp ma gɨm ke rɨgate yete re mɨ dɨde kus kɨma yɨbɨm onggɨt gowukoyɨnd, 
tonte mor wumɨr pɨtapɨta momnau onggɨtyam gar ke utkunda gatab, ajɨ Kor 
Bꞌute yete re yɨbɨm de pumb tungg wa. 18 Ɨ Kon kwa men wumɨr motɨnyɨn da 
Man re Petrotet. Ɨ man kea bꞌagenayet da Kon re Kerisoten. Sɨ ɨtemb moina 
opuliti re kɨla pɨla danda kɨma met orangapu pɨpmet e. Ɨ Kon onggɨt kɨla 
kumb nate Koina sosi orangen dem, sɨ ujɨmna dandap rɨnsim re uj rɨga waina 
tunggɨnd wekeny, ton makwa rɨrɨr e ɨtemb sosi gou wa omnenyi dem. 19 Sɨ 
Kon pumb tunggɨmna ki motkainyɨn rɨnte re God wɨp yomneny, ɨ nanggamog 
na ra man ɨjobɨket onggɨt gowukoyɨnd, sɨ ɨta ɨjobɨki ɨbɨm dem de pumb tungg 
wa, ɨ nanggamog na ra man ɨtreket onggɨt gowukoyɨnd, sɨ ɨta ɨtreki ɨbɨm dem 
de pumb tungg wa.” 20 Seg Yesu ket bꞌauyaena rɨga yɨt etainonj da, “Goro yena 
wumɨr omnena da, ‘Kon re Kerisoten.’ ”

Yesu Naska Kana Tina Bꞌɨdgotnena dɨde Uj gatab Yopurenonj 
(Mak 8:31–9:1; Luk 9:22‑27)

21 Ɨ onggɨt kak ke Yesu omandemb yiyata kɨma bꞌatomonj Tina bꞌauyaena 
rɨga wa odede yɨt pɨtapɨta omnenam da, “Kon bꞌogla nekɨn Yerusalem taun 
wa dɨde jogjog bꞌɨdgotnena takasinyɨn dem Ju rɨga waina elda rɨga wa pɨlke, 
ɨ yɨna mopyam sɨ rɨga wa pɨlke, ɨ dɨde Ju rɨga waina gog ouyaena rɨga wa 

pɨlke. Ɨ ton Ken notnganji dem dɨde Kon ɨta tutnyisɨn dem nowam bibɨrɨnd.” 
22  Ɨ Petro ket Yesund yɨu wa yiyonj dɨde ket odede samany yɨt yiyowonj da, 
“Yonggyam! Toko God kear mamɨn! Goro odede mɨle mor pɨlɨnd rawɨk!” 23 Sɨ 
ket Yesu Petrom pɨlwa wɨp ɨtaingitonj dɨde ket yomnonj da, “Satana, ewaikite 
Kor pɨlke! Man re bꞌuwombenapu rɨga e aet Kornɨm. Mop nokɨp man ma ɨta 
nonyɨk bꞌamdena mekenyɨt Godɨmna singi mɨle omnɨkam ajɨ man rɨgaina 
singi mɨle omnɨka ma.” 24 Seg ket Yesu Tina bꞌauyaena rɨga amninonj da, 
“Yet ra man singi taet Ken yɨmta undokam, man bꞌogla naska moina singi 
komkesa terarkinyɨt. Ɨ kwa man bꞌogla komkesa bebɨg takasinyɨt Godɨm 
wɨkond ngɨrpu moina uj wul bꞌagbagɨnd, dɨde ket Ken yɨmta nutundoket. 
25 Mop nokɨp yet ra tilenggyam tina yɨrkokar yɨrgong omnɨka iyeny, ton ɨta 
tina onggɨtyam yɨrkokar dadal edamkis dem. Ɨ daka yet ra tina yɨrkokar 
edamkis Kor map, ton ɨta tina onggɨtyam yɨrkokar dadal okas dem. 26 Ɨ ra 
man komkesa gowukoi mornɨm okasɨt ɨ dɨde onggɨt gowukoi map moina 
yɨrkokar edamkisɨt dem, sɨ nangga bꞌogɨl e man yɨr onget onggɨt gowukoi 
okati ke? O, nangga gasa kɨma e man igerkenyɨt moina yɨrkokar? 27 Mop 
nokɨp Rɨgamna Bꞌɨga ɨta ik dem Ti Bꞌuɨmna bꞌogɨl ɨnyomarena kɨma dɨde 
Tina aneru kɨma, ɨ onggɨt wɨn natemb dem ket Ton rɨga yɨpayɨpa wa mɨra 
tagoniny dem towaina wɨko omnɨki rɨrɨrɨnd. 28 Ɨ Kon ɨmɨnjog wen tamninyɨn 
da yepim re wɨn owɨnki wekenyɨt dɨkɨnd, wa wɨngɨrɨnd nɨnda rɨgap makwa 
opima uj taukanj, ngɨrpu ra ton Rɨgamna Bꞌɨgand yɨr iyi dem menonɨnd Tina 
pumb tungg wɨp omnenapu danda kɨma.”

Yesu ma Bꞌenga Wɨp Ɨnyomarena Yɨpa Dorɨnd 
(Mak 9:2‑13; Luk 9:28‑36)

17  1 Ɨ siks (6) bibɨr kak ke Yesu ara emokinonj Petro, Yakobo, dɨde ti 
yɨnggan Yoan, ɨ ten nena eyinonj de

yɨpa ukoi dor kumb wa. 2  Re ket tentawar wa opekto, Yesu bꞌenga wɨp 
aukonj towa wɨpɨnd. Sɨ Tina wɨp bꞌunyomarenonj re lomkongga pɨla na 
dɨde Tina kobɨrgɨm daka bɨlbɨljog aukonj re ngaya pɨla na. 3 Ɨ odedend 
ket Mose ake Eliya pɨta awonda opimemb bꞌauyaena rɨga wa wɨpɨnd dɨde 
ton Yesu kɨma yɨtnono aenonda. 4 Seg re ket Petro Yesund yomnonj da, 
“Yonggyam! Sɨn otomanti im wekenyɨn dɨkɨnd. Sɨ ra Man singi taet, kon 
nowa wungapu plaimet taranginyɨn dɨkɨnd, yɨpa Mornɨm, yɨpa Mosem 
ɨ dɨde yɨpa Eliyam.” 5 Ɨ re Petro yɨtnono aenand yɨbnonj, odedend ket 
ɨnyomarena kɨma rɨmɨt ten ekangɨnjinonj, ɨ odedend ket rɨm bora ke ara 
ikonj odede da, “Ɨtemb jɨ Koina Bꞌɨga yena re Kon singi yiyenyɨn dɨde yana 
kɨma e re Kon ma sobijog sam e aenyɨn. Sɨ wɨn Tin yutkundena!” 6 Ɨ re 
bꞌauyaena rɨgap ɨtemb ara utkundo, ton kea as ɨroukɨto dɨde ket ma sobijog 
na moga aukɨto. 7 Ɨ ket Yesu ikonj towa pɨlwa dɨde ket ten asopainonj 
odede yɨt kɨma da, “Utnɨkina! Ɨ goro moga tainam!” 8  Seg re ton pumb wa 
yɨr aukɨto, ton makwa yena yɨr yongo ajɨ Yesu nena na Tinta.

j 17:21 Nɨnda Grik peband da [Makwa ɨta yɨpa nya odede gasa ewaikitam, ajɨ yɨr opmita 
dɨde owou uwabɨka nena kae.] 

9 Seg re ton dor kumb ke paga etaeta tuwonj, nyawɨnd Yesu bꞌauyaena 
rɨga engainonj da, “Goro yena wumɨr tamneninam onggɨt gasa gatab 
rɨna re wɨn yɨr angindam, ngɨrpu ra Rɨgamna Bꞌɨga tutnyis dem uj ke!” 
10 Seg bꞌauyaena rɨgap ket Yesund yerkito da, “Sɨ nangga pae meraina gog 
ouyaena rɨgap apurenanj da, ‘Eliya bꞌogla naska menon okas, ɨ ti kak ke 
Keriso ɨta ik demꞌ?” 11 Ɨ Yesu ket mɨra amninonj da, “Sɨ yena pebat yindeny 
da ra Eliya ik, tonte ket komkesa gasa bꞌobogɨl tangonjeniny. 12  Ajɨ Kon wen 
tamninyɨn da Eliya re kea ikonj, dɨde rɨgap maka tin yongwato ajɨ rɨgap 
kea towaina singi rɨrɨrɨnd komkesa negɨr mɨle amnɨkto ti pɨlɨnd. Ɨ daka 
odede yɨpa wɨp nya kae Rɨgamna Bꞌɨga todaka ɨta onggɨt rɨga wa pɨlke 
bꞌɨdgotnena okateny dem.” 13 Sɨ ɨdenatemb ket bꞌauyaena rɨgap nony aukɨto 
da Ton towa pɨlwa yɨtnono aenonj re Baptiso Yoanɨm gatab na.

Yesu Yɨpa Negɨr Wɨngawɨnga ke Okati Kewar Bꞌɨga Bꞌogɨl Yomnonj 
(Mak 9:14‑29; Luk 9:37‑43a)

14 Ɨ re Yesu yikonj rɨga bobo wa pɨlwa, yɨpa rɨga ikonj Ti pɨlwa dɨde ket kumsos 
bꞌamkonj Ti wɨpɨnd. 15 Seg ton ket yomnonj da, “Yonggyam! Kor bꞌɨgand kear 
yomne! Mop nokɨp ton nony kesa sap otendeny tumol aembɨka kɨma, sɨ ton ma 
sobijog e bꞌɨdgotnena yokateneny. Ɨ ton jogjogpyam bꞌaklandeneny de wul wa 
dɨde daka jogjogpyam unykeneny de nyɨ wa. 16 Sɨ kon ke tin iyɨn Moina bꞌauyaena 
rɨga wa pɨlwa, ajɨ ton ma rɨrɨr na aukanj tin bꞌogɨl omnam.” 17 Seg ket Yesu mɨra 
amninonj da, “Oo, gar ke utkunda kesa dɨde gar eskamki rɨga yepim re yu onggɨt 
gowukoyɨnd wekenyɨt! Rɨdede pɨn e Kon nɨtɨbnyɨn wɨn kɨma? Ɨ rɨdede pɨn e Kon 
musɨk wɨmena okasɨn waina gar ke utkunda kesa mɨle gatab? Bꞌɨga iya dɨkɨnd Kor 
pɨlwa!” 18 Ɨ re ton bꞌɨga iyo Yesum pɨlwa, Ton ket negɨr wɨngawɨngand yingawonj 
opendam. Seg ɨtemb negɨr wɨngawɨnga kea opendonj onggɨt bꞌɨgam pɨlke dɨde 
ket onggɨt wɨnjogɨnd kea ɨtemb bꞌɨga bꞌogɨl awonj. 19 Ɨ ket Yesumna bꞌauyaena 
rɨga Ti pɨlwa tuwonj dɨde ket ton nena wekenonj yɨpa pɨpmetɨnd. Ɨ ɨdenatemb ket 
Tina bꞌauyaena rɨgap yerkito da, “Nangga pena sɨn maka rɨrɨr aindam ɨtemb negɨr 
wɨngawɨnga ewaikitam?” 20 Sɨ Ton ten esmonggainonj da, “Mop nokɨp waina gar 
ke utkunda re ma ukoi e. Sɨ Kon wen ɨmɨnjog tamninyɨn da ra wa odede sobijog 
gar ke utkunda tebnainy mastad tuny re dɨde, sɨ wɨn bꞌogɨl e onggɨt dorɨnd omnya 
da, ‘Man ɨngkekemb bꞌapakate deta dide,’ ɨ ɨtemb dor ɨta bꞌatpakas dor. Sɨ awɨr e 
kwa yɨpa gasa bebɨg tainy wanɨm omnɨkam.” 21 (Awɨr e) j

Yesu Bꞌusaya Tina Uj dɨde Utnyita gatab Yɨt Apureninonj 
(Mak 9:30‑32; Luk 9:43‑45)

22 Ɨ re Yesu dɨde Tina bꞌauyaena rɨga yɨpand bꞌeomto Galili wa, Yesu ten ket 
amninonj da, “Rɨgamna Bꞌɨgand ɨta namb tɨb yii dem de rɨgaina yɨm kumb wa. 

k 17:24 Onggɨt wɨnɨnd Ju rɨgap yɨnamet teks aramkenento re kombkomb Sekel wulkɨp na, ɨ 
ɨtemb wulkɨp re yɨpa rɨrɨrkɨp e powa (4) Drakma wulkɨp kɨma. 

23 Ɨ onggɨt rɨgap ɨta Tin onganji dem, ɨ Ton ɨta tutnyis dem nowam bibɨrɨnd.” Ɨ 
re bꞌauyaena rɨgap Tina yɨt utkundo, ton ket ma sobijog na nony bebɨg aukɨto.

Yɨnamet Teks Oramka gatab Yɨt
24 Ɨ re Yesu dɨde Tina bꞌauyaena rɨga wuwonj de Kaparnaum taun wa, 

yɨnamet teks imda rɨga tuwonj Petrom pɨlwa dɨde ket yɨgekito da, “Ma ma ɨta 
waina Ouyaena Rɨgat yɨnamet teks aramkeneniny?” k 25 Ɨ Petro mɨra amninonj 
da, “Owɨ, Toda ɨta.” Seg re Petro met wa bꞌɨgaronj, Petro re pop Yesund 
wumɨr omnam yomnonj ajɨ Yesu naska nata tin yomnonj da, “Simon! Rɨngma 
man nony aet? Sɨ ya pɨlkaim gowukoi kingɨp nɨnda bꞌengabenga teks imda 
eyenanj? Rɨka towainajog bꞌɨgawar wa pɨlkaim o nɨnda rɨga wa pɨlkaim?” 
26 Sɨ Petro mɨra yomnonj da, “Nɨnda rɨga wa pɨlkaim.” Seg Yesu tin yomnonj 
da, “Sɨ raemb odede, king waina bꞌɨgawarɨp, odede ɨt re Kon re dɨde, bꞌogla 
teks oramki kesa waken. 27 Ajɨ man meke de sɨpa wa dɨde ket kedo bꞌɨtɨsket. 
Ɨ ra naskajog kabum ɨwasɨt dor, man tugɨm uwamket dor, sɨ man ɨta odaret 
dor yɨpa koin wulkɨp. Ɨ man ket meranɨm yiyɨt dor towa pɨlwa teks oramitam, 
nokɨm da ɨdenat men maka ten komliwɨm tamninya.”

Bꞌɨga Sobijog pɨla Rɨga Awowɨm 
(Mak 9:33‑37; Luk 9:46‑48)

18  1 Ɨ onggɨt wɨnɨnd bꞌauyaena rɨga tuwonj Yesum pɨlwa dɨde ket 
yerkito da, “Yete ukoyam pumb tunggɨnd rɨnte re God wɨp 

yomneny?” 2  Ɨ ket Yesu yɨpa bꞌɨga sobijog ara yemokonj dɨde yonyitonj 
towa wɨpɨnd. 3  Seg Ton ket ten amninonj da, “Kon wen ɨmɨnjog tamninyɨn 
da ra wɨn maka ra bꞌetngenjindam dɨde maka ra bꞌɨga sobijog pɨla 
taukindam, wɨn makwa ngai rɨrɨr im bꞌɨgarkam de pumb tungg wa. 4 Sɨ 
onggɨt paemb yet ra tilenggyam gou wa taukeneny odede bꞌɨga sobijog 
pɨla, ɨtemb rɨga re ukoijog rɨga e pumb tunggɨnd. 5 Ɨ dɨde yet ra yɨpa 
odede bꞌɨga sobijogɨnd Kor nyɨ kɨma simesime omɨny rɨnte re wɨp ke 
dɨkɨnd onyiti yɨbɨm, ton Kena simesime nomɨny.

Negɨr Mɨle Omnɨkam Otonkena 
(Mak 9:42‑48; Luk 17:1‑2)

6  “Ɨ ra yɨpa rɨgat odede bꞌɨga sobijog wɨngɨrɨnd yɨpa bꞌɨgand negɨr mɨle 
omnɨkam omɨny yepim re Ken gar ke utkunda ke nokatenyi, ɨtemb re ma 
sobijog bebɨg e tainy tinɨm. Ajɨ ɨtemb jɨ bꞌogɨljog e tinɨm, rako rɨgap tina 
kunakakɨnd ukoi gɨmo danda kɨma yɨjobɨko kai ke dɨde yɨsko ngortodjog 
sɨpa nyɨ bora wa nyɨngor bꞌawamam, sɨ ma rako onggɨt bꞌɨgand negɨr mɨle 
omnɨkam yingawonj. 7 Sɨ God ma sake onggɨt gowukoyɨm pɨlwa komkesa 

l 18:11 Nɨnda Grik peband da [Mop nokɨp Rɨgamna Bꞌɨga ikonj re bꞌedamkuri rɨga wa 
yɨrkokar okawa mana.] 

odede mɨle map rɨnsim re rɨga negɨr mɨle omnɨkam amnɨkenenanj. Odede 
negɨr mɨle omnɨkam otonkena mɨle bꞌogla wowen, ajɨ God ma sake onggɨt 
rɨga wa pɨlwa yepim re odede mɨle eyenanj. 8  Sɨ ra moina yɨpa yɨmɨt o 
moina yɨpa pɨsɨt men negɨr mɨle omnɨkam motɨny, man bꞌogla ɨtemb jɨ 
yɨm o pɨs ɨpenjɨt dɨde ket bꞌɨtɨsket mor pɨlke. Ɨtemb re bꞌogɨljog e mornɨm 
yɨmdudu o pɨsdudu kɨma bꞌɨgaram ngɨrpu kesa yɨrkokar tungg wa. Ajɨ ma 
bꞌogɨl emb jɨ nɨmog yɨm kɨma o nɨmog pɨs kɨma mɨtɨskansi dem de wul 
tungg wa rokate re dadal ngɨrpu kesa wul dɨmɨl yɨmbeneny. 9 Ɨ ra moina 
yɨpa yɨrkɨpɨt negɨr mɨle omnɨkam motɨny, man bꞌogla ɨtkasɨt ɨtemb yɨrkɨp 
dɨde ket bꞌɨtɨsket mor pɨlke. Ɨtemb re bꞌogɨljog e mornɨm yɨpaina yɨrkɨp 
kɨma bꞌɨgaram ngɨrpu kesa yɨrkokar tungg wa. Ajɨ ma bꞌogɨl emb jɨ nɨmog 
yɨrkɨp kɨma mɨtɨskansi dem de wul tungg wa rokate re dadal ngɨrpu kesa 
wul dɨmɨl yɨmbeneny.

Bꞌedamkiti Mamoi gatab Tendam Yɨt 
(Luk 15:3‑7)

10 “Ɨ wɨn yɨr kɨma tekenyɨt da goro wɨn yena ɨrɨnena iyena odede 
bꞌɨga sobijog wɨngɨrɨnd. Mop nokɨp Kon wen wumɨr tamninyɨn da towa 
opima towainajog aneru yepim re wekeny de pumb tungg wa, ton ita 
wɨnɨnd ɨta Kor Bꞌu Godɨnd wɨp yɨr yongenenyi yete re yɨbɨm pumb tungg 
wa. 11 (Awɨr e) l 12  Sɨ rɨngmim wɨn nony aindam? Ra yɨpa rɨgam ɨbnainy 
wan andred (100) mamoi ɨ onggɨt mamoi wɨngɨrɨnd yɨpa bꞌetɨdamkis, 
sɨ ma ton ɨndaima sukakɨnd yiyag tatkulisiny nainti nain (99) mamoi 
dɨde oraka iyeny ɨtemb yɨpa bꞌedamkiti mamoi ngɨrpu ra ket ton odar? 
13  Sɨ Kon wen ɨmɨnjog tamninyɨn da ra ton ket ɨtemb bꞌedamkiti mamoi 
odar, ton ket ma sobijog sam e omnɨk ɨtemb odari mamoi kɨma, ajɨ ton 
ma odede sam e omnɨk opimemb nainti nain (99) mamoi kɨma rɨna re 
maka bꞌedamkuranj. 14 Ɨ odede yɨpa wɨp nya ke wa Bꞌu God yete re yɨbɨm 
pumb tungg wa, Ton ma singi e odede bꞌɨga sobijog wɨngɨrɨnd yɨpa bꞌɨga 
bꞌetɨdamkis.

Sosi Wɨngɨrɨnd Bꞌɨsakendam Nya 
(Luk 17:3)

15 “Ɨ ra yɨpa moina gar ke utkunda nanyɨt o yɨngganɨt negɨr mɨle omnɨk 
mor pɨlwa, man bꞌogla meket ti pɨlwa dɨde ket man dɨde ton wentawarɨnd 
tina negɨr mɨle ti pɨta omnaet. Ɨ ra ton yɨt mutkunj dɨde bꞌatgenai tina 
negɨr mɨle gatab, sɨ man kea moina gar ke utkunda rɨga yɨm yokaet 
engendam Godɨm pɨlwa. 16  Ɨ ra ton maka yɨt mutkunj, man yɨpa o nɨmog 
rɨga takasɨt, nokɨm da ɨdenat nɨmog o nowa yɨr ungata rɨgap komkesa 

m 18:24 Grik peband da “ten tausɨn (10,000) Talant”. Ɨ Talant re yɨpa ukoi gold kɨpol 
wulkɨp na, ɨ yɨpa Talant re yɨpa rɨga ma piptin (15) kemag wɨko mɨra kɨma yɨpa rɨrɨr na. 

yɨr ungata gatab yɨt temjatenanj towaina tugɨm ke. 17 Ajɨ ra ton bꞌɨtɨsainy 
towaina yɨt utkundam, man bꞌogla tina negɨr mɨle gatab sosi wumɨr 
omnyɨt. Ɨ kwa ra ton bꞌɨtɨsai sosimna yɨt utkundam, ton mor pɨlɨnd ɨja na 
rau ɨt re yɨpa gar ke utkunda kesa rɨga odede God ma obagendi kesa rɨga 
pɨla o yɨpa teks imdayam rɨga pɨla. 18  Sɨ Kon ɨmɨnjog wen tamninyɨn da 
nanggamog na ra wɨn ɨjobɨkya onggɨt gowukoyɨnd, sɨ ɨta ɨjobɨki ɨbɨm de 
pumb tungg wa, ɨ nanggamog na ra wɨn ɨtrekya onggɨt gowukoyɨnd, sɨ ɨta 
ɨtreki ɨbɨm de pumb tungg wa. 19 Ɨ Kon bꞌusaya wen ɨmɨnjog tamninyɨn 
da ra wa wɨngɨrɨnd nɨmog rɨgap nanggamog gasa gatab mana ra ɨmjasya 
onggɨt gowukoyɨnd dɨde yɨr opmitenand oramisya, sɨ Kor Bꞌu yete re 
yɨbɨm pumb tungg wa, Ton ɨta towa tamnɨkau. 20 Mop nokɨp ra nɨmog o 
nowa rɨga yɨpand bꞌeteomkitanj Kor nyɨ kɨma, Kon ɨta dɨkɨnd ton kɨma 
nɨbnyɨn.”

Kear Omnena Kesa Wɨko Rɨga gatab Tendam Yɨt
21 Ɨ odedend ket Petro ikonj Yesum pɨlwa dɨde ket yɨgekitonj da, 

“Yonggyam! Ra koina gar ke utkunda rɨgat negɨr mɨle omnɨka teyeniny 
kor pɨlɨnd, sɨ leamogpyam e kon bꞌogla ti negɨr mɨle awɨr omnainyɨn? 
Rɨka ama de sebenpyam (7) wa e?” 22  Seg Yesu tin mɨra yomnonj da, 
“Kon motɨnyɨn da ma ama de sebenpyam (7) wa ajɨ rɨka ama de sebenti 
sebenpyam (77) o rɨka ogenka kesa wa e. 23  Sɨ onggɨt paemb pumb 
tungg re yɨpa wɨp e odede king kɨma yet re singi awonj yɨr iyenam 
nanggamog abitoro im wekeny tina wɨko rɨga wa pɨlɨnd. 24 Sɨ re ɨtemb 
king tina wɨko rɨgaina abitoro wulkɨp yɨr iyena bꞌatomonj, tina wɨko 
rɨgap kea yɨpa abitoro rɨga iyo ti pɨlwa yama na re ogenka kesa ukoijog 
wulkɨp m abitoro yɨbnawonj onggɨt kingɨm pɨlɨnd. 25 Ajɨ ɨtemb rɨga ton 
ma rɨrɨr na ongandam onggɨtyam abitoro wulkɨp. Sɨ onggɨt penaemb 
ket ti yonggyam tin yingawonj da, ‘Man bꞌogla molenggyam bꞌatɨsoget 
dɨde daka kwa tasoginyɨt mor kongga, mor bꞌɨgawar ɨ dɨde komkesa 
moina gasa rɨnsim re mor mɨbnainy, ɨ ket onggɨt osogi wulkɨp ke 
abitoro onganjɨt.’ 26  Sɨ ɨtemb wɨko rɨgat kear okatam kumsos bꞌamkonj 
kingɨm pɨlwa dɨde ket tin yɨtenawonj da, ‘Be man gangga nokae! Kon 
ɨta kupkakupka mor abitoro motngandaen.’ 27 Sɨ ɨtemb wɨko rɨgamna 
yonggyam tin gar ke kear yomnonj dɨde ket tina abitoro awɨr yomnawonj 
dɨde ket yɨtmɨkitonj. 28  Ajɨ re ɨtemb wɨko rɨga opendonj, ton yɨpa tina 
wɨkomadɨnd yodaronj ya pɨlnat re ma ukoi abitoro wulkɨp na yɨbnawonj, 
dɨde ket tin kunaepɨnd yokatonj dɨde ket kɨr yukonj odede yɨt kɨma da, 
‘Or abitoro nongandae!’ 29 Sɨ ɨtemb ti wɨkomad kear okatam kum ujokonj 
ti pɨlwa dɨde ket tin yɨtenawonj da, ‘Be man gangga nokae! Kon ɨta mor 

abitoro motngandaen.’ 30 Ajɨ ton makwa singi awonj gangga okawam, 
sɨ ton ɨtemb tina wɨkomadɨnd yiyonj dɨde ket yɨskantonj sɨbɨbmet wa 
ngɨrpu ra ket ton ɨtemb abitoro onganj dem. 31 Sɨ re tina wɨkomadwarɨp 
odede mɨle yɨr yongo rɨna re aukonj, ton ma sobijog na gar soro aukɨto. 
Seg ton ket wuwonj towaina yonggyamɨm pɨlwa dɨde ket komkesa mɨle 
towa yonggyamɨm yisɨpkenauto rɨna re aukonj. 32  Ɨ re ɨtemb yonggyam 
yɨt utkundonj, ton kea ket ɨtemb negɨr wɨko rɨga ara yemokonj dɨde ket 
yomnonj da, ‘Man re negɨrjog wɨko rɨga et. Kon kea moina kupkakupka 
abitoro awɨr momnainond, re man ken nɨtenawot gangga okawam 
mornɨm abitoro ongandam. 33  Sɨ rɨngma, ma mor rɨrɨrkɨpjog e da man 
moina wɨkomadɨnd kear omnyɨt odede rɨngma na re kon men kear 
momnond?’ 34 Seg tina yonggyam ma sobijog na soro awonj, sɨ ton 
sɨbɨbmet yɨr ɨpka rɨgaina yɨm kumb wa yoramitonj bebɨg okatenam 
ngɨrpu ra ket ton ɨtemb kupkakupka abitoro onganj dem. 35 Ɨ ra wɨn 
yɨpayɨpa rɨgap maka ra man moina gar ke utkunda nanyɨnd o yɨngganɨnd 
gar ke kear omnenyɨt dɨde ket maka tina negɨr mɨle awɨr omnainyɨt rɨna 
re ton mor pɨlɨnd amnɨkinonj, sɨ Kor Bꞌu God yete re yɨbɨm pumb tungg 
wa, Todaka ɨta odede yɨpa wɨp nya ke men motɨneny.”

Yesu Molkongga Bondɨk Awou gatab Auyaeninonj 
(Mak 10:1‑12)

19  1 Ɨ re Yesu onggɨtyam yɨt opurena seg awonj, Ton ket Galili eriya 
yɨraronj dɨde ket yikonj de Yuda eriya wa de Yordan kɨlɨm yɨpa 

tab wa. 2  Ɨ jogjog rɨga bobop Yesund yɨmta yundoko, ɨ Ton ket ademb de 
kopa rɨga esakenjinonj.

3 Ɨ Parisai rɨga tuwonj Yesum pɨlwa dɨde ket Tin yotonkeno odede yɨt kɨma da, 
“Rɨka rɨrɨrkɨpjog e yɨpa rɨgat ti konggand bondɨk tomɨny nanggamog rɨl na ra 
ton todarau?” 4 Sɨ Yesu esmonggainonj da, “Ma wɨn ma wumɨr im da gowukoi 
otomapu ke otobarkayam God rɨga amnɨkonj re rɨga ake kongga na? 5 Ɨ God ket 
yindonj da, ‘Onggɨt paemb rɨgat ti bꞌu ake ti mog terar ɨ dɨde ket ti kongga kɨma 
bꞌitɨnkisya. Sɨ osiemb molkongga yɨpaina jɨ i taya.’ 6 Sɨ osiemb molkongga re ma 
nɨmog i, ajɨ ton re yɨpaina jɨ i. Sɨ onggɨt paemb rɨna re God yɨpand enkitonj, goro 
yet wetaweta ramɨn.” 7 Seg Parisai rɨgap Yesund yɨgekito da, “Sɨ nangga pena Mose 
bꞌingawa yɨt yoramitonj da ra yɨpa rɨgat singi tainy ti konggand bondɨk omnam, 
ton bꞌogla bondɨk omna peba tokau dɨde ket ɨtomb kongga tewaikis?” 8 Ɨ ket Yesu 
ten esmonggainonj da, “Mose wen enjɨkisinonj waina kongga bondɨk omnam, 
nokɨp waina gar re rogɨlkak na. Ajɨ odede bondɨk omna mɨle re maka gowukoi 
otomapu ke aukonj. 9 Ajɨ Kon wen tamninyɨn da yet ra ti konggand jabakɨpɨnd 
bondɨk tomɨny yɨpa rɨga kɨma negɨr bꞌiyena mɨle omnɨki kesand dɨde bꞌenga 
kongga tokas ti konggam, sɨ ton gigɨr dɨde yɨgyɨg bꞌiyena mɨle e omnɨka iyeny 
ɨtomb sisɨl kongga kɨma.” 10 Seg Tina bꞌauyaena rɨgap Tin yomno da, “Rada kongga 
kɨma wɨmena mɨle gatab odede bebɨg taukanj rɨgam pɨlɨnd, sɨ ɨtemb bꞌogɨljog e 

tinɨm kongga okati kesa tinta wɨmenam.” 11 Ɨ Yesu ket mɨra amninonj da, “Ma 
komkesa rɨga im odede yɨtɨt takasiny, ajɨ ten nena im yena re God amninonj 
kongga okati kesa wɨmenam. 12 Mop nokɨp nɨnda rɨga re rɨgaina kɨpear danda kesa 
im wekeny pɨl bꞌasopaya mɨle omnɨkam nokɨp ton ɨja na get ke towa mogwar wa 
pɨlke ukukto, ɨ nɨnda rɨga ɨpakɨp kesa map kongga okati kesa im wekeny nokɨp 
rɨgap kea ekɨkto, ɨ dɨde kwa nɨnda rɨga kongga okati kesa im wekeny ɨpakɨp ɨkɨki 
rɨga pɨla nokɨp ton bꞌɨsaenenanj kongga okata mɨle, nokɨm da ɨdenat ton pumb 
tungg gatab wɨko bꞌobogɨl danda kɨma tamnɨkenenanj. Sɨ yete re rɨrɨrjog yɨbɨm 
odede kongga kɨma wɨmena mɨle okatam, ton onggɨtyam mɨlend yeken.”

Yesu Bꞌɨga Sobijog Bꞌogɨl Amninonj 
(Mak 10:13‑16; Luk 18:15‑17)

13 Ɨ odedend ket rɨgap towaina bꞌɨga sobijog Yesum pɨlwa eyento odede nony 
kɨma da ɨdenat Yesu Tina yɨm taramiteniny towa pɨlɨnd dɨde yɨr topmiteny 
ten bꞌogɨl omnɨkam. Ajɨ bꞌauyaena rɨgap ten samany kɨma rɨga ogoka eyento 
bꞌɨga iyenam Yesum pɨlwa. 14 Ajɨ Yesu bꞌauyaena rɨga amninonj da, “Tou bꞌɨga 
sobijog Kor pɨlwa! Goro bꞌɨga ogoka eyenindam, mop nokɨp odede bꞌɨga wa 
maemb jɨ pumb tungg.” 15 Ɨ ket Yesu Tina yɨm aramiteninonj yɨpayɨpa bꞌɨga wa 
pɨlɨnd ten bꞌogɨl omnam, ɨ ɨngkenaemb ket onggɨt pɨpmet ke yikonj.

Jogjog Gasa kɨma Sisɨl Rɨga 
(Mak 10:17‑31; Luk 18:18‑30)

16  Seg ket yɨpa rɨga Yesum pɨlwa ikonj dɨde ket Yesund yerkitonj da, 
“Ouyaena Rɨga! Nangga bꞌogɨl wɨko e kon omnɨken dadal ngɨrpu kesa 
yɨrkokar okatam?” 17 Ajɨ Yesu tin mɨra yomnonj da, “Nangga pae man 
Ken nɨgekisɨt bꞌogɨl gasa gatab? Godta Tinta yɨpaina bꞌogɨl yɨbɨm. Ajɨ ra 
man singi taet bꞌɨgaram ngɨrpu kesa yɨrkokar wa, man bꞌogla God ma 
bꞌingawa yɨt yɨmta undoka teyeninyɨt.” 18  Ɨ ton ket Yesund yɨgekitonj da, 
“Rɨnggɨtyam bꞌingawa yɨt im?” Sɨ Yesu ket tin yɨsmonggawonj da, “Man 
ɨnsimemb jɨ bꞌingawa yɨt yɨmta tundokinyɨt, opi re goro rɨga ongandɨm, 
goro gigɨr dɨde yɨgyɨg bꞌiyena mɨle omnɨka, goro yurowam, goro rɨga 
gatab yɨr ungati kesa bꞌanygɨnena yɨt usekɨm, 19 tesnaet mor bꞌu ake mor 
mog, ɨ dɨde singi yiyene mor rɨgand mada re dɨde!” 20 Seg ɨtemb sisɨl rɨga 
ket Yesund yomnonj da, “Kon kea opimemb komkesa bꞌingawa yɨt yɨmta 
undoka eyeneninond. Sɨ nangga e kon kwa bꞌogla omnɨken?” 21 Ɨ ket 
Yesu tin mɨra yomnonj da, “Ra man singi taet rɨrɨrkɨpjog rɨga awowɨm, sɨ 
man meke! Ɨ nangga gasa im re mor mɨbnainy man tasoginyɨt, ɨ dɨde ket 
man komkesa osogi wulkɨp ogona teyeninyɨt gasa kesa rɨga wa. Ra man 
odede omnɨket, yɨmta ke ket mor jogjog bꞌogɨljog gasa opima mɨtɨbnainy 
dem de pumb tungg wa. Seg ket man metket Kor pɨlwa dɨde ket yɨmta 
nutundoket!” 22  Sɨ re onggɨt sisɨl rɨgat odede yɨt utkundonj, ton ket gar 
bebɨg kɨma yiwatonj, mop nokɨp ti jogjog gasa na yɨbnainonj.

23 Seg daka ket Yesu Tina bꞌauyaena rɨga amninonj da, “Kon ɨmɨnjog 
wen tamninyɨn da jogjog gasa kɨma rɨgam re bebɨg e bꞌɨgaram de pumb 
tungg wa. 24 Ɨ Kon kwa bꞌusaya wen tamninyɨn da ukoi jɨ bꞌangga kamelɨm 
bꞌɨgaram de nidɨl bora wa, ɨtemb re jɨ ma bebɨg e, ajɨ jogjog gasa kɨma 
rɨgam God ma pumb tungg wa bꞌɨgaram, ɨtemb re jɨ ukoijog bebɨg e.” 
25 Ɨ re bꞌauyaena rɨgap ɨtemb yɨt utkundo, ton ɨsanikesa ukoijog kɨd kesa 
aukɨto dɨde ket endento da, “Sɨ yete rɨrɨr yɨrkokar okatam?” 26 Sɨ Yesu ten 
yɨr epkinonj dɨde ket amninonj da, “Rɨgam re onggɨtyam gasa ma rɨrɨr 
im ti omnɨkam, ajɨ Godɨm re Ti komkesa gasa rɨrɨr im omnɨkam.” 27 Ɨ ket 
Petro Yesund yomnonj da, “Yɨr de, sɨn komkesa gasa erarkɨtondam dɨde 
ket mena yɨmta undoka miyenyu. Sɨ nangga bꞌogɨl e sɨn yɨr ongu onggɨt 
mɨle ke?” 28  Ɨ Yesu ket mɨra amninonj da, “Kon ɨmɨnjog wen tamninyɨn 
da onggɨt wɨnɨnd ra sisɨl gowukoi pɨta tainy dem dɨde ra Rɨgamna Bꞌɨga 
Tina bꞌogɨl ɨnyomarena kɨma wɨp omnenapu kasa kumbɨnd tomis dem, 
wɨn yepim re Ken yɨmta undoka niyenya, wɨdaka opima twelp (12) wɨp 
omnenapu kasa kumbɨnd tomnɨkindam dem dɨde ket Israel twelp (12) 
gu rɨga ɨsagɨka teyenindam dem. 29 Ɨ daka kwa yepiya re Koina nyɨ map 
erarkɨto towa met, towa nanywar, towa yɨngganwar, towa ngɨmɨrwar, 
towa bꞌu, towa mog, towa bꞌɨgawar, dɨde towaina gou, ton opima odede 
gasa takatenanj dem wan andredpyam (100) ɨ dɨde dadal ngɨrpu kesa 
yɨrkokar owabɨnsi dem. 30 Ajɨ rɨga yepim re yu ukoijog nyɨ rɨga pɨla 
wekeny, towa wɨngɨrɨnd jogjog rɨga opima yɨmta ke sobijogjog nyɨ rɨga 
taukanj dem. Ɨ rɨga yepim re yu sobijogjog nyɨ rɨga pɨla wekeny, towa 
wɨngɨrɨnd jogjog rɨga opima yɨmta ke ukoijog nyɨ rɨga taukanj dem.

Greip Sopapu Wɨko Rɨga gatab Tendam Yɨt

20  1 “Sɨ pumb tungg re yɨpa wɨp e odede gou yonggyam kɨma yet re 
sɨtawarjog tina met ke yiwatonj nɨnda wɨko rɨga imdam tina greip 

sopapund mɨra kɨma wɨko omnɨkam. 2  Ɨ re ton naska ti nɨnda wɨko rɨga 
adarinonj sɨtawarɨnd, ton kea ɨmjati yɨt towa akainonj da yɨpa bibɨr wɨko 
mɨra re siks (6) Kina e dɨde ket ten etmɨkisinonj tina greip sopapu wa wɨko 
omnɨkam. 3 Ɨ yɨmta ke nain (9) kɨlokɨnd ton ket yikonj maket wa, ɨ ton ket 
kea kwa nɨnda rɨga jaba owɨnki yɨr anginonj. 4 Sɨ ton ket opimemb rɨga 
amninonj da, ‘Wɨdaka wuwe koina greip sopapu wa wɨko omnɨkam. Sɨ kon 
opima wa mɨra tagoninyɨn waina wɨko rɨrɨrɨnd.’ 5 Ɨ ton ket wuwonj sopapu 
wa. Seg ɨtemb yonggyam ket bꞌusaya yikonj twelp (12) kɨlokɨnd ɨ dɨde kwa 
sɨmana gatab tri (3) kɨlokɨnd, ɨ dɨdea kwa yɨpa wɨp mɨle omnɨka yiyenonj. 
6 Ɨ kwa daka ama rɨka sɨmana gatab paib (5) kɨlokɨnd re ton bꞌusaya yikonj 
maket wa, ton kwa kea de nɨnda rɨga owɨnki adarinonj. Sɨ ton ten arkisinonj 
da, ‘Nangga paim wɨn dɨkɨnd jabajaba bibɨr pɨnpɨn owɨnki wekenyɨt?’ 7 Ɨ 
opimemb rɨga tin mɨra yomno da, ‘Makwa sɨn yet wulkɨp kɨma wɨkom 
nimjiny.’ Seg ton ket ten amninonj da, ‘Wɨdaka kwa wuwe koina greip 

sopapu wa wɨko omnɨkam!’ 8 Sɨ re ket sɨ imoka ikonj, ɨtemb greip sopapu 
yonggyam tina wɨko yɨr ɨpka mopyamɨnd yomnonj da, ‘Man wɨko rɨga ara 
emokine, dɨde ket towa mɨra wulkɨp tagoninyɨt. Sɨ man yongga otomet ra 
yɨmtajog imdi wɨko rɨga wa pɨlkae ngɨrpu ama ra de naskajog imdi rɨga wa 
pɨlwa.’ 9 Ɨ ket wɨko rɨga yena re emjinonj sɨmana gatab paib (5) kɨlokɨnd 
tuwonj, dɨde ket kea ton yɨpayɨpa rɨgap siks (6) Kina imda eyento. 10 Sɨ re 
naska imdi rɨga tuwonj mɨra okatam, ton ɨja na nony aukɨto da ton ukoi 
mɨra im temdanj. Ajɨ todaka kwa yɨpayɨpa rɨgap siks (6) Kina nena na 
emdɨto. 11 Ɨ re ton emdɨto, ton ma sobijog na odede yɨt kɨma yɨt bꞌebongnena 
wuwenonj sopapu yonggyamɨm pɨlwa da, 12  ‘Opimemb yɨmta imdi wɨko 
rɨga re jaba yɨpaina awa nena na wɨko yomnɨki ajɨ sɨnpiya bibɨr pɨnpɨn dɨde 
gɨnggɨl kɨkɨbɨnd ukoi kana bebɨg kɨma bꞌasowa yokatenyu. Sɨ kea naemb 
man sɨn onggɨt rɨga kɨma yɨpa rɨrɨrkɨp nomninyɨt.’ 13 Ajɨ sopapu yonggyam 
towa wɨngɨrɨnd yɨpa rɨgand yomnonj da, ‘Kor rɨga! Kon maka mor pɨlɨnd 
negɨr mɨle yomnɨken. Ma man maka siks (6) Kinam wɨko mɨra yɨmjasɨt kon 
kɨma? 14 Sɨ man bꞌogla moina mɨra nena yokate dɨde ket meke moina met 
wa! Ajɨ kon koina singi nat ɨtemb yɨmtanyam okati wɨko rɨgam odede yɨpa 
rɨrɨrkɨp mɨra wulkɨp yokaen rɨja na re kon mokaen. 15 Sɨ rɨngma, ma ɨtemb 
re ma rɨrɨrkɨpjog e kornɨm koinajog wulkɨp ingaenam koina singi rɨrɨrɨnd? O 
ma sɨ man nok pae nonyɨk nɨponenyɨt da kon bꞌogɨl mɨle na yomnɨken?’ 16 Sɨ 
odede yɨpa wɨp nya ke rɨga yepim re yu ukoijog nyɨ rɨga pɨla wekeny, towa 
wɨngɨrɨnd jogjog rɨga opima yɨmta ke sobijogjog nyɨ rɨga taukanj dem. Ɨ 
rɨga yepim re yu sobijogjog nyɨ rɨga pɨla wekeny, towa wɨngɨrɨnd jogjog rɨga 
opima yɨmta ke ukoijog nyɨ rɨga taukanj dem.”

Yesumna Nowam Bage Yɨt Tina Uj dɨde Utnyita gatab 
(Mak 10:32‑34; Luk 18:31‑34)

17 Ɨ re Yesu Yerusalem taun wa menon yokatonj, Ton twelp (12) bꞌauyaena rɨga 
nena tentawar wa amninonj dɨde ket nyawɨnd ten amninonj da, 18 “Yɨr de, men 
menon yokasu re Yerusalem ma. Yɨpa rɨgat ɨta Rɨgamna Bꞌɨga tɨb yii dem dɨde 
takainy dem yɨna mopyam sɨ rɨga dɨde Ju rɨga waina gog ouyaena rɨga wa pɨlwa, 
ɨ ket tonpim tɨrɨr omnyi dem Tin ongandam. 19 Ɨ dɨde ton ket Tin yiyi dem de God 
ma obagɨki kesa rɨga wa pɨlwa, sɨ ket opimemb God ma obagɨki kesa rɨgap Tin 
ngong engena kɨma jɨ malɨk omnɨka iyenyi dem, ɨ Tin ɨraska iyenyi dem, ngɨrpu 
wul bꞌagbagɨnd ɨdrɨki dem. Seg ket nowam bibɨrɨnd Ton tutnyis dem uj ke.”

Yakobo ake Yoan Towa Mogɨmna Bꞌarkita 
(Mak 10:35‑45)

20 Ɨ odedend ket Jebedaimna kongga ti bꞌɨga nɨmog Yakobo ake Yoan kɨma 
tikonj Yesum pɨlwa ɨ ket kum ujokonj ɨ dɨde ket Yesund yɨgekitonj tina singi 
omnɨkam. 21 Sɨ Yesu tin werkitonj da, “Nangga ma man singi aet?” Ɨ ket ɨtomb 
kongga Tin mɨra yomnonj da, “Man tɨrɨr notɨnaet da Man osiemb koina bꞌɨga 

nɨmog wa mor wus ke ukoi pɨpmet takaet omitam, yɨpa Moina yɨmjog yɨm tab 
ke ɨ yɨpa kwa Moina sawai yɨm tab ke de Moina kantrind.” 22 Ajɨ Yesu ket ten 
amnonj da, “Wɨn ma wumɨr im nangga ma wɨn nerkisya. Rɨka wɨn rɨrɨr i Koina 
bꞌɨdgotnena kapo nyɨ onayam rɨnte ra Kon onaen dem?” Sɨ osiemb bꞌɨga nɨmogɨp 
ket mɨra yomnonda da, “Sɨn rɨrɨr i.” 23 Sɨ Yesu mɨra amnonj da, “Wɨn bꞌogɨl i 
onaya dem Koina bꞌɨdgotnena kapo, ajɨ omitam gatab ɨt re Kor yɨmjog yɨm tab 
ke dɨde sawai yɨm tab ke, ɨtemb re ma Kor ogona gasa im. Ajɨ Kor Bꞌu God towa 
mi jɨ pɨpmet takau dem yama na re Ton angonjenawonj.” 24 Ɨ re ten (10) komb 
bꞌauyaena rɨgap onggɨtyam yɨt utkundo, ton osiemb nɨmog nanyɨnggan wa pɨlwa 
soro aukɨto. 25 Seg Yesu ket komkesa bꞌauyaena rɨga ara emokinonj Ti pɨlwa 
menonɨm dɨde amninonj da, “Wɨn wumɨr im da wɨp iyoi rɨga yepim re wekeny 
God ma obagɨki kesa rɨga wa wɨngɨrɨnd, ton towaina rɨga wanɨm aukenenanj re 
yonggyam im, dɨde kwa towaina ukoijog nyɨ rɨgap ɨsanikesa danda engaenenanj 
towaina rɨga wa pɨlwa. 26 Sɨ wa wɨngɨrɨnd re ma ɨja emb jɨ. Ajɨ wa wɨngɨrɨnd yet ra 
singi tainy ukoi rɨga awowɨm, ton bꞌogla waina wɨko rɨga rau dem. 27 Ɨ daka kwa 
wa wɨngɨrɨnd yet ra singi tainy pumbjog wa ukoi rɨga wɨmenam, ton bꞌogla waina 
goujog wɨko rɨga rau dem. 28 Sɨ Rɨgamna Bꞌɨga daka ma odede mop pena ikonj 
onggɨt gowukoi wa da rɨga Tinɨm wɨko rɨga taukanj. Ajɨ Ton ikonj re rɨga wa wɨko 
rɨga awou mana dɨde Tina yɨrkokar ke jogjog rɨgaina negɨr mɨle ɨraba mana.”

Yesu Nɨmog Yɨrdɨdɨ Rɨga Esakendonj 
(Mak 10:46‑52; Luk 18:35‑43)

29 Ɨ re Yesu dɨde Tina bꞌauyaena rɨga Yeriko taun ke yiwato, kea ukoi 
bobo rɨgap Tin yɨmta yundoko. 30 Ɨ onggɨt wɨnɨnd ket nɨmog yɨrdɨdɨ rɨga 
yepiya re omiti ebnonda nya yɨund, ton kea utkundonda da Yesute nya 
opanjis. Seg ton ket bꞌokta ara yɨawonda da, “Yonggyam! Dawidɨmna 
Bꞌɨgawɨi! Sɨn kear nomne‑o!” 31 Ajɨ rɨga bobop ten samany ke amneno 
da, “Muma kesa awa!” Ajɨ osiemb yɨrdɨdɨ rɨgap ara yoikɨndenonda 
da, “Yonggyam! Dawidɨmna bꞌɨga‑wɨi! Kear nomne‑o!” 32  Seg ket Yesu 
omanda onyitonj, ɨ ket ten ara emokonj. Sɨ ket ten arkitonj da, “Nangga 
mi wɨn singi aya Kon wanɨm omnɨkam?” 33  Ɨ ton mɨra yomnonda da, 
“Yonggyam! Sɨn singi i da Man sowaina yɨr tepangkinyɨt.” 34 Sɨ Yesu kea 
ten gar ke kear amnonj, dɨde ket towaina yɨrkɨp asopainonj. Seg odenja 
ket osiemb nɨmog yɨrdɨdɨ rɨgap yɨr bꞌɨskeninonda dɨde ket Yesund yɨmta 
yundokonda.

Yesu Yerusalem Taun wa Bꞌɨgaronj 
(Mak 11:1‑11; Luk 19:28‑40; Yoan 12:12‑19)

21  1 Ɨ Yesu dɨde Tina bꞌauyaena rɨga ket Yerusalem taun wuswus wa 
aukɨto dɨde ket opento de Betpage tungg wa rɨna re Olib dorɨnd 

yɨbnonj. Ɨ ɨngkenaemb ket re Yesu Tina nɨmog bꞌauyaena rɨga etmɨkitonj, 
2  Ton ket ten amnonj da, “Wɨn eka onggɨt tungg wa rɨnte re wa wɨp ke 

yɨbɨm! Ra wɨn onggɨt tungg wa bꞌɨtgarya, odenja wɨn yɨpa mogyat dongki 
todarya dor ti bꞌɨga kɨma rɨnto re kai ke wulɨm pɨlɨnd ɨjobɨki wɨbɨm. Sɨ 
wɨn ket kai ɨtrekya dɨde teiya dor Kor pɨlwa. 3  Ɨ ra yɨpa rɨgat wen tarkis 
da, ‘Wɨn nangga pae odede yomnɨkya?’ wɨn bꞌogla wumɨr omnya dor da, 
‘Yonggyam osiemb dongki mogbɨga singi i amɨny ingawam.’ Ɨ ra wɨn yɨt 
opurena seg taya, ɨtemb rɨga odenja i tetmɨkis dor dɨkɨnd.” 4 Ɨ ɨtemb mɨle 
aukonj re onggɨt mana da ɨdenat ɨtemb bage yɨt rɨrɨrkɨp tainy bageyam 
waina opureni yɨtkak da,
 5 “Wɨn Siyonɨnd, ɨt re Yerusalem taun, wumɨr womna,

Yɨr de, moina King ɨte ik mor pɨlwa,
Ton Tilenggyam gou wa ainy,

sɨ Ton angis re yɨpa dongki kumb nate,
ajɨ ama de gasa iyenapu bꞌanggamna bꞌɨga,

ɨtemb re bꞌɨgayam dongki kumb nate.”
6  Sɨ osiemb nɨmog bꞌauyaena rɨga ekonda dɨde ket ton kea onggɨt yɨt 
rɨrɨrɨnd gasa amnɨkinonda rɨja na re Yesu ten engawonj. 7 Ɨ ton ket ɨtomb 
dongki dɨde ti bꞌɨga teyonda Yesum pɨlwa dɨde ket towaina tumɨnd 
kobɨrgɨm osiemb dongki kumb wa aramkinonda. Seg Yesu ket dongki 
bꞌɨga kumb wa angitonj. 8  Ɨ rɨga bobo wɨngɨrɨnd jogjog rɨgap kea towaina 
tumɨnd kobɨrgɨm Tina menonpu nyawɨnd ondrɨka eito, ɨ dɨde kwa kea 
nɨnda jogjog rɨgap wulpip ɨpka eyento dɨde ket ondrɨka eito nyawɨnd ukoi 
ɨsnawa kɨma. 9 Ɨ rɨga bobo yepiya re Ti wɨp nata dɨde Ti kak nata wuwonj, 
ton bꞌokta ara kɨma ger ɨtanga yiyo da,

“Osanna, Yonggyam Dawidɨmna Bꞌɨgam pɨlwa!
Ɨta God ma bꞌogɨl Man kɨma

yete re Yonggyamɨm nyɨ kɨma ik!
Osanna pumbjog Godɨm pɨlwa!”

10 Ɨ re Yesu bꞌɨgaronj de Yerusalem taun wa, komkesa taun rɨgap ɨtemb 
taun guglam nena yomnɨko dɨde endento da, “Yetemb jɨ rɨga?” 11 Sɨ 
opimemb rɨga bobo yepiya re Yesu kɨma bꞌɨgarkɨto, ton mɨra amnento 
da, “Ɨtemb jɨ bageyam Yesu yete re ik Najaret tungg ke Galili eriya 
wɨngɨrɨnd.”

Yesu Yɨnamet Kɨl kesa Yomnonj 
(Mak 11:15‑19; Luk 19:45‑48; Yoan 2:13‑22)

12  Ɨ ket Yesu bꞌɨgaronj yɨnamet kara wɨngɨr wa. Ɨ Ton ket eaukeninonj 
komkesa rɨga yepiya re Godɨm sɨ gasa asogenento dɨde imda eyenento 
yɨnamet aband. Ɨ dɨde ket Ton gu engendurkena eyeninonj wulkɨp sensi 
omnenapu kasa rɨkɨnd re bꞌengabenga wulkɨp wekenonj osogam, dɨde 
yɨnamet teks wulkɨp imdam, dɨde Godɨm sɨ gasa gimai osogapu kasa. 13  Ɨ 
ket Yesu ten amninonj da, “Yɨna peband ɨja emb jɨ yɨnamet gatab ɨrɨki 
yɨbɨm da,

‘Rɨgap bꞌogla Koina met yagenae yɨr opmitenapu met keꞌ.
Ajɨ wɨnpim ɨtemb yɨnamet wɨp yomnɨkya da raskol waina 

wɨmenapu pɨpmet e.”
14 Ɨ ket yɨrdɨdɨ rɨga dɨde gomgom rɨga tuwonj Yesum pɨlwa yɨnamet 

aband, sɨ ket Yesu ten esakenjinonj. 15 Ajɨ re yɨna mopyam sɨ rɨga dɨde 
Ju rɨga waina gog ouyaena rɨgap yɨr angto opimemb kɨd kesa kɨma 
mɨle rɨna re Yesu amnɨkinonj dɨde bꞌɨga sobijog yepiya re bꞌokta ara 
kɨma ger atangto yɨnamet aband da, “Osanna Dawidɨm Bꞌɨgam pɨlwa,” 
ton ma sobijog na komliu aukɨto. 16  Seg ton ket Yesund yomno da, 
“Ke man utkundenyɨt nangga im onggɨt bꞌɨgap apurenanj?” Sɨ Yesu 
ten esmonggainonj da, “Owɨ, ke. Rɨngma, ma wɨn maka yɨna peband 
yogenkonda odede yɨtkak? Sɨ yɨna pebat yindeny da,

‘Ma Man kea Mornɨm angonjeninot
bꞌɨga sobijog dɨde papa bꞌɨga waina tugɨm ke esourena ger 

ɨtangam?’ ”
17 Seg ket Yesu ten erarinonj dɨde ket opendonj taun bau wa. Ɨ Ton ket 
yikonj Betaniya tungg wa dɨde ademb de ket yɨpa yɨt wegonj.

Yesu Yɨpa Pig Wul Sake Yomnonj 
(Mak 11:12‑14, 20‑24)

18  Ɨ ɨspari ke ket sɨtawarjogɨnd re Yesu ɨtendonj Yerusalem taun wa, 
nyawɨnd Ton ket kea owoupa awonj. 19 Sɨ re Yesu yɨr yongonj yɨpa pig 
wul nya yurund, ɨ Ton ket demb de yikonj onggɨt pig wul mop wa. Ajɨ 
Ton makwa nangga pig kɨp na yɨr anginonj onggɨt pig wul nanggɨm 
pɨlɨnd ajɨ ɨna rom nena wekenonj. Ɨ Ton ket ɨtemb wul nangg yomnonj 
da, “Man kɨp kesa e ngɨrpu kesa mɨtɨbnenenyɨt.” Seg odenja ɨtemb 
pig wul nangg yarɨmɨt yokatonj. 20 Ɨ re bꞌauyaena rɨgap ɨtemb mɨle yɨr 
yongo, ton ma sobijog na kɨd kesa aukɨto. Sɨ ton ket Yesund yɨgekito da, 
“Rɨdede nya kena ɨtemb pig wul odenja yarɨmɨt yokas?” 21 Ɨ Yesu ket ten 
esmonggainonj da, “Kon ɨmɨnjog wen tamninyɨn da rada wa opima gar 
ke utkunda dɨde maka ra nony nɨmognɨmog taenindam, sɨ wɨn ma odede 
mɨle nena im tamnɨkindam rɨnte re onggɨt pig wul nanggɨm pɨlɨnd awɨk, 
ajɨ daka kwa wɨn rɨrɨr im tendenindam onggɨt dorɨm pɨlwa da ‘Man 
bꞌuromate dɨde molenggyam bꞌɨskante de sɨpa wa,’ sɨ ɨta tawɨk. 22  Ɨ ra 
wɨn gar ke utkunda oramisya Godɨm pɨlwa dɨde nanggamog mana ra wɨn 
bꞌɨgekena oramitenya yɨr opmita ke, sɨ wɨn opima takasindam.”

Yesu ma Juwai gatab Bꞌarkita 
(Mak 11:27‑33; Luk 20:1‑8)

23  Ɨ re Yesu bꞌɨgaronj yɨnamet aba wa dɨde ket rɨga auyaeninonj, 
odedend ket yɨna mopyam sɨ rɨga dɨde Ju rɨga waina elda rɨga tuwonj Ti 
pɨlwa. Ɨ ton ket Yesund yerkito da, “Man nangga juwai kaim onggɨtyam 

gasa amnɨkinyɨt? Ɨ yet mor onggɨtyam juwai mokawonj?” 24 Ɨ Yesu ket 
ten mɨra amninonj da, “Kodaka yɨpa yɨt gatab e wen tarkisinyɨn. Ra wɨn 
mɨra notɨnya, sɨ onggɨt kak kaim Kodaka wen wumɨr tamninyɨn nangga 
juwai kaim kon onggɨtyam gasa amnɨkinyɨn. 25 Wɨn wumɨr nomna! 
Rɨngma, rɨngkae Yoanɨmna baptiso ikonj, rɨka Godɨm pɨlkae o mɨnda 
rɨka rɨga wa pɨlkae?” Sɨ ket ton towa wɨngɨrɨnd yɨt bꞌɨglenena wuwenonj 
da, “Ra men mɨra omnyu da ‘Godɨm pɨlkae,’ sɨ ton opima netɨrkisiny dor 
da, ‘Sɨ wɨn nangga pena maka Yoanɨmna baptiso gatab gar ke utkunda 
ke yokatonda?’ 26  Ajɨ ra men jaba nitinjindam da, ‘Rɨga wa pɨlkae,’ sɨ 
men rɨga bobo im moga uwajindam. Mop nokɨp komkesa rɨgap Yoanɨnd 
ɨmɨnjog kae yokatenyi da ton re God ma yɨpa bageyam na.” 27 Sɨ ton 
ket Yesund mɨra yomno da, “Sɨn ma wumɨr im.” Ɨ Yesu daka ket ten 
amninonj da, “Sɨ Kodaka ma opima wen wumɨr tamninyɨn nangga juwai 
kaim Kon onggɨtyam gasa amnɨkinyɨn.

Nɨmog Bꞌɨga gatab Tendam Yɨt
28  “Sɨ rɨja im wɨn nony taindam onggɨt yɨt gatab? Yɨpa rɨgam nɨmog 

bꞌɨga yɨbnawonj. Ɨ ɨtemb rɨga yikonj nanyam bꞌɨgam pɨlwa dɨde ket 
yomnonj da, ‘Kor bꞌɨga! Yu man meke greip sopapu wa dɨde ket wɨko 
omnɨket.’ 29 Ɨ ton ket ti bꞌund mɨra yomnonj da, ‘Kon ma singi en.’ Ajɨ 
yɨmta kena ton gar bꞌengendonj, ngɨrpu ton ket yikonj greip sopapu wa. 
30 Ɨ kwa towa bꞌu yikonj yɨngganyam bꞌɨgam pɨlwa dɨde ket tida kwa ɨja 
na yɨt yomnonj rɨja na re nanyamɨnd yɨt yomnonj. Sɨ ɨtemb yɨngganyam 
bꞌɨga mɨra yomnonj da, ‘Abu, kon ɨta neken.’ Ajɨ ton maka yikonj. 31 Sɨ 
rɨngma, osiemb nɨmog nanyɨnggan wa wɨngɨrɨnd yet towa bꞌuɨmna 
singi yomnɨkonj?” Sɨ ton mɨra yomno da, “Nanyamyamɨt.” Seg Yesu 
ten amninonj da, “Kon wen ɨmɨnjog tamninyɨn da teks imdayam dɨde 
yiyagyiyag iyenapu kongga ton opima God ma pumb tungg wa bꞌɨgarena 
wuweny wa wɨpɨnd. 32  Mop nokɨp re baptiso Yoan negɨr kesa dɨmdɨmjog 
nya ouyawam ikonj wa pɨlwa, sɨ wɨn maka tin gar ke yokatonda, ajɨ teks 
imdayam dɨde yiyagyiyag iyenapu kongga, tonpiya tin gar ke yokateno. 
Ɨ nangga ma jɨ da wɨn kea towaina engenda mɨle yɨr ongong yiyenonda, 
ajɨ wɨn makaima waina gar bꞌengenjindam Godɨm pɨlwa dɨde tin gar ke 
utkunda ke yokatenya.

Negɨr Greip Sopapu Wɨko Rɨga gatab Tendam Yɨt 
(Mak 12:1‑12; Luk 20:9‑19)

33 “Wɨn kwa utkunda yɨpa tendam yɨt! Yɨpa gou yonggyam yɨbnonj. Sɨ ton 
ket greip nangg ɨtot eyeninonj tina gowɨnd, ɨ sopapund kotal eror yiyenonj, 
ɨ greip kɨp ungka gasa oramitam kip yoskonj, ɨ dɨde sopapu yɨr ɨpkam yɨpa 
pumbpumb met yorangonj. Seg re ket ton nɨnda sopapu wɨko rɨga kɨma yɨtnono 
aento dɨde tɨrɨr yomno da, ‘Ra kɨp wɨn okas dem, yonggyam opima sopapu 

mɨra greip kɨp takasiny dem.’ Yɨt seg ke ton ket sopapu towa akainonj dɨde 
menon yokatonj bꞌenga kantri wa. 34 Sɨ re greip kɨp wɨn wus wa auka ikonj, 
ɨtemb yonggyam tina wɨko rɨga etmɨkisinonj opimemb sopapu wɨko rɨga wa 
pɨlwa mɨra greip kɨp okatam. 35 Ɨ sopapu wɨko rɨgap yonggyamɨmna wɨko rɨga 
emdɨto, seg ton ket yɨpa yipowo, ɨ yɨpa yongando ɨ dɨde yɨpa gɨmo ke uj tama 
na yɨdrɨko. 36 Sɨ yonggyam kwa bꞌusaya jogjog bꞌenga wɨko rɨga etmɨkisinonj ajɨ 
ma odede rɨga pɨs na ɨt re naska re dɨde. Ajɨ sopapu wɨko rɨgap kea ɨja na yɨpa 
wɨp ke opimemb wɨko rɨga omnɨka eyento rɨja na re naska re dɨde. 37 Seg ɨtemb 
Yonggyam kikitum tinajog bꞌɨga yɨtmɨkitonj towa pɨlwa odede nony kɨma da, 
‘Ton opima koina bꞌɨgand ɨsnai dem.’ 38 Ajɨ re onggɨt sopapu wɨko rɨgap towa 
yonggyamɨmna bꞌɨga yɨr yongo, ton towalenggyam apurento da, ‘Ɨtemb bꞌɨga 
re tina sopapu owabɨnta rɨga e. Sɨ bꞌogɨl e, men tin yangandu. Ɨ men ɨdenatemb 
ket ɨtemb sopapu okasu rɨnte ra ton owabɨnjis.’ 39 Seg ton ket tin yokato dɨde ket 
yɨskanto greip sopapu bau wa, ngɨrpu uj tama na yongando. 40 Sɨ onggɨt paemb 
ra ket ɨtemb greip sopapu yonggyam ik, nangga e ket ton omnɨk onggɨt sopapu 
wɨko rɨga wa pɨlwa?” 41 Ɨ ton Yesund mɨra yomno da, “Ra ɨtemb yonggyam ik 
dem, ton opima onggɨt negɨrjog sopapu wɨko rɨga nenegɨr kana uj tandrɨkiny 
dem. Seg ton ket kwa greip sopapu takainy dem bꞌenga sopapu wɨko rɨga wa 
yepim ra bꞌobogɨl sopapu mɨra greip kɨp ti ogonenenanj ita erngoka wɨnɨnd.” 
42 Ɨ ket Yesu ten amninonj da, “Ma wɨn maka odede yɨtkak agenkɨtondam yɨna 
peband, ɨte re da,

‘Yɨpa Motɨr, met oranga rɨgap bꞌɨsayo met orangam,
ajɨ God ket yɨmta ke met wugɨnd yoramitonj onggɨt met emorkam.
Sɨ Ton ket ɨmɨnjog ɨsnawa kɨma Motɨr na awonj onggɨt met oranga 

wɨngɨrɨnd.
Ɨ ɨtemb re Yonggyam Godɨm pɨlkaemb jɨ aukonj,

sɨ kwa ɨtemb re otomantijog na aukonj mera yɨrɨndꞌ?
43 Sɨ onggɨt paemb Kon wen tamninyɨn da God ɨta wa pɨlke Tina pumb tungg 
ewaikis dem, dɨde ket Ton ɨta ɨtemb Tina pumb tungg takainy dem yɨpa bꞌenga 
bobo rɨga wa yepiya ra onggɨt Tina pumb tungg rɨrɨrɨnd gar ke utkunda mɨle 
omnɨka teyenanj. 44 Sɨ yet ra sap totenj onggɨt Motɨr kumbɨnd, ton ɨta kak tiposɨk. 
Ɨ ya kumb nat ra ɨtemb Motɨr sap totenj, onggɨt Motɨrɨt ɨta tin ɨimɨk dem.”

45 Sɨ opimemb yɨna mopyam sɨ rɨgap dɨde Parisai rɨgap Yesumna tendam yɨt 
utkundeno, ton kea nony aukɨto da, “Ton sɨna tendam yɨt ke nomneniny.” 46 Sɨ 
opimemb Ju rɨga waina wɨp iyoi rɨgap singi aukɨto Yesund yɨmɨnd okatam. Ajɨ 
ton rɨga bobo na moga uwadto, mop nokɨp komkesa rɨgap Yesund ɨmɨnjog kena 
yokateno da, “Ton re God ma yɨpa bageyam e.”

Molkongga Omnam Diyamdiyam gatab Tendam Yɨt 
(Luk 14:15‑24)

22  1 Ɨ Yesu bꞌusaya tendam yɨt rɨga wa usekainonj da, 2  “Sɨ pumb 
tungg re yɨpa wɨp e odede yɨpa king kɨma yet re ti bꞌɨgamna 

molkongga omnam ukoi diyamdiyam yongonjenonj. 3 Ɨ ɨtemb king tina wɨko 
rɨga etmɨkeninonj ara emokam yama na re ton naska yɨt etmɨkenainonj 
obai omnam onggɨt diyamdiyampu wa, ajɨ ton maka singi aukɨto demb de 
menonɨm. 4 Sɨ ton kwa bꞌusaya ket nɨnda bꞌenga wɨko rɨga etmɨkeninonj 
odede yɨt kɨma da, ‘Wɨn onggɨt ɨngauki rɨga wa odede yɨt tusekaindam 
yama na re kon naska yɨt etmɨkenainond da, “Yɨr de, koina diyamdiyam 
re ongonjeni e yɨbɨm, sɨ kon kea leoyam dɨde mogyatyam gayagaya kau 
agninyɨn dɨde komkesa gasa kea angonjeninyɨn. Sɨ tuyɨt onggɨt molkongga 
omna diyamdiyampu wa.” ’ 5 Ajɨ opimemb tina ɨngauki rɨgap yɨg nony na 
aento. Sɨ yɨpa yikonj tina sopapu wa, ɨ daka yɨpa yikonj re tina wɨkopu wa 
wulkɨp omnɨkam. 6 Ɨ opimemb nɨnda komb ɨngauki rɨgap onggɨt kingɨmna 
wɨko rɨga yɨmɨnd usunatto dɨde ket nenegɨr kana ipowa eyento, ngɨrpu 
uj andrɨkto. 7 Sɨ ɨtemb king ma sobijog na soro awonj, ɨ ket tina geja rɨga 
etmɨkisinonj. Seg onggɨt geja rɨgap kea ket opimemb ɨngauki rɨga nenegɨr 
kana uj ondrɨka eyento yepiya re kingɨmna wɨko rɨga uj andrɨkto, dɨde 
ket towaina taun kupkakupka so omnɨka eyenawo. 8 Seg ɨtemb king tina 
wɨko rɨga amninonj da, ‘Molkongga omna diyamdiyam re ongonjeni e 
yɨbɨm, ajɨ yama na re kon naska yɨt etmɨkenainond obai omnam, ton re 
ket makwa rɨrɨrkɨpjog im onggɨt diyamdiyampu wa menonɨm. 9 Sɨ onggɨt 
paemb wɨn wuwene sobea dedag nata rokasim re jogjog rɨga wekeny, dɨde 
ket wɨn ɨngaukam rɨga odarka teyenindam. Ɨ ra ket wɨn rɨga tadarkindam 
ɨngaukam, sɨ wɨn ket ten ara emoka teyenindam onggɨt molkongga omna 
diyamdiyampu wa.’ 10 Seg ket opimemb wɨko rɨga wuwenonj sobea nata, ɨ ket 
komkesa negɨrjog rɨga dɨde bꞌogɨl rɨga adarkɨto, ɨ dɨde ket opimemb rɨga bobo 
omnɨka eyento yena re ton adarkɨto. Seg re ton opimemb ɨngauki rɨga teito 
de molkongga omna diyamdiyampu wa. Sɨ opimemb diyamdiyampu kasa 
re kea yɨndangɨrjog aukɨto. 11 Ajɨ re ɨtemb king bꞌɨgaronj diyamdiyampu wa 
ɨngauki rɨga ɨtapnenam, sɨ ton ademb ket yɨpa rɨga yɨr yongonj yet re maka 
molkongga omna diyamdiyampu wa menonɨm rɨrɨrkɨpjog kobɨrgɨm bꞌikokonj. 
12  Sɨ onggɨt kingɨt tin yɨgekitonj da, ‘Kor rɨga! Man maka molkongga omna 
diyamdiyampu wa menonɨm rɨrɨrkɨpjog kobɨrgɨm bꞌikisɨt. Sɨ rɨdede nya kena 
man bꞌɨgaret dɨkɨnd?’ Ajɨ ɨtemb rɨga re yɨt kesa na tu bꞌɨpmɨnti yɨbnonj. 13 Seg 
ket ɨtemb king diyamdiyam ongonjena rɨga amninonj da, ‘Ɨtemb rɨga yɨm 
ake pɨs yɨjobɨka. Ɨ ket tin bau wa yɨska de sɨbɨb pɨpmet wa rokasim re rɨga yii 
kamil bꞌiyowa wuweny dɨde kopa bꞌangnena kɨma or bꞌɨinɨka wuweny.’ 14 Sɨ 
pumb tungg gatab toda ɨja emb jɨ da God jogjog rɨga im ɨngauka eyeniny, ajɨ 
ma jog rɨga im obagɨka eyeniny pumb tungg wa bꞌɨgarkam.”

Kaisam pɨlwa Teks Oramka gatab Otonkena Yɨt 
(Mak 12:13‑17; Luk 20:20‑26)

15 Seg ket Parisai rɨgap ɨtemb pɨpmet yɨraro ɨ ket yɨt ɨsamka yiyeno, 
nokɨm da ɨdenat ton bꞌanygɨnena nya ke Yesumna negɨr yɨt okasi dɨde 

onggɨt Tina yɨt ke Tin negɨr omnyi. 16  Ɨ re ton ɨsamka seg yomno, ton ket 
towaina bꞌauyaena rɨga yɨpand nɨnda Erodɨmna yɨmta undoka rɨga kɨma 
etmɨkurto Yesum pɨlwa odede yɨt kɨma da, “Ouyaena rɨga! Sɨn wumɨr 
im da Man ɨmɨnjog rɨga et, dɨde Man God ma nya nena im ɨmɨnjog 
auyaeninyɨt. Ɨ Man makwa ɨta yena moga yuwadenenyɨt. Mop nokɨp 
Man makwa gɨm kaim rɨga wa pɨlɨnd bu bꞌiyena mɨle amnɨkeneninyɨt 
ajɨ komkesa rɨga yɨpa rɨrɨrkɨp im dɨmdɨm amnɨkeneninyɨt. 17 Sɨ onggɨt 
paemb be Man sɨn wumɨr nomnine. Sɨ rɨngma, Roma kantri mopyam 
king Kaisam teks ogonam, ton bꞌogɨl e o ma bꞌogɨl e?” 18  Ajɨ Yesu kea 
towaina nenegɨr ɨsamki mɨle wumɨr awonj, sɨ ten amninonj da, “Wɨn 
gɨm ke bꞌogɨl ajɨ ngor wa negɨr rɨga! Nangga pae wɨn negɨr nya ke Ken 
otonkena niyenya? 19 Wɨn Kor yɨpa koin nouyawa rɨnte re wɨn teks 
oramitam yiyenenya!” Sɨ ton ket yɨpa Roma kantri wulkɨp, Denari koin 
Yesum itiyawo. 20 Seg ket Yesu ten arkisinonj da, “Yaina wɨp e dɨde nyɨ 
e ɨrɨki i jɨ onggɨt wulkɨpɨnd?” 21 Ɨ ton ket mɨra yomno da, “Roma kantri 
mopyam king Kaisamna i.” Seg ket Yesu ten amninonj da, “Sɨ onggɨt 
paemb wɨn Kaisam ogonindam nangga im re Kaisa ma ogenaya gasa, ajɨ 
Godɨm ogonindam nangga im re God ma ogenaya gasa.” 22  Ɨ re opimemb 
rɨga onggɨtyam yɨt utkundento, ton ma sobijog na kɨd kesa aukɨto. Ɨ ton 
ket Yesund yɨraro dɨde ket dea ta wuwonj.

Uj ke Utnyita gatab Otonkena Yɨt 
(Mak 12:18‑27; Luk 20:27‑40)

23 Ɨ ɨtaemb onggɨt bibɨrɨnd, Sadukai rɨga tuwonj Yesum pɨlwa yepiya re 
apurenento da, “Rɨga ma opima uj ke tutnɨkanj dem.” Ɨ ton ket Yesund yerkito 
da, 24 “Ouyaena rɨga! Mose yindeny da, ‘Ra yɨpa rɨga uj tainy dɨde ti konggand 
tɨrar bꞌɨga oraki kesa, ti nanyɨt o ti yɨngganɨt tokas ɨtomb mik ɨ ti nanyɨmna o ti 
yɨngganɨmna nyɨ kɨma im bꞌɨga tarakiny.’ 25 Sɨ kea dɨkɨnd sowa wɨngɨrɨnd nɨnda 
seben (7) nanyɨngganwar wekenonj. Ɨ nanyam rɨgat yɨpa kongga wokatonj ɨ ket 
uj awonj. Ajɨ ton maka bꞌɨga arakinonj dɨde ket tina mik wɨraronj ti yɨngganɨm 
okatam. 26 Sɨ todaka ɨja na yɨpa wɨp nya ke nɨmogɨm bꞌɨga awonj, ɨ dɨde kwa dɨdea 
nowam bꞌɨga awonj ngɨrpu ama re sebenɨm (7) bꞌɨga wa. 27 Seg ket kikitumjog 
ɨtomb kongga todaka uj awonj. 28 Sɨ onggɨt paemb ra uj rɨga wa utnyita wɨn ik 
dem, ɨtomb kongga onggɨt seben (7) nanyɨngganwar wɨngɨrɨnd yama ɨmɨnjog 
kongga tainy dem? Mop nokɨp komkesa seben (7) nanyɨngganwarɨp kea ɨtomb 
kongga towa konggam bꞌɨsatena tiyo.” 29 Sɨ Yesu ket ten mɨra amninonj da, “Wɨn 
yɨna peba dɨde kwa daka Godɨmna danda ma wumɨr im wekenyɨt, sɨ onggɨt 
paemb wɨn uj ke utnyita gatab negɨr nya kae wumɨr yokatenya. 30 Mop nokɨp 
ra utnyita wɨn ik dem, rɨga ma opima kongga okata mɨle dɨde leo okata mɨle 
tamnɨkanj dem, ajɨ ɨja imemb jɨ tekeny dem rɨngmim re aneru wekeny pumb 
tungg wa. 31 Sɨ rɨngma, ma wɨn maka yɨna peband agenkɨtondam onggɨt uj rɨga 
utnyita gatab yɨt rɨna re God wumɨr amninonj odede da, 32 ‘Kon re Abraamɨmna 

God en, ɨ Isakɨmna God en, ɨ dɨde Yakobɨmna God enꞌ? Ɨ opimemb rɨga re yilo 
im wekeny de pumb tunggɨnd. Sɨ God re ma uj rɨgaina God e ajɨ yilo rɨgaina God 
e.” 33 Sɨ re rɨga bobop ɨtemb yɨt utkundeno, ton ma sobijog na kɨd kesa aento Tina 
ouyaena gatab.

Yesumna Ukoijog Bꞌingawa Yɨt 
(Mak 12:28‑34; Luk 10:25‑28)

34 Ɨ re Sadukai rɨgap uj ke utnyita gatab yɨt utkundento Yesum pɨlke, ton kea yɨt 
kesa aukɨto. Ɨ re Parisai rɨgap utkundo odede yɨdɨr yɨt da Yesu kea Sadukai rɨga yɨt 
kesa amniny, sɨ opimemb Parisai rɨgap kea ton nena bꞌeomto. 35 Ɨ ket Parisai rɨga 
wɨngɨrɨnd yɨpa gog yɨt wumɨrjog rɨgat Yesund yotonkenonj odede bꞌarkita kɨma 
da, 36 “Ouyaena rɨga! Komkesa gog yɨt wɨngɨrɨnd rɨnggɨtyam e ukoijog bꞌingawa 
yɨt yɨbɨm?” 37 Ɨ ket Yesu mɨra yomnonj da, “ ‘Man moina Yonggyam Godɨnd singi 
yiyene moina kupkakupka kɨd ke, ɨ moina kupkakupka wɨngawɨnga ke, ɨ dɨde 
moina kupkakupka nony ke!’ 38 Sɨ ɨntemb jɨ ukoijog dɨde naskajog bꞌingawa yɨt 
yɨbɨm. 39 Ɨ ket nɨmogɨm bꞌingawa yɨt ɨntemb jɨ da man singi yiyene mor rɨgand 
mada re dɨde! 40 Sɨ komkesa gog yɨt dɨde bageyam waina yɨt bꞌatomkanj re osiemb 
nɨmog bꞌingawa yɨt kai.”

Dawid ma Bꞌɨga gatab Bꞌarkita Yɨt 
(Mak 12:35‑37; Luk 20:41‑44)

41 Ɨ re Parisai rɨga bꞌeomto yɨpand, Yesu ket ten arkisinonj da, 42  “Wɨn 
rɨdede im nony aindam Kerisom gatab? Sɨ Ton yaina bꞌɨga e?” Ɨ ket 
Parisai rɨgap Tin yɨsmonggawo da, “Sɨ Ton re Yonggyam Dawidɨmna Bꞌɨga 
e.” 43‑44 Seg Yesu ten amninonj da, “Sɨ re Yɨnayɨna Wɨngawɨnga bꞌimuronj 
Dawidɨm pɨlɨnd yɨt opurenam, ton kea odede yindonj da,

‘Yonggyam God yindeny kor Yonggyamɨm pɨlwa da,
“Omite Koina yɨmjog yɨm tab ke juwai kɨma pɨpmetɨnd,

ngɨrpu ra ket Kon Moina komkesa geja rɨga gou wa tamninyɨn dem
dɨde taramisinyɨn dem Moina pɨs wɨrand Moina danda 

ondratenam towa kumbɨnd!” ’
Sɨ rɨdede pena Dawid ti Yonggyam ke Kerisond yogenayonj? 45 Sɨ onggɨt paemb 
rada Dawid kea Kerisond ukoijog nyɨ ke yogenayonj da ‘Kor Yonggyam’, sɨ rɨdede 
nya kae Keriso Dawidɨmna bꞌɨga tainy? Sɨ Ton re Dawidɨmna Bꞌɨga e ajɨ kwa ti 
Yonggyam e.” 46 Seg makwa yɨpa rɨgat ket rɨrɨr na awonj Tin yɨt ɨsmonggaenam. Sɨ 
onggɨt bibɨr kenaemb ket makwa ngai yɨpa rɨgat moga kesa aenonj Tin erkenam.

Yesu Ju Rɨga Waina Gog Ouyaena Rɨga dɨde Parisai 
Rɨga Nonony Amninonj 

(Mak 12:38‑39; Luk 11:43, 46; 20:45‑46)

23  1 Seg ket Yesu rɨga bobo dɨde Tina bꞌauyaena rɨga amninonj 
2  odede da, “Ju rɨga waina gog ouyaena rɨgap dɨde Parisai rɨgap 

n 23:14 Nɨnda Grik peband da [Ju rɨga waina gog ouyaena rɨga dɨde Parisai rɨga! Wɨn re 
gɨm ke bꞌogɨl ajɨ ngor wa negɨr rɨga im. Sɨ God ma sake wɨn kɨma. Mop nokɨp wɨn mik 
kongga waina met dɨde gasa endwatenenindam, dɨde rɨga wa pɨlke ɨsnawa okatenam 
pɨnpɨn kana yɨr opmitenenindam. Sɨ onggɨt paemb wɨn opima ukoijog negɨr mɨra 
takatenindam dem bꞌɨsagɨka wɨnɨnd.] 

Mosemna gog yɨt ouyaena eyenanj re Godɨmna juwai okai rɨga pɨla im. 
3  Sɨ onggɨt paemb wɨn bꞌogla komkesa towaina yɨt rɨrɨrɨnd bꞌitngaenindam 
dɨde yɨmta tundokindam nangga mana ra ton wen tamnenanj. Ajɨ goro 
towaina omnɨka mɨle rɨrɨrɨnd tamnɨkenenindam. Mop nokɨp ton re 
opurena nena im amnɨkenenanj ajɨ ma opima towaina opurena rɨrɨrɨnd 
mɨle amnɨkenenanj. 4 Ɨ kwa ton bebɨgbebɨg gog yɨt amnɨkenenanj dɨde ket 
rɨga wa pɨlwa oramka eyenenanj yɨmta undokam. Ajɨ ton towalenggyam 
re ma opima singi aukenenanj towaina yɨmkurup ingaenam opimemb 
towaina omnɨki gog yɨt yɨmta undokam. 5 Ajɨ ton komkesa wɨko
amnɨkenenanj re nok mim da ɨdenat rɨgap ten yɨr tangranj. Mop nokɨp ton 
moppet boks dɨde yɨmpet boks ukoi im omnɨka eyenanj rokasim re onggɨt 
borand nɨnda yɨna peba yɨtkak wekeny, ɨ ton towaina yɨr opmitena kobɨrgɨm 
pɨnpɨn omnɨka eyenanj rɨga wa ouyawam da ton re Godɨm pɨlwa kupkakupka 
yɨrkokar bꞌakai rɨga im. 6 Ɨ kwa daka ton opima ukoi singi aukenenanj 
ukoijog ɨsnawa kɨma pɨpmet okatenam ukoi diyamdiyampu pɨpmet nata dɨde 
kwa wɨp ke ukoijog rɨgaina pɨpmetɨnd omitenam meraina yɨr opmitenapu 
met nata. 7 Ɨ dɨde kwa ton opima ukoi singi aukenenanj ukoi ɨsnawa kɨma 
simesime okatenam maket nata dɨde kwa da rɨgap ten ukoi nyɨ rɨga ke ogenaya 
teyenanj da ‘Ouyaena Rɨgaꞌ. 8 Ajɨ goro wen odede ukoi nyɨ rɨga ke ragenaine 
da ‘Ouyaena Rɨgaꞌ, mop nokɨp wa ɨnta yɨpaina nena Ouyaena Rɨga ajɨ wɨn 
komkesa re gar ke utkunda ke nanyɨngganwar im. 9 Ɨ kwa goro wɨn yɨpa rɨgand 
wa bꞌu ke ogenaya onggɨt gowukoyɨnd, mop nokɨp wa ɨnta yɨpaina nena Bꞌu 
ebnau yete re pumb tungg wa yɨbɨm. 10 Ɨ dɨde goro kwa rɨgap wen odede nyɨ 
ke ragenaine da Mopyam Ouyaena Rɨga, mop nokɨp wa ɨnta yɨpaina nena 
mopyam ouyaena rɨga, ɨte re Keriso. 11 Sɨ wa wɨngɨrɨnd ukoyam re wanɨm 
wɨko rɨga e. 12 Ɨ yet ra tilenggyam pumb wa bꞌuturowateny, God ɨta tin gou 
wa omneny. Ɨ kwa yet ra tilenggyam gou wa aena ikeny, God ɨta tin pumb wa 
urowateny.

Yesu Towaina Gɨm ke Bꞌogɨl ajɨ Ngor wa Negɨr Mɨle gatab Sake Yɨt Amninonj 
(Mak 12:40; Luk 11:39‑42, 44, 52; 20:47)

13 “Ju rɨga waina gog ouyaena rɨga dɨde Parisai rɨga! Wɨn re gɨm ke bꞌogɨl ajɨ 
ngor wa negɨr mɨle rɨga im. Sɨ God ma sake wɨn kɨma. Mop nokɨp wɨnte rɨga wa 
wɨp ke mora utwangka yiyenya rɨga wa bꞌɨgarenam de pumb tungg wa. Sɨ wɨda 
walenggyam makwa opima bꞌɨgarena wuwenyɨt dɨde kwa wɨn makwa opima 
enjɨkenindam rɨga yepim re singi aenanj demb de bꞌɨgarenam. 14 (Awɨr e) n

15 “Ju rɨga waina gog ouyaena rɨga dɨde Parisai rɨga! Wɨn re gɨm ke 
bꞌogɨl ajɨ ngor wa negɨr mɨle rɨga im. Sɨ God ma sake wɨn kɨma. Mop 
nokɨp wɨn sɨpa wa dɨde gɨl wa wuwenenyɨt re yɨpayɨpa rɨga ɨl ongka 
mim waina ouyaena yɨmta undokam, ɨ yena ra wɨn odarya, sɨ wɨn ket 
waina ouyaena nya kae tin ukoijog negɨr mɨle rɨgam yomnɨkenenya 
ukoijog bꞌɨdgotnena okatenam de wul tungg wa ajɨ wɨn re ma ngai odede 
bꞌɨdgotnena e okatenya dem ton re dɨde.

16  “Ɨ kwa wɨn re yɨrdɨdɨ wang iyena rɨga im. Sɨ God ma sake wɨn 
kɨma. Mop nokɨp wɨn rɨga auyaenenindam da, ‘Yet ra danda kɨma tɨrɨr 
yɨt opulis yɨnamet nyɨ kɨma, ɨtemb re makwa nangga gog e yɨbɨm. Ajɨ 
yet ra danda kɨma tɨrɨr yɨt opulis yɨnametɨmna gold nyɨ kɨma, ɨtemb re 
ɨmɨnjog gog e yɨbɨm.’ 17 Wɨn korɨrkorɨr im dɨde yɨrdɨdɨ rɨga im. Sɨ rɨnte 
ukoijog yɨbɨm, gold e o mɨnda yɨnamet e? Ma sɨ ma yɨnamette ɨtemb gold 
yɨnam yomnɨkeneny? 18  Ɨ kwa wɨn ɨja emb jɨ rɨga auyaenenindam da, 
‘Yet ra danda kɨma tɨrɨr yɨt opulis yɨna sɨ omnɨkapu kap nyɨ kɨma, ɨtemb 
re makwa nangga gog e yɨbɨm. Ajɨ yet ra danda kɨma tɨrɨr yɨt opulis 
Godɨm sɨ gasa nyɨ kɨma, ɨtemb re ɨmɨnjog gog e yɨbɨm.’ 19 Wɨn yɨrdɨdɨ 
rɨga, sɨ rɨnte ukoijog yɨbɨm, Godɨm sɨ gasa e o mɨnda yɨna sɨ omnɨkapu 
kap e? Ma sɨ ma ɨtemb yɨna sɨ omnɨkapu kapte komkesa sɨ gasa yɨnam 
amnɨkeneniny? 20 Sɨ onggɨt paemb yet ra danda kɨma tɨrɨr yɨt opulis yɨna 
sɨ omnɨkapu kap nyɨ kɨma, sɨ ton danda kɨma tɨrɨr yɨt yopulis re ma yɨna 
sɨ omnɨkapu kap nyɨ kɨma nena e ajɨ daka kwa komkesa gasa nyɨ kɨma 
im rɨnsim re wekeny onggɨt yɨna sɨ omnɨkapu kap kumbɨnd. 21 Ɨ kwa yet 
ra danda kɨma tɨrɨr yɨt opulis yɨnamet nyɨ kɨma, sɨ ton danda kɨma tɨrɨr 
yɨt yopulis re ma yɨnamet nyɨ kɨma nena e ajɨ daka kwa tina nyɨ kɨma e 
yete re wɨmena yikeny yɨnametɨnd. 22  Ɨ kwa daka yet ra danda kɨma tɨrɨr 
yɨt opulis pumb tungg nyɨ kɨma, sɨ ton danda kɨma tɨrɨr yɨt yopulis re 
ma Godɨmna wɨp omnenapu kasa nyɨ kɨma nena e ajɨ daka kwa tina nyɨ 
kɨma e yete re onggɨt wɨp omnenapu kasand omiti yɨbɨm.

23  “Ju rɨga waina gog ouyaena rɨga dɨde Parisai rɨga! Wɨn re gɨm ke 
bꞌogɨl ajɨ ngor wa negɨr mɨle rɨga im. Sɨ God ma sake wɨn kɨma. Mop 
nokɨp wɨn odede sobijogjog gasa nena im ten (10) ɨkalki wɨngɨrɨnd yɨpa 
tab Godɨnd wulpok yomnɨkenenya, opi re bꞌeag, wɨngarom o kɨma, ajɨ 
wɨn odede gog yɨtɨmna ukoijog bꞌingawa yɨt im nony ke ewaenenindam, 
opi re komkesa rɨga yɨpa rɨrɨrkɨp omnɨka mɨle, rɨga kear omna mɨle, ɨ 
dɨde nony bꞌɨjawa mɨle. Sɨ wɨn bꞌogla opimemb bꞌingawa yɨt bꞌobogɨl 
tamnɨkenenindam ajɨ goro nony ke tewaenenindam! 24 Wɨn yɨrdɨdɨ wang 
iyena rɨga, sɨ wɨn God ma sobijogjog yɨtkak im yɨmta undokenenindam 
odede wɨp im rɨngmim re rɨgap kapo bora ke ngemba bꞌɨga apekenenanj 
nyɨ onayam, ajɨ God ma ukoijog yɨt im nony ke ewaenenindam odede 
wɨp im rɨngmim re rɨgap kapo borand ukoi bꞌangga kamel kupka 
emkurenenanj.

25 “Ju rɨga waina gog ouyaena rɨga dɨde Parisai rɨga! Wɨn re gɨm ke bꞌogɨl ajɨ 
ngor wa negɨr mɨle rɨga im. Sɨ God ma sake wɨn kɨma. Mop nokɨp wɨn gɨm ke 
mɨle im bꞌobogɨl amnɨkenenindam odede wɨp rɨngmim re rɨgap kapo ake dɨsi 
bau ke bꞌobogɨl esekenenanj, ajɨ waina gar re nonygor mɨle dɨde negɨrjog mɨle ke 
yɨndangɨr im wekeny. 26 Wɨn yɨrdɨdɨ Parisai rɨga! Wɨn naska waina kapo kuwar 
bꞌobogɨl esekinam, sɨ ɨngkaimemb ket bau ke todaka kwa kɨlkesa taukanj.

27 “Ju rɨga waina gog ouyaena rɨga dɨde Parisai rɨga! Wɨn re gɨm ke 
bꞌogɨl ajɨ ngor wa negɨr mɨle rɨga im. Sɨ God ma sake wɨn kɨma. Mop 
nokɨp wɨn re odede bꞌobogɨl ɨspɨki gopmet pɨla rɨga im rɨnsim re bau ke 
bꞌobogɨl pɨtakɨpɨnd kɨlkesa wekeny, ajɨ wɨngɨr ke re yɨndangɨr im wekeny 
uj rɨgaina kak ke dɨde ɨtkɨki ujgɨm ke. 28  Sɨ wɨdaka re odede yɨpa wɨp nya 
kaim rɨga wa wɨpɨnd gɨm ke pɨta aukenenindam negɨr kesa dɨmdɨmjog 
rɨga pɨla, ajɨ wɨngɨr ke waina gar re yɨndangɨr im wekeny gɨm ke bꞌogɨl 
ajɨ ngor wa negɨr mɨle ke dɨde nenegɨrjog mɨle ke.

29 “Ju rɨga waina gog ouyaena rɨga dɨde Parisai rɨga! Wɨn re gɨm ke bꞌogɨl ajɨ 
ngor wa negɨr mɨle rɨga im. Sɨ God ma sake wɨn kɨma. Mop nokɨp wɨn opima 
bageyam wa bꞌogɨl gopmet arangkaenenindam dɨde negɨr kesa dɨmdɨmjog 
rɨgaina gopmet ɨsnawa kɨma bꞌobogɨl ajgenenindam nɨnda gasa ke. 30 Ɨ wɨn odede 
endenenindam da, ‘Rako sɨn wekenond onggɨt wɨnɨnd re sowa bꞌuwar wekenonj, 
sɨn ma rako yɨpand bꞌingautondam bageyam rɨga uj ondrɨkam.’ 31 Sɨ wɨn odede 
yɨt ke kea walenggyam bꞌagenaindam da wɨn re towaina bꞌɨgawar im yepiya 
re bageyam uj ondrɨka eyento. 32 Sɨ wɨdaka wa bꞌuwar waina tondon rɨrɨrɨnd 
odede negɨrjog mɨle yundwata! 33 Wɨn opimemb gɨrem, wɨn re negɨr guda kɨma 
gɨremɨmna bꞌɨgawar im. Sɨ wɨn makwa rɨrɨr im bꞌɨtkenindam dem Godɨmna 
bꞌɨsagɨkam pɨlke rɨnsim ra wen teskokiny de wul tungg wa. 34 Sɨ onggɨt paemb Kon 
opima nɨnda bageyam ɨ bꞌogɨl multekɨp rɨga ɨ dɨde ouyaena rɨga tetmɨkeninyɨn 
dem wa pɨlwa. Sɨ wɨn opima towa wɨngɨrɨnd nɨnda uj ondrɨka teyenindam dem 
dɨde wul bꞌagbagɨnd ɨdrɨka teyenindam dem, ɨ kwa wɨn opima nɨnda ɨraska 
teyenindam dem waina yɨr opmitenapu met nata dɨde eaukena teyenindam dem 
yɨpa taun ke de kwa yɨpa taun wa. 35 Sɨ onggɨt paemb ra Godɨmna bꞌɨsagɨka wɨn ik 
dem, wɨn opima negɨr ma mɨra takasindam dem komkesa negɨr kesa dɨmdɨmjog 
rɨgaina kus map rɨna re wɨn opimemb God ma wɨko rɨga kus egmarkenentondam 
onggɨt gowukoyɨnd, ɨngkek negɨr kesa dɨmdɨmjog rɨga Abelɨmna kus ke ngɨrpu 
ama re de Barakiyomna bꞌɨga Jakariyamna kus yena re wɨn yongandonda yɨnamet 
ake yɨna sɨ omnɨkapu kap ganggand. 36 Sɨ Kon ɨmɨnjog wen tamninyɨn da rɨga 
yepim re yu onggɨt gowukoyɨnd wekeny, ton opima onggɨtyam negɨr ma mɨra 
takatenanj dem God ma wɨko rɨgaina kus map.

Yesu ma Gar Kopa Yerusalem gatab 
(Luk 13:34‑35)

37 “Oo! Yerusalem, Yerusalem! Yete re man bageyam uj ondrɨka 
eyeninyɨt, ɨ opimemb rɨga gɨmo ke uj ondrɨka eyeninyɨt yena re God 

etmɨkeniny mor pɨlwa. Leamogpyam na Kon singi miyenenyɨmɨn mor 
bꞌɨga yɨpand kupokupo omnam odede rɨngmim ra mogyam paurot tinajog 
bꞌɨga tama ke tuwopɨnsiny. Ajɨ man singi kesa na aukenenyɨmɨt. 38  Yɨr de, 
waina met Yonggyam, God ɨta wen terariny dem, sɨ waina met ra ket kak 
e ɨbɨm dem. 39 Ɨ Kon wen tamninyɨn da wɨn makwa ɨta ket Ken bꞌusaya 
yɨr notngya dem, ngɨrpu ra wɨn tendenindam dem da, ‘God ma bꞌogɨl Ton 
kɨma yete re Yonggyamɨmna nyɨ kɨma ik.’ ”

God ma Yɨnamet gatab Bage Yɨt 
(Mak 13:1‑2; Luk 21:5‑6)

24  1 Ɨ Yesu ket yɨnamet yɨraronj, ɨ Ton ket menon yokatonj. Sɨ 
dɨkɨnda Tina bꞌauyaena rɨga tuwonj Ti pɨlwa dɨde ket Yesund 

ouyawam pumam ke utmurena eyento yɨnamet dɨde nɨnda met yɨnamet 
aba wɨngɨrɨnd. 2  Ɨ Yesu mɨra amninonj da, “Wɨn opima yɨr angindam 
opimemb ukoijog met? Sɨ Kon ɨmɨnjog wen tamninyɨn da makwa ɨta 
yɨpa motɨr ɨbɨm dem dɨkɨnd onggɨt goujog motɨr kumbɨnd, komkesa 
onggɨtyam ukoijog motɨr opima tosmurkanj dem.”

Onggɨt Gowukoi Kikitum Wɨnɨnd Bꞌɨdgotnena gatab Bage Yɨt 
(Mak 13:3‑13; Luk 21:7‑19)

3  Ɨ re Yesu Olib dorɨnd omiti yɨbnonj, Tina bꞌauyaena rɨga nena Ti pɨlwa 
tuwonj dɨde ket wɨgawɨga yerkito da, “Wumɨr nomnine! Rɨim onggɨtyam 
mɨle pɨta taukanj dem? Ɨ ra onggɨtyam komkesa gasa taukanj dem, 
nanggamog im jɨ ongwata gasa taukanj dem Moina ɨtenda wɨn gatab 
dɨde onggɨt gowukoi kikitum wɨn gatab?” 4 Sɨ Yesu ket mɨra amninonj da, 
“Wɨn bꞌobogɨl yɨr kɨma tekenyɨt! Ke rɨgap wen bꞌanygɨnena nya ke wɨp 
ramneninem. 5 Mop nokɨp jogjog rɨga opima tuweny dem Koina nyɨ kɨma, 
dɨde jogjog rɨga ugungatena teyenanj dem odede yɨt kɨma da, ‘Kon ɨtemb 
Keriso.’ Ɨ ton ket jogjog rɨga onggɨt bꞌanygɨnena nya ke wɨp tamnenanj 
dem. 6  Ɨ ra wɨn ik dem, wɨn opima tutkundenindam dem tɨrɨba geja yɨt 
dɨde tɨrɨba geja gatab bage yɨt. Ajɨ wɨn yɨr kɨma na tekenyɨt dɨde goro 
moga taininam dem. Mop nokɨp onggɨtyam gasa opima taukanj dem, ajɨ 
ɨtemb re ma kikitum wɨn e. 7 Ɨ bꞌengabenga yɨtam opima gejam owɨnka 
tuweny dem nɨnda bꞌenga yɨtam kɨma. Ɨ kwa daka kantri bꞌengabenga 
opima gejam owɨnka tuweny dem nɨnda bꞌenga kantri kɨma. Ɨ opima 
ukoijog sou wɨn pɨta taukanj dem ɨ dɨde kwa opima jijɨg taukanj dem 
bꞌengabenga pɨpmetɨnd onggɨt gowukoyɨnd. 8  Sɨ ra odede komkesa mɨle 
pɨta auka tuweny dem, ɨtemb re bꞌɨdgotnena wɨn otomapu e. 9 Ɨ onggɨt 
wɨnɨnd ket rɨgap wen kot wa oramka teyenanj dem bꞌɨdgotnena okatam 
dɨde wen uj ondrɨkam, ɨ dɨde kwa komkesa bꞌengabenga yɨtam rɨgap 
wen singi kesa tamnenanj dem Koina nyɨ map. 10 Ɨ kwa ket onggɨt wɨnɨnd 
jogjog gar ke utkunda rɨga opima towaina gar ke utkunda mɨle ɨrarka 

o 24:17 Onggɨt eriyand met papkak re rɨgaina wɨmenapu na wekenonj, odede ɨt re mera 
kisini o met wɨrand kasa re dɨde. 

teyenanj dem, dɨde ket towalenggyam towalenggyam kot wa bꞌaramka 
tuweny dem ɨ towalenggyam towalenggyam singi kesa bꞌamnena tuweny 
dem. 11 Ɨ kwa jogjog bꞌanygɨnena bageyam pɨta auka tuweny dem, ɨ ket 
ton opima jogjog rɨga bꞌanygɨnena nya ke wɨp tamnenanj dem. 12  Ɨ opima 
nenegɨrjog mɨle bꞌusmurena tuweny dem, sɨ onggɨt paemb jogjog rɨgaina 
singi bꞌiyena mɨle opima ngɨmbla taukanj. 13  Ajɨ yepiya ra mɨmkam 
wɨmena tuweny ngɨrpu ama re de onggɨt gowukoi kikitum wɨn wa, ton 
ɨta okasi dem dadal ngɨrpu kesa yɨrkokar. 14 Ɨ Godɨmna wɨko rɨgap ɨta 
pumb tunggɨmna bꞌogɨl yɨrkokar bage yɨt pɨtapɨta omnena iyenyi dem 
kupka gowukoyɨnd, nokɨm da ɨdenat komkesa bꞌengabenga yɨtam rɨgap 
Godɨmna yɨr ungata yɨt okatena teyenanj. Seg onggɨt wɨn natemb ket 
gowukoi undwatapu wɨn ik dem.

Negɨrjog Bꞌɨdgotnena gatab Bage Yɨt 
(Mak 13:14‑23; Luk 21:20‑24)

15 “Ɨ bageyam Daniyel kea ɨja na yopulitonj da, ‘Ɨta moga kɨma negɨrjog 
gasa pɨta tainy dem, sɨ ɨtemb negɨrjog gasa makwa rɨrɨr e ti wɨmenam 
yɨna pɨpmetɨnd.’ Sɨ yɨr de, ɨtemb negɨrjog gasa ɨta tonyis dem dɨkɨnd yɨna 
pɨpmetɨnd. —Bꞌogla ogenka rɨgat nony rawɨk— 16  Sɨ onggɨt wɨnɨnd yepiya 
ra tekeny Yuda eriyand, wɨn dor wa na mogamoga bꞌɨtkenindam dem. 17 Ɨ 
yet ra ton wɨmenand ɨbɨm dem de met papkak kumbɨnd, o ton goro kwa 
nanggamog gasa imdam met wɨngɨr wa bꞌegarɨk dem. Ton komkesa gasa 
nony bꞌedasin dem. Ajɨ ton wanakana bꞌek dem. 18  Ɨ dɨde yet ra wɨkond 
ɨbɨm dem sopapund, ton goro kwa rɨtend dem tina oramiti kobɨrgɨm 
okatam. Ton ɨtemb kobɨrgɨm yerar dem. Ajɨ ton wanakana bꞌek dem. 19 Sɨ 
ukoi kear kɨma! Onggɨt wɨnɨnd dem, ngor kɨma kongga wa dɨde papa 
bꞌɨga kɨma kongga wa pɨlɨnd opima bebɨg dem. Nokɨp ton ma rɨrɨr im 
wanakana bꞌɨtkenanj dem. 20 Sɨ wɨn yɨr topmitenindam da ɨtemb waina 
bꞌɨkenam wɨn goro ngɨwɨr kɨma gɨbɨljog wɨnɨnd o Ju rɨga waina wɨram 
dɨde yɨr opmitena bibɨrɨnd rawɨk dem. 21 Sɨ ra onggɨtyam wɨn ik dem, ɨta 
ukoijog bebɨg kɨma bꞌɨdgotnena pɨta tainy dem. Sɨ odede bꞌɨdgotnena re 
naskand makwa ke yɨpa pɨta awonj onggɨt gowukoyɨnd God ma gowukoi 
otobarki otomapu ke ngɨrpu yu, ɨ kwa daka makwa ɨta pɨta tainy dem 
yɨmta ke. 22  Rako Yonggyam maka onggɨtyam wɨn kut yomnonj, makwa 
rako yɨpa rɨgat yilo okas dem. Ajɨ Ton kea ɨtemb wɨn kut yomnonj Tina 
obagendi rɨga map. 23  Ɨ onggɨt wɨnɨnd ra yɨpa rɨgat wen tamneniny dem 
da, ‘Yɨr de, ɨte ta Keriso,’ o ‘Yɨr de, ama ta Keriso,’ sɨ wɨn goro odede yɨt 
gar ke utkunda ke takatenindam dem. 24 Sɨ opima bꞌanygɨnena Keriso 
dɨde bꞌanygɨnena bageyam pɨta taukanj. Ɨ ton ukoi kɨd kesa kɨma danda 

Matayo 24  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



67

wɨko dɨde moga kɨma danda wɨko tamnɨkanj dem rɨga bꞌanygɨnena 
nya ke wɨp omnenam. Ajɨ daka ton kwa opima towaina kupka danda 
ondratena teyenanj dem, nokɨm da ɨdenat ton bꞌanygɨnena nya ke God 
ma obagɨki rɨga daka wɨp tamnenanj bꞌanygɨnena nya wa. 25 Sɨ yɨr kɨma, 
Kon naska kana im wen wumɨr amneninyɨn. 26  Sɨ onggɨt paemb ra rɨgap 
wen tamnenanj da ‘Yɨr de, Keriso ɨta de wul kesa tungg wa,’ ajɨ wɨn goro 
wuyɨm! Ɨ ra kwa tamnenanj da ‘Yɨr de, Keriso ɨta de wɨngɨr wa yɨpa 
wɨgawɨga rum wa,’ ajɨ wɨn goro gar ke utkunda ke ɨtemb yɨt okata! 27 Mop 
nokɨp ra Rɨgamna Bꞌɨga tɨtenj Tina bibɨrɨnd, Ton ɨja e wɨp tainy dem rɨja 
e re waral opngɨndeneny ɨlemet gatab ke de kwa kemagmet gatab wa. 
28  Rokate ra ujgɨm ɨbɨm, yimbyak toda ɨndaima bobo taukanj. Sɨ Tina 
ɨtenda mɨle ra pɨta nate tawɨk dem rɨga wa yɨrɨnd.

Rɨgamna Bꞌɨga Ɨtenda Wɨn gatab Yɨt 
(Mak 13:24‑27; Luk 21:25‑28)

29 “Ajɨ onggɨt wɨnɨnd ra ɨtemb ukoijog bebɨg kɨma bꞌɨdgotnena seg 
tainy, odenja ket,

lomkongga sɨbɨb tainy dem,
dɨde kwa mobiror awɨr tainy dem.

Ɨ dɨde ɨki ɨsoka tuweny dem wub kumb ke,
dɨde kwa danda gasa rɨnsim re pumb wa wekeny opima 

bꞌutuwongnenanj dem.
30 Ɨ kwa onggɨt wɨnɨnd dem wub kumbɨnd ɨta mal pɨta tainy dem 
ongwatam da Rɨgamna Bꞌɨga kaemb ik. Sɨ odede natemb ket komkesa 
gowukoi bꞌengabenga yɨtam rɨga yii bꞌeagɨka tuweny dem, ɨ ton ket ɨta 
Rɨgamna Bꞌɨga yɨr iyi dem wub kumb ke menonɨnd moi kumbɨnd ukoi 
danda kɨma dɨde ukoi bꞌogɨl ɨnyomarena kɨma. 31 Ɨ ket ɨtemb Rɨgamna 
Bꞌɨga ɨta ukoijog bibol ara kɨma Tina aneru tetmɨkeniny dem onggɨt 
gowukoi wa, ɨ dɨde Tina obagɨki rɨga bobo tamnɨkanj dem gowukoi 
komkesa gatab ke, gowukoi ngɨrpu ke ngɨrpu ama re wub kumb ngɨrpu 
wa.

Pig Wulɨm pɨlke Wɨn Ongwatam Ouyaena Yɨt 
(Mak 13:28‑31; Luk 21:29‑33)

32  “Ɨ Pig wulɨm pɨlke yɨpa tendam yɨt ouyaena yokata. Sɨ yɨt ɨja emb jɨ 
da ra wul bɨa rɨna re rom kesa rogɨlkak wekeny gɨbɨljog wɨnɨnd, bodaboda 
taukanj nyɨ kɨma dɨde sisɨl wɨl tɨkkanj salsal rom kɨma, sɨ wɨn ɨngkaemb 
ongwasya da, ‘Kemb momta e pembpemb wɨn.’ 33  Sɨ ra wɨn odede gasa yɨr 
tangindam dem aukand rɨnsim re Kon amneninyɨn, wɨn nony ke ongwasya 
dem da, ‘Rɨgamna Bꞌɨga ke nya nate dɨde momta e openda mora wa.’ 
34 Ɨ Kon ɨmɨnjog wen tamninyɨn da rɨga yepim re yu onggɨt gowukoyɨnd 
wekeny yɨmta kaim uj taukanj dem, ajɨ naskajog onggɨtyam komkesa gasa 

towa liyal im taukanj dem. 35 Sɨ wub ake gou osiya bꞌeteomnenya dem, ajɨ 
Koina yɨtkak makwa ngai opima bꞌeteomnenanj dem.

Makwa Yete Wumɨr Kikitum Bibɨr dɨde Wɨn gatab 
(Mak 13:32‑37; Luk 17:26‑30, 34‑36)

36 “Ɨ makwa ɨta yete wumɨr onggɨtyam bibɨr dɨde wɨn gatab. Pumb tungg 
aneru toda makwa wumɨr im, ɨ kwa toda Bꞌɨga ma wumɨr e, ajɨ yɨpaina 
Bꞌuta Tinta wumɨr. 37 Mop nokɨp ra Rɨgamna Bꞌɨga tɨtenj Tina bibɨrɨnd, sɨ 
ɨja ima mɨle taukanj dem rɨja na re mɨle aukɨto Nowam wɨnɨnd. 38 Sɨ yɨmta 
kena ngɨwɨr ikonj, ajɨ rɨga re odede yɨg nony wɨmena mɨle nat wekenonj, opi 
re owowɨnd ɨ onaikand ɨ kongga imdand ɨ dɨde leo imdand, ngɨrpu onggɨt 
bibɨrɨnd re Nowa gɨga wa bꞌɨgaronj. 39 Ajɨ ton makwa ke wumɨr wekenonj 
nanggamog im taukanj, ngɨrpu re ket ngɨwɨr ikonj dɨde ket komkesa rɨga 
negɨr amnɨkinonj. Sɨ ɨja imemb jɨ daka mɨle pɨta taukanj dem ra Rɨgamna 
Bꞌɨga tɨtenj dem. 40 Ɨ onggɨt wɨnɨnd ra Rɨgamna Bꞌɨga pɨta tainy dem, ra 
nɨmog rɨga yɨpaina sopapund gɨlgɨl waland tebnya dem, Rɨgamna Bꞌɨgat 
yɨpand ɨta yii dem de pumb wa, ɨ daka yɨpand ɨndama ɨrar dem. 41 Ɨ kwa ra 
nɨmog kongga yɨpand sana ɨkmɨkand tebnya dem, Rɨgamna Bꞌɨgat yɨpand 
ɨta wii dem de pumb wa, ɨ daka yɨpand ɨndama tɨrar dem. 42  Sɨ onggɨt 
paemb wɨn yɨr kɨma na tekenyɨt, mop nokɨp wɨn ma wumɨr im rɨnggɨt bibɨr 
nate wa Yonggyam ik dem. 43 Ɨ wɨn wumɨr im da rada met yonggyam wumɨr 
ai e yɨbɨm da sɨwɨny onggɨt wɨn nate yurowamam rɨga ik tina met wa, ton 
ma ɨta yiyag ondras tina met iporkam. 44 Sɨ onggɨt paemb wɨda kwa bꞌogla 
bꞌangonjeni na tekenyɨt, mop nokɨp Rɨgamna Bꞌɨga ik ra dem waina ongwati 
kesa wɨn nate dem.

Bꞌogɨl Nony Ɨjai Wɨko Rɨga gatab Tendam Yɨt 
(Luk 12:41‑48)

45 “Sɨ yete jɨ bꞌogɨl multekɨp kɨma nony ɨjai wɨko rɨga ya yɨm nat ra ti 
yonggyam tina met komkesa gasa taramkiny yɨr iyenam? Sɨ yonggyam ɨta 
ket odede nony ɨjai wɨko rɨga obagenj komkesa tina wɨko rɨga wɨp omnenam 
dɨde towa ita bibɨr wɨn weanjweanj owou ogonam. 46 Sɨ ton re bꞌogɨl omni 
wɨko rɨga e yena ra tina yonggyamɨt tin odar odede yɨpa wɨp mɨle omnɨkand 
ra ton tɨtenj. 47 Ɨ Kon ɨmɨnjog wen tamninyɨn da ti yonggyam ɨta odede 
wɨko rɨgand obagenj komkesa tinajog gasa yɨr ɨpkam. 48 Ajɨ rada yonggyam 
yɨpa negɨrjog wɨko rɨgand tina komkesa wɨko rɨga dɨde tina gasa yɨr ɨpka 
mopyamɨm obagenj, sɨ ɨja emb jɨ ton ti nony mana indeny da, ‘Meda kor 
yonggyam ma wanakana e tɨtenj.’ 49 Sɨ ɨngkaemb ton ket bꞌatom odede negɨr 
mɨle omnɨkam, opi re ti wɨko rɨgamadwar ipowam, ɨ ɨkpɨp rɨga kɨma owou 
yiyand wɨmenam ɨ ɨk onaika yiyand wɨmenam. 50 Sɨ onggɨt wɨko rɨgamna 
yonggyam tɨtenj ra onggɨt bibɨr nate rɨdenat ra ɨtemb wɨko rɨga maka bibɨr 
wumɨr ɨbɨm dɨde onggɨt wɨn nate rɨdenat ra ton maka wɨn wumɨr ɨbɨm. 51 Seg 

ti yonggyam ket tin mop owaras dɨde ket ti pɨpmet okau ra yɨpand gɨm ke 
bꞌogɨl ajɨ ngor wa negɨr mɨle rɨga kɨma wɨmenam rokasim ra rɨga yii kamil 
bꞌiyowa tuweny dem, dɨde kopa bꞌangnena kɨma or bꞌɨinɨka tuweny dem.

Ten (10) Pɨl Esopai kesa Ngɨmngai gatab Tendam Yɨt

25  1 “Ɨ onggɨt wɨnɨnd ra Yonggyam tɨtenj dem, pumb tungg re ɨja 
emb jɨ tainy opi re ten (10) pɨl esopai kesa ngɨmngai pɨla yepiya 

re towainajog yɨpayɨpa lampa emdɨto dɨde ket opekto sisɨl kongga kɨma 
rɨga wɨpwɨp omnam. 2  Sɨ towa wɨngɨrɨnd nɨnda paib (5) re korɨrkorɨr 
na ajɨ kwa nɨnda paib (5) re bꞌogɨl multekɨp kɨma na. 3  Ɨ opimemb 
korɨrkorɨr ngɨmngayɨp kea towainajog lampa so omnɨki eito ajɨ ton 
makwa ke ngai nyɨ eito lampa ongjɨkam. 4 Ajɨ daka opimemb bꞌogɨl 
multekɨp kɨma ngɨmngayɨp re kea lampa ongjɨkam nyɨ eito jirokakɨnd 
yɨpand towainajog so omni lampa kɨma. 5 Ajɨ re onggɨt ten ngɨmngayɨp 
sisɨl kongga kɨma rɨgand yɨr yungauko, sɨ ɨtemb sisɨl kongga kɨma rɨga 
maka wanaka opendonj. Sɨ ket yɨtpat ten komkesa akasinonj ngɨrpu ket 
kea yɨt wungonj. 6  Seg sɨdɨrɨnd ket ara ikonj da, ‘Yɨr de, ɨtemb ke sisɨl 
kongga kɨma rɨga ik. Wɨn opekina tin wɨpwɨp omnam!’ 7 Sɨ odedend ket 
opimemb komkesa ten (10) pɨl esopai kesa ngɨmngai utnɨkto dɨde ket 
towainajog lampa wikind tim bꞌɨskoka eyento ɨ ket so omnɨka eyento. 8  Ɨ 
opimemb korɨrkorɨr ngɨmngayɨp bꞌogɨl multekɨp kɨma ngɨmngai egekitto 
da, ‘Sowada ngai nyɨ nokaina lampa ongjɨkam, nokɨp sowaina lampa re 
momta im tosoukanj.’ 9 Ajɨ opimemb bꞌogɨl multekɨp kɨma ngɨmngayɨp 
mɨra amnɨto da, ‘Ka! Nyɨ re ma rɨrɨr im taukanj dor rɨrɨrkɨp ongjɨkam 
sowanɨm dɨde wanɨm. Sɨ wɨn bꞌogla wuwe nyɨ osoga rɨga wa pɨlwa dɨde 
ket wainajog lampa ongjɨkam nyɨ temjindam.’ 10 Ajɨ onggɨt ganggand re 
opimemb korɨrkorɨr ngɨmngayɨp yiwato nyɨ imdam, odedend ket sisɨl 
kongga kɨma rɨga ikonj. Sɨ opimemb bꞌangonjeni bꞌogɨl multekɨp kɨma 
ngɨmngai yɨpand ɨtemb sisɨl kongga kɨma rɨga kɨma bꞌɨgarkɨto molkongga 
omna diyamdiyampu wa, seg ket wɨko rɨgap kea mora yɨdoko. 11 Ɨ 
opimemb ket korɨrkorɨr ngɨmngai daka yɨmta ke tuwonj dɨde ket endento 
da, ‘Yonggyam, Yonggyam! Mora sowa yɨjge!’ 12  Ajɨ ɨtemb sisɨl kongga 
kɨma rɨga ket ten esmonggainonj da, ‘Kon ɨmɨnjog wen tamninyɨn da Kon 
ma wumɨr en wanɨm.’ 13  Sɨ onggɨt paemb wɨn yɨr kɨma na tekenyɨt. Mop 
nokɨp wɨn ma wumɨr im bibɨr dɨde wɨn rɨdenate ra Rɨgamna Bꞌɨga tɨtenj.

Yiyag Wurar gatab Tendam Yɨt 
(Luk 19:11‑27)

14 “Ɨ kwa ra Yonggyam tɨtenj dem, pumb tungg re yɨpa wɨp e tainy 
odede yɨpa rɨga kɨma yet re tina wɨko rɨga ara emokinonj dɨde ket towa 
tina gasa agoninonj yɨr ɨpkam, ɨ ɨngkenaemb ket ton yiwatonj bꞌenga 
kantri wa. 15 Sɨ re ɨtemb rɨga tina gasa agoninonj yɨr ɨpkam, ton naska 

tina wɨko rɨgaina danda yɨr eyeninonj dɨde ket onggɨt towaina danda 
rɨrɨrɨnd wulkɨp agoninonj, yɨpam re paib (5) ukoi gold kɨpol na, ɨ daka 
yɨpam re nɨmog ukoi gold kɨpol na, ɨ kwa daka yɨpam re yɨpa ukoi gold 
kɨpol na. Seg ɨngkenaemb ket ton yiwatonj. 16  Ɨ ɨtemb rɨga yet re paib 
(5) ukoi gold kɨpol akasinonj, ton odenja yikonj dɨde ket onggɨt wulkɨp 
ke bꞌobogɨl wɨko amnɨkeneninonj, ngɨrpu ton ket onggɨt wulkɨp ke kea 
bꞌusaya paib (5) ukoi gold kɨpol tumɨnd akasinonj. 17 Ɨ odede yɨpa wɨp nya 
ke ɨtemb rɨga yet re nɨmog ukoi gold kɨpol akatonj, todaka onggɨt wulkɨp 
ke kea bꞌusaya nɨmog ukoi gold kɨpol tumɨnd akatonj. 18  Ajɨ ɨtemb rɨga yet 
re yɨpaina ukoi gold kɨpol yokatonj, ton ket yikonj dɨde ket gou yoskonj, 
ngɨrpu ton ket onggɨt gou borand ɨtemb ti yonggyamɨmna wulkɨp 
yegitonj. 19 Ɨ gɨep ke opimemb wɨko rɨgaina yonggyam ɨtendonj dɨde 
ket ton yɨrɨk eyeninonj rɨdede na tina wɨko rɨgap opimemb tina wulkɨp 
engaenento bꞌusaya tumɨnd mɨra oikɨndenam. 20 Sɨ ɨtemb rɨga yet re paib 
(5) ukoi gold kɨpol akasinonj, ton opimemb tumɨnd oikɨnti paib (5) ukoi 
gold kɨpol kɨma wulkɨp teyinonj ti yonggyamɨm pɨlwa odede yɨt kɨma da, 
‘Yonggyam! Opimemb jɨ mor paib (5) ukoi gold kɨpol rɨna re nokainot. 
Yɨr de, ɨnaemb jɨ kon kwa paib (5) ukoi gold kɨpol bꞌusaya tumɨnd 
aikɨnsinyɨmɨn.’ 21 Sɨ ti yonggyam tin yomnonj da, ‘Oo, otomantijog! Sɨ 
man re bꞌogɨl dɨde nony ɨjai wɨko rɨga et. Man kea sobijog gasa yɨr ɨpkam 
nony bꞌɨjawa kɨma bꞌobogɨl wɨko yiyenenyɨmɨt, sɨ kon men motramisɨn ra 
jogjog gasa yɨr ɨpka rɨga ma. Sɨ kon moina yonggyamte nitinjɨn da man 
metkɨm de kor pɨlwa koina sam yingg okatam.’ 22  Ɨ kwa ɨtemb rɨga yet 
re nɨmog ukoi gold kɨpol akatonj, ton osiemb tumɨnd oikɨnti nɨmog ukoi 
gold kɨpol kɨma wulkɨp teyinonj ti yonggyamɨm pɨlwa odede yɨt kɨma da, 
‘Yonggyam! Osiemb jɨ mor nɨmog ukoi gold kɨpol rɨna re nokawot. Yɨr 
de, ɨnaemb jɨ kon kwa nɨmog ukoi gold kɨpol bꞌusaya tumɨnd aikɨnsmɨn.’ 
23  Sɨ ti yonggyam tin yomnonj da, ‘Oo, otomantijog! Sɨ man re bꞌogɨl dɨde 
nony ɨjai wɨko rɨga et. Man kea sobijog gasa yɨr ɨpkam nony bꞌɨjawa kɨma 
bꞌobogɨl wɨko yiyenenyɨmɨt, sɨ kon men motramisɨn ra jogjog gasa yɨr 
ɨpka rɨga ma. Sɨ kon moina yonggyamte nitinjɨn da man metkɨm de kor 
pɨlwa koina sam yingg okatam.’ 24 Ɨ dɨde kwa ɨtemb rɨga yet re yɨpaina 
ukoi gold kɨpol yokatonj, todaka ket ti yonggyamɨm pɨlwa ikonj dɨde ket 
yomnonj da, ‘Yonggyam! Kon wumɨr en mornɨm da man re wɨp ɨnggrawa 
kesa rɨga et. Sɨ man erngokeneninyɨt re ma moina ɨti kaim, ɨ kwa man 
bobo amnɨkeneninyɨt re ma moina ɨgmarki kaim. 25 Sɨ onggɨt penaemb 
kon moga awond, sɨ ket nekond dɨde ket moina ukoi gold kɨpol yegitond 
gou bora wa. Sɨ yɨr de, ɨtemb jɨ moina ukoi gold kɨpol.’ 26  Seg ti yonggyam 
ket mɨra yomnonj da, ‘Sɨ man re negɨrjog dɨde dɨnderkak wɨko rɨga et. Ma 
man ɨja naemb kornɨm wumɨr awot da kon erngokeneninyɨn nangga na 
re kon maka esinond, ɨ kwa kon bobo amnɨkeneninyɨn nangga na re kon 
maka egmarkinond? 27 Sɨ rako man odede wumɨr awot kornɨm, sɨ man 

bꞌogɨl na rako koina ukoi gold kɨpol bengk rɨga wa akawot. Sɨ kon kakoa 
ɨngkenaemb koinajog wulkɨp yokasɨn onggɨt wulkɨp kɨma ɨt re koina 
wulkɨp ke oikɨnti wewe wulkɨp. 28  Sɨ onggɨt paemb wɨn yɨsata ɨtemb ukoi 
gold kɨpol ti pɨlke dɨde ket yokawa onggɨt rɨgam yete re ten (10) ukoi gold 
kɨpol awaminy. 29 Mop nokɨp komkesa rɨga yepim re engaenanj nangga 
im re towa pɨlɨnd ebnainy, God opima bꞌusaya tumɨnd tagoniny dɨde ket 
bꞌatɨikɨndenanj. Ajɨ yete re maka yingaeny nangga e re ti pɨlɨnd yɨbnau, 
God ɨta onggɨtyam gasa ewaikis ti pɨlke. 30 Sɨ wɨn ɨtemb esourena kesa 
wɨko rɨga yɨska bau wa de sɨbɨb pɨpmet wa rokasim ra rɨga yii kamil 
bꞌiyowa tuweny dem, dɨde kopa bꞌangnena kɨma or bꞌɨinɨka tuweny dem.’

Mamoi ake Gout gatab Tendam Yɨt
31 “Ɨ onggɨt wɨnɨnd ra Rɨgamna Bꞌɨga ik dem Tina bꞌogɨl ɨnyomarena 

kɨma dɨde komkesa Tina aneru kɨma, Ton ɨta Tina bꞌogɨl ɨnyomarena 
kɨma wɨp omnenapu kasand tomis dem. 32  Ɨ ket anerup komkesa 
bꞌengabenga yɨtam rɨga Ti wɨp wa yɨpand teomkuranj dem, ɨ Ton ket 
opima onggɨtyam komkesa bꞌengabenga yɨtam rɨga yɨpayɨpa ɨsagɨka 
teyeniny dem wetaweta omnɨkam, odede rɨngma ra mamoi yɨr ɨpka rɨgat 
mamoi wetaweta tamnɨkiny gout wa pɨlke. 33  Sɨ ɨtemb mamoi yɨr ɨpka 
rɨgat opima mamoi oramka teyeniny tina yɨmjog yɨm tab ke dɨde gout 
tina sawai yɨm tab ke, sɨ odede yɨpa wɨp nya kae ɨtemb Rɨgamna Bꞌɨgat 
Todaka opima negɨr kesa dɨmdɨmjog rɨga oramka teyeniny dem Tina 
yɨmjog yɨm tab ke dɨde negɨr mɨle rɨga Tina sawai yɨm tab ke. 34 Seg ket 
ɨtemb King opima Tina yɨmjog yɨm tab ke rɨga tamniny dem da, ‘Tuyɨm 
wɨn Kor Bꞌuɨmna bꞌogɨl omni rɨga! Ɨ wɨn ket yowabɨnta pumb tungg rɨna 
re God gowukoi otobarkapu ke yongonjenonj wanɨm okawam. 35 Mop 
nokɨp re Kon owoupand nɨbnond, wɨn kea Ken nongenonda owou ke, ɨ 
re Kon nyɨpand nɨbnond, wɨn kea Ken nyɨ ke nokɨkenonda, ɨ dɨde re Kon 
tungg tɨb kesa nɨbnenond, wɨn kea Ken nɨngaukenonda waina met wa. 
36  Ɨ kwa re Kon wɨ kesa nɨbnond, wɨn kea Ken kobɨrgɨm nikokenenonda, 
ɨ re Kon kopa nɨbnenond, wɨn kea odarenam nopenenonda, ɨ re Kon 
sɨbɨbmetɨnd nɨbnenond, wɨn kea Ken nesmarenenonda.’ 37 Seg ket 
negɨr kesa dɨmdɨmjog rɨgap Tin omnyi dem da, ‘Yonggyam! Rɨdenat 
sɨn Men yɨr mongonda owoupand ɨ ket mongenonda, o nyɨpand ɨ ket 
sɨn mokɨkenonda? 38  Ɨ kwa rɨdenat sɨn Men yɨr mongenonda tungg 
tɨb kesand ɨ ket Men sowaina met wa mɨngaukenonda, o wɨ kesand ɨ 
ket sɨn mikokenonda kobɨrgɨm ke? 39 Ɨ kwa daka rɨdenat sɨn Men yɨr 
mongenonda kopand o sɨbɨb metɨnd ɨ ket sɨn Men mesmarenonda?’ 40 Ɨ 
ket onggɨt Kingɨt ten tesmonggainy dem da, ‘Kon ɨmɨnjog wen tamninyɨn 
da sɨ wɨn nangga mɨle na onggɨt sobijogjog Koina gar ke utkunda 
yɨngganwar wa wɨngɨrɨnd yɨpa rɨgam pɨlɨnd omnɨka eyentondam, sɨ wɨn 
re kea Kor pɨlɨnd omnɨka eyentondam.’ 41 Seg ra ket ɨtemb King opima 

Tina sawai yɨm tab ke rɨga tamniny dem da, ‘Wɨn sake okati rɨga, Kor 
pɨlke ewaikisina! Ɨ ket bꞌaklansinam de ngɨrpu kesa bꞌɨrmatena wul wa 
rɨnte re ongonjeni yɨbɨm Satanam dɨde Tina aneru wanɨm. 42  Mop nokɨp 
re Kon owoupand nɨbnond, wɨn maka Ken nongenonda owou ke, ɨ re Kon 
nyɨpand nɨbnond, wɨn maka Ken nyɨ ke nokɨkenonda. 43  Ɨ re Kon tungg 
tɨb kesa nɨbnenond, wɨn maka Ken nɨngaukenonda waina met wa, ɨ re 
Kon wɨ kesa nɨbnond, wɨn maka Ken kobɨrgɨm nikokenenonda, ɨ dɨde re 
Kon kopand o sɨbɨbmetɨnd nɨbnenond, wɨn maka Ken nesmarenenonda.’ 
44 Seg ket opimemb negɨr rɨgap todaka Tin omnyi dem da, ‘Yonggyam! 
Rɨdenat sɨn Men yɨr mongonda owoupand o nyɨpand o tungg tɨb 
kesand o wɨ kesand o kopand o sɨbɨbmetɨnd, ɨ ket sɨn maka Men yɨm 
mokaenenonda?’ 45 Ɨ kwa ket ɨtemb King ten tesmonggainy dem da, ‘Kon 
ɨmɨnjog wen tamninyɨn da sɨ wɨn nangga mɨle na onggɨt sobijogjog Koina 
rɨga wa wɨngɨrɨnd yɨpa rɨgam pɨlɨnd maka omnɨka eyentondam, sɨ wɨn 
re maka Kor pɨlɨnd omnɨka eyentondam.’ 46  Sɨ opimemb negɨr rɨga wui 
dem de ngɨrpu kesa negɨr ma mɨra okatenapu wa, ajɨ opimemb negɨr kesa 
dɨmdɨmjog rɨga ton wui dem de dadal ngɨrpu kesa yɨrkokar wa.”

Ju Rɨgap Yesund Ongandam Yɨsamko 
(Mak 14:1‑2; Luk 22:1‑2; Yoan 11:45‑53)

26  1 Ɨ re ket Yesu opimemb komkesa yɨt useka seg amninonj, Ton 
Tina bꞌauyaena rɨga amninonj da,

2  “Maeda wɨn wumɨr im da nɨmog bibɨr kak kae meraina Uj Ɨgwanti 
Nony Iyena Diyamdiyam Bibɨr tainy dem, sɨ ɨdenatemb Rɨgamna Bꞌɨgand 
yɨmɨnd usunasi dem wul bꞌagbagɨnd ɨdrɨkam.” 3  Ɨ onggɨt wɨnɨnd ket 
yɨna mopyam sɨ rɨgap dɨde Ju rɨga waina elda rɨgap bꞌeoma yokato yɨna 
mopyam sɨ rɨga, nyɨ da Kayapa, tina met aband. 4 Ɨ ton ket odede yɨt 
yɨsamko da wɨgawɨga rabem nya ke Yesund yɨmɨnd usunasi dɨde ket Tin 
uj tama onganji. 5 Ajɨ ton endento da, “Ma onggɨtyam diyamdiyam wɨn 
nate onganju, nokɨp ke rɨga wa wɨngɨrɨnd soro kɨma bebɨg mɨle rawɨk.”

Yɨpa Konggat Ngɨrangngɨrang Gaya ke Yesund Yeaukonj 
(Mak 14:3‑9; Yoan 12:1‑8)

6  Ɨ yɨpa wɨnɨnd Yesu yɨbnonj Simonɨmna metɨnd Betaniya tunggɨnd 
yet re naskand leprosi kopa kɨma yɨbnonj. 7 Ɨ onggɨt wɨnɨnd yɨpa kongga 
Ti pɨlwa tikonj yɨpa ukoi mɨra kɨma bꞌogɨl ngɨrangngɨrang gaya kɨma 
yɨpa otomanti alabasta gɨmo botolɨnd. Ɨ re Yesu diyam awowɨnd yɨbnonj, 
onggɨt konggat kea Ti mopɨnd ɨtemb ngɨrangngɨrang gaya yɨgmarkonj. 8  Ɨ 
re bꞌauyaena rɨgap ɨtomb konggamna mɨle yɨr yongo, ton kea ket komliu 
aukɨto dɨde endento da, “Nangga pae ton jabakɨpɨnd yesomneny? 9 Mop 
nokɨp rako ton onggɨtyam gaya yosog, ton keakoa rɨrɨr na ukoijog wulkɨp 
akasiny dɨde ket tagoniny gasa kesa rɨga wa.” 10 Ajɨ re Yesu towaina yɨt 

bꞌɨglenena gatab wumɨr awonj, Ton ket ten amninonj da, “Nangga ma wɨn 
onggɨt konggand bebɨgɨm ɨl wongkya? Mop nokɨp ton kea Kornɨm bꞌogɨl 
mɨle yomnɨk. 11 Mop nokɨp gasa kesa rɨga opima wɨn kɨma wekeneny 
ita wɨnɨnd, ajɨ Kon ma ɨta ita wɨnɨnd wɨn kɨma nɨtɨbnenenyɨn. 12  Sɨ re 
ɨtomb konggat Koina jɨwɨnd ngɨrangngɨrang gaya yɨgmarɨk, ɨtemb re 
Koina jɨ eungitam get ke bꞌangonjenam mɨle emb jɨ. 13  Sɨ Kon ɨmɨnjog 
wen tamninyɨn da rokate ra God ma bꞌogɨl yɨrkokar bage yɨt pɨtapɨta 
omnenenyi dem komkesa gowukoyɨnd, onggɨt konggamna omnɨki mɨle 
daka kwa ɨta ket usenenyi dem tinɨm nony iyenam.”

Yudas Tɨrɨr Yomnonj Yesund Tɨb Iyenam 
(Mak 14:10‑11; Luk 22:3‑6)

14 Ɨ onggɨt wɨnɨnd Twelp (12) ɨtmɨkitijog rɨga wɨngɨrɨnd yɨpa rɨga, 
ogenaya da Yudas Iskariyot, yikonj yɨna mopyam sɨ rɨga wa pɨlwa. 15 Sɨ 
Yudas ket egekisinonj da, “Wɨn nangga e kor notkaya, ra kon Yesund wa 
yɨm kumb wa oramisɨn?” Sɨ ton ket ti teti (30) silba koin yokauto. 16  Seg 
onggɨt kak kenaemb ket Yudas bꞌogɨl wɨn oraka yiyenonj Yesund okawam 
towa pɨlwa.

Yonggyam kɨma Kikitum Diyamdiyam 
(Mak 14:12‑21; Luk 22:7‑13, 21‑23; Yoan 13:21‑30)

17 Ɨ re Yist kesa Bred Wɨn wɨngɨrɨnd, naskajog bibɨr awonj, bꞌauyaena 
rɨga Yesum pɨlwa tuwonj dɨde ket yɨgekito da, “Rokate Man singi aet 
sɨn motngonjenau Mornɨm owowɨm meraina Uj Ɨgwanti Nony Iyena 
Diyamdiyam?” 18  Seg ket Yesu nɨmog bꞌauyaena rɨga engawonj da, “Eka 
de Yerusalem taun wa, de yɨpa rɨgam pɨlwa dɨde ket tin omnya dor 
da Ouyaena Rɨga yindeny da, ‘Koina wɨn re ke wus nate ainy, sɨ Kon 
ɨndamaemb moina metɨnd meraina Uj Ɨgwanti Nony Iyena Diyamdiyam 
omnɨken Koina bꞌauyaena rɨgawar kɨma.’ ” 19 Seg osiemb bꞌauyaena rɨga 
nɨmogɨp ɨja na gasa amnɨkinonda rɨja na re Yesu ten engawonj dɨde ket 
Ju rɨga waina Uj Ɨgwanti Nony Iyena Diyamdiyam yongonjenonda. 20 Ɨ 
re sɨ imokonj, Yesu diyamdiyampu kasand omitonj Twelp (12) bꞌauyaena 
rɨga kɨma. 21 Sɨ re ton diyam awowɨnd wekenonj, Yesu ten amninonj 
da, “Kon ɨmɨnjog wen tamninyɨn da wa wɨngɨrɨnd yɨpa rɨgat ɨta Ken tɨb 
nii.” 22  Sɨ bꞌauyaena rɨgap gar bebɨg aukɨto dɨde ket yɨpayɨpa yɨgekeno 
da, “Yonggyam! Ma konten?” 23  Ɨ ket Yesu mɨra amninonj da, “Rɨga 
yete re Kon kɨma gɨlgɨl sana okatam yɨm yoramis de pleto wa, ɨtemb 
rɨga tontemb Ken tɨb nii. 24 Sɨ bꞌogɨl e Rɨgamna Bꞌɨga, Ton uj okas dem 
rɨngma re yɨna peband ɨrɨki yɨbɨm Ti gatab. Ajɨ onggɨt rɨgam yet ra 
Rɨgamna Bꞌɨgand tɨb yii dor, ukoi kear kɨma e tinɨm, nokɨp ton ukoijog 
bebɨg nate tau dem. Sɨ tinɨm keako bꞌogɨl na jɨ rako ton maka ukendonj 
ti mogɨm kom ke.” 25 Sɨ Yudas yet ra Yesund tɨb yii dor Yesund yomnonj 

  Matayo 26

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



74

da, “Ouyaena Rɨga! Rɨka konten?” Ajɨ Yesu tin yɨsmonggawonj da, “Owɨ, 
kemb man minjɨt.”

Kikitum Diyampund Areto 
(Mak 14:22‑26; Luk 22:14‑20; 1Kor 11:23‑25)

26  Ɨ re Yesu dɨde Tina bꞌauyaena rɨga diyam auto, Yesu yɨpa sana 
nganja yokatonj ɨ Godɨnd sɨteket yɨt yomnonj, ngɨrpu ket yipkɨkonj dɨde 
agoninonj Tina bꞌauyaena rɨga wa pɨlwa. Ɨ Ton yindonj da, “Wɨn yokata! 
Ɨtemb re Koina jɨ e.” 27 Seg ket Yesu kwa yɨpa kapo yokatonj dɨde Godɨnd 
sɨteket yɨt yomnonj, ngɨrpu ket Tina bꞌauyaena rɨga wa kapo akawonj 
towanɨm onayam odede yɨt kɨma da, “Wɨn komkesa onggɨt kapond nyɨ 
yonaika! 28  Mop nokɨp ɨtemb kapond nyɨ re Koina outɨnti tɨrɨr omnijog 
yɨt kɨma kus e rɨnte re Kon yɨgmarken jogjog rɨgaina negɨr mɨle awɨr 
omnɨkam. 29 Kon wen tamninyɨn da Kon makwa ɨta bꞌusaya onaen dem 
onggɨt greip kɨp ke omnɨki wain, ngɨrpu onggɨt bibɨrɨnd ra Kon sisɨl wain 
onaen dem wɨn kɨma demb de Kor Bꞌu God ma pumb tungg wa.” 30 Sɨ 
diyamdiyam seg ke ton ger yɨtango dɨde ket yiwato de Olib dor wa.

Petromna Yesund Oena gatab Bage Yɨt 
(Mak 14:27‑31; Luk 22:31‑34; Yoan 13:36‑38)

31 Ɨ onggɨt wɨnɨnd Yesu ket Tina bꞌauyaena rɨga amninonj da, “Yu 
sɨwɨny wɨn opima komkesa sap totekindam dor dɨde kak nɨtɨaya dor 
onggɨt mɨle map rɨnte ra tawɨk Kor pɨlɨnd, mop nokɨp yɨt ɨja emb jɨ ɨrɨki 
yɨbɨm yɨna peband da,

‘Kon ɨta onganjɨn dem mamoi yɨr ɨpka rɨga,
sɨ ket opima mamoi bobo wetaweta bꞌɨtkenanj dem.’

32  Ajɨ onggɨt kak ke ra Kon tutnyisɨn dem uj ke, sɨ wɨn yɨmta kaim 
wuyɨt dem de Galili wa ajɨ Kon naska e neken dem.” 33  Seg Petro ket 
Yesund danda kɨma yomnonj da, “Nangga ma jɨ ra ton komkesa rɨgap 
sap totendanj dor dɨde kak mɨtɨayi dor onggɨt mɨle map rɨnte ra tawɨk 
Mor pɨlɨnd, ajɨ kon kolenggyam ra makwa ɨta sap totenjɨn dor dɨde 
kak mɨtɨaen dor.” 34 Ɨ Yesu ket tin mɨra yomnonj da, “Kon ɨmɨnjog men 
motɨnyɨn da yu sɨwɨny yɨmta kena pauro ara tuweny dor, ajɨ man naska 
Ken ɨta nowapyam notiyenyɨt dor.” 35 Seg ket Petro Yesund yomnonj da, 
“Ra Man uj taet, koda bꞌogla uj rawɨn Man kɨma. Ajɨ kon makwa ɨta 
motiyenyɨn.” Ɨ komkesa bꞌauyaena rɨgap toda ɨja na yɨpa rɨrɨrkɨp endento.

Yesu ma Yɨr Opmita Getsemanind 
(Mak 14:32‑42; Luk 22:39‑46)

36  Ɨ re Yesu Tina bꞌauyaena rɨga kɨma menon yokato yɨpa pɨpmet wa 
nyɨ da Getsemani, Yesu ten amninonj da, “Kon ama de neken dɨde yɨr e 
topmitenyɨn. Sɨ wɨn omandemb omnɨki wekene, ngɨrpu ra Kon tɨtenjɨn 

wa pɨlwa.” 37 Ɨ Yesu ɨna rɨga eyinonj Ton kɨma Petro dɨde Jebedaimna 
bꞌɨga nɨmog. Seg Ton ket ngor wa gar kopa dɨde gar bebɨg bꞌatomonj. 
38  Seg ket Ton ten amninonj da, “Koina wɨngawɨnga ma sobijog gar kopa 
e ainy momta uj okatam. Wɨn wekene dɨkɨnd dɨde yɨpand Kon kɨma yɨr 
opngɨki wekene!” 39 Ɨ re ɨngkek ket Ton sobijog paja wa bꞌɨsonkitonj, Ton 
ket kum ujokonj dɨde ket wɨp gou wa yomnonj, seg ket Godɨm pɨlwa 
yɨr opmitenonj da, “Kor Bꞌu! Sɨ Man onggɨtyam Koina bꞌɨdgotnena kapo 
yewaikite Kor pɨlke, rada ɨtemb rɨrɨr e. Ajɨ goro Koina singi ke, ajɨ Moina 
singi kena.” 40 Seg ket re Ton ket ɨtendonj nowa bꞌauyaena rɨga wa pɨlwa 
ɨ yutunga nat ten adarinonj. Seg Ton ket Petrond yomnonj da, “Rɨngma, 
wa awɨr im danda yɨpa odede sobijog wɨnɨnd yɨpand Kon kɨma yɨrkokar 
wɨmenam? 41 Yɨr opngɨki wekene, dɨde yɨr opmitenina! Nokɨm da ɨdenat 
maka wɨn Satanamna otonkena takatenindam. Waina wɨngawɨnga ukoi 
singi im Kon kɨma yɨrkokar wɨmenam, ajɨ waina jɨ re yarɨm im dɨde 
danda kesa im.” 42  Onggɨt kak ke Yesu bꞌusaya nɨmogɨm yikonj dɨde yɨr 
opmitonj da, “Kor Bꞌu! Rada ɨtemb ma rɨrɨr e onggɨtyam bꞌɨdgotnena 
kapo ewaikitam Kor pɨlke dɨde rada Kon bꞌogla ɨtemb kapo onaen, sɨ 
Moina singi bꞌogla rawɨk.” 43  Ɨ re Ton kwa ɨtendonj opimemb bꞌauyaena 
rɨga wa pɨlwa, Ton bꞌusaya adarinonj towa yutungand. Ɨ towaina yɨrkɨp 
re bebɨg na yutɨtɨp wekenonj. Sɨ onggɨt penaemb ton yɨt wungonj. 44 Ɨ ket 
Yesu opimemb bꞌauyaena rɨga erarinonj dɨde ket bꞌusaya dea de yikonj. 
Seg ket re Ton nowam yɨr opmitonj Godɨm pɨlwa, Ton ɨna yɨpa wɨp yɨt 
usaireninonj rɨja na re Ton naskand yerkenonj. 45 Seg ket Yesu ɨtendonj 
bꞌauyaena rɨga wa pɨlwa, Ton ten amninonj da, “Wɨn yutunga dɨde 
wɨram nasim dadal wekenyɨt. Yɨr de, wɨn re kemb momta e. Yɨpa rɨga 
ke Rɨgamna Bꞌɨga tɨb yii negɨr mɨle rɨga wa yɨm kumb wa. 46  Utnɨkinam, 
men ket wowɨn Kor tɨb iyoyam rɨgam pɨlwa! Yɨr, ɨtemb ke ton ik Kor wus 
wa.”

Rɨgap Yesund Yɨmɨnd Yusunato 
(Mak 14:43‑50; Luk 22:47‑53; Yoan 18:3‑12)

47 Ɨ ket onggɨt wɨnɨnd re Yesu dɨdea yɨt opurenand yɨbnonj, Twelp (12) 
bꞌauyaena rɨga wɨngɨrɨnd yɨpa rɨga Yudas yɨna mopyam sɨ rɨga dɨde Ju 
rɨga waina elda rɨga wa pɨlke ikonj yɨpand ukoi rɨga bobo kɨma yepiya 
re geja giri dɨde kibam yɨmɨnd teito. 48  Ɨ ɨtemb Yesumna tɨb iyoi rɨga, 
Yudas kea towa pɨlwa wumɨr yoramitonj da, “Ra yena ra kon ikwasɨn 
dor omongnena kɨma, ɨtemb jɨ rɨga. Sɨ wɨn Tin bꞌobogɨl yɨmɨnd usunasya 
dor.” 49 Sɨ re Yudas ikonj Yesum pɨlwa, ton odenja Yesund yomnonj da, 
“Ouyaena Rɨga, simesime!” dɨde ket Tin yomongnenonj. 50 Seg ket Yesu 
tin yomnonj da, “Kor rɨga! Nangga singi mɨle nat metket re yomnɨke!” Ɨ 
odedend ket rɨgap Yesum pɨlwa bꞌɨsonkurto ɨ ket Ti pɨlɨnd yɨm aramkɨto 
ɨ dɨde ket yɨmɨnd yusunato. 51 Ɨ odedend ket Yesumna bꞌauyaena rɨga 

wɨngɨrɨnd yɨpa rɨgat tina geja giri yɨtrɨngatonj metkak ke, ɨ ket yɨna 
mopyam sɨ rɨgamna wɨko rɨga ma yɨpa yɨpya rom yɨpmarkitonj dɨde 
ket gou wa ɨsendonj. 52  Seg Yesu ket tin yomnonj da, “Moina geja giri 
yoramite tina metkak wa. Mop nokɨp komkesa rɨga yepim re geja giri 
engaenanj, ton opima geja giri ke uj taukanj. 53  Ma wɨn ma wumɨr im 
da Kon rɨrɨr e Kor Bꞌund ɨgekisɨn da, ‘Man twelp (12) ukoi geja aneru 
bobo tetmɨkisinyɨt Kornɨm ɨrmekam,’ ɨ Ton odenja im ket tetmɨkisiny? 
54 Ajɨ ra Kon Kor Bꞌund ɨgekisɨn geja aneru ɨtmɨkitam, sɨ rɨdede nya kae 
opimemb yɨtkak rɨrɨrkɨp taukanj rɨnsim re yɨna peband Kor gatab ɨrɨki 
wekeny da bꞌogla odede mɨle raukinem?” 55 Ɨ onggɨt wɨn natemb ket Yesu 
opimemb rɨga bobo amninonj da, “Ma wɨn Kena okatam notupya geja 
giri dɨde kibam kɨma odede wɨp rɨngma ra wɨn raskol rɨga okasya? Bibɨr 
weanjweanj Kon wa ouyaenand omiti nɨbnenenyɨmɨn yɨnametɨnd, ajɨ wɨn 
maka Ken yɨmɨnd nusunasma. Ajɨ wɨn Ken otade odede nya ke nokasya. 
56  Sɨ komkesa onggɨtyam mɨle aukanj re nok mim da ɨdenat opimemb 
bageyam waina ɨrɨki yɨtkak rɨrɨrkɨp taukanj.” Seg ket komkesa bꞌauyaena 
rɨgap Yesund yɨraro dɨde bꞌɨkento.

Yesu Onyitonj Ju Rɨga Waina Memba Wɨpɨnd 
(Mak 14:53‑65; Luk 22:54‑55, 63‑71; Yoan 18:13‑14, 19‑24)

57 Ɨ rɨga yepiya re Yesund yɨmɨnd yusunato, ton ket Yesund yiyo yɨna 
mopyam sɨ rɨga Kayapam met wa, rɨkɨnd re Ju rɨga waina gog ouyaena 
rɨga dɨde Ju rɨga waina elda rɨga yɨpand bꞌeomkurto. 58  Ajɨ Petro kea 
Yesund pajapaja yɨmta undoka yiyonj ngɨrpu ama re yɨna mopyam sɨ rɨga 
ma met kara mora dunda wa. Ɨ ton ket kara wɨngɨr wa bꞌɨgaronj dɨde ket 
nɨnda yɨnamet yɨr ɨpka rɨga kɨma yɨpand omitonj yɨr ongongɨm nangga 
e tawɨk Yesum pɨlɨnd. 59 Ɨ re kot yɨpangendo, yɨna mopyam sɨ rɨgap dɨde 
komkesa Ju rɨga waina Sanedrin membap Yesum gatab ɨjongki yɨr ungata 
yɨt oraka eyento rɨdede nya kae Tin onganji. 60 Nangga ma jɨ da jogjog 
bꞌanygɨnena yɨr ungata rɨga tuwonj Yesum gatab yɨt ɨjongkam, ajɨ makwa 
nangga yɨt na adarkɨto. Ajɨ yɨmta ke nɨmog yɨr ungata rɨga tetkonda 
61 ɨ ket endenonda da, “Onggɨt rɨgat yindenonj da, ‘Kon rɨrɨr e Godɨmna 
yɨnamet iporken dɨde nowa bibɨr kɨma bꞌusaya orangen.’ ” 62  Seg re ket 
yɨna mopyam sɨ rɨga onyitonj rɨga wa wɨpɨnd, ton ket Yesund yerkitonj 
da, “Nangga pae Man maka mɨra nomninyɨt? Ropim Mor pɨlke yɨt 
onggɨtyam negɨr yɨr ungatena yɨt gatab rɨnte re nɨmog rɨgap Mor pɨlwa 
iya?” 63  Ajɨ Yesu re mumakesa na yɨbnonj. Sɨ ket ɨtemb yɨna mopyam sɨ 
rɨgat Tin yomnonj da, “Sɨ kon yilo Godɨmna nyɨ kɨma Men mitngaen da 
Man bꞌogla danda kɨma tɨrɨr yɨt opulisɨt sowa pɨlwa. Rɨka Man ɨmɨnjog 
Keriso, Godɨmna Bꞌɨga et?” 64 Ɨ ket Yesu tin mɨra yomnonj da, “Sɨ kemb 
man mindenyɨt. Ajɨ Kon ɨmɨnjog wen tamninyɨn da,

‘Otade ke wɨn ɨta Rɨgamna Bꞌɨga yɨr ongya

omiti Komkesa Dandam Rɨgɨb Rɨgamna yɨmjog yɨm tab ke juwai 
kɨma pɨpmetɨnd

ɨ kwa menonɨnd moi kumbɨnd wub kumb ke.’ ”
65 Ɨ re yɨna mopyam sɨ rɨgat Yesu ma yɨt utkundonj, ton kea ket soro kɨma tina 
kobɨrgɨm yɨnyowendonj dɨde ket ton rɨga amninonj da, “Nangga mim men 
ket kwa yɨr ungata yɨt arakindam Ti gatab? Yɨr de, otade wɨn kea Ti pɨlke 
Godɨnd ɨsadrena yɨt utkunjya. 66 Rɨja im wɨn nony aindam?” Ɨ ket rɨgap tin 
yɨsmonggawo da, “Tina negɨr map uj yek.” 67 Seg ton ket auya ke Yesumna wɨp 
ɨtmanda yiyeno dɨde ket yɨmkɨk ke Tin ipowa yiyeno. Ɨ nɨndap ket ana ɨpokena 
yiyeno odede yɨt kɨma da, 68 “Keriso, man sowa bꞌagenae! Yete Men mipou?”

Petro Yesund Yoenonj 
(Mak 14:66‑72; Luk 22:56‑62; Yoan 18:15‑18, 25‑27)

69 Ɨ re Petro yɨna mopyam sɨ rɨga ma met kara wɨngɨrɨnd kot aband omiti 
yɨbnonj, yɨpa yɨna mopyam sɨ rɨga ma wɨko ngɨmngai tikonj ti pɨlwa dɨde ket 
yomnonj da, “Madaka kea Galili tunggam Yesu kɨma mɨbnenenot.” 70 Ajɨ Petro 
bꞌaenonj komkesa rɨga wa wɨpɨnd da, “Kon ma wumɨr en nangga yɨt e man 
yopurenyɨt.” 71 Ɨ re Petro ket kot aba ke yikonj mora gatab wa, kwa yɨpa bꞌenga 
wɨko ngɨmngayɨt tin yɨr yongonj dɨde ket rɨga amninonj yepiya re de wekenonj 
da, “Ɨtemb rɨga re Najaret tunggam Yesu kɨma na yɨbnenenonj.” 72 Ɨ Petro ket 
bꞌusaya danda kɨma tɨrɨr omna yɨt kɨma bꞌaenonj da, “Kon ma wumɨr en emb jɨ 
rɨga.” 73 Ɨ sobijog wɨn kak ke rɨga yepiya re demb de owɨnki wekenonj, ton tuwonj 
Petrom pɨlwa dɨde ket tin yomno da, “Ɨmɨnjog e madaka Tina yɨmta undoka 
rɨga wɨngɨrɨnd yɨpa rɨga et, mop nokɨp moina opurenate men pɨtand momɨny da 
man re yɨpa Galili rɨga et.” 74 Seg ket Petro odede sake yɨt bꞌatomonj da, “Ra kon 
bꞌatɨnygɨnenyɨn, kon God ma sake ɨta okasɨn dem,” dɨde danda kɨma tɨrɨr yɨt ke 
Yesund yoenonj da, “Kon ma wumɨr en emb jɨ rɨga.” Re ket seg, odenja pauro ara 
yikenonj. 75 Sɨ Petro ket kea nony aukonj Yesu ma opureni yɨtkak da, “Yu sɨwɨny 
yɨmta kena pauro ara tuweny dor, ajɨ man naska Ken ɨta nowapyam notiyenyɨt 
dor.” Ɨ ton ket bau wa opendonj dɨde ukoi gar kopa kɨma yii bꞌɨrɨnenonj.

Yesund Yiyo Pilatom pɨlwa 
(Mak 15:1; Luk 23:1‑2; Yoan 18:28‑32)

27  1 Ɨ ɨspari ke sɨtawarjogɨnd komkesa yɨna mopyam sɨ rɨgap dɨde Ju 
rɨga waina elda rɨgap Yesum gatab yɨpand yɨt ɨglenena seg auto 

dɨde ket tɨrɨr yomno Tin ongandam. 2  Seg re ket ton ket Yesund yɨjobɨko ɨ 
yiyo ɨ dɨde ket Roma gabmani mopyam Pilatom yɨm kumb wa yoramito.

Yudas Iskariyotɨmna Uj gatab Yɨt 
(Ɨtai 1:18‑19)

3  Ɨ onggɨt wɨnɨnd re Yesum tɨb iyena rɨga Yudas odede mɨle yɨr yongonj 
rɨna re Yesund ongandam tɨrɨr yomno, ton ma sobijog na nony bebɨg 

awonj da, “Kon kea naemb negɨr mɨle yomnɨken Ti pɨlɨnd.” Seg ton ket 
yɨna mopyam sɨ rɨga dɨde Ju rɨga waina elda rɨga wa etendainonj teti (30) 
silba koin. 4 Ɨ ton ket ten amninonj da, “Kon kea negɨr mɨle yomnɨkmɨn 
nokɨp kon negɨr mɨle kesa rɨga na tɨb iyɨmɨn wa pɨlwa ongandam.” 
Ajɨ todaka tin yɨsmonggawo da, “Nangga e de sowa pɨlwa? Ma sɨn 
kɨma bebɨg e, moda mor ma.” 5 Seg Yudas ket silba koin bꞌɨskansinonj 
yɨnametɨnd ɨ ket opmarkitonj ɨ dɨde ket dea ta yikonj, ngɨrpu ket 
tilenggyam kai bꞌatoukonj. 6  Ajɨ yɨna mopyam sɨ rɨgap opimemb silba 
koin esɨka eyento ɨ ket endento da, “Ɨtemb re ma rɨrɨrkɨpjog e onggɨtyam 
wulkɨp oramkam de yɨnamet gasa ongapapu pɨpmet wa, nokɨp opimemb 
re uj mɨra wulkɨp im.” 7 Sɨ ton ket yɨt yɨgleneno dɨde ket tɨrɨr yomno, sɨ 
ton ket onggɨt wulkɨp ke pam ke gasa omnɨka rɨgamna gou kɨpol yokato, 
nokɨm da ɨdenat tungg tɨb kesa rɨga wa gop eukapu pɨpmet tainy. 8  Sɨ 
onggɨt mop paemb rɨgap ɨtemb gou kɨpol ogena yiyenyi ngɨrpu yu da, 
“Kus ke Gou Kɨpol”. 9 Sɨ onggɨt mɨle kenaemb bageyam Yeremiyamna 
odede opureni yɨtkak rɨrɨrkɨp aukɨto da, “Ɨ ton opimemb teti (30) 
silba koin emdɨto re yɨpa rɨga okatam ogeni mɨra na, rɨna re nɨnda Ju 
rɨgap mɨra yogeno yɨpa rɨgand mɨra omnam ɨtemb rɨga gatab. 10 Ɨ ton 
ket opimemb wulkɨp engauto pam ke gasa omnɨka rɨgamna gou kɨpol 
okatam. Sɨ odede mɨle aukonj re onggɨt rɨrɨr nat rɨja na re Yonggyam ken 
ningaenonj.”

Pilato Yesund Yerkitonj 
(Mak 15:2‑5; Luk 23:3‑5; Yoan 18:33‑38)

11 Ɨ re Yesu Roma gabmani mopyam Pilatom wɨpɨnd onyitonj, ɨtemb 
Roma gabmani rɨgat ket Yesund yerkitonj da, “Man Ju rɨga waina 
king et?” Ɨ Yesu mɨra yomnonj da, “Owɨ, kemb man mindenyɨt.” 12  Ɨ 
kwa yɨna mopyam sɨ rɨgap dɨde Ju rɨga waina elda rɨgap Yesum gatab 
negɨr yɨt apurento onggɨt kotɨnd, ajɨ Yesu makwa nangga ɨsmongga yɨt 
na yopulitonj. 13  Seg ket Pilato Yesund yerkitonj da, “Ma man maka 
utkundenyɨt opimemb komkesa negɨr yɨtkak rɨnsim re ton apurenanj 
Mor gatab?” 14 Ajɨ Yesu makwa ngai nangga yɨt na tin yɨsmonggawonj. Sɨ 
onggɨt mopɨp ɨtemb gabmani mopyam rɨga ma sobijog na kɨd kesa awonj.

Pilato Tɨrɨr Yomnonj Yesund Wul Bꞌagbagɨnd Ɨdrɨkam 
(Mak 15:6‑15; Luk 23:13‑25; Yoan 18:39–19:16)

15 Ita Ju rɨga waina Uj Ɨgwanti Nony Iyena Diyamdiyam Wɨnɨnd Roma gabmani 
mopyam yɨpayɨpa sɨbɨbmet rɨga apekeninonj Ju rɨga wa pɨlwa towaina singi 
rɨrɨrɨnd. Ɨtemb re Pilatom get ke mɨle naemb jɨ yɨbnawonj. 16 Ɨ onggɨt wɨnɨnd kea 
yɨpa ongwati sɨbɨbmet rɨga yɨbnonj nyɨ da Baraba. 17 Sɨ re Ju rɨga bꞌeomto, Pilato 
ten arkisinonj da, “Yena wɨn singi yomnya kon openjɨn wanɨm, Baraba o Yesu 
yena re yogenai da Keriso?” 18 Nangga pena Pilato odede bꞌarkita yoramitonj 

nokɨp ton nony ke wumɨr na da Ju rɨga waina membap Yesund iyi re nonyɨk 
bꞌɨponena mapae, ajɨ Ju rɨga wa pɨlɨnd re kea singi ebnawonj Tin opendam. 19 Ɨ re 
Pilato omiti yɨbnonj bꞌɨsagɨkapu kasand, ti kongga ti odede yɨt yɨtmɨkitawonj da, 
“Man goro nangga na omnɨkɨm onggɨt negɨr kesa dɨmdɨmjog rɨgam pɨlɨnd! Mop 
nokɨp yu sɨwɨny kon kor wɨmand ma sobijog na bꞌɨdgotnena yokasɨn Ti map.” 
20 Ajɨ yɨna mopyam sɨ rɨga dɨde Ju rɨga waina elda rɨgap Ju rɨga bobo danda 
kɨma ɨl ongka eyento, nokɨm da ɨdenat ton Pilatond ɨgekisi Baraband opendam 
ajɨ Yesund ongandam. 21 Ajɨ onggɨt Roma gabmani mopyam rɨgat ten amninonj 
da, “Sɨ osiemb nɨmog rɨga wɨngɨrɨnd yena wɨn singi yomnya kon opendam wa 
pɨlwa?” Sɨ ton ket yɨsmonggawo da, “Banaba na.” 22 Sɨ Pilato egekisinonj da, “Sɨ 
wɨn kea naemb Banaband singi yomnya. Sɨ daka nangga e kon omnɨken Yesum 
pɨlɨnd yena re yogenai da Keriso?” Seg ket komkesa rɨgap yɨsmonggawo da, “Wul 
bꞌagbagɨnd yɨdrɨke!” 23 Ɨ ket Pilato ten yɨt esmonggainonj da, “Nangga pae? Nangga 
ukoi negɨr mɨle na yomnɨkɨm?” Ajɨ ton pumb wa bꞌokta kana ara yoikɨndeno da, 
“Wul bꞌagbagɨnd yɨdrɨke!” 24 Ɨ re Pilato odede towaina mɨle yɨr yongonj, ton kea 
bꞌangwatonj da tina yɨt re kea kɨp kesa ainy, ajɨ ukoi soro kɨma bebɨg re kea pɨta 
auka yik. Seg ton ket yɨpa besen nyɨ yokatonj dɨde ket rɨga bobo wa wɨpɨnd yɨm 
bꞌɨsekonj odede yɨt kɨma da, “Kon re ma ɨta bꞌinjawa okasɨn onggɨt rɨgamna uj 
gatab. Ɨtemb re wada waina bebɨg e.” 25 Seg ket komkesa rɨga bobop yɨsmonggawo 
da, “Tina uj gatab bebɨg bꞌogla sowa pɨlɨnd dɨde sowaina bꞌɨgawar wa pɨlɨnd rain.” 
26 Seg re ket Pilato Banaband towa apendawonj, ajɨ ton kea tina geja rɨga engainonj 
Yesund ti wɨpɨnd ɨraskam. Ɨ re ɨraska seg yomno, ton ket Tin towa yɨm kumb wa 
yoramitonj wul bꞌagbagɨnd ɨdrɨkam.

Geja Rɨgap Yesund Jɨ Malɨk Yomnɨko 
(Mak 15:16‑20; Yoan 19:2‑3)

27 Seg ket Roma gabmani mopyamɨmna geja rɨgap Yesund yiyo de tina wɨkopu 
met kara wɨngɨr wa, dɨde ket komkesa Roma geja rɨgap yɨpand tuwonj Yesum 
pɨlwa dɨde ket Tin yɨwatɨnto. 28 Ɨ ton ket Yesund kobɨrgɨm otogɨka yiyeno dɨde ket 
king pɨla kuskus kobɨrgɨm yikito. 29 Seg ton ket dɨngdɨng kai dɨra pɨla yogauko 
dɨde ket Ti mopɨnd ɨtemb dɨra yikito kingɨmna dɨra pɨla. Ɨ ket yɨpa buskak Tina 
yɨmjog yɨm wa yoramitawo kingɨmna kutɨp pɨla. Seg ket Ti wɨpɨnd kumop bꞌamka 
wuwenonj dɨde ket odede yɨt kɨma Tin jɨ malɨk omnɨka yiyeno da, “Simesime! Ju 
rɨga wa king!” 30 Ɨ ton ket Yesund auya ɨtmanda yiyeno, dɨde ton ket ɨtemb buskak 
Tin yɨsato ɨ ket onggɨt buskak ke Tina mopɨnd ipowa yiyeno. 31 Ɨ re ton Yesund jɨ 
malɨk omnɨka seg yomno, ton kea ɨtemb kobɨrgɨm yotokendawo dɨde ket Tinajog 
kobɨrgɨm yikoko, ngɨrpu Tin ket wɨp yiyo wul bꞌagbagɨnd ɨdrɨkam.

Yesund Wul Bꞌagbagɨnd Yɨdrɨko 
(Mak 15:21‑32; Luk 23:26‑43; Yoan 19:17‑27)

32  Ɨ re geja rɨgap Yesund wɨp yiyo, nyawɨnd ket ton yɨpa Kurene 
tunggam rɨga wɨpwɨp yomno nyɨ da Simon. Ɨ ket ton Simonɨnd danda 

p 27:46 Ton Aram yɨt kena yopulitonj, nokɨp ɨtemb re yɨpa opurena yɨt na Ju rɨga wa 
wɨngɨrɨnd. 

kɨma yingawo Yesu ma wul bꞌagbag iyoyɨm. 33  Ɨ ket Yesund wɨp yiyo 
yɨpa sukak wa tungg nyɨ da Golgota, engendena yɨtkak da “Uj Rɨgamna 
Mopkak Wɨmenapu Tungg”. 34 Ɨ re ket ton onggɨt sukak wa opekto, geja 
rɨgap Yesum yokawo wain rɨna re sap nyɨ kɨma yɨsleko dɨmɨr okawam. 
Ajɨ re Yesu met yotonkitonj, Ton singi kesa awonj onayam. 35 Ɨ re geja 
rɨgap Yesund wul bꞌagbagɨnd nil ke yɨdrɨko, ton ket Yesu ma kobɨrgɨm 
ɨtaika eyento pes bꞌarena wɨba ke. 36  Seg ket geja rɨgap dɨkɨnda omnɨkto 
onggɨt wul bꞌagbag wusɨnd dɨde ket Yesund yɨr engenda yiyeno. 37 Ɨ ton 
ket Yesu ma ongandam mop nyɨ yoramito Tina wul bꞌagbag pumb ke rɨna 
re wulpagpagɨnd odede erɨkto da,

“Ɨtemb Yesu, Ju rɨga wa king”.
38  Ɨ onggɨt wɨnɨnd kwa kea nɨmog negɨr raskol rɨga Yesu kɨma wul 
bꞌagbagɨnd edrɨko, yɨpa Tina yɨmjog yɨm tab ke ɨ yɨpa Tina sawai 
yɨm tab ke. 39 Ɨ opandena rɨgap Yesund ugaga yiyeno towaina mop 
bꞌuwongnena kɨma da, 40 “Ɨ ɨte namb jɨ man rɨga. Man re mindot da, 
‘Ɨta God ma yɨnamet iporken dem ɨ nowa bibɨr kɨma orangen dem.’ 
Sɨ molenggyam man yɨrkokar bꞌakae! Rada Man Godɨmna Bꞌɨga et, sɨ 
molenggyam gou wa ae wul bꞌagbag kumb ke.” 41 Ɨ kwa odede yɨpa wɨp 
nya ke yɨna mopyam sɨ rɨgap todaka Ju rɨga waina gog ouyaena rɨga 
dɨde Ju rɨga waina elda rɨga kɨma yɨpand Yesund jɨ malɨk omnɨka yiyeno 
towa wɨngɨrɨnd da, 42  “Ton nɨnda rɨga wa yɨrkokar akainonj, ajɨ Ton ma 
rɨrɨr e Tilenggyam yɨrkokar bꞌatkau. Sɨ Ton re Israel rɨga wa king e. Ɨ ra 
Ton otade gou wa tau wul bꞌagbag kumb ke, ɨdenatemb men ket gar ke 
utkunda ke Tin okasu. 43  Ɨ Ton Godɨnd nony ɨjawa yiyeny. Sɨ otade God 
bꞌogla Tin gou wa yamɨn wul bꞌagbag kumb ke ra Ton singi tainy Tinɨm. 
Nokɨp Ton kea yindenonj da, ‘Kon re Godɨmna Bꞌɨga en.’ ” 44 Ɨ osiemb 
nɨmog raskol rɨga yepiya re wul bꞌagbagɨnd ɨdrɨki ebnonda yɨpand Yesu 
kɨma, todaka kwa yɨpa wɨp nya ke Yesund kea ugaga yiyenonda.

Yesu ma Uj Wul Bꞌagbagɨnd 
(Mak 15:33‑41; Luk 23:44‑49; Yoan 19:28‑30)

45 Ɨ re lomtɨk awonj, sɨbɨbɨt komkesa gowukoi yɨkangɨndonj, ngɨrpu 
ama re ket tri (3) kɨlok awonj sɨmana gatabɨnd. 46  Ɨ re ama rɨka sɨmana 
gatab tri (3) kɨlok awonj, Yesu bꞌokta kana ara yikenonj da, “Eli eli lema 
sabaktani?” p —engendena yɨtkak da, “Kor Bꞌu, Kor Bꞌu, nangga pae 
Man Ken kak nɨaet?” 47 Ɨ rɨga yepiya re Yesum wusɨnd owɨnki wekenonj, 
ton kea Yesumna yɨt utkundo, ɨ ton ket endento da, “Onggɨt Rɨgat Eliya 
na ara yemok.” 48  Ɨ odenja ket towa wɨngɨrɨnd yɨpa rɨga bꞌɨtkonj ɨ ket 
nyɨ ɨngmatenapu matres pɨla gasa yokatonj ɨ ket tokɨltokɨl ɨk besen wa 

q 27:60 Ɨ opimemb towaina gopmet re met pɨla gɨmo dor yɨu ke eski wekenonj. Sɨ ma 
yɨpa kɨma ujgɨm na oramka eyenento yɨpa gopmetɨnd. Ɨ ujgɨm eungitam re ma gou 
ke imanggurka kena, ajɨ jaba ujgɨm oramita nena dɨde yɨpa ukoi gɨmo ke mora nena 
utwangki. 

yɨsonggonj, ɨ dɨde ket soksok buskak ke yɨponj, ngɨrpu ket ɨtemb matres 
pɨla gasa yurowatonj Yesumna tugɨm wa onayam. 49 Ajɨ daka nɨnda 
rɨgap endento da, “Tin yɨrara! Ma be men yɨr yangu Eliyand ɨta rɨka ik 
dor Tin gou wa omnam.” 50 Ajɨ Yesu bꞌusaya ukoi kana ara yikenonj, seg 
ket wɨngawɨngat Tin yɨraronj. 51 Ɨ yɨr de, re Ton uj awonj, ɨtemb ukoi 
gutomgutom kobɨrgɨm rɨna re yɨnametɨnd ewɨrɨnti yɨbnenenonj yɨnayɨna 
pɨpmet dɨde yɨna pɨpmet ganggand, ɨnyɨnyɨnd bꞌɨnyowendonj pumb ke 
ngɨrpu ama re de gou wa. Ɨ kwa daka gowukoi kea mumamuma aenonj 
dɨde kea kɨla bꞌakangka wuwenonj. 52  Ɨ gopmet kea ɨpangka wuwenonj 
dɨde ket jogjog yɨna rɨga waina ujgɨm utnɨkto. 53  Ɨ opimemb rɨga yepiya re 
gɨmo yɨund oski gopmet ke opekto, ton yɨmta kena yɨna taun Yerusalem 
wa bꞌɨgarkɨto ajɨ Yesut naska utnyitonj. Ɨ onggɨt kak ke ket jogjog rɨgap 
opimemb rɨga yɨr ongong eyento. 54 Sɨ ɨtemb Roma andred (100) geja 
rɨga mopyam yet re Yesund wul bꞌagbagɨnd ɨdrɨkam mɨle wɨp yomnonj 
dɨde opimemb geja rɨga yepiya re Yesund yɨr engenda yiyeno, ton kea yɨr 
angto jijɨg dɨde komkesa mɨle rɨna re aukɨto, sɨ ket ukoijog mogat kea ten 
akasinonj. Seg ton ket endento da, “Ɨmɨnjog e! Ɨtemb Rɨga re Godɨmna 
Bꞌɨga e.” 55 Ɨ dɨde demb de jogjog kongga daka kea pajapaja Yesund yɨr 
ɨpkand wekenonj yepiya re Galili eriya ke Yesund yɨmta undoka dɨde yɨm 
okaena iyo. 56  Ɨ opimemb kongga wa wɨngɨrɨnd toda kea dɨkɨnd wekenonj, 
Magdala tunggam Mariya ɨ Yakobo ake Yose towa mog Mariya, ɨ dɨde 
Jebedaimna bꞌɨgawar wa mog.

Yosep Yesu ma Ujgɨm Gop wa Yoramitonj 
(Mak 15:42‑47; Luk 23:50‑56; Yoan 19:38‑42)

57 Ɨ re ket sɨ imokonj, yɨpa jogjog gasa kɨma rɨga Yosep 
Arimataya tungg ke ikonj yet re todaka yɨpa Yesumna bꞌauyaena 
rɨga na yɨbnonj. 58  Ɨ ɨtemb rɨga ket yikonj Pilatom pɨlwa dɨde 
ket tin yerkitonj Yesumna ujgɨm okatam. Sɨ ket Pilato kea geja 
rɨga engainonj Yesumna ujgɨm ti okawam. 59 Seg Yosep ket ujgɨm 
yokatonj dɨde ket kɨlkesa bꞌogɨl kobɨrgɨm ke ponpon yomnɨkonj. 
60  Re ket seg ton yiyonj tina sisɨl gopmet wa rɨna re ton gɨmo yɨund 
yeskonj dɨde ket yoramitonj gopmet wɨngɨr wa ɨ dɨde ket ukoi gɨmo 
ururkena yiyonj onggɨt gɨmo yɨund oski gopmet mora utwangkam. 
Seg ton ket ɨtemb gopmet ke yiwatonj. q 61 Ɨ demb de Magdala 
tunggam Mariya dɨde kwa yɨpa ti nyɨmad Mariya kea omiti ebnonda 
yɨr dea ta gopmet wa.

r 27:62 Ju rɨgap Praide yogenaeneno da Bꞌangonjena Bibɨr, nokɨp onggɨt bibɨr seg ke ket Ju 
rɨga waina wɨram dɨde yɨr opmitena bibɨr e tainy. Sɨ ton ma rɨrɨr na onggɨt towaina wɨram 
dɨde yɨr opmitena bibɨrɨnd ujgɨm uwonyiti ɨraram. 

Geja Rɨgap Gopmet Yɨr Yengendo
62  Ɨ Yesumna ujgɨm gopmet wa yoramito re Ju rɨga waina wɨram dɨde 

yɨr opmitena bibɨrɨm Bꞌangonjena Bibɨr nat. r Sɨ onggɨt penaemb yɨna 
mopyam sɨ rɨga dɨde Parisai rɨga yɨpand Pilatom pɨlwa wuwonj. 63  Ɨ ton 
ket Pilatond yomno da, “Sɨ ukoyam! Sɨn ɨta nonyɨnd yowamu da re ɨtemb 
bꞌanygɨnena rɨga yilo yɨbnonj, Ton kea odede yindenonj da, ‘Kon ɨta uj 
ke tutnyisɨn nowam bibɨrɨnd.’ 64 Sɨ onggɨt paemb man bꞌingawa yoramite 
gopmet yɨr engendam ngɨrpu ama ra de nowam bibɨr, nokɨm da ke Tina 
bꞌauyaena rɨga tou dɨde yurowam ke Tina ujgɨm yakate. Seg ton ket kwa 
ke rɨga wumɨr ramneninem da Ton ke uj ke utnyis. Raemb odede tawɨk, 
rɨna re naska bꞌanygɨnena yɨt ke bebɨg aukonj re ma ukoi na, ajɨ ɨt re 
kikitumam bꞌanygɨnena yɨt ke tawɨk ra ɨtemb re ma sobijog bebɨg e pɨta 
tainy meranɨm.” 65 Ɨ ket Pilato ten esmonggainonj da, “Nɨnda yɨr engenda 
geja rɨga emjina, ɨ ket wuyɨt dɨde waina wumɨr ke danda ondrasya 
bꞌobogɨl yɨrgong omnɨkam.” 66  Seg ket opimemb yɨna mopyam sɨ rɨga 
dɨde Parisai rɨga yɨpand geja rɨga kɨma wuwonj gopmet wa dɨde ket so 
erka mal gopmet mora utwangki gɨmo kumbɨnd yoramito, ngɨrpu ton ket 
opimemb yɨr engenda geja rɨga engauto bꞌobogɨl yɨrgong omnɨkam dɨde 
ket ton ɨtekto.

Yesu ma Utnyita 
(Mak 16:1‑10; Luk 24:1‑12; Yoan 20:1‑10)

28  1 Ɨ onggɨt Ju rɨga waina wɨram dɨde yɨr opmitena bibɨr seg ke 
naskajog bibɨr awonj re Sande na, ɨ onggɨt Sande sɨtawarjogɨnd 

Magdala tunggam Mariya ɨ dɨde ti nyɨmad Mariya ekonda gopmet yɨr 
ongongɨm. 2  Ɨ odedend ket ukoi jijɨg awonj, mop nokɨp Yonggyamɨmna aneru 
ikonj pumb tungg ke dɨde ket gɨmo yɨund oski gopmet mora wa yikonj ɨ 
dɨde ket ɨtemb gopmet mora utwangki gɨmo yururkitonj. Seg ket ton onggɨt 
gɨmo kumbɨnd omitonj. 3 Ɨ ɨtemb aneru tina wɨp re wenmam pɨla na dɨde 
tina kobɨrgɨm re bɨlbɨljog na raya pɨla o rɨm pɨla. 4 Sɨ opimemb yɨr engenda 
geja rɨgap ma sobijog na moga yuwado ɨtemb aneru, sɨ ton kea kaktɨtɨ aukɨto 
dɨde ket uj rɨga pɨla na ɨtkobɨki wekenonj. 5 Ɨ ɨtemb aneru osiemb kongga 
nɨmog amnonj da, “Goro wɨn moga tawa! Mop nokɨp kon wumɨr en da wɨn 
Yesu na orakam otupya yena re wul bꞌagbagɨnd yɨdrɨko. 6 Ajɨ Ton awɨr e 
dɨkɨnd. Mop nokɨp Ton kea utnyis rɨja na re Ton yindenonj. Tetka! Dɨde yɨr 
yonga pɨpmet rɨkɨnd re Tina ujgɨm yoramito! 7 Sɨ wɨn wanakana eka Tina 
bꞌauyaena rɨga wa pɨlwa ɨ ket ten wumɨr tamninya da, ‘Ton kea utnyis uj 

ke. Yɨr de, Ton naska e yik de Galili wa, ajɨ wɨn yɨmta kaim wuyɨt dem dɨde 
ket amaemb de wɨn Tin yɨr ongya dem.’ Seg, kor ɨnsimaemb yɨt wen wumɨr 
omnam.” 8 Seg osiemb kongga nɨmog wanakana ɨtemb gɨmo yɨund oski 
gopmet ke yiwatonda moga kɨma ajɨ ukoijog sam kɨma na, ɨ ton ket bꞌɨkonda 
Tina bꞌauyaena rɨga wumɨr omnam. 9 Ɨ nyawɨnd odedend ket Yesu ten 
wɨpwɨp amnonj dɨde ket amnonj da, “Simesime!” Sɨ osiemb kongga nɨmog 
Yesum wus wa tetkonda ɨ ket kumsos bꞌamkonda dɨde ket Tina pɨs esopaya 
kɨma Tin yewangayonda. 10 Seg ket Yesu ten amnonj da, “Goro moga tawa! 
Eka dɨde Koina gar ke utkunda yɨngganwar wumɨr tamninya da ton wui 
dem Galili wa ɨ amaemb de Ken yɨr notngi dem.”

Yɨr Engenda Geja Rɨga Waina Yɨdɨr Yɨt
11 Ɨ onggɨt wɨnɨnd re osiemb kongga nɨmog ekonda bꞌauyaena rɨga wa 

pɨlwa, todaka kea odedend nɨnda yɨr engenda geja rɨga wuwonj taun wa 
dɨde ket wumɨr amnento yɨna mopyam sɨ rɨga komkesa mɨle gatab rɨna 
re aukɨto gopmetɨnd. 12  Seg ket yɨna mopyam sɨ rɨgap yɨpand Ju rɨga 
waina elda rɨga kɨma bꞌeoma yokato ɨ ket ɨtemb bebɨg gatab yɨt yɨgleneno 
dɨde ket opimemb geja rɨga wa wulkɨp okawam tɨrɨr yomno. Sɨ ton ket 
opimemb yɨr engenda geja rɨga wa ukoijog wulkɨp akawo odede yɨt kɨma 
da, 13  “Wɨn ɨja na rɨga wumɨr tamnenindam da, ‘Tina bꞌauyaena rɨgapiya 
sɨwɨny tui dɨde ket Tin yurowam ke yiyi re sɨn yutungand wekenyɨn.’ 14 Ɨ 
ra Roma gabmani mopyam rɨgat onggɨtyam wa gatab yɨdɨr yɨt tutkunj, 
sɨn ɨta tin nony ngɨmbla omnyu ɨ ket wɨn ɨdenatemb ket maka bebɨgɨnd 
taukindam.” 15 Sɨ ket opimemb yɨr engenda geja rɨgap opimemb wulkɨp 
emdɨto dɨde ket ɨnaemb yɨt warabag yomnɨko rɨja na re yɨna mopyam 
sɨ rɨga dɨde Ju rɨga waina elda rɨgap ten engauto opurenam. Sɨ kea 
onggɨtyam yɨt warabag auka yikenonj Ju rɨga wa wɨngɨrɨnd ngɨrpu yu.

Yesu ma Kikitum Bꞌingawa Yɨt 
(Mak 16:14‑18; Luk 24:36‑49; Yoan 20:19‑23; Ɨtai 1:6‑8)

16  Seg ket ileben (11) bꞌauyaena rɨga Galili wa wuwonj dɨde ket opekto 
onggɨt dor wa rɨtade re Yesu ten menonɨm engainonj. 17 Ɨ re ton Yesund 
yɨr yongo, ton kea kumsos bꞌamkɨto Tin ewangayam, ajɨ nɨnda re 
nonysɨpsɨp nat wekenonj. 18  Seg Yesu ikonj towa wus wa dɨde ket ten yɨt 
amneninonj da, “God kea Kor kupkakupka juwai nokawonj pumb tungg 
dɨde onggɨt gowukoi yɨr ɨpkam. 19 Sɨ onggɨt paemb wɨn wuwene komkesa 
bꞌengabenga yɨtam rɨga wa pɨlwa dɨde ket rɨga tamnɨkindam bꞌauyaena 
rɨga awowɨm, ɨ ket opimemb rɨga baptiso omnɨka teyenindam Bꞌuɨm nyɨ 
kɨma ɨ Bꞌɨgam nyɨ kɨma ɨ dɨde Yɨnayɨna Wɨngawɨngam nyɨ kɨma. 20 Ɨ ket 
wɨn opimemb rɨga ouyaena teyenindam komkesa yɨtkak owamam rɨna re 
Kon wen engaeninond. Sɨ yɨr de, Kon ɨta wɨn kɨma ita wɨnɨnd ngɨrpu ama 
ra de onggɨt gowukoi kikitumjog bibɨr wa.” 

  Matayo 28

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



84

Baptiso Omnɨkayam Yoan 
(Mat 3:1‑12; Luk 3:1‑18; Yoan 1:19‑28)

1  1 Ɨtemb jɨ Yesu Keriso, Godɨm bꞌɨgamna otobarki bꞌogɨl yɨrkokar bage 
yɨt.

2  Sɨ ɨja emb jɨ baptiso Yoan gatab ɨrɨki yɨbɨm bageyam Isayamna 
peband da,

“Man yɨr de, ɨta kon koina bageyam ɨtmɨkisɨn dem mor naska nya 
wa.
Tonte nya motngonjenau dem.

 3 Ɨ dɨde ɨta ukoi ara bꞌemoka pɨta tainy dem wul kesa tunggɨnd da,
‘Wɨn Yonggyamɨm nya ɨspɨkaindam,

Mak ma Peba
Makɨmna Ɨrɨki God ma 
Bꞌogɨl Yɨrkokar Bage Yɨt

Isɨpkita Yɨtkak
Onggɨtyam God ma bꞌogɨl yɨrkokar bage yɨt peba ɨrɨka rɨga re Makte. Ɨ rɨgap 

kwa ɨja na Makɨnd nyɨ yogenaeneno da “Yoan Mak”. Sɨ Mak onggɨtyam peba 
yɨrɨkonj re God ma obagɨki kesa gar ke utkunda rɨga wa pɨlwa na yepiya re 
wekenonj Roma wa. Ɨ ɨmɨnjog e da tontaemb jɨ rɨga yet re jogjog kemag kɨma 
Misnari wɨko yomnɨkenenonj yɨpand Pol ake Banaba kɨma. Ɨ ɨja e wɨp da Makɨt 
ama rɨka naskajog peba yɨrɨkonj Yesumna mɨle gatab rɨna re aukɨto Tina yɨrkokar 
wɨmena wɨngɨrɨnd onggɨt gowukoyɨnd.

Mak tina peba yotom re onggɨt bꞌogɨl yɨrkokar bage yɨt kae ɨt re da, “Yesu 
Keriso re God ma bꞌɨga e.” Ɨ Yesund odede wɨp e yongwas da, “Ton re omnɨka 
rɨga e dɨde juwai kɨma rɨga e.”

Ɨ ton ɨna dɨmdɨm ɨrɨka eyeninonj nangga mɨle na re pɨta aukɨto ajɨ mogjog 
re Yesum gatab na. Ɨ ket yisɨpkeny momta kupka peba wɨngɨrɨnd, Yesumna 
kikitumam wikɨnd mɨle omnɨki onggɨt gowukoyɨnd. Ɨ ket peba yundwas re 
Yɨrkokar Okawa Rɨgamna uj dɨde utnyita gatab yɨtkak kae.

a 1:7 Onggɨt wɨnɨnd obai omnam re ɨja emb jɨ ra obayam ik yɨpa met wa, naska onggɨt met 
goujog wɨko rɨgat tina yongɨnkak tatogɨkiny ɨ dɨde tina pɨs tesek. Yɨmta ke met wɨngɨr wa 
obai omɨny. 

ɨ Tina menonpu nya dɨmdɨm omnɨkaindam.’ ”
4 Sɨ ket Yoan yikonj wul kesa tungg wa, ɨ ket rɨga baptiso amnɨkinonj 
dɨde ket engenda baptiso yɨt pɨtapɨta yomnenonj negɨr mɨle ewaikitam 
gar ke. 5 Sɨ kupkakupka Yuda eriya ke dɨde komkesa Yerusalem ke rɨga 
wuwenonj ti pɨlwa. Ɨ rɨgap towalenggyam towaina omnɨki negɨr mɨle 
pɨtapɨta omnena eyento, ngɨrpu onggɨt kak ke ket baptiso yokateno 
Yoanɨm pɨlke Yordan kɨlɨmɨnd. 6  Yoan kobɨrgɨm bꞌikoki eyenonj tina 
jɨwɨnd re kamel ngɨi ke omnɨki na, ajɨ ma bꞌogɨl na. Ɨ kwa ton rob bꞌibgi 
yiyenonj re bꞌangga gɨm ke omnɨki na, ajɨ ma bꞌogɨl na. Ɨ dɨde ti owou re 
nok na koka ake tɨbam wui. 7 Ɨ ɨja naemb jɨ ton yɨtkak pɨtapɨta yomnenonj 
da, “Kor kak ke ɨta ik yɨpa dandajog rɨga yaina danda re Ti pumbjog wa e 
ajɨ koina re goujog wa e. Sɨ kon makwa rɨrɨr en uwontam Tina yongɨnkak 
kai ɨtrekam rɨna ra goujog wɨko rɨgat mɨle omnɨk obayamɨm pɨlɨnd. a 8  Sɨ 
kon nyɨ kaim wen baptiso amnɨkinyɨn, ajɨ Ton Yɨnayɨna Wɨngawɨnga 
kaim wen baptiso tamnɨkiny dem.”

Yesu ma Baptiso dɨde Otonkena Okatam 
(Mat 3:13–4:11; Luk 3:21‑22; 4:1‑13)

9 Ɨ re Yoan rɨga baptiso amnɨkinonj, Yesu ikonj Najaret tungg ke Galili 
eriya wɨngɨrɨnd, dɨde ton ket baptiso yokatonj Yoanɨm pɨlke Yordan 
kɨlɨmɨnd. 10 Sɨ re Yesu sisɨl opendonj nyɨ ke, ɨ odenja wub kumb yɨr 
yongonj ɨpangendand dɨde Yɨnayɨna Wɨngawɨnga eyouka ikonj ti pɨlwa ɨja 
na ɨt re gimai re dɨde. 11 Ɨ ket ara ikonj wub kumb ke da, “Man re Koina 
bꞌɨga et yena re Kon singi yiyenyɨn. Ɨ Kon ukoi sam en Mornɨm.”

12  Ɨ odenja Yɨnayɨna Wɨngawɨngat Tin yɨtmɨkitonj deta wul kesa tungg 
wa. 13  Sɨ adea ta Ton yɨbnonj wul kesa tungg wa poti (40) bibɨr kɨma, dɨde 
ademb jɨ Ton otonkena yokatenonj Satanam pɨlke. Ɨ Ton tɨbam bꞌangga 
kɨma na yɨbnonj dɨde anerupiya tin yɨr ɨpka yiyeno.

Naskajog Bꞌauyaena Rɨga Imda 
(Mat 4:12‑22; Luk 4:14‑15; 5:1‑11)

14 Ɨ re ket King Erod Yoanɨnd sɨbɨbmet wa yoramitonj, onggɨt kak ke 
Yesu ket yikonj Galili wa, God ma bꞌogɨl yɨrkokar bage yɨt pɨtapɨta omnena 
yiyonj da, 15 “Ɨtemb jɨ ket Godɨmna obagendi wɨn rɨrɨr ainy, God ma pumb 
tungg ke wa wus nate ainy. Sɨ wɨn negɨr mɨle ke gar engenjinam de Godɨm 
pɨlwa, dɨde gar ke utkunda ke yokata God ma bꞌogɨl yɨrkokar bage yɨt.”

16  Yɨpa wɨnɨnd, re Yesu ton ket menon yokatonj Galili sɨpa yurund, Ton 
ket nɨmog nanyɨnggan yɨr angonj, Simon ake Andrea. Ɨ onggɨt wɨnɨnd 

osiemb nanyɨnggan sɨpa wa gɨr bꞌɨskena nat ebnonda, nokɨp ton re kabum 
ɨwɨka rɨga na ebnonda. 17 Ngɨrpu ket Yesu ara emokonj da, “Ayo tetka! 
Yɨmta nundoka! Ɨ Kon rɨga ɨwɨka rɨga mi wen tamnyɨn odede rɨngmi re 
wɨn kabum ɨwɨka eyeninya.” 18  Ɨ odenja ton gɨr erarkinonda dɨde ton 
ket Tin yɨmta yundokonda. 19 Ɨ ɨngkek ket Yesu sobijog bꞌɨsonkitonj, kea 
ton yɨr angonj Jebedaimna bꞌɨga nɨmog Yakobo ake ti yɨnggan Yoan, 
gɨr ongonjenand gɨgand. 20 Ɨ odenja Yesu ket ten ara emokonj Tin yɨmta 
undokam. Seg ton ket nanyɨngganɨp towa bꞌu Jebedaind yɨraronda 
gɨgand towaina wɨko rɨga kɨma, ɨ ton ket Yesund yɨmta yundokonda.

Yesu ma Bꞌogɨl Ouyaena 
(Luk 4:31‑32)

21 Ɨ ton wuwonj de Kaparnaum wa. Re ket Ju rɨga waina wɨram dɨde 
yɨr opmitena bibɨr awonj, odenja ket Yesu yikonj de Ju rɨga waina yɨr 
opmitenapu met wa, ɨ Ton ket rɨga auyaeninonj. 22  Sɨ rɨgap ma sobijog na 
kɨd kesa aento Tina ouyaena ke. Mop nokɨp Ton auyaeninonj re odede na 
ɨt re Godɨmna danda kɨma rɨga re dɨde, ajɨ ma ɨja na ɨte re Ju rɨga waina 
gog ouyaena rɨga re dɨde.

Yesu Negɨr Wɨngawɨnga Yewaikitonj 
(Luk 4:33‑37)

23  Ɨ demb de onggɨt Ju rɨga waina yɨr opmitenapu met wa kea de ton 
yɨpa negɨr kɨlkɨl wɨngawɨnga ma okati rɨga yɨbnonj. Ɨ odenja ton irere 
kɨma bꞌokta ara yikenonj 24 odede yɨt kɨma da, “Yesu Najaret tunggam! 
Nanggamog e Man sowa pɨlɨnd singi yomnyɨt? Rɨngma, Man negɨr omna 
mim sɨn notupinyɨt? Kon wumɨr en yetet Man. Man re Godɨmna yɨnayɨna 
Bꞌɨgatet.” 25 Ajɨ Yesu ɨtemb jɨ negɨr wɨngawɨnga samany yiyowonj da, 
“Muma kesa ae! Or opende ti pɨlke!” 26  Yesumna yɨtɨp ket ɨtemb negɨr 
wɨngawɨngat ɨtemb rɨga ɨsanikesa yɨjgɨndenonj. Ɨ ton ket ukoi kana ara 
yikenonj, ngɨrpu opendonj rɨgam pɨlke. 27 Ɨ komkesa rɨga onggɨt bꞌeoma 
wɨngɨrɨnd ma sobijog na ton kɨd kesa aena wuwenonj ɨ towalenggyam 
bꞌarkena wuwenonj da, “Wɨi, nangga e jɨ? Sisɨl bꞌauyaena e, danda kɨma 
e. Ɨ negɨr kɨlkɨl wɨngawɨngap kea daka tin yɨt yutkunji ɨte re ton bꞌingawa 
yoramiteny towa pɨlɨnd.” 28  Ɨ rawɨr kwa pɨn komkesa yɨt yikenonj 
Yesumna kɨd kesa kɨma danda wɨko gatab komkesa Galili eriya wɨngɨr 
nata.

Yesu Kopa Rɨga Esakenjinonj 
(Mat 8:14‑17; Luk 4:38‑41)

29 Re ket seg, odenja Yesu Ju rɨga waina yɨr opmitenapu met yɨraronj. 
Ɨ Ton ket yikonj Yakobo ake Yoan kɨma de Simon ake Andrea waina 
met wa. 30 Ɨ Simonɨm konggayam jeam re pas nat wɨbnonj juwar map. 

Odenja ton ket Yesund wumɨr yomno ti gatab. 31 Ɨ re ket Yesu yikonj de 
Simonɨmna jeamɨm pɨlwa, Ton ket kea yɨm ke wokatonj ɨ ket wurowatonj. 
Seg ket juwarɨt tin wɨraronj, sɨ ton ket Yesund dɨde Ton kɨma meni rɨga 
yɨm akainonj. 32  Onggɨt sɨ imokand, lom ipanjɨki kak ke, kea rɨgap eyento 
komkesa kopa rɨga ɨ negɨr wɨngawɨnga ma okati rɨga de Yesum pɨlwa. 
33  Ɨ ket komkesa rɨga onggɨt taunɨnd bobo auka wuwenonj mora wa. 34 Ɨ 
Yesu esakenjinonj jogjog kopa rɨga yepiya re bꞌengabenga wɨp kopa kɨma 
wuwenonj, dɨde kwa ton jogjog negɨr wɨngawɨnga eaukena eyeninonj rɨga 
wa pɨlke. Ajɨ ton maka enjɨkisinonj negɨr wɨngawɨnga yɨt opurenam, mop 
nokɨp ton get ke wumɨr na da Yesute.

Yesu ma Yɨr Opmita dɨde Tina Wɨko 
(Luk 4:42‑44)

35 Sɨwɨny borand momta ɨsparkand ket, Yesu utnyitonj dɨde yikonj 
deta tintawar wa, ɨ ademb ta ket ton yɨr opmitenonj, 36  ngɨrpu ket 
Simon Yesund oraka yiyonj nɨnda ti rɨgawar kɨma. 37 Re ket yodaro, 
Yesund wumɨr yomno da, “Wɨi, komkesa rɨgap oraka miyenyi.” 38  Ɨ Yesu 
daka ket amninonj da, “Tuyɨm! Men wuyɨn ta bꞌenga gatab wa deta 
nɨnda wuswus tungg wa, nokɨm da ɨdenat Kon towa daka Godɨmna yɨt 
pɨtapɨta tamnenainyɨn. Mop nokɨp Kon onggɨt mop penaemb netkond 
onggɨt gowukoi wa.” 39 Sɨ re Yesu ket yikenonj kupkakupka Galili eriya 
wɨngɨrɨnd, ton ket Godɨmna yɨt ouyaena eyeninonj Ju rɨga waina yɨr 
opmitenapu met nata, dɨde kwa ton negɨr wɨngawɨnga eaukena eyeninonj 
rɨga wa pɨlke.

Yesu Leprosi Kopa Rɨga Yɨsakendonj 
(Mat 8:1‑4; Luk 5:12‑16)

40 Ngɨrpu ket yɨpa leprosi kopa rɨga ikonj de Yesum pɨlwa, kumsos 
bꞌamkonj, ɨ Yesum pɨlwa bꞌɨtena yoramitonj da, “Ra Man singi taet, Man 
rɨrɨr e ken kɨlkɨp kesa notɨnyɨt.” 41 Sɨ Yesu re ma sobijog na kear yomnonj, 
ɨngkek ket yɨm bꞌɨtnɨkonj dɨde ket tin yesopayonj odede yɨt kɨma da, “Kon 
ɨta singi. Kɨlkɨp kesa ae!” 42  Sɨ odenja ket ɨt ra leprosit tin yɨraronj, ngɨrpu 
ton ket bꞌɨsakendonj dɨde ket kɨlkɨp kesa awonj. 43‑44 Seg Yesu ket ɨtemb 
jɨ rɨga yɨt ke ukoi danda kɨma odede nonony yomnonj da, “Yɨr de, goro 
yama na usekainɨm dor. Ajɨ meke dɨde ket molenggyam bꞌatouyaet yɨna 
sɨ rɨgam pɨlwa. Ra ton ɨmjas dor da, ‘Kea man ɨmɨnjog bꞌogɨl dɨde kɨlkɨp 
kesa aet,’ sɨ man ket Godɨm sɨ gasa tanggɨkinyɨt dor ɨ eyinyɨt de yɨna sɨ 
rɨgam pɨlwa sɨ omnɨkam rɨna re Mose bꞌingawa yoramitonj. Nokɨm da 
ɨdenat ton mɨtɨmjas rɨga wa wɨpɨnd da, ‘Man kea bꞌɨsakenjɨt dɨde kɨlkɨp 
kesa aet.’ ” 45 Ajɨ re ton Yesum pɨlke ewaikitonj, ita ton ket yɨt pɨtapɨta 
yomnenonj dɨde yɨt ukoi warabag omnɨka yiyenonj. Onggɨt mopɨp ket 
Yesum ma rɨrɨr na awonj taun wa menamenam pɨtand. Sɨ ton adea ta 

taun bau ke rɨga kesa tungg nata yɨbnonj, ajɨ kea tin kwa rɨgap yodareno 
komkesa gatab ke.

Yesu Yɨpa Dɨmɨr Kopa Rɨga Bꞌogɨl Yomnonj 
(Mat 9:1‑8; Luk 5:17‑26)

2  1 Nɨnda bibɨr kak ke Yesu kwa bꞌusaya bꞌɨgaronj de Kaparnaum 
taun kara bora wa. Ɨ yɨdɨr yɨt re kea yikenonj ket da ɨta Ton de 

onggɨt met wa. 2  Ɨ re ket jogjog rɨga bobo auka wuwenonj onggɨt met 
wa rɨkɨnd re Yesu yɨbnonj, sɨ ɨtemb met re kea gangga kesa awonj dea 
ta ngɨrpu mora dunda wa dɨde daka kwa mora bau ke. Ɨ Yesu ket God 
ma yɨt usenenainonj. 3  Ɨ ngɨrpu ket nɨnda rɨgap yɨpa dɨmɨr kopa rɨga 
tɨtɨnd iyo Yesum pɨlwa. 4 Ajɨ towanɨm re ma rɨrɨr na kopa rɨga iyoyɨm de 
Yesum pɨlwa rɨga jogjogɨp. Ton ket bau ke tɨt na ket ɨjo ɨ wuwonj de ket 
met papkak kumb wa, ngɨrpu ket ton tumɨnd ouki gasa yotorko, ɨ Yesum 
tunkɨpɨnd bora yomnɨko. Re ket seg, ɨ ket ɨtemb tɨt rɨkɨnd re dɨmɨr kopa 
rɨga yutungi yɨbnonj, inka yiyo de Yesum wɨp wa. 5 Sɨ re Yesu towaina 
gar ke utkunda yɨr yongonj, Ton yomnonj ket ɨtemb dɨmɨr kopa rɨgand 
da, “Bꞌɨga! Moina negɨr mɨle kemb awɨr auranj.” 6  Ajɨ nɨnda Ju rɨga waina 
gog ouyaena rɨga yepiya re de wekenonj, ton towaina garɨnd bꞌarkena 
wuwenonj 7 da, “Nangga mop pae ton rɨga jɨ odede yɨt apureniny? God na 
yɨsadreny. Yete rɨrɨr e negɨr mɨle awɨr omnɨkam? Ajɨ Godta tinta yɨpaina.” 
8  Ɨ kea ton Yesu odenja tina wɨngawɨnga ke wumɨr yokatonj rɨja na re Ju 
rɨga waina gog ouyaena rɨgap Tin yɨt yɨpateno towaina garɨnd. Yesu ket 
amninonj da, “Nangga pae wɨn odede bꞌiklawa yɨt yiyenya waina garɨnd? 
9 Rɨnte yɨt opulitam wewa ainy de ɨtemb dɨmɨr kopa rɨgam pɨlwa da, 
‘Mor negɨr mɨle kemb awɨr auranj,’ o omnam da ‘Utnyite! Tɨt yurowate, 
ɨ menon yokateꞌ? 10 Ajɨ Kon yɨpa gasa e omnɨken wen ouyawam da 
Rɨgamna Bꞌɨgam ɨta Tina danda gowukoyɨnd negɨr mɨle awɨr omnɨkam.” 
Ɨ Ton ket dɨmɨr kopa rɨgand yomnonj 11 da, “Kon motɨnyɨn. Utnyite, 
moina tɨt yurowate, ɨ moina met wa meke!” 12  Seg re ket dɨmɨr kopa rɨga 
utnyitonj, odenja tɨt yurowatonj, ngɨrpu ket menon yokatonj rɨga wa 
wɨpɨnd. Onggɨt mopɨp komkesa rɨga kɨd kesa aukɨto ɨ odedep ket Godɨnd 
yesoureno odede yɨt kɨma da, “Makwa sɨn odede wɨp gasa yɨr yongonda 
naskand.”

Yesu Teks Imdayam Lebind Ara Yemokonj 
(Mat 9:9; Luk 5:27‑28)

13  Ɨ re Yesu kwa ket yikonj sɨpa yurund, ukoi rɨga bobo wuwenonj Ti 
pɨlwa, ngɨrpu Ton ket ten auyaeninonj. 14 Ɨ re Yesu ɨtemb pɨpmet yɨraronj, 
Ton kea Alpayomna bꞌɨga Lebind yɨr yongonj omiti teks imdapu metɨnd, 
dɨde ket tin yomnonj da, “Yɨmta nundoke!” Ngɨrpu ket Lebi utnyitonj dɨde 
ket Yesund yɨmta yundokonj.

b 2:15 Ju rɨgap opimemb rɨga negɨr yɨr kena yɨr ongong eyenento, nokɨp ton gog yɨt maka 
yɨmta undoka eyenento. c 2:16 Ton kesam yɨna peba gog dɨde towaina dad ke bꞌɨsateni 
gog owama rɨga im. Ajɨ ton re gɨm ke bꞌogɨl ajɨ ngor wa negɨr mɨle na amnɨkento. Sɨ onggɨt 
penaemb Yesu ten samany iyowa eyeninonj. 

Yesu Negɨr Mɨleyam Yɨrkokar Okawam Tatupinonj 
(Mat 9:10‑13; Luk 5:29‑32)

15 Ɨ re ket Yesu diyam awowɨnd yɨbnonj Lebimna metɨnd, sɨ jogjog teks 
imdayam rɨga dɨde negɨr mɨleyam rɨga kea de wuwenonj onggɨt met wa ɨ 
ket Yesu dɨde Tina bꞌauyaena rɨga kɨma yɨpand diyam aukɨto. b Mop nokɨp 
ma yɨpa kɨma odede rɨgapiya Yesund yɨmta yundoko. 16  Ɨ Parisai rɨga wa 
wɨngɨrɨnd nɨnda Ju rɨga waina gog ouyaena rɨgap kea c Yesund yɨr yongo 
diyam awowɨnd yɨpand negɨr mɨleyam dɨde teks imdayam kɨma. Onggɨt 
kak ke ket, ton Yesumna bꞌauyaena rɨga egekitto da, “Nangga mop pae 
Ton diyam ainy yɨpand teks imdayam dɨde negɨr mɨleyam kɨma?” 17 Ɨ 
re Yesu odede yɨt utkundonj, Ton ket ten amninonj da, “Ma kopa kesa 
rɨgapim dokta singi omnyi, ajɨ kopa kɨma rɨgapim. Kon ma negɨr mɨle 
kesa rɨga na tatupinond engendam negɨr mɨlem pɨlke de Godɨm pɨlwa, ajɨ 
negɨr mɨle kɨma rɨga na.”

Owou Uwabɨka Wɨn Okata gatab Yɨt 
(Mat 9:14‑17; Luk 5:33‑39)

18  Yoanɨmna bꞌauyaena rɨga dɨde Parisai rɨga re owou uwabɨka wɨn 
na yokateno, ajɨ Yesumna bꞌauyaena rɨgap re maka yokateno. Sɨ onggɨt 
penaemb kea nɨnda rɨga tuwonj Yesum pɨlwa dɨde ket Tin yerkeno da, 
“Nangga pae Yoanɨmna bꞌauyaena rɨga dɨde Parisai rɨga waina bꞌauyaena 
rɨgap owou uwabɨka wɨn yokatenyi, ajɨ moina bꞌauyaena rɨgap re ma 
ɨta ton owou uwabɨka wɨn yokatenyi?” 19 Ɨ Yesu ten mɨra amninonj da, 
“Rɨngma, rɨrɨr e ton sisɨl kongga kɨma rɨgamna rɨgawarɨp owou uwabɨka 
wɨn okasi, ra ton sisɨl kongga kɨma rɨga dɨkɨnda towa wɨngɨrɨnd ɨbɨm? Ma 
rɨrɨr e towanɨm owou uwabɨka wɨn okatam. Mop nokɨp sisɨl kongga kɨma 
rɨga re ɨta dɨkɨnd ton kɨma yɨpand yɨbɨm. 20 Ajɨ ɨta wɨn ik dem, ra sisɨl 
kongga kɨma rɨgat tewaikis dem towa pɨlke, sɨ onggɨt wɨn natemb dem 
ton ket owou uwabɨka wɨn okatenyi dem.

21 “Makwa ɨta yɨpa rɨgat sisɨl kobɨrgɨm kɨb ke kesam kobɨrgɨm bora 
pasi omɨny. Ra ton odede pasi omɨny ɨ dɨde ra ɨtemb pasi omni kobɨrgɨm 
nyɨ ke ɨsek, ɨta sisɨl kobɨrgɨm kɨb bꞌitɨnkur ajɨ kesam kobɨrgɨm ma ɨta 
bꞌitɨnkur. Sɨ onggɨt paemb ɨtemb sisɨl kobɨrgɨm kɨbɨt ɨta kesam kobɨrgɨm 
ɨnyowɨk dor pasi omnipund. Sɨ negɨrjog ukoi bora emb ket pɨta tainy. 
22  Ɨ dɨde makwa yɨpa rɨgat ɨta sisɨl ɨk tangjɨkiny kesam bꞌangga gɨm ke 
omnɨki ɨk ga wa. Mop nokɨp sisɨl ɨk ɨta ɨnɨka ik, ajɨ kesam bꞌangga gɨm 

d 2:22 Yesu nok ma yindeny da ra rɨgap kesam gog kɨma mɨle ke singi omnyi Tina sisɨl 
yɨrkokar mɨle omnɨkam, ɨtemb re jɨ yɨpa wɨp e odede nony kesa mɨle osi re sisɨl kobɨrgɨm 
kɨb ke kesam kobɨrgɨm bora pasi omɨny dɨde sisɨl ɨk tangjɨkiny de kesam bꞌangga gɨm ke 
omnɨki ɨk ga wa. 

ke omnɨki ɨk ga ra ma ɨta warabag tawɨk. Sɨ ra ton odede omnɨk, ɨtemb 
sisɨl ɨkɨt opima onggɨtyam kesam bꞌangga gɨm ke omnɨki ɨk ga temkiny. 
Ɨ komkesa negɨr taukanj, ɨk dɨde bꞌangga gɨm ke omnɨki ɨk ga. Ajɨ sisɨl ɨk 
im tangjɨkiny de sisɨl bꞌangga gɨm ke omnɨki ɨk ga wa.” d

Ju Rɨga Waina Wɨram dɨde Yɨr Opmitena Bibɨrɨm Yonggyam Yesu 
(Mat 12:1‑8; Luk 6:1‑5)

23  Yɨpa Ju rɨga waina wɨram dɨde yɨr opmitena bibɨrɨnd Yesu Tina 
bꞌauyaena rɨga kɨma wit sopapu yuru nata yikonj. Towa menon 
wɨngɨrɨnd, Yesumna bꞌauyaena rɨgap ket wit kolkak yɨpayɨpa utouka 
eyento. 24 Ɨ Parisai rɨgap ket Yesund yomno da, “Yɨr de, nangga pae ton 
Moina bꞌauyaena rɨgap onggɨtyam mɨle yomnɨki rɨnte re ma yiyag e 
omnɨkam meraina wɨram dɨde yɨr opmitena bibɨrɨnd?” 25 Ɨ Yesu ten mɨra 
amninonj da, “Ma ke wɨn yɨna peba yogenkonda onggɨtyam yɨtkak gatab 
rɨna re Dawid Mosemna gog yɨt yerbekonj, re ton dɨde ton kɨma meni rɨga 
gasa bꞌarakand dɨde owoupand wekenonj? 26  Sɨ onggɨt wɨnɨnd re Abiyatar 
yɨna mopyam sɨ rɨga yɨbnonj, rɨdede na ton bꞌɨgaronj Godɨmna yɨnamet 
wa? Ɨ rɨdede na ton yɨna sana awinonj rɨna re gog yɨbnonj komkesa rɨga 
wa owowɨm ajɨ yɨna sɨ rɨga wa nena ma owou? Ɨ kwa daka rɨdede na 
ton onggɨtyam yɨna sana nɨnda ton kɨma meni rɨga wa akainonj?” 27 Ɨ 
Yesu kwa amninonj da, “God re meraina wɨram dɨde yɨr opmitena bibɨr 
yoramitonj rɨgam bꞌogɨl mana, ajɨ rɨga re yomnɨkonj ma meraina wɨram 
dɨde yɨr opmitena bibɨrɨm bꞌogɨl mana. 28  Sɨ onggɨt paemb Rɨgamna Bꞌɨga 
re Yonggyam e komkesa bibɨrɨm, dɨde kwa tonta Ju rɨga waina wɨram 
dɨde yɨr opmitena bibɨrɨm Yonggyam.”

Yesu Kopa Rɨga Yɨsakendonj Ju Rɨga Waina Wɨram dɨde 
Yɨr Opmitena Bibɨrɨnd 

(Mat 12:9‑14; Luk 6:6‑11)

3  1 Yesu yikonj bꞌusaya kwa de Ju rɨga waina yɨr opmitenapu met wa. Ɨ 
onggɨt metɨnd kea de yɨpa yɨm bꞌɨkɨki kopa rɨga yɨbnonj. 2 Ɨ kea de nɨnda 

rɨga wekenonj, ɨ ton ket Yesund wuswus yɨr ɨpka yiyeno da, “Ɨta yama dor 
meraina wɨram dɨde yɨr opmitena bibɨrɨnd Yesu onggɨt kopa rɨgand ɨsakenj.” 
Nokɨm da ɨdenat ton Yesum rɨl odarai Tin kot wa oramitam. 3 Sɨ Yesu onggɨt 
yɨm bꞌɨkɨki kopa rɨgand yomnonj da, “Metkɨm, onyite dɨkɨnd wɨp wa!” 
4 Ngɨrpu ket ten amninonj da, “Rɨngma! Meraina wɨram dɨde yɨr opmitena 
bibɨrɨnd nangga mog gog e bꞌogɨljog tainy, gasa bꞌogɨl omnɨkam o mɨnda negɨr 

omnɨkam? Rɨngma, yɨrkokar okawam, o mɨnda ongandam?” Ajɨ Yesu ma 
yɨtɨt towaina gar edokinonj, sɨ ton mumakesa yɨr nena na bꞌepkɨto. 5 Ɨ Yesu ket 
ukoi soro kɨma yɨrɨk unjomkena eyeninonj, ɨ dɨde ket gar yii yindonj, nokɨp 
towaina gɨmo pɨla gar re ɨdoki na. Ton yindonj onggɨt kopa rɨgam pɨlwa da, 
“Moina yɨm bꞌɨtnɨke!” Sɨ ton ket tina yɨm bꞌɨtnɨkonj dɨde ket ɨtemb tina yɨm 
kupkakupka bꞌɨsakendonj ɨja na ɨt re yɨpa tab yɨm re dɨde. 6 Seg, Parisai rɨgap 
opekto, dɨde ket odenja Erodɨmna yɨmta undoka rɨgawar kɨma wɨpwɨp auto, ɨ 
ket gɨlgɨl yɨtnono aento da, “Rɨdede nya kae Yesund onganju.”

Jogjog Rɨga Wuwenonj Yesum pɨlwa de Galili Sɨpa Yuru wa
7 Ɨ Yesu tungg ke yiwatonj ɨ opendonj de Galili sɨpa yuru wa Tina bꞌauyaena 

rɨga kɨma. Ɨ kea ukoi rɨga bobo wuwenonj Galili eriya ke, ɨ kea ket Tin yɨmta 
yundoko. 8 Ɨ kwa rɨga jogjog wuwenonj Yesum pɨlwa Yuda eriya ke, ukoijog 
taun Yerusalem ke, Idumeya eriya ke, bꞌenga tab ke de Yordan kɨlɨmɨnd, 
ɨ Tiro dɨde Sidon eriya gatab ke. Mop nokɨp ton kea utkundento komkesa 
mɨle gatab yɨt rɨngmana re Yesu amnɨkinonj. 9 Sɨ re rɨga bobo ɨsanikesa 
Ti pɨlwa wuwenonj, Ton yindonj Tina bꞌauyaena rɨga wa pɨlwa da, “Gɨga 
bꞌɨga ongonjeni na nebnau. Nokɨp ke rɨgap Ken ukoi kana negɨr namnɨke!” 
10 Mop nokɨp Yesu kea kopa ke jogjog rɨga ɨsagɨka eyeninonj, sɨ ket komkesa 
kopa kɨma rɨga ɨsanikesa bꞌasmurena wuwenonj Ti pɨlwa Tina jɨ esopayam. 
11 Onggɨt wɨnɨnd, re negɨr wɨngawɨngap Yesund yɨr yongo, Ti pɨlwa sap otekto 
ɨ dɨde ket bꞌokta ara wuwenonj da, “Man re Godɨmna Bꞌɨga et.” 12 Ɨ Yesu ket 
ukoi danda kɨma ten eswanginonj da, “Goro ket pɨtapɨta notɨnenya!”

Yesu Twelp (12) Ɨtmɨkitijog Rɨga Abagenjinonj 
(Mat 10:1‑4; Luk 6:12‑16)

13 Ɨ Yesu yɨpa dor yoglonj dɨde ket Tina ɨsamki rɨga ara emokinonj. Seg ton 
ket wuwenonj Yesum pɨlwa. 14 Seg ket Yesu Twelp (12) rɨga abagenjinonj ɨ nyɨ 
aekinonj da ɨtmɨkitijog rɨga, nokɨm da ɨdenat ton wɨmena tuweny Ton kɨma 
dɨde ɨdenat Ton ten tetmɨkeniny God ma yɨt pɨtapɨta omnenam, 15 ɨ dɨde kwa 
ɨdenat towa danda tagoniny negɨr wɨngawɨnga eaukenam rɨga wa pɨlke. 16 Sɨ 
Ton Twelp (12) ɨtmɨkitijog rɨga abagenjinonj re nyɨ opimemb, Simon ya mana 
re Yesu yɨpa nyɨ yokawonj Petro, 17 Jebedaimna bꞌɨga Yakobo dɨde ti yɨnggan 
Yoan yami re Yesu kwa yɨpa nyɨ towa akawonj Boanerge ongwatam yɨtkak 
da ɨaram bꞌɨga, 18 Andrea, Pilip, Batolomeo, Matayo, Toma, Alpayomna bꞌɨga 
Yakobo, Tadayo, Kanana rɨga Simon, 19 dɨde Yudas Iskariyot yet re Yesund tɨb 
yiyonj negɨr omnɨkam.

Yesu dɨde Negɨr Wɨngawɨnga Mopyam Beeljebul 
(Mat 12:22‑32; Luk 11:14‑23; 12:10)

20 Onggɨt kak ke ket Yesu yikonj yɨpa met wa. Ɨ ket rɨga kwa bꞌusaya bobo 
auka wuwenonj Ti pɨlwa. Onggɨt penaemb Ton dɨde Tina bꞌauyaena rɨga wa ma 

rɨrɨr na awonj gangga okatam towa diyam owowɨm. 21 Re ket Yesum mog ake Ti 
yɨngganwarɨp Ti gatab odede yɨt utkundo da rɨgap endenanj da, “Ton nony kesa 
e.” Sɨ onggɨt penaemb ton ket wuwonj de onggɨt met wa Tin okatam ɨ iyoyɨm 
de tungg wa. 22 Ɨ nɨnda Ju rɨga waina gog ouyaena rɨgap yepiya re wuwenonj 
Yerusalem taun ke, ton endento da, “Negɨr wɨngawɨnga waina mopyam Satana, 
nyɨ da Beeljebul, tonte Yesund yokas. Sɨ Ton onggɨt Beeljebulɨmna danda kena 
negɨr wɨngawɨnga eaukeniny.” 23 Sɨ Yesu ten ara emokinonj dɨde tendam yɨt 
ke ten amninonj da, “Rɨrɨr e Satana eaukeny Satanand? Ma rɨrɨr e. 24 Ɨ ra yɨpa 
kantri rɨgap towalenggyam wetaweta taukanj dɨde bꞌitpouranj, onggɨt kantrim 
ma rɨrɨr e ti onyita. 25 Dɨde ra yɨpa gu rɨgap towalenggyam wetaweta taukanj 
dɨde bꞌitpouranj, onggɨt guwɨm ma rɨrɨr e ti onyita. 26 Sɨ kwa ra Satana geja 
bꞌitiyeny tina negɨr wɨngawɨnga kɨma dɨde wetaweta tauranj, ma rɨrɨr e ti 
onyita, ɨtemb ti ngɨrpu dɨkɨnd. 27 Ɨ makwa yɨpa rɨgat rɨrɨr e yɨpa danda rɨgamna 
met wa bꞌaturɨk dɨde tina gasa yurowam ke temjiny, ra maka ra ton naska ɨtemb 
danda rɨgand ɨjobɨk. Ajɨ naska ton bꞌogla danda rɨgand ɨjobɨk ɨ yɨmta kae ton 
ket yurowam ke temjiny tina gasa komkesa leamog im re wekeny tina metɨnd. 
28 Ɨ Kon ɨmɨnjog wen tamninyɨn. Rɨgap re opima negɨr mɨle amnɨkenenanj dɨde 
Godɨnd ɨsadrena yiyenyi. Ajɨ God opima onggɨtyam komkesa negɨr mɨle dɨde 
Godɨnd ɨsadrena mɨle teomneniny dem rɨga wa pɨlke. 29 Ajɨ ra rɨgat Yɨnayɨna 
Wɨngawɨngand ɨsadreny, God makwa ɨta onggɨtyam tina negɨr mɨle awɨr omnau 
dem dadal ngɨrpu kesa. Ajɨ ton ɨtemb rɨga negɨr mɨlem pɨlke dadal ngɨrpu kesa 
negɨr mɨra e okateny dem.” 30 Nok pena Yesu onggɨt gatab yindenonj, nokɨp 
nɨnda rɨgap opurena yiyeno da, “Yesu re ton negɨr wɨngawɨnga kɨma e yɨbɨm.”

Yesu ma Mog dɨde Yɨngganwar 
(Mat 12:46‑50; Luk 8:19‑21)

31 Yesu ma mog dɨde Ti yɨngganwar wuwonj yɨpa met wa rɨkɨnd re Yesu 
yɨbnonj. Re ket pund owɨnkɨto, ɨ kwa ton ket bage yɨt yɨtmɨkito da, “Mor mog 
dɨde yɨngganwar opima pu wa yɨr mungai.” 32 Sɨ leamog rɨga na re Yesu kɨma 
omnɨki wekenonj wɨngɨr wa, ton ket Yesum yɨt ɨtmaikena yiyawo da, “Wɨi, 
Mor mog dɨde Moina yɨngganwar opima Men yɨr mungai pu wa, ɨ Mena 
orakam motupi.” 33 Seg ket Yesu mɨra amninonj da, “Yepim Kor mog dɨde Koina 
yɨngganwar?” 34 Yesu rɨga yɨrɨk unjomkeninonj yepiya re Tin yewatɨnto dɨde 
omnɨki wekenonj. Ɨ ton ket ten amninonj da, “Yɨr de, opimemb jɨ Kor mogwar 
dɨde Koina yɨngganwar! 35 Sɨ yet ra mɨle omnɨka teyeniny God ma singind 
rɨnsim re God ma yɨna pebap apurenanj, ton re Koina yɨnggan e, ton re Koina 
ngɨmɨr o, ɨ dɨde ton re Kor mog o.”

Tuny Ɨgmarka Rɨga ma Tendam Yɨt 
(Mat 13:1‑9; Luk 8:4‑8)

4  1 Ɨ re Yesu bꞌusaya ouyaena yotomonj Galili Sɨpa yurund, ukoijog 
rɨga bobo auka wuwenonj Ti pɨlwa dɨde Tin yewatɨnto. Ɨ onggɨt 

mop penaemb Ton ma rɨrɨr na rɨga ouyaena. Sɨ onggɨt penaemb Ton ket 
sobijog gɨga yokatonj dɨde omitonj gɨgand, nokɨm da ɨdenat Ton rɨga wa 
pɨlke gangga okas. Seg ket, rɨga bobo sɨpa yurund nyɨ ngɨrpund wekenonj 
Tina yɨt utkundam. 2  Ɨ Ton ket jogjog tendam yɨt ke ten auyaeninonj. 
Ɨtemb jɨ ket Tina yɨpa ouyaeni tendam yɨt, 3  “Utkunjinam! Yɨr, yɨpa wala 
rɨga tuny ɨgmarkam yikonj sopapu wa. 4 Ɨ re ton tuny egmarkinonj, nɨnda 
tuny ɨsokto nyawɨnd, ɨngkek ket ngena tuwonj, ɨ ket komkesa tuny auto. 
5 Ɨ kwa nɨnda tuny ɨsokto gɨmo gou nat rɨkɨnd re ma jog gou wekenonj. 
Ɨ odenja wanaka ɨkkɨto, mop nokɨp gou re bab tum nat wekenonj ɨ 
dɨde tunyɨp kea wanakana pemb yokato. 6  Ɨ re ket lomkongga ɨlitonj, sɨ 
nangg kea yarɨmyarɨm aukɨto, mop nokɨp ap re ma rɨrɨr na gɨmo bora 
wa bꞌɨgarenam. 7 Ɨ kwa nɨnda tuny ɨsokto wanjametɨnd. Seg ket wanja 
wanakana owɨnkɨto, ɨ ket kea nangg ekangɨnto. Sɨ onggɨt penaemb ton 
maka kɨp aukɨto. 8  Ɨ kwa nɨnda tuny ɨsokto bꞌogɨl sal gowɨnd. Seg ton ket 
ɨkkɨto, ɨ ket owɨnkɨto dɨde ket ton kɨp ɨjagɨkto. Sɨ re kɨp aukɨto, nɨnda 
tuny re teti (30) kɨp, ɨ nɨnda re siksti (60) kɨp, ɨ kwa nɨnda re andred 
(100) kɨp.” 9 Yɨt seg re ket, Yesu yindonj da, “Yete re man wɨngawɨnga ke 
yɨpya kɨma, man utkunde!”

Yesu ma Tendam Mop Yɨt 
(Mat 13:10‑17; Luk 8:9‑10)

10 Ɨ Tina yɨt seg ke rɨga wetaweta aukɨto, ɨ ket Yesu Tinta na yɨbnonj, 
ɨ yepiya re Ton kɨma wekenonj dɨde Twelp (12) ɨtmɨkitijog rɨga gɨlgɨl 
bꞌarkita yoramito Tina tendam yɨt gatab. 11 Ɨ Yesu mɨra amninonj da, 
“God kea jɨ Tina pumb tungg gatab wɨgawɨga yɨt wumɨr akainonj wanɨm. 
Ajɨ rɨga yepim re maka Ken yɨmta nundoki, towanɨm onggɨtyam komkesa 
yɨt re wumɨr okateni kesa jaba tendam yɨt nena im wekeny. 12  Nokɨm da 
ɨdenat onggɨtyam bageyam Isayamna yɨt rɨrɨrkɨp tainy da,

‘Yɨr ke yɨr ongong reyeninem
ajɨ goro ton gar ke rakateninem,

ɨ kwa yɨpya ke rutkundeninem
ajɨ goro nony raukinem,

nokɨm da ɨdenat ton maka tengendanj Godɨm pɨlwa
ɨ dɨde God towaina negɨr mɨle makwa opima awɨr tamnɨkainy.’ ”

Yesu ma Isɨpkeni Tuny Ɨgmarka Rɨga ma Tendam Yɨt 
(Mat 13:18‑23; Luk 8:11‑15)

13  Ɨ Yesu ten amninonj da, “Wɨn onggɨtyam tendam yɨt maka wumɨr 
aindam. Sɨ odede ra, rɨdede im wɨn komkesa tendam yɨt wumɨr 
taukindam?” 14 Seg ket Yesu ɨtemb tendam yɨt isɨpkena yiyenonj da, 
“Wala rɨga re tuny ɨgmarka eyeninonj, sɨ ɨja emb jɨ. God ma wɨko rɨgat 
Tina yɨt pɨtapɨta omneny rɨga wa pɨlɨnd. 15 Ɨ opi re jɨ nyawɨnd ɨsokto 

re ɨnsimemb jɨ rɨga esɨpkeniny ya pɨlwa im re bageyamɨt God ma yɨt 
apureniny ajɨ ton gar ɨdoki im wekeny. Sɨ ra ton ɨtemb God ma bage 
yɨt tutkunji, odenja ket Satana opimemb God ma yɨtkak tewaikisiny 
towa pɨlke rɨnsim re bageyamɨt apureniny towa pɨlwa. 16  Ɨ opi re jɨ gɨmo 
gowɨnd ɨsokto re ɨnsimemb jɨ rɨga esɨpkeniny yepim re God ma bage yɨt 
utkundenyi dɨde odenja ket ton ɨtemb yɨtkak sam kɨma yokatenyi. 17 Ajɨ 
ton makaya ngor wa ap bꞌamka wuweny God ma onggɨt yɨtkakɨm pɨlɨnd 
ajɨ ton sobijogjog gangga nate ɨtemb yɨtkak gar ke yokatenyi. Ajɨ daka 
ra God ma yɨtkak map negɨr ma bꞌatonkena mɨle ɨ bebɨg dɨde bꞌɨsadrena 
mɨle pɨta taukanj, ton odenja im ket sap totekanj dɨde ket ɨtemb God 
ma yɨtkak ɨrari. 18  Ɨ opi re jɨ wanjametɨnd ɨsokto re ɨnsimemb jɨ rɨga 
esɨpkeniny yepim re God ma yɨtkak utkundenenyi, 19 ajɨ ton gowukoi 
yɨrkokar singind ukoijog nony menamena amnɨkenenanj, ɨ jogjog gasa 
singind bꞌanygɨnena sam yokatenyi, ɨ dɨde kwa nɨnda gowukoi gasa wa 
singi aukenenanj towaina garɨnd. Sɨ tonpimemb jɨ odede rɨga gangga kesa 
amnɨkenenanj God ma yɨtkak danda kɨma emorkam. Sɨ tonsimemb God 
ma yɨtkak yɨkangɨndenyi. Sɨ onggɨt paemb ket maka God ma yɨtkak kɨp 
tɨjagɨkanj towa pɨlɨnd. 20 Ɨ opi re jɨ bꞌogɨl sal gowɨnd ɨsokto re ɨnsimemb 
jɨ rɨga esɨpkeniny yepim re God ma yɨtkak utkundenyi ɨ gar ke utkunda 
ke yokatenyi, ngɨrpu ket kɨp jogjog ɨjagɨkanj, yɨpam pɨlke teti (30), yɨpam 
pɨlke siksti (60), ɨ yɨpam pɨlke andred (100).”

Lampa Uwonyitam Ororɨnd 
(Luk 8:16‑18)

21 Ɨ Yesu amninonj da, “Wɨn nangga pae lampa so omnenya, mɨnda 
rɨka kopakak ke utwangka ma o mɨnda rɨka dar ke ɨkangɨnda ma? Sɨ 
rɨngma, ma ɨta tina uwonyitapu pɨpmetɨnd oramisya? 22  Sɨ Nangga im 
komkesa God ma pumb tungg gatab yu egiti wekeny re ngayand pɨtapɨta 
omnena mim jɨ, ɨ dɨde nangga im komkesa God ma pumb tungg gatab yu 
utwangki wekeny re ɨpangenda mim jɨ ngayand.” 23  Ɨ yɨt seg re ket Yesu 
yindonj da, “Yete re man wɨngawɨnga ke yɨpya kɨma, man utkunde!”

24 Ɨ kwa ton ten amninonj da, “Wɨn bꞌogla nonyɨk bꞌobogɨl 
bꞌamdeninam onggɨt yɨtkakɨm pɨlɨnd nangga yɨt im re yu wɨn 
utkundenindam Kor pɨlke! God opima wanɨm okawam odede yɨpa wɨp 
tondon wa takatenainy rɨja na ra wɨn danda ondratena iyenya gar ke 
utkunda ke onggɨtyam Koina yɨt okatam. Sɨ God kwa opima onggɨtyam 
waina ondrateni danda rɨrɨrɨnd wa wumɨr tagoniny, ɨ ma onggɨt nena im 
ajɨ daka Ton opima kwa onggɨtyam waina danda tondon tumɨnd nɨnda 
wewe wumɨr wa tesmurenainy. 25 Mop nokɨp yet ra onggɨtyam Koina 
yɨtkak wumɨr okateny, God opima onggɨt rɨgam bꞌusaya kwa Tina yɨtkak 
gatab wumɨr ogoniny. Ajɨ yet ra maka okateny, God ɨta awɨr omnau 
nangga mog wumɨr e onggɨt rɨgat yowam.”

Tuny Ɨgmarka, Owɨnka dɨde Erngokam Tendam Yɨt
26  Ɨ Yesu yindonj da, “God ma pumb tungg ɨja emb jɨ yɨpa wɨp rɨja e re 

wala rɨgat tuny egmarkiny de gou wa. 27 Ɨ bibɨr utnyita wɨngɨrɨnd ɨ sɨwɨny 
yutunga wɨngɨrɨnd tuny pok ɨkkanj ɨ dɨde owɨnkanj. Ajɨ wala rɨgat ton ma 
wumɨr e rɨja im tuny aukanj. 28  Sɨ gowɨt tilenggyam owoukɨp amnɨkiny 
re ɨja emb jɨ, naska nangg tawɨnkiny, ɨ ɨngkek ket owoukɨp kolkak 
tejagɨkiny. Sɨ ɨtemb ket mogjɨ tamnɨkiny owoukɨp kolkak borand. 29 Ɨ ra 
ket owoukɨp raka taukanj, odenja wala rɨgat ket giri okas ɨpkam, nokɨp 
kemb erngoka wɨn yokas.”

Mastad Tuny ma Tendam Yɨt 
(Mat 13:31‑35; Luk 13:18‑19)

30 Ɨ Yesu ket yindonj da, “Rɨdede yɨt kae men isɨpkenyu da God ma 
pumb tungg ɨja e? Rɨnggɨtyam tendam yɨt e men ingau? 31 Sɨ ɨja emb jɨ ket 
ɨt re mastad tuny ɨtliti yɨbɨm yɨpa sopapu gowɨnd nɨnda bꞌenga wɨp tuny 
kɨma. Ɨ re ket ɨgmarka wɨnɨnd, ton sobijogjog kɨp na yɨbɨm komkesa tuny 
wɨngɨrɨnd onggɨt sopapund. 32  Ajɨ re ket ɨtot seg, ɨ nangg ɨnɨka yik, ngɨrpu 
ket ukoijog nangg awɨk onggɨt sopapu wɨngɨrɨnd. Ɨ kwa ukoi bɨa aukanj. 
Sɨ onggɨt wulɨm pɨlɨnd pumbɨnd ngenap rɨrɨr im towaina met orangka 
teyenanj.”

33  Ɨ re Yesu ten auyaeninonj jogjog tendam yɨt ke, sɨ rɨgap rɨrɨrjog na 
aukɨto tina yɨtkak wumɨr okatam. 34 Sɨ Yesu tendam yɨt nena kena rɨga 
amneninonj. Ajɨ re Ton Tinta yɨbnonj Tina bꞌauyaena rɨga kɨma, Ton ket 
ɨdenatemb komkesa yɨtkak esɨpkenainonj. Sɨ omandemb jɨ Tina bꞌauyaena 
rɨgap nony aukɨto.

Yesu Ukoi Rɨb Mumakesa Yomnonj 
(Mat 8:23‑27; Luk 8:22‑25)

35 Ɨ re onggɨt bibɨrɨnd sɨ yimokonj, Yesu omanda gɨgand omiti yɨbnonj. 
Ɨ odedend ket Ton Tina bꞌauyaena rɨga amninonj da, “Sɨpa nata wuyɨn 
yɨpa tab wa.” 36  Seg ton ket tina bꞌauyaena rɨgap ukoi rɨga bobo erarkɨto 
sɨpa yurund, ɨ ket angurkɨto gɨga wa rɨkɨnd re Yesu omiti yɨbnonj. Seg 
odedend ket wanakana yiwato sɨpand, ɨ nɨnda gɨgap kwa kea yɨpand ton 
kɨma menon yokato. 37 Ɨ re towaina menonɨnd ukoijog depu rɨb ikonj, 
dɨde ukoi wurop gɨga ipowa eyento. Sɨ kwa kea toda gɨga nyɨ bꞌangjɨka 
wuwenonj. 38  Ɨ Yesu gɨga kak wa yɨt na wegonj mopbu kumbɨnd. Sɨ 
Tina bꞌauyaena rɨgap Tin yɨt opmura yiyeno dɨde ket Tin yomneno da, 
“Ouyaena rɨga‑wɨi! Man ma ɨta nony sowa pɨlɨnd! Men momta im negɨr 
taindam.” 39 Ɨ re ket Yesu utnyitonj, Ton ket rɨb samany yiowonj da, 
“Muma kesa ae!” dɨde sɨpand wuro yomnonj da, “Or seg ae!” Seg ket, 
depu rɨb re kea mumakesa awonj dɨde ket daka sɨpa nyɨ kea mumakesajog 

e 5:9 Ligiyon re yɨpa ukoi Roma geja rɨga bobo nyɨ na, ɨ ama rɨka siks tausɨn (6,000) geja 
rɨga na. 

awonj. 40 Seg Yesu ten amninonj da, “Nangga paim wɨn moga aindam? 
Ma wɨn makaya gar ke utkunda ke nokasya?” 41 Sɨ ukoi mogat ten 
akasinonj ɨ towalenggyam bꞌarkento da, “Sɨ rɨdede Rɨga e jɨ? Wɨi, rɨb ake 
sɨpa wurop todaka kea Tin yɨt yutkunjya!”

Negɨr Wɨngawɨnga ma Okati Rɨga Bꞌogɨl Omna Yɨt 
(Mat 8:28‑34; Luk 8:26‑39)

5  1 Ɨ ton ket sɨpa yɨpa tab wa wuwonj de Gerasen eriya gatab wa. 
2  Re Yesu gɨga ke opendonj, odenja yɨpa negɨr kɨlkɨl wɨngawɨnga 

ma okati rɨga gɨmo yɨund eski gopmet ke ikonj Ti pɨlwa, ɨ wɨpwɨp 
awonda Ton kɨma. 3  Onggɨt eriyand, gopmet re gɨmo yɨund eski na 
wekenonj gɨmo dorɨnd. Ɨtemb jɨ negɨr wɨngawɨnga ma okati rɨga wɨmena 
yikenenonj onggɨt gopmet nata. Sɨ makwa yɨpa rɨgat rɨrɨr na tin ɨjobɨkam 
kai ke o dɨde sein kai ke. 4 Rɨgap pop jogjogpyam pɨsɨnd ɨ dɨde yɨmɨnd 
yɨjobɨkeneno kai ke dɨde sein kai ke. Ajɨ ton kai epkeneninonj ɨ sein kai 
anygɨkeneninonj ɨ dɨde dea ta bꞌɨskokeninonj ti pɨlke. Sɨ makwa yɨpa 
rɨgat tina danda ke tin gou wa yomnonj. 5 Ɨ ita bibɨrɨnd dɨde sɨwɨnyɨnd 
ti menamena yokatenenonj gopmet gangga nata dɨde nɨnda sukak 
nata obaerena ara kɨma ɨ dɨde tilenggyam gɨmo orkakorkak ke tina jɨ 
bꞌepkenenonj. 6  Ɨ re ton Yesund pajapaja yɨr yongonj, ton bꞌɨtkonj Yesum 
pɨlwa ɨ kumsos bꞌamkonj Ti pɨlwa. 7 Ɨ dɨde bꞌokta irere kɨma yindonj da, 
“Yesu! Pumbjog Godɨmna Bꞌɨga! Nangga e man singi yomnyɨt kor pɨlɨnd? 
God ma nyɨ kɨma metɨrkisɨn. Goro ken negɨr notɨnɨm!” 8  Nok penaemb 
ton odede yindenonj, nokɨp Yesu naska kea tin yomnonj da, “Negɨr 
wɨngawɨnga man opende onggɨt rɨgam pɨlke!” 9 Sɨ Yesu tin yerkitonj da, 
“Yete mor nyɨ?” Ɨ ton mɨra yomnonj da, “Kor nyɨ tonte Ligiyon, nokɨp sɨn 
jogjog im.” e 10 Ɨ ton Yesund danda kɨma yɨtenawonj da, “Yesu! Man goro 
sɨn neteaukeninɨm onggɨt eriya ke!”

11 Onggɨt wɨnɨnd kea jogjog ongeni bꞌom bobo wekenonj dor tabɨnd. 
12  Sɨ onggɨt negɨr wɨngawɨngap ket Yesund yerkito da, “Sɨn nɨtmɨkurine 
onggɨt bꞌom wa pɨlwa, sɨ ɨdenat sɨn bꞌɨtgarkindam towa pɨlwa.” 13  Ɨ Yesu 
ket ten engainonj bꞌɨgaram. Seg negɨr wɨngawɨnga ket opekto onggɨt 
rɨgam pɨlke, ɨ ket bꞌom wa pɨlwa bꞌɨgarkɨto. Opimemb jɨ bꞌom ama rɨka 
tu tausɨn (2,000) na. Ton wanakana bꞌɨkto sɨpa yuru kumb wa, ɨ ket 
sɨpa wa unykurto, ngɨrpu ket komkesa uj aukɨto. 14 Onggɨt kak ke ket, 
bꞌom ongena rɨga bꞌɨkento dɨde yɨdɨr yɨt yiyeno onggɨt taunɨnd dɨde 
nɨnda wuswus tungg nata. Sɨ rɨga re kea opendento onggɨtyam mɨle 
yɨr ongongɨm rɨna re aukonj. 15 Re ton wuwenonj Yesum pɨlwa, rɨgap 
yɨtabɨno onggɨt rɨgand yet re Ligiyon wɨngawɨnga ma okati yɨbnenenonj. 

f 5:20 Dekapoli engenda yɨtkak da ten taun. 

Ajɨ ton ket kobɨrgɨm bꞌikoki dɨde bꞌogɨl nony menamena kɨma na omiti 
yɨbnonj. Sɨ rɨga moga na aukɨto. 16  Ɨ yepiya re mɨle towaina yɨr ke yɨr 
angto, ton rɨga wa pɨlwa yɨpayɨpa bꞌobogɨl esɨpkenauto rɨngma na re mɨle 
aukɨto onggɨt negɨr wɨngawɨnga ma okati rɨgam pɨlɨnd ɨ dɨde kwa bꞌom 
gatab. 17 Ɨ rɨgap Yesund danda kɨma yerkito towaina eriya ke ewaikitam 
dɨde menonɨm deta bꞌenga gatab wa. 18  Ɨ re ket Yesu gɨga kumb wa 
angitonj, ɨ rɨga yet re negɨr wɨngawɨnga ma okati yɨbnonj, ton Yesund 
yɨtenawonj menonɨm yɨpand Ton kɨma. 19 Ajɨ Yesu maike tin yingawonj 
menonɨm ton kɨma. Ɨ tin yɨt nena na yomnonj da, “Meke moina met wa, 
de moina rɨga wa pɨlwa, ɨ dɨde man ket ten wumɨr tamninyɨt nangga na 
re Yonggyam mor momnɨkainy ɨ re kwa Ton men kear momɨny.” 20 Sɨ 
ɨngkek ket ɨtemb rɨga yiwatonj ɨ ket yikonj Dekapoli eriya f wa, ngɨrpu 
ton ket bꞌatomonj yɨt pɨtapɨta omnenam nangga na re Yesu ti pɨlɨnd 
amnɨkinonj. Sɨ komkesa rɨga yepiya re tina yɨt utkundeno, kea kɨd kesa 
aukɨto.

Yairomna Uj Ngɨmngai Yilo Okawam dɨde Kopa Kongga Ɨsakendam 
(Mat 9:18‑26; Luk 8:40‑56)

21 Ɨ Yesu bꞌusaya gɨga ke ɨjendonj sɨpa tab wa. Ɨ re Ton maka gɨga ke 
opendonj gɨl wa, ajɨ kea de ukoi rɨga bobo Tinɨm yɨr ungawam bꞌeomto 
sɨpa yurund. 22  Re ket Yesu opendonj gɨga ke, yɨpa Ju rɨga waina yɨr 
opmitenapu met mopyam yɨr ɨpka rɨga ikonj Yesum pɨlwa, nyɨ da Yairo. 
Sɨ re ton Yesund yɨr yongonj, ton ket Yesum wɨpɨnd kumsos bꞌamkonj. 23  Ɨ 
ton odede yɨt kɨma Yesund yɨgekitonj menonɨm tina met wa da, “Koina 
ngɨmngai bꞌɨga momta o uj okas. Rɨngma man koina met wa metket ɨ yɨm 
taramisɨt ti pɨlɨnd tin ɨsakendam, ɨdenat ton yilo okas?” 24 Yɨt seg ke Yesu 
yiwatonj Yairo kɨma.

Ɨ ukoi bobo rɨgapiya Yesund yɨmta yundoko, ɨ dɨde kwa Ti wusɨnd 
pɨpmet bꞌɨsatena wuwenonj menon wɨngɨrɨnd. 25 Re towa menonɨnd, 
omanda jɨ yɨpa kongga wikonj towa wɨngɨrɨnd yet re kus opekenenonj 
twelp (12) kemag kɨma. 26 Ɨtomb re kongga ton kopa awɨr omnam jogjog 
dokta wa pɨlwa wikenenonj, ɨ ma sobijog gar bebɨg kɨma na bꞌasowa 
yokatenenonj dokta waina yɨr ɨpka wɨngɨrɨnd. Ɨ dɨde kwa komkesa tina 
wulkɨp esomnena eyeneninonj. Ajɨ ton makwa yɨpa bꞌogɨl yokatonj, ajɨ tina 
kopa re ukoijog na auka yikenenonj. 27 Ɨ ɨtomb kongga kea Yesum gatab 
yɨdɨr yɨt utkundonj, seg ton tikonj dɨde ket rɨga wa ganggand Yesum kak 
ke wikonj, ngɨrpu ton ket Yesumna kobɨrgɨm yesopayonj. 28  Mop nokɨp ton 
kea tina garɨnd windonj da, “Ra kon tina kobɨrgɨm nena esopaen, kon ɨta 
bꞌɨtɨsakenjɨn.” 29 Ɨ odenja tina kus opekapu yɨra kesa awonj, dɨde ton ket 
jɨ ke yɨpɨntonj da, “Ke kon bꞌogɨl e aen kopa ke.” 30 Odenja Yesu todaka 

g 5:41 Yesu womnonj Aram yɨt ke, mop nokɨp onggɨt wɨnɨnd Ju rɨga ukoi wumɨr na Aram 
yɨt opurena. 

kea bꞌangwatonj da ti pɨlke danda re kea ewaikitonj. Sɨ ton ket engendonj 
rɨga wa pɨlwa, ngɨrpu arkisinonj da, “Yet Koina kobɨrgɨm yesopai?” 31 Ɨ 
Tina bꞌauyaena rɨgap mɨra yomno da, “Yɨr yonge jɨ rɨga bobo! Mor wusɨnd 
pɨpmet bꞌɨsatena wuweny. Ajɨ nangga pae Man bꞌarkita yoramisɨt da, ‘Yet 
Ken nesopai?’ ” 32  Ajɨ Yesu yɨr ke oraka yiyenonj onggɨt rɨgand yet re Tin 
yesopayonj. 33 Ajɨ odenata onggɨt konggat mogapɨp kaktɨtɨ aukonj, mop 
nokɨp ton wumɨr na nangga na re ti pɨlɨnd aukonj. Sɨ ton wikonj Yesum 
pɨlwa, ngɨrpu sap otendonj ɨ ket pɨtapɨta yomnainonj komkesa ɨmɨnjog 
gasa rɨna re ti pɨlɨnd auka wuwenonj. 34 Ɨ Yesu onggɨt konggand womnonj 
da, “Ngɨmngai bꞌɨga! Moina gar ke utkundate men mɨsakenj. Meke ngɨmbla 
kɨma. Mor kopa ke bꞌasowa re kemb seg ainy.”

35 Ɨ re Yesu onggɨtyam yɨt opurenand yɨbnonj, odedend ket nɨnda 
rɨga tuwonj Yairom met ke, ɨ dɨde Yairond yomno da, “Moina ngɨmngai 
bꞌɨga kea uj ainy. Sɨ nangga pae man ouyaena rɨgand jabakɨpɨnd ɨl 
yongket menonɨm? Goro Tin ɨsakaulisɨt!” 36  Ajɨ Yesu tin yɨt yomnenonj 
onggɨt gatab yɨtkak rɨna re bageyam rɨgap apurento Yairom pɨlwa. Ɨ 
Ton ket Yairond yomnonj da, “Goro moga tawɨm! Gar ke utkunda nena 
yoramite!” 37 Ɨ Yesu makwa yena yingawonj tin yɨmta undokam ajɨ ten 
nena Petro, Yakobo, dɨde Yakobomna yɨnggan Yoan. 38  Ɨ re ton Yairom 
met wa opento, Yesu kea yɨr anginonj uj rɨga ɨsnawa mɨlend rɨna re rɨgap 
amnɨkto yii kɨma ɨ dɨde ukoi guglam kɨma. 39 Ɨ Yesu ton bꞌɨgaronj met 
wɨngɨr wa, ɨ rɨga amninonj da, “Nangga paim wɨn odede guglam dɨde 
yii ainindam dɨkɨnd? Ɨtomb ngɨmngai bꞌɨga re ma uj o, ajɨ yɨt o weg.” 
40 Ajɨ rɨgap Yesund ngong na yengeno. Ɨngkek ket, Yesu ten komkesa 
ewaikurinonj, ɨ dɨde ara emokinonj bꞌɨgam bꞌu ake mog dɨde Tina 
bꞌauyaena rɨga yepiya re Ton kɨma wuwonj. Ɨ ton ket wuwonj rɨkɨnd re 
uj bꞌɨga wɨbnonj. 41 Ɨ Yesu bꞌɨgand yɨmɨnd wokatonj, ɨ ket womnonj Aram 
yɨt g ke da, “Talita kum!” engenda yɨtkak noke da, “Ngɨmngai bꞌɨga! Kon 
momnyɨn, utnyite!” 42  Ɨ odenja onggɨt ngɨmngai bꞌɨgat utnyitonj, ɨ dɨde 
ket met wɨngɨr nata wikenonj. Ɨ ti kemag re twelp (12) na wɨbnainonj. 
Sɨ omandemb ket rɨga yepiya re onggɨt bꞌɨgam gatab mɨle yɨr yongo, ton 
ukoijog kɨd kesa aukɨto, nokɨp gasa re towa liyaljog na aukonj. 43  Ɨ Yesu 
towanɨm danda kɨma bꞌingawa yɨt yoramitonj da, “Goro yɨpat onggɨtyam 
gatab yɨt pɨta yamnɨk!” Ɨ dɨde amninonj da, “Owou ti wokawa!”

Yesund Tinajog Najaret Tunggamɨp Ɨsnawa kesa Yomno 
(Mat 13:53‑58; Luk 4:16‑30)

6  1  Yesu ɨngkek ket yiwatonj dɨde yikonj Tinajog tungg Najaret 
wa, ɨ Tina bꞌauyaena rɨgap kea Tin yɨmta yundoko. 2  Ɨ re ket 

Ju rɨga waina wɨram dɨde yɨr opmitena bibɨr awonj, Yesu ouyaena 
yotomonj Ju rɨga waina yɨr opmitenapu metɨnd. Ɨ re jogjog rɨgap 
Tina yɨt yutkundeno, ton kea ket kɨd kesa aukɨto, ngɨrpu ket 
endento da, “Rɨngkaim onggɨt Rɨgat emjinonj komkesa odede gasa? 
Yet Ti bꞌogɨl multekɨp yokau? Ɨ rɨdede im Ton odede kɨd kesa kɨma 
danda wɨko amnɨkeniny Tina yɨm ke? 3  Ma ɨtemb rɨga met oranga 
rɨga e, ɨ Mariyam bꞌɨga e, ɨ dɨde Yakobo, Yose, Yudas dɨde Simon 
towa nany e? Ma ma Tina ngɨmɨrwar ɨndamima men kɨma?” Sɨ 
ɨngkenaemb ket rɨgap Yesund ɨsnawa kesa yomneno. 4  Seg ket 
Yesu ten amninonj da, “Rɨgap Godɨmna bageyam ɨta yɨsnaenenyi 
komkesa gatab nata, ajɨ tinajog tungg rɨgap ma ɨta tin yɨsnaenenyi. 
Ɨ kwa daka tinajog kus ke rɨgawarɨp dɨde tina metamjog rɨgap ma 
ɨta yɨsnaenenyi.” 5  Sɨ Ton ma rɨrɨr na kɨd kesa kɨma danda wɨko 
omnɨkam de Tinajog tunggɨnd. Sɨ Ton nɨnda kopa rɨga wa pɨlwa 
nena na yɨm aramiteninonj dɨde esakenjinonj. 6  Ajɨ maka gar ke 
utkunda ke Yesund yokato, sɨ onggɨt penaemb Yesu ma sobijog na 
nonysɨpsɨp aukonj. Seg ket Ton yikenonj nɨnda wuswus tungg nata 
ɨ ket rɨga ouyaena eyeninonj.

Twelp (12) Ɨtmɨkitijog Rɨga Ɨtmɨkitam 
(Mat 10:1, 5‑15; Luk 9:1‑6)

7 Yesu Tina Twelp (12) bꞌauyaena rɨga ara emokinonj bꞌeomam, 
ɨ Ton ket ukoi juwai akainonj negɨr kɨlkɨl wɨngawɨnga eaukenam. 
Seg Ton ket yotomonj ten ɨtmɨkenam nɨmog nɨmog nɨnda tungg 
wa. 8  Sɨ Yesu yɨmta kena ten etmɨkeninonj, ajɨ naska Ton ten yɨt 
amneninonj da, “Goro kwa odede nanggamog gasa na eyinam wa 
menonɨm, opi re sana, ga o wulkɨp ga, ajɨ kutɨp nena na. 9 Ɨ kwa 
wɨn bꞌogɨl im bꞌitkokindam yongɨnkak dɨde yɨpaina kobɨrgɨm.” 10  Ɨ 
kwa Ton ten amninonj da, “Ra wɨn tuwenyɨt tungg yɨpayɨpa nata, 
rɨgap opima wen yɨpayɨpa met nata obai tamnenanj waina menon 
tungg wɨngɨrɨnd. Sɨ wɨn omanda tekenyɨt ngɨrpu ra wɨn opimemb 
tungg terarenindam dem. 11 Ɨ ra maka ra yɨpa tunggɨt simesime wen 
tamɨny ɨ dɨde rɨgap maka ra waina yɨt tutkundanj, sɨ wɨn ɨdenatemb 
ket onggɨt taun ke iwasya. Ɨ onggɨt iwata wɨnɨnd wɨn bꞌogla waina 
pɨspamɨnd sungar tedbenenindam towanɨm nony aukam da towaina 
negɨr mɨle bꞌɨsagɨkam wɨn ɨta ik dem.” Ɨ re yɨt omnena seg awonj, 
Ton ket nɨmognɨmog etmɨkeninonj. 12  Sɨ Twelp (12) ɨtmɨkitijog rɨgap 
menon yokateno, ngɨrpu yɨtkak pɨtapɨta amnento da, “Wɨn waina 
negɨr mɨle ke engenjinam de Godɨm pɨlwa!” 13  Ɨ kwa ton ket jogjog 
negɨr wɨngawɨnga eaukena eyento, dɨde jogjog kopa rɨga gaya ke 
ɨsnɨka eyento ɨ ten ɨsagɨka eyento.

h 6:14 Dɨkɨnd king Erod re Erod Antipate yete re ukoyam king Erodɨmna bꞌɨga. Ton ti 
bꞌuɨm pɨlke akatonj Galili eriya dɨde Peraya eriya wɨp iyoyɨm. 

Baptiso Yoanɨmna Uj gatab Yɨt 
(Mat 14:1‑12; Luk 9:7‑9)

14  Ɨ king Erod h daka kea yɨdɨr yɨt utkundonj Yesum gatab. Mop 
nokɨp Yesu ma nyɨ re kea pɨtakɨpɨnd awonj dɨde rɨgap Yesum gatab 
bꞌengabenga wɨp ke yɨt apurento. Sɨ nɨnda rɨgap yopureno da, “Baptiso 
Yoan kea uj ke utnyitonj. Sɨ onggɨt mop paemb Yoanɨmna kɨd kesa 
kɨma dandate wɨko omnɨka yiyeny ɨtemb rɨga Yesum pɨlɨnd.” 15  Ɨ nɨnda 
rɨgap yopureno da, “Ton Eliyate.” Ɨ kwa nɨnda rɨgap da, “Ton God ma 
bageyam e odede wɨp ɨt re yɨpa kesam bageyam re dɨde yet re kesam 
peba wɨnɨnd yɨbnonj.” 16  Ajɨ re Erod onggɨtyam yɨdɨr yɨt utkundonj, ton 
yindonj da, “Yoante utnyitonj yena re kon mop yɨpendond.” 17‑18  Sɨ ɨtemb 
jɨ yɨt rɨja na re Erod Baptiso Yoanɨnd mop yɨpendonj. Sɨ re king Erod 
ti yɨnggan Pilipɨmna kongga Erodiyand wokatonj ti konggam, sɨ Yoan 
king Erodɨnd yomnenonj da, “Ɨtemb re ma bꞌogɨl mɨle emb jɨ, man ɨtomb 
mor yɨngganɨm kongga mor konggam womnyɨt.” Sɨ onggɨt penaemb ket 
king Erod Yoanɨnd yɨmɨnd yusunatonj dɨde yɨjobɨkonj ɨ ket sɨbɨbmet wa 
yoramitonj ti kongga Erodiyand nony bꞌogɨl omnam. 19 Ajɨ Erodiya re 
ma sobijog na Yoanɨm pɨlwa soro aukenenonj, ngɨrpu singi awonj tin 
ongandam. Ajɨ ma rɨrɨr na awonj. 20 Mop nokɨp Erodɨt tin yowaendenonj 
rɨga wa pɨlke. Sɨ nangga pena Erod Yoanɨnd yowaendenonj, nokɨp 
ton kea wumɨr awonj da Yoan re negɨr kesa dɨmdɨmjog rɨga na ɨ dɨde 
kwa ton yɨna omni rɨga na, sɨ onggɨt penaemb ton Yoanɨnd moga na 
yuwadonj. Ɨ kwa nok penaemb da ita wɨnɨnd re ton Yoanɨmna yɨt 
utkundenenonj, ton tina yɨt bꞌobogɨl gar sam kɨma na utkundenenonj, 
nangga ma jɨ rada ton ma sobijog na nony bebɨg aukenenonj yɨt 
utkundand. 21 Ajɨ kea yɨpa bꞌogɨl wɨn awonj Erodiyam. Re Erodɨmna 
ukendi bibɨr yokatonj, Erod komkesa tina gabmani ukoi wɨko rɨga ɨ 
nɨnda wan tausɨn (1,000) geja rɨga mopyam ɨ dɨde Galili eriya wɨngɨrɨnd 
nɨnda ukoijog nyɨ rɨga, towanɨm ukoi diyamdiyam mɨle yomnɨkonj. 22  Ɨ 
kea dɨkɨnd diyamdiyampu pɨpmetɨnd Erodiyam ngɨmngai bꞌɨga tikonj, 
ɨ ton ket ger omaronj. Ɨ tina ger omarkat Erod dɨde tina ɨngauki rɨga 
ukoi sam amninonj. Sɨ king Erod onggɨt ngɨmngayɨnd womnonj da, 
“Nɨgekite nangga ma man singi aet! Ɨ kon ɨta motkaen.” 23  Ɨ dɨde ton 
tin God ma nyɨ kɨma womnonj da, “Nangga mana ra man netɨrkisɨt 
kon ɨta motkaen. Ra man singi taet koina kantri ɨnyɨnyɨnd okangendi 
yɨpa tab, sɨ kon ɨta motkaen.” 24  Ɨ ngɨmngai ton ket bau wa opendonj ɨ 
wikonj ti mogɨm pɨlwa, ngɨrpu windonj da, “Nangga ma kon bꞌarkita 
oramisɨn?” Ɨ ket ti mog mɨra womnonj da, “Baptiso Yoanɨmna moptekɨp 

i 6:37 Grik peband da “tu andred (200) Denari”. Ɨ onggɨt wɨnɨnd yɨpa Denari wulkɨp re 
yɨpa rɨga ma yɨpa bibɨr wɨko mɨra na. 

mana erkisɨt.” 25  Ɨ odenja ton ket wanakana wɨngɨr wa bꞌɨgaronj, ɨ king 
Erodɨnd yerkitonj da, “Kon singi da man otadejog Baptiso Yoanɨmna 
moptekɨp notkaet pletond.” 26  Seg, king Erod ma sobijog na gar bebɨg 
awonj, ajɨ ton ma rɨrɨr na awonj ngɨmngai ma bꞌarkita bꞌɨsayam, nokɨp 
ton kea God ma nyɨ kɨma okawam womnonj komkesa ɨngauki rɨga 
wa wɨpɨnd. 27 Sɨ odenja king Erod ara yemokonj yɨpa tina yɨr ɨpka 
geja rɨga, ɨ yingawonj Yoanɨmna moptekɨp iyoyɨm. Re ket geja rɨga 
yiwatonj sɨbɨbmet wa, ton kea ket Yoanɨnd mop yɨpendonj. 28  Seg ket 
ton Yoanɨmna moptekɨp iyonj Erodɨm pɨlwa pleto kumbɨnd. Ɨ Erod ket 
ɨtomb ngɨmngai bꞌɨgam wokawonj. Ɨ ngɨmngayɨt daka ket yiyonj ti mog 
Erodiyam pɨlwa, ɨ ti wokawonj. 29 Ɨ re Yoanɨmna bꞌauyaena rɨgap onggɨt 
gatab yɨt utkundo, ton ket wuwonj, ɨ Yoanɨmna ujgɨm yurowato, ɨ dɨde 
yɨpa gɨmo yɨund eski gopmet wa yoramito. Sɨ ɨja emb jɨ Yoanɨmna mop 
ɨpendi yɨt.

Yesu Paib Tausɨn (5,000) Rɨga Angeninonj 
(Mat 14:13‑21; Luk 9:10‑17; Yoan 6:1‑14)

30 Ɨ ɨtmɨkitijog rɨga rɨna re Yesu etmɨkeninonj tungg yɨpayɨpa wa, ton 
ɨtekto Yesum pɨlwa dɨde yɨpand bꞌeomkurto. Ɨ ket Yesund wumɨr yomneno 
komkesa gasa rɨna re ton amnɨkto dɨde auyaento. 31 Onggɨt wɨnɨnd ma 
yɨpa kɨma rɨga na wuwenonj dɨde ɨtendento. Sɨ onggɨt penaemb Yesu dɨde 
Tina bꞌauyaena rɨga diyam awowɨm gangga kesa na wekenonj. Sɨ onggɨt 
penaemb Yesu Tina bꞌauyaena rɨga amninonj da, “Wuyɨn menta de wul kesa 
tungg wa, ɨ wɨn sobijog wɨram yokata!” 32  Seg ket Yesu dɨde Tina bꞌauyaena 
rɨga gɨgand yiwato, ɨ wuwonj de wul kesa tungg wa. 33 Ajɨ re ton menon 
yokato, jogjog rɨgap kea ten yɨr angto. Sɨ re ton yongwato pɨpmet rɨtade re 
ta ton menon yokato, rɨgata rɨgata yɨpand bꞌɨkento komkesa wuswus taun 
ke ɨ ton naska opendento de onggɨt rɨga kesa tungg wa. 34 Ɨ re Yesu gɨga 
ke opendonj, Ton kea ukoi rɨga bobo yɨr anginonj. Ɨ Ton ten gar ke kear 
amninonj, mop nokɨp ton wekenonj re odede wɨp na rɨngmim ra mamoi 
tekeny yɨr ɨpka rɨga kesa. Sɨ ton ket ouyaena yotomonj dɨde ma yɨpa kɨma 
yɨtkak na ouyaena eyeninonj. 35 Ɨ re ket bibɨr wɨn awɨr auka yikonj, Tina 
bꞌauyaena rɨga tuwonj Ti pɨlwa dɨde ket Tin yomno da, “Ɨtemb tungg re 
rɨga kesa tungg e, ɨ kwa bibɨr wɨn re kea awɨr auka yik. 36 Sɨ rɨga wetaweta 
amnɨkine, ɨ etmɨkenine wuswus sopapu tungg nata dɨde wuswus tungg 
nata. Sɨ ton wou dɨde towalenggyam owou remjinem towanɨm owowɨm.” 
37 Ajɨ Yesu ten mɨra amninonj da, “Wɨn towa owou agoninam!” Sɨ ton 
Yesund yomno da, “Rɨdede e sɨn omnɨku? Sɨ rɨngma, sɨn wuyɨn ɨ wan tausɨn 
tu andred (1,200) Kina i ke owou temjindam dor ɨ dɨde tagonindam dor towa 

owowɨm? Ma rɨrɨr e.” 38 Ajɨ Yesu ton amninonj da, “Leamog sana nganja 
im wɨn awamindam? Wuwe ɨ mabe yɨr angina!” Sɨ re ton adarkɨto, endento 
da, “Ɨnsima paib (5) sana nganja dɨde nɨmog kabum nena.” 39 Ɨ Yesu Tina 
bꞌauyaena rɨga engainonj da, “Rɨga engainam bobobobo aukam dɨde tɨb 
kumbɨnd omnɨkam! Komkesa opima diyam taukanj.” 40 Seg, rɨga bobobobo 
omnɨka wuwenonj, nɨnda re pipti (50) rɨga bobo ɨ nɨnda re andred (100) rɨga 
bobo. 41 Ɨ ket Yesu paib (5) sana nganja dɨde nɨmog kabum akasinonj, ɨ pumb 
wa yɨr yikenonj dɨde ket Godɨnd sɨteket yɨt yomnonj. Ngɨrpu sana nganja 
epkɨkinonj ɨ ket Tina bꞌauyaena rɨga wa pɨlwa agoninonj rɨga wa yingg 
iyenam. Ɨ dɨde kwa nɨmog kabum ɨpka eyenonj towanɨm yingg iyenam. 42  Ɨ 
ton komkesa rɨga diyam auto dɨde kea ngor aukɨto. 43 Seg ket bꞌauyaena 
rɨgap rɨga wa pɨlke sana komb dɨde kabum komb akatto dɨde aramkɨto 
watɨnd, ngɨrpu twelp (12) wat yɨndangɨr aukɨto. 44 Sɨ komkesa yepiya re 
rɨgajog diyam aukɨto re paib tausɨn (5,000) na.

Yesu Nyɨ Tumɨnd Yikonj 
(Mat 14:22‑33; Yoan 6:15‑21)

45 Seg ket odenja Yesu Tina bꞌauyaena rɨga engainonj gɨga wa 
angurkam dɨde naskanaska menonɨm sɨpa yɨpa tab wa de Betsaida wa. 
Ɨ onggɨt ganggand re Tina bꞌauyaena rɨgap gɨga wa angurkɨto menonɨm 
tab wa, Yesu ket Tilenggyam rɨga wetaweta amnɨkinonj. 46  Ɨ Yesu rɨga 
wetaweta amnɨkinonj, seg Ton ket yiwatonj yɨpa sukak wa yɨr opmitam. 
47 Ɨ re sɨ gɨep awonj, gɨga re sɨpa ɨnyɨny nat yɨbnonj, ajɨ Yesu re Tinta na 
yɨbnonj gɨl wa. 48  Ɨ Yesumna bꞌauyaena rɨgap bebɨg na yɨr yongo karab 
ingaena wɨngɨrɨnd, mop nokɨp rɨb yikenonj re towa wɨpwɨp na. Re Yesu 
towaina bebɨg yɨr yongonj ɨspara momtand, sɨwɨny tri (3) ɨ siks (6) kɨlok 
ganggand, Ton pɨs nya towa pɨlwa yikonj sɨpa nyɨ tumɨnd dɨde ton singi 
na awonj ten ɨgoukitam. 49 Ajɨ re ton bꞌauyaena rɨgap Yesund yɨr yongo 
menonɨnd sɨpa nyɨ tumɨnd, ton ɨja na nony auto da kobɨr e. Sɨ ton kea 
bꞌokta irere aukɨto. 50 Ɨ komkesa rɨgap Tin yɨr yongo dɨde moga yuwado. 
Sɨ odenja Yesu ten amninonj da, “Kɨd seo ainam! Konten, goro moga 
tainam!” 51 Ɨ re Yesu ket ton kɨma angitonj gɨga kumb wa, sɨ rɨb daka kea 
ket mumakesa awonj. Sɨ ket bꞌauyaena rɨgap nony menamena kesa ukoi 
kɨd kesa aukɨto. 52  Mop nokɨp ton maike nony aukɨto jogjog rɨga wa sana 
ogona gatab, ɨ towaina ɨpɨndena nony ke kutjog na aukonj.

Genesaret Tunggɨnd Yesu Kopa Rɨga Esakenjinonj 
(Mat 14:34‑36)

53  Seg ton ket sɨpa ɨjendo de Genesaret gɨl wa, ɨ ton ket gɨga yoramito. 
54 Re ton gɨga ke opekto, odenja rɨgap ket Yesund yongwato. 55 Re rɨgap 
utkundeno rɨkɨnd re Yesu yikenonj, ton wumɨr omnenam bꞌɨkento 
komkesa tungg nata onggɨt eriya wɨngɨrɨnd, ɨ ket negɨr kopa kɨma rɨga 

j 7:4 Nɨnda Grik peband daka kwa [wungapu kasa]. 

tɨtɨnd eyento Ti pɨlwa. 56  Ɨ rɨkɨnd re Yesu yikenonj tungg nata ɨ taun 
nata ɨ dɨde sobijog tungg nata, rɨgap kopa rɨga eyento dɨde aramkɨto 
maketɨnd. Ɨ ton ket Yesund erkena yiyeno, nokɨm da ɨdenat kopa rɨgap 
Tina kobɨrgɨm petɨr esopaya iyenyi. Ɨ komkesa rɨga yepiya re yesopayo, 
ton kea ket bꞌogɨl aukɨto.

Ju Rɨga Waina Kesam Dad ke Bꞌɨsateni Mɨle 
(Mat 15:1‑9)

7  1 Ɨ Parisai rɨga dɨde nɨnda Ju rɨga waina gog ouyaena rɨga yepiya 
re tuwonj Yerusalem taun ke, ton bꞌeomkurto Yesum pɨlwa. 2  Ɨ ton 

ket nɨnda Yesumna bꞌauyaena rɨga yɨr angto towaina ɨseka mɨle kesa 
kɨl kɨma yɨm ke diyam awowɨnd. 3  (Parisai rɨga dɨde komkesa Ju rɨgap 
towaina dad ke bꞌɨsateni mɨle nɨnda owama eyento. Ɨja emb jɨ ɨseka gog 
mɨle, ra rɨga maka ra yɨm bꞌobogɨl bꞌɨtɨsekanj, ton ma opima diyam 
taukanj. 4 Ɨ kwa ra ton maketpu ke tui ɨ ra ton maka ra nyɨ ke bꞌɨseka mɨle 
tamnɨkanj, ton ma opima diyam taukanj. Ɨ dɨde ton kwa kea jogjog gog 
mɨle towa dadwar wa pɨlke owamam emdɨto. Sɨ yɨpa mɨle ɨtemb jɨ kapo, 
sospen dɨde ketel j ɨseka mɨle.) 5  Sɨ Parisai rɨga dɨde Ju rɨga waina gog 
ouyaena rɨgap Yesund yerkito da, “Nangga mop paim Moina bꞌauyaena 
rɨgap maka wɨmena wuweny elda rɨga waina dad ke bꞌɨsateni mɨle 
rɨrɨrɨnd, ajɨ ton ɨseka mɨle kesa kɨl kɨma yɨm kaim diyam awou wuweny?” 
6  Ɨ Yesu ket mɨra amninonj da, “God ma bageyam Isaya ɨmɨnjog na bꞌogɨl 
bage yɨt yopulitonj waina gɨm ke bꞌogɨl ajɨ ngor wa negɨr mɨle gatab. Ɨja 
emb jɨ tina peband ɨrɨki yɨbɨm da,

‘Onggɨt rɨgap Ken nɨsnaenenyi towaina tugɨm nena kae,
ajɨ towaina nony menamena re ma wus nasim Kor pɨlke wekeny.

 7 Ɨ ra ton God ma yɨt tauyaenenanj,
ton rɨgaina omnɨki gog kaim rɨga auyaenenanj.
Sɨ onggɨt paemb ton jabakɨpɨnd nony kesa kana im dɨde mogjɨ 

kesa im Kor pɨlwa yɨr opmitenenanj.’
8  Sɨ wɨn odede yɨpa wɨp nya kaim God ma bꞌingawa yɨt awaikenindam, 
ajɨ wɨn rɨga waina dad wa pɨlke bꞌɨsateni mɨle im owama eyenindam.” 
9 Ɨ kwa Ton ten amninonj da, “Wɨn God ma bꞌingawa yɨt bꞌobogɨl im 
esaenenindam, nokɨm da ɨdenat wɨn waina dad ke bꞌɨsateni mɨle nena 
tamorkenenindam. 10 Ɨ Mose gog peband yindonj da, ‘Mor bꞌu ake mor 
mog esnae,’ ɨ kwa yindonj da, ‘Yet ra bꞌuɨm pɨlwa o mogɨm pɨlwa negɨr 
yɨt opulis, ton ɨta ɨmɨnjog uj ondrɨki ɨbɨm.’ 11 Ajɨ wɨn ɨja imemb jɨ rɨga 
ouyaena eyenindam da, ‘Ra yɨpa rɨgat ti bꞌuɨm pɨlwa o ti mogɨm pɨlwa 
indeny da “Korban,” isɨpkita yɨtkak da, “Ɨtemb re Godɨm pɨlwa singi sɨ 
gasam oramiti e”, sɨ ton ma rɨrɨr e onggɨtyam gasa ti bꞌuɨm o ti mogɨm 

okawam.’ 12  Sɨ wɨn onggɨtyam ouyaena ke komkesa nya im edokindam 
ti bꞌuɨm o ti mogɨm yɨm okawam. 13  Sɨ wɨn onggɨt wa bꞌuwar wa pɨlke 
bꞌɨsateni yɨtkak e bꞌobogɨl yemorkenenya, ɨ ɨngkaemb God ma yɨt awɨr 
amnɨkindam. Ɨ wɨn kwa jogjog im odede yɨpa wɨp gasa amnɨkindam.”

Ju Rɨga Waina Kesam Dad ke Ɨseka Mɨle 
(Mat 15:10‑20)

14 Ɨ seg ket Yesu bꞌusaya opimemb rɨga bobo ara emokinonj dɨde ten 
amninonj da, “Wɨn komkesa Ken nutkunda, ɨ wumɨr yokata! 15  Makwa ɨta 
yɨpa gasat rɨgand kɨl kɨma omɨny rɨnte re bau ke yik rɨgam kom bora wa. 
Ajɨ gasa rɨnte re rɨgam kom bora ke opek, sɨ tontemb jɨ onggɨt rɨgand kɨl 
kɨma yomnɨk. 16  Yete re man wɨngawɨnga ke yɨpya kɨma, man utkunde!” 
17 Seg, re ket Yesu rɨga wa pɨlke yiwatonj ɨ dɨde bꞌɨgaronj met wa, tina 
bꞌauyaena rɨgap tin ket yerkito onggɨt tendam yɨt gatab. 18  Ɨ Yesu ten mɨra 
amninonj da, “Ma, wɨdaka wumɨr kesa im wekenyɨt odede opi re ton re 
dɨde? Wɨn ma wumɨr im da komkesa gasa rɨnte re bau ke yik de rɨgam 
kom bora wa, ton ma rɨrɨr e tin kɨl kɨma omnɨk. 19 Mop nokɨp owou rɨnte 
re bꞌɨgarɨk rɨgam kom bora wa, ton ma kɨd wa e yik ajɨ kom bora wa e, 
ɨ ket opek de sobijog met wa bꞌɨskokam.” Onggɨt yɨt kɨma Yesu pɨtapɨta 
yomnonj da, “Komkesa owou dɨde bꞌangga re ma kɨl kɨma im, komkesa 
re owou mim dɨde ongong mim, ma gog kɨma im.” 20 Ajɨ Yesu kwa 
yindonj da, “Gasa rɨnte re rɨgam pɨlke opek, tontemb jɨ onggɨt rɨgand kɨl 
kɨma yomnɨk. 21 Sɨ gasa rɨnsim re rɨgaina kukɨp ke opekanj, ton rɨgaina 
kɨd kaim opekanj. Sɨ odede bꞌengabenga negɨrjog nonyɨk bꞌamdena 
im wuweny, opi re negɨr bꞌiyena mɨle, yurowam mɨle, onganda mɨle, 
22  gigɨr dɨde yɨgyɨg bꞌiyena mɨle, yɨpa rɨga ma gasa nony ke ɨponena mɨle, 
bꞌengabenga wɨp negɨr mɨle omnɨka singi, bꞌanygɨnena mɨle, bꞌogɨl mɨle 
negɨr omnɨka mɨle, yɨr muga bꞌuwada mɨle, bꞌugaga mɨle, bꞌasourena 
mɨle, ɨ dɨde nony kesa omnɨka mɨle. 23  Sɨ opimemb komkesa negɨrjog 
gasa opekanj re rɨga waina kukɨp kaim, ɨ tonpimemb ket rɨgand kɨl kɨma 
yomnɨkenenyi.”

Yɨpa Siropoinikisa Kongga ma Gar ke Utkunda 
(Mat 15:21‑28)

24 Ɨ ɨngkek ket Yesu utnyitonj, yiwatonj dɨde yikonj ket Tiro eriya wa. 
Ɨ re Ton yɨpa met wa bꞌɨgaronj, Ton ma singi na rɨgap wumɨr okasi da 
ama de Ton onggɨt met wa yɨbɨm. Ajɨ Ton ma rɨrɨr na wɨgawɨga egiti 
wɨmenam. 25  Odenja yɨpa kongga yaina ngɨmngai bꞌɨga na re negɨr 
wɨngawɨnga ma okati wɨbnonj, ton kea Yesumna danda gatab yɨdɨr 
utkundonj. Sɨ ton ket tikonj Yesum pɨlwa, ngɨrpu sap otendonj Tina pɨs 
wɨpɨnd. 26  Ajɨ ɨtomb kongga re Grik yɨtam na, ɨ Siropoinikisa kongga na. 
Sɨ ton ma Ju kongga na. Ɨ ket ton Yesund yɨtenawonj negɨr wɨngawɨnga 

k 7:27 Onggɨt wɨnɨnd Ju rɨgap God ma obagɨki kesa rɨga gatab yɨt amnɨkenento da, “Wɨn 
ma Abraam ma bꞌɨga im ajɨ wɨn ɨja im jɨ kɨl kɨma yongg re dɨde.” 

eaukenam tina ngɨmngai bꞌɨgam pɨlke. 27 Ajɨ Yesu tin mɨra womnonj 
da, “Naska bꞌɨga ngor rainem, nokɨp ɨtemb ma bꞌogɨl mɨle e bꞌɨga waina 
owou ɨsatam dɨde yongg wa bꞌɨskokam.” k 28  Ɨ kwa konggat Yesund mɨra 
yomnonj da, “Ɨmɨnjog e, Yonggyam! Ajɨ kasa wusɨnd yonggɨp toda bꞌɨga 
waina sobijogsobijog sana kɨb awenenanj rɨnsim re bꞌɨgap bꞌɨskokanj.” 
29 Ɨ kwa Yesu tin womnonj da, “Kea man gar ke utkunda ke bꞌogɨl mɨra 
nomnyɨt. Sɨ man meke moina met wa! Ke negɨr wɨngawɨnga moina 
ngɨmngai bꞌɨgam pɨlke bꞌɨkeny.” 30 Re ket seg, ton wikonj tina met wa, ɨ 
ton ti bꞌɨgand wodaronj yutungi dar kumbɨnd, ɨ ton kea wumɨr awonj da 
ke negɨr wɨngawɨnga bꞌɨkeny.

Yesu Yɨpya Dumdum dɨde Yɨt kesa Rɨga Yɨsakendonj
31 Ɨ Yesu bꞌusaya Tiro eriya ke yiwatonj, ɨ yikenonj Sidon nata ɨ 

Dekapoli eriya tunkɨp nata, ngɨrpu opendonj de Galili sɨpa wa. 32  Ɨ nɨnda 
rɨgap yɨpa yɨpya dumdum dɨde yɨt kesa rɨga iyo Yesum pɨlwa, ɨ Yesund 
yɨtenawo da, “Be ngai Man yɨm aramite ti pɨlɨnd tin ɨsakendam!” 33  Ɨ 
Yesu onggɨt rɨgand yokatonj rɨga bobo wɨngɨrɨnd, ɨ ket yiyonj dea ta 
tintawar wa. Ɨ Yesu ket Tina yɨmkak aramisinonj tina yɨpyand. Ɨ re auya 
ɨtmanda seg, tina weyat yesopayonj. 34 Seg Yesu pumb wa yɨr yikenonj 
yɨr opmitam, ɨ Ton ket gar kopa kɨma nonya unggulitonj ɨ dɨde ket ti 
pɨlwa yɨt yopulitonj da, “Epata,” engenda yɨtkak da, “Or epangenda!” 35  Ɨ 
odenja onggɨt rɨga ma yɨpya mop epangendonda ɨ tina weyat bꞌinkitipu 
kea gorogoro awonj, sɨ ton ket dɨmdɨm yɨt apureninonj. 36  Ɨ Yesu rɨga 
engainonj da, “Goro kwa yena wumɨr tamninam onggɨt gatab.” Ajɨ 
re Yesu danda kɨma jogjogpyam engaeninonj ɨswangam, rɨgap toda 
ɨsanikesa jabajaba danda kɨma onggɨt gatab wumɨrwumɨr yɨt usenena 
yiyeno. Sɨ ton kea bꞌiklawa yiyeno onggɨt gatab. 37 Seg re rɨgap utkundeno 
onggɨtyam yɨt, ton ma sobijog na kɨd kesa aena wuwenonj dɨde ket 
endento da, “Ton kea komkesa gasa bꞌogɨl amnɨkiny, yɨpya dumdum rɨga 
utkundam ɨ yɨt kesa rɨga opurenam.”

Yesu Powa Tausɨn (4,000) Rɨga Angeninonj 
(Mat 15:32‑39)

8  1 Re onggɨt nɨnda bibɨr ganggand bꞌusaya ukoi rɨga bobo wekenonj 
Yesu ma yɨt utkundam, ajɨ towa makwa nangga na owowɨm 

ebnainonj. Sɨ Yesu Tina bꞌauyaena rɨga ara emokinonj dɨde ket ten 
amninonj da, 2  “Kon rɨga bobo im kear amninyɨn, nokɨp ke nowa bibɨr 
im Kon kɨma wekeny, sɨ kea towa awɨr im kwa nanggamog im owowɨm 
ebnainy. 3  Ɨ ra Kon ten tetmɨkeninyɨn owoupa kɨma towa met wa, ke 

  Mak 7 ,  8

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



106

 

l 8:15 Yist re plawa ɨnɨka gasa e. Sɨ rɨgap yist yoramitenenyi re bred ogna ma. 

nyawɨnd owoupat kak ɨjga reyenin, nokɨp towa wɨngɨrɨnd nɨnda rɨga ma 
wuswus tungg kaim tuwonj.” 4 Ɨ Tina bꞌauyaena rɨgap mɨra yomno da, 
“Men dɨkɨnd rɨga kesa tungg nasim wekenyɨn. Sɨ rɨngkaim sɨn odede ukoi 
owou okasu dɨkɨnd? Men ma rɨrɨr im onggɨtyam rɨga ongenam dɨkɨnd.” 5 Ɨ 
Yesu ket ten arkinsinonj da, “Leamog sana nganja im wɨn awamindam?” Ɨ 
ton mɨra yomno da, “Seben (7) nganja im.” 6  Ɨ Yesu rɨga engainonj omitam 
gowɨnd, ɨ Ton ket seben (7) sana nganja akasinonj dɨde Godɨnd sɨteket yɨt 
yomnonj, ngɨrpu epkɨkinonj dɨde Tina bꞌauyaena rɨga wa agoninonj rɨga 
wa yingg iyenam. Ɨ ket bꞌauyaena rɨgap rɨga bobo wa yingg eyenauto. 
7 Dɨde kwa kea towa nɨnda sobijog kabum ebnainonj. Ɨ Yesu opimemb 
kabum daka akasinonj, ɨ ket Godɨnd sɨteket yɨt yomnonj, ngɨrpu ket kwa 
Tina bꞌauyaena rɨga amninonj rɨga wa yingg iyenam. 8  Sɨ rɨgap auto dɨde 
ton kea ket ngor aukɨto. Seg re bꞌauyaena rɨgap rɨga wa pɨlke sana komb 
dɨde kabum komb akatto dɨde ga wa aramkɨto, sɨ seben (7) ukoi ga na 
komb owou yɨndangɨr aukɨto. 9 Ɨ Komkesa rɨga yepiya re wekenonj re 
powa tausɨn (4,000) na. Ɨ re ton diyam seg aukɨto, Yesu ket rɨga wetaweta 
amnɨkinonj towaina tungg wa menamenam. 10 Seg re ket odenja Yesu gɨga 
yokatonj Tina bꞌauyaena rɨga kɨma, ngɨrpu yikonj de Dalmanuta eriya wa.

Parisai Rɨga Waina Bꞌarkita Kɨd kesa kɨma Danda Wɨko Gatab 
(Mat 16:1‑4)

11 Ɨ Parisai rɨga tuwonj Yesum pɨlwa dɨde Yesu kɨma yɨt bꞌugwatento, 
nokɨp ton singi na yɨt ke Yesund gou wa omnam. Sɨ ton odede bꞌarkita 
kɨma Yesund yotonkeno da, “Man kɨd kesa kɨma danda wɨko yomnɨke! Ɨ 
ɨngkaemb sɨn motɨngwasu da Moina danda yikeny re Godɨm pɨlkae.” 12  Sɨ 
Yesu gar bebɨg kɨma ukoi kana nonya unggulitonj, ɨ yindonj da, “Nangga 
pae rɨgap yepim re yu wekeny onggɨt gowukoyɨnd, ton Ken oraka niyenyi 
Koina kɨd kesa kɨma danda wɨko yɨr ongongɨm? Kon ɨmɨnjog wanɨm 
nitinjɨn da Kon makwa ɨta yɨpa kɨd kesa kɨma danda wɨko tamnɨkaen 
towanɨm yepim re yu wekeny onggɨt gowukoyɨnd.” 13  Ɨ ket Yesu Parisai 
rɨga wa pɨlke yiwatonj dɨde bꞌusaya gɨga yokato Tina bꞌauyaena rɨga 
kɨma, ngɨrpu ket yiwato de sɨpa tab wa.

Parisai Rɨga dɨde Erod Towaina Yist 
(Mat 16:5‑12)

14 Ɨ bꞌauyaena rɨgap nony bꞌedatkurto nɨnda owou iyoyɨm, ajɨ ɨna 
yɨpaina owou nena ebnawonj gɨgand. 15 Ɨ Yesu ten nonony amninonj 
da, “Wɨn nony kɨma tekenyɨt! Dɨde wɨn yɨr kɨma tekenyɨt Parisai rɨga 
ake Erod towaina yist!” l Yesu ton Parisai rɨga dɨde Erod towaina negɨr 
ouyaena gatab na tendam yɨt ke yengendonj da ɨja emb jɨ rɨngma re 

yistɨt wɨko yomnɨk plawa wɨngɨrɨnd. Sɨ onggɨt penaemb Yesu odede yɨt 
yopulitonj. 16  Ajɨ bꞌauyaena rɨgap maka wumɨr aukɨto Yesu ma yɨt mop, 
sɨ ton towalenggyam bꞌarkena wuwenonj da, “Ton nok pae odede yinj, 
nokɨp mera owou awɨr im.” 17 Sɨ Yesu kea towaina bꞌarkena gatab wumɨr 
awonj, ɨ ket ten amninonj da, “Nangga mim wɨn bꞌarkena wuwenyɨt 
da wa owou awɨr im? Makaya wɨn wumɨr aindam ɨ makaya wɨn nony 
aukindam nangga ma Kon nindenyɨn? Rɨngma, waina nony menamena 
kut im? 18  Wɨn yɨrkɨp kɨma im, ajɨ nangga paim wɨn maka yɨr angindam? 
Ɨ wɨn yɨpya kɨma im, ajɨ nangga paim wɨn maka utkundenindam? Rɨka 
wɨn opima nonyɨnd owama eyenindam? 19 Sɨ re Kon paib (5) sana nganja 
ke paib tausɨn (5,000) rɨga angeninond, sɨ wɨn owou komb ke leamog wat 
na yɨndangɨr akattondam?” Ton mɨra yomno da, “Twelp (12) wat na.” 20 Ɨ 
Yesu bꞌusaya ten arkisinonj da, “Ɨ kwa re Kon sana ke powa tausɨn (4,000) 
rɨga angeninond, sɨ wɨn owou komb ke leamog ukoi ga na yɨndangɨr 
akattondam?” Ɨ ton kwa mɨra yomno da, “Seben (7) ukoi ga na.” 21 Seg 
Yesu kwa tina bꞌauyaena rɨga amninonj da, “Rɨka wɨn makaima nony 
aukindam nangga ma Kon nindenyɨn?”

Yɨrdɨdɨ Rɨga Bꞌogɨl Omnam Betsaidand
22  Ɨ re ton Betsaida wa opekto, rɨgap ket yɨpa yɨrdɨdɨ rɨga Yesum 

pɨlwa yiyo ngɨrpu Yesund yɨjeneno da, “Be ngai Man tin yesopae yɨr 
ɨpangendam!” 23  Seg Yesu ket yɨrdɨdɨ rɨgand yɨm otona yiyonj dea 
ta tungg bau wa, ɨ ket auya yɨtmandonj tina yɨrkɨp wa dɨde ket yɨm 
yoramitonj ti pɨlɨnd. Seg re ket Yesu tin yerkitonj da, “Wɨi, opima 
man nangga im yɨr anginyɨt?” 24 Ɨ re ton yɨrdɨdɨ rɨga yɨr yikenonj, ton 
ket Yesund mɨra yomnonj da, “Kon rɨga im yɨr anginyɨn, ajɨ ton ɨja 
im wɨp wuweny da wul im.” 25 Tina yɨt seg ke ket Yesu bꞌusaya yɨm 
yoramitonj yɨrdɨdɨ rɨga ma yɨr kɨpɨnd, ɨ ɨdenatemb ket tina nɨmog yɨrkɨp 
epangendonda. Sɨ ton ket komkesa gasa pɨta kɨpɨnd yɨr anginonj. 26  Seg 
ket Yesu tin yɨtmɨkitonj tina met wa odede yɨt kɨma da, “Goro tungg 
wɨngɨr wa mekɨm!”

Petro ma Pɨtapɨta Omni Yɨt Yesum Gatab 
(Mat 16:13‑20; Luk 9:18‑21)

27 Ɨ Yesu dɨde Tina bꞌauyaena rɨga wuwenonj nɨnda tungg nata 
Kaisareya Pilipo eriya wɨngɨrɨnd. Nyawɨnd Yesu Tina bꞌauyaena rɨga 
arkisinonj da, “Yena rɨgap nomnɨkenenyi da yeten Kon?” 28  Sɨ ton mɨra 
yomno da, “Nɨnda rɨgap endenenanj da Man Baptiso Yoantet, ɨ nɨndap 
da Man Eliyatet, ɨ kwa nɨndap da yɨpa God ma bageyamtet kesam 
God ma yɨna peba wɨngɨrɨnd.” 29 Ɨ Yesu ten kwa arkisinonj da, “Ajɨ 
wɨdaka rɨngmim, wɨn yena yomnɨkenenya da yeten Kon?” Petro mɨra 
yomnonj da, “Man re Kerisotet yena re God gaya ke yeaukonj Tina wɨko 

omnɨkam.” 30 Ɨ Yesu ten engainonj da, “Goro yena rɨga wumɨr omna kor 
gatab.”

Yesu Tina Uj dɨde Utnyita Gatab Yɨt Pɨtapɨta Amninonj 
(Mat 16:21‑28; Luk 9:22‑27)

31 Ɨ ket Yesu ouyaena yotomonj Tina bꞌauyaena rɨga wa pɨlwa da, 
“Rɨgamna Bꞌɨga bꞌogla jogjog bꞌɨdgotnena takateniny. Sɨ Ju rɨga waina 
elda rɨga, ɨ yɨna mopyam sɨ rɨga, ɨ dɨde Ju rɨga waina gog ouyaena rɨgap 
Tin ɨta ɨsayi dem, ngɨrpu Tin onganji dem. Ɨ nowam bibɨrɨnd Ton ɨta uj 
ke tutnyis dem.” 32  Ɨ re Yesu onggɨtyam yɨt pɨtapɨta amneninonj, Petro 
ket Yesund wɨp yowarkitonj dɨde ket danda kɨma yɨt yomnonj da, “Goro 
odede yɨt apureninyɨt.” 33  Ajɨ re Yesu bꞌengendonj Tina bꞌauyaena rɨga wa 
wɨp wa, ɨ Ton ket Petrond samany yiyowonj da, “Satana! Man ewaikite 
Kor pɨlke! Mop nokɨp man ma ɨta nonyɨk bꞌamdena mekenyɨt Godɨmna 
singi mɨle omnɨkam ajɨ man rɨgaina singi mɨle omnɨka ma.” 34 Ɨ ket Yesu 
rɨga bobo ara emokinonj Tina bꞌauyaena rɨga kɨma, dɨde ten amninonj 
da, “Ra man yɨpa rɨgat singi taet Ken yɨmta undokam, man bꞌogla naska 
moina singi komkesa terarkinyɨt, ɨ kwa man bꞌogla komkesa bebɨg 
takasinyɨt Godɨm wɨkond ngɨrpu moina uj wul bꞌagbagɨnd, dɨde ket Ken 
yɨmta nutundoket. 35 Mop nokɨp yet ra tilenggyam tina yɨrkokar yɨrgong 
omnɨka iyeny, ton ɨta tina onggɨtyam yɨrkokar dadal edamkis dem. Ɨ daka 
yet ra tina yɨrkokar edamkis Kor map dɨde God ma bꞌogɨl yɨrkokar bage 
yɨt map, ton ɨta tina onggɨtyam yɨrkokar okas dem. 36  Ɨ ra man komkesa 
gowukoi mornɨm okasɨt ɨ dɨde onggɨt gowukoi map moina yɨrkokar 
bꞌetɨdamkis dem, sɨ nangga bꞌogɨl e man yɨr onget onggɨt gowukoi okati 
ke? 37 Nangga gasa kɨma e man rɨrɨr e igerkenyɨt moina yɨrkokar? 38  Ɨ 
yet ra man moina gar ke Ken dɨde Koina yɨt ɨngar kɨma takasinyɨt rɨga 
wa wɨngɨrɨnd yepim re yu negɨrjog mɨle ɨ gigɨr dɨde yɨgyɨg bꞌiyena mɨle 
kɨma wekeny onggɨt gowukoyɨnd, sɨ Rɨgamna Bꞌɨga Toda mornɨm ɨngar 
kɨma e motkas dem, ra Ton yɨna aneru kɨma ik dem Ti Bꞌu ma bꞌogɨl 
ɨnyomarenand.”

9  1 Ɨ Yesu ten amninonj da, “Kon ɨmɨnjog wen tamninyɨn da yepim 
re wɨn owɨnki wekenyɨt dɨkɨnd, wa wɨngɨrɨnd nɨnda rɨgap makwa 

opima uj taukanj, ngɨrpu ra ton yɨr ongi dem God ma pumb tungg rɨnte 
ra ik Godɨmna wɨp omnena danda kɨma.”

Yesu ma Bꞌenga Wɨp Ɨnyomarena Yɨpa Dorɨnd 
(Mat 17:1‑13; Luk 9:28‑36)

2  Ɨ siks (6) bibɨr kak ke Yesu ara emokinonj Petro, Yakobo, dɨde Yoan, ɨ 
ten nena eyinonj de yɨpa ukoi dor kumb wa. Re ket tentawar wa opekto, 
Yesu bꞌenga wɨp aukonj towa wɨpɨnd. 3  Ɨ Tina kobɨrgɨm engendonj re 
bɨlbɨljog na. Sɨ gowukoi kobɨrgɨm ɨseka rɨga ma rɨrɨr e odede bɨlbɨljog 

tamnɨkanj towaina bɨlbɨl omnɨka ɨseka gasa ke. 4 Ɨ ket Eliya ake Mose 
kea bꞌauyaena rɨga wa wɨpɨnd pɨta awonda ɨ ket ton Yesu kɨma yɨtnono 
aenonda. 5 Seg re ket Petro Yesund yomnonj da, “Ouyaena Rɨga! Sɨn 
otomanti im wekenyɨn dɨkɨnd. Sɨ sɨn nowa wungapu plaimet raranginum, 
yɨpa Mornɨm, yɨpa Mosem, ɨ dɨde yɨpa Eliyam.” 6  Petro maka nony awonj 
nangga mana ton Yesund yomnonj. Mop nokɨp ton, nowa rɨga ma sobijog 
moga kɨma na wekenonj. Onggɨt penaemb jɨ ton nony kesa odede yɨt 
yopulitonj. 7 Ɨ onggɨt wɨnɨnd rɨmɨt ten ekangɨnjinonj, dɨde ket ara ikonj 
rɨm bora ke odede da, “Ɨtemb jɨ Koina Bꞌɨga yena re Kon singi yiyenyɨn. 
Sɨ wɨn Tin yutkunda!” 8  Ɨ re bꞌauyaena rɨgap towa nonony kesand yɨr 
ɨtaingento, ton makwa yena yɨr angto ajɨ Yesu nenata ton kɨma yɨbnonj.

9 Seg re ton dor kumb ke etaeta tuwonj de paga wa, nyawɨnd Yesu 
bꞌauyaena rɨga engainonj da, “Goro yena rɨga wumɨr tamneninam nangga 
gasa na re wɨn yɨr angindam, ngɨrpu ra Rɨgamna Bꞌɨga tutnyis dem uj 
ke!” 10 Sɨ re ton Yesu ma yɨt gar ke yokateno owamam, towa wɨngɨrɨnd 
kea ton bꞌarkena wuwenonj da, “Nangga mog e jɨ ɨtemb yɨtkak uj ke 
utnyita?” 11 Seg ton ket Yesund yerkito da, “Sɨ nangga pae meraina gog 
ouyaena rɨgap apurenanj da Eliya bꞌogla naska menon okas, ɨ ti kak 
ke ket Keriso ik dem?” 12  Ɨ Yesu ket ten mɨra amninonj da, “Sɨ yena 
pebat yindeny da Eliya ɨta naska ik dɨde ton ket komkesa gasa bꞌobogɨl 
tangonjeniny. Ajɨ nangga pae kwa yɨna peband Rɨgamna Bꞌɨga gatab 
odede ɨrɨki yɨbɨm da Ton bꞌogla jogjog bꞌɨdgotnena takasiny dem ɨ dɨde 
rɨgap Tin ɨrɨnena kɨma bꞌɨsaya iyenyi dem? 13  Ajɨ Kon wen tamninyɨn da 
Eliya re ke ikonj, ajɨ nɨnda negɨr rɨgap kea towaina singi rɨrɨrɨnd komkesa 
negɨr mɨle ti yomnɨkauto, odede rɨngmim re yɨna peband ɨrɨki wekeny ti 
gatab.”

Yesu Negɨr Wɨngawɨnga Yewaikitonj Yɨpa Kewar Bꞌɨgam pɨlke 
(Mat 17:14‑21; Luk 9:37‑43a)

14 Ɨ re ton ɨtekto nɨnda bꞌauyaena rɨga wa pɨlwa, ton kea yɨr angto ukoi 
rɨga bobo. Ɨ rɨga bobop re bꞌauyaena rɨga ɨwatɨnti na awamto. Ɨ Ju rɨga 
waina gog ouyaena rɨgap yɨt bꞌugwatento nɨnda bꞌauyaena rɨga kɨma. 15 Ɨ re 
komkesa rɨga bobop Yesund yɨr yongo, odenja ton ket ma sobijog sam kɨma 
na kɨd kesa aukɨto, ɨ bꞌɨkento Ti pɨlwa dɨde simesime yomneno. 16 Ɨ Yesu ket 
ten arkisinonj da, “Nangga gatab mim wɨn ton kɨma yɨt bꞌugwatenindam?” 
17 Ɨ rɨga bobo wɨngɨrɨnd yɨpa rɨgat mɨra yomnonj da, “Ouyaena rɨga‑
wɨi! Negɨr wɨngawɨngate koina bꞌɨgand okati yowameneny dɨde onggɨt 
negɨr wɨngawɨngate tin yɨt kesa yomnɨkeneny. Sɨ kon mor pɨlwa iyɨn re 
bꞌogɨl omna ma. 18  Ɨ rɨdenat ra onggɨt negɨr wɨngawɨngat tin okas, ton 
kor bꞌɨgand gou wa sap yotendeneny dɨde tugɨm ke tumol yaembɨkeneny 
dɨde or bꞌɨinɨkeneny ɨ dɨde kakwulwul yomnɨkeneny. Sɨ kon ke pop Moina 
bꞌauyaena rɨga etenainyɨn negɨr wɨngawɨnga ewaikitam, ajɨ ton ma rɨrɨr 

m 9:29 Nɨnda Grik peband da “yɨr opmita dɨde owou uwabɨka danda ke”. 

na. Onggɨt penaemb ton yɨt bꞌugwatento.” 19 Sɨ Yesu ten mɨra amninonj da, 
“Oo, gar ke utkunda kesa rɨga yepim re yu onggɨt gowukoyɨnd wekenyɨt! 
Rɨdede pɨn e Kon wɨn kɨma nɨtɨbnyɨn? Ɨ rɨdede pɨn e Kon musɨk wɨmenand 
netkenyɨn waina gar ke utkunda kesa mɨle gatab? Bꞌɨga iya kor pɨlwa!” 
20 Seg re ket rɨgap bꞌɨga iyo Yesum pɨlwa, ɨ negɨr wɨngawɨngat kea Yesund 
yɨr yongonj, dɨde bꞌɨgand yuwongnenonj, ngɨrpu gou wa sap yotendonj 
dɨde tumol aembɨka kɨma yengendurkenonj. 21 Ɨ Yesu ti bꞌund yerkitonj 
da, “Rɨdede pɨn na onggɨtyam mɨle ti pɨlɨnd yɨbnenenyɨm?” Ti bꞌu mɨra 
yomnonj da, “Ɨdenata bꞌatomonj bꞌɨga sobijogɨnd. 22  Ɨ usausapyam negɨr 
wɨngawɨngat tin ongandam wul wa yɨskeneny dɨde kwa nyɨ wa yɨskeneny. 
Ajɨ rada man rɨrɨr et nanggamog gasa omnɨkam onggɨt negɨr wɨngawɨngam 
pɨlwa, Man sɨn kear nomnine dɨde yɨm nokaine!” 23 Yesu tin yomnonj da, 
“Nangga ma man mindenyɨt da, ‘Ra Man rɨrɨr etꞌ? Yet ra man ɨmɨnjog gar 
ke utkunda oramisɨt, God rɨrɨr e komkesa gasa motɨnkainy.” 24 Odenja 
onggɨt bꞌɨga ma bꞌu bꞌokta ara yikenonj dɨde yomnonj da, “Kon kea gar 
ke utkunda yokasɨn. Ajɨ koina gar ke utkunda re ma rɨrɨrkɨpjog e, sɨ man 
yɨm notkaet.” 25 Ajɨ Yesu kea yɨr anginonj rɨga bobo yepiya re towa pɨlwa 
yɨpand bꞌɨtkɨto yɨr ongongɨm. Ɨ ket Yesu negɨr kɨlkɨl wɨngawɨnga yingawonj 
da, “Man negɨr kɨlkɨl wɨngawɨnga yet re onggɨt bꞌɨgand yɨt kesa dɨde yɨpya 
dumdum yomnɨkenenyɨt! Kon mitngaen. Or opende ti pɨlke, dɨde goro 
kwa bꞌusaya bꞌɨtgarɨm dem ti pɨlɨnd!” 26 Ɨ onggɨt negɨr wɨngawɨngat bꞌokta 
irere yikenonj dɨde onggɨt bꞌɨgand yuwongnenonj bꞌokta kana, ngɨrpu 
opendonj ti pɨlke. Sɨ ɨtemb re bꞌɨga ɨja na wɨp yɨbnonj da uj rɨga re dɨde. 
Onggɨt penaemb jogjog rɨgap apurento da, “Ton ke uj e.” 27 Ajɨ Yesu tin 
yɨmɨnd yokatonj dɨde tin yonyitonj. Sɨ ket bꞌɨgat onyitonj. 28  Seg ket Yesu 
yɨpa met wa bꞌɨgaronj Tina bꞌauyaena rɨga kɨma, dɨde demb de ton nena ket 
wekenonj yɨpa pɨpmetɨnd. Ɨ ɨdenatemb ket Tina bꞌauyaena rɨgap yerkito da, 
“Nangga pena sɨn maka rɨrɨr aindam ɨtemb negɨr wɨngawɨnga ewaikitam?” 
29 Ɨ Yesu mɨra amninonj da, “Makwa ɨta yɨpa nya odede gasa ewaikitam, ajɨ 
yɨr opmita danda ke m nena rɨrɨr e.”

Yesu Bꞌusaya Tina Uj dɨde Utnyita Gatab Pɨtapɨta Amninonj 
(Mat 17:22‑23; Luk 9:43‑45)

30 Ɨ ɨngkek ket yiwato dɨde pɨs nya wuwenonj Galili nata. Ajɨ Yesu 
makwa singi awonj yɨpa rɨga wumɨr okatam towaina wɨmenapu pɨpmet 
gatab. 31 Mop nokɨp onggɨt wɨnɨnd Ton Tina bꞌauyaena rɨga na ouyaena 
eyeninonj. Ton ten auyaeninonj da, “Rɨgamna Bꞌɨgand ɨta namb tɨb yii 
dem de rɨgaina yɨm kumb wa, sɨ onggɨt rɨgap Tin onganji dem. Ɨ ra ton 
onganji dem, nowam bibɨrɨnd Ton ɨta tutnyis dem uj ke.” 32  Ajɨ ton maka 
nony aukɨto onggɨt yɨtkak gatab, ɨ ton moga na aukɨto Yesund erkitam.

Mak 9  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



111

 

n 9:44 Nɨnda Grik peband da [Rokasim re uj kesa kupɨr wekeny rɨga jɨ kumbɨnd dadal 
ngɨrpu kesa, dɨde rokate re wul dɨmɨl rɨnte re rɨga imbrɨka eyeniny ma ɨta osoukeneny 
dadal ngɨrpu kesa.] 

Yete Ukoyam 
(Mat 18:1‑5; Luk 9:46‑48)

33 Ɨ re ton opekto de Kaparnaum wa dɨde yɨpa met wa wekenonj, Yesu Tina 
bꞌauyaena rɨga arkisinonj da, “Nangga gatab na wɨn yɨt bꞌugwatenindam 
nyawɨnd?” 34 Ajɨ ton mumakesa na aukɨto, mop nokɨp kea ton nyawɨnd yɨt 
bꞌugwatento odedemb da yete ukoyam. 35 Ɨ re Yesu omiti yɨbnonj, Ton Tina 
Twelp (12) ɨtmɨkitijog rɨga ara emokinonj ɨ amninonj da, “Ra yɨpa rɨgat man 
singi taet ukoijog rɨga awowɨm, man bꞌogla sobijogjog rɨga na taet, dɨde 
komkesa rɨga wa wɨko rɨga na taet.” 36 Ɨ Yesu yɨpa bꞌɨga sobijog yokatonj dɨde 
yonyitonj towa wɨpɨnd, ɨ dɨde yɨm ke tin yikwatonj. Ɨ Tina bꞌauyaena rɨga 
amninonj da, 37 “Yet ra yɨpa odede bꞌɨga sobijogɨnd Kor nyɨ kɨma simesime 
omɨny rɨnte re wɨp ke dɨkɨnd onyiti yɨbɨm, ton Kena simesime nomɨny. Ɨ dɨde 
yet ra Ken simesime notɨny, ton ma Kena simesime nomɨny ajɨ ton Tina yet re 
Ken nɨtmɨkitonj.”

Yet Ra Ton Mera Tab ke Ɨbɨm, Ton re Men kɨma e 
(Luk 9:49‑50)

38 Yoan Yesund yomnonj da, “Ouyaena rɨga‑wɨi! Sɨn yɨpa rɨga yɨr yongu Moina 
nyɨ kɨma negɨr wɨngawɨnga ewaikitand. Sɨ sɨn tin yɨswangu da, ‘Goro yɨmta ke 
odede omnɨkɨm dem!’ Nokɨp ton ma ɨta yɨmta undoka miyeny sɨn kɨma.” 39 Ajɨ 
Yesu amninonj da, “Goro tin ɨswanga! Mop nokɨp yete re kɨd kesa kɨma danda 
wɨko yomnɨk kor nyɨ kɨma, onggɨt kak ke ton makwa rɨrɨr e wanakana Ken negɨr 
yɨt notɨny. 40 Nokɨp yet ra maka men netɨjgasiny, ton re mera tab ke rɨga e. 41 Kon 
ɨmɨnjog nitinjɨn da, ‘Yet ra yɨpa kapo nyɨ motkau kor nyɨ kɨma, nokɨp man Keriso 
ma nyɨ kɨma rɨga et, sɨ tina mɨra ma ɨta awɨr tainy dem.’

Negɨr Mɨle Omnɨkam Otonkena Mɨle 
(Mat 18:6‑9; Luk 17:1‑2)

42 “Ɨ ra yɨpa rɨgat odede bꞌɨga sobijog wa wɨngɨrɨnd yɨpa bꞌɨgand negɨr mɨle 
omnɨkam omɨny yepim re Ken gar ke utkunda ke nokatenyi, ɨtemb re ma sobijog 
bebɨg e tainy tinɨm. Ajɨ ɨtemb jɨ bꞌogɨljog e tinɨm, rako rɨgap tina kunakakɨnd 
ukoi gɨmo danda kɨma yɨjobɨko kai ke dɨde yɨsko ukoi sɨpa nyɨ bora wa ujɨm, sɨ 
ma rako onggɨt bꞌɨgand negɨr mɨle omnɨkam yingawonj. 43 Ɨ ra moina yɨpa yɨmɨt 
men negɨr mɨle omnɨkam motɨny, man bꞌogla ɨtemb yɨm ɨpenjɨt. Ɨtemb re bꞌogɨljog 
e mornɨm yɨpa yɨm kesa bꞌɨgaram ngɨrpu kesa yɨrkokar tungg wa. Ajɨ ma bꞌogɨl 
emb jɨ nɨmog yɨm kɨma meket dem de wul tungg wa rokate re osouka kesa wul 
dɨmɨl yɨmbeneny. 44 (Awɨr e) n 45 Ɨ ra moina yɨpa pɨsɨt men negɨr mɨle omnɨkam 

o 9:46 Nɨnda Grik peband da [Rokasim re uj kesa kupɨr wekeny rɨga jɨ kumbɨnd dadal 
ngɨrpu kesa dɨde osouka kesa wul dɨmɨl yɨmbeneny.] 

motɨny, man bꞌogɨl e ɨtemb jɨ pɨs ɨpenjɨt mor pɨlke. Ɨtemb re bꞌogɨljog e mornɨm 
pɨsdudu kɨma bꞌɨgaram ngɨrpu kesa yɨrkokar tungg wa. Ajɨ ma bꞌogɨl emb jɨ 
nɨmog nɨmog pɨs kɨma mɨtɨskansi dem de wul tungg wa. 46 (Awɨr e) o 47 Ɨ ra moina 
yɨpa yɨrkɨpɨt negɨr mɨle omnɨkam motɨny, man bꞌogɨl e ɨtemb yɨrkɨp ɨtkasɨt mor 
pɨlke. Ɨtemb re bꞌogɨljog e mornɨm yɨpaina yɨrkɨp kɨma bꞌɨgaram de ngɨrpu kesa 
God ma pumb tungg wa. Ajɨ ma bꞌogɨl emb jɨ nɨmog yɨrkɨp kɨma mɨtɨskansi dem 
wul tungg wa, 48 rokasim re uj kesa kupɨr wekeny rɨga jɨ kumbɨnd dadal ngɨrpu 
kesa dɨde osouka kesa wul dɨmɨl yɨmbeneny. 49 Ɨ komkesa gar ke utkunda rɨga 
wul ke kɨlkesa sɨ gasa im taukanj odede rɨngmim re yɨna sɨ rɨgap sol esankenenanj 
sɨ gasa kumbɨnd. 50 Ɨ sol re bꞌogɨl met omnɨka gasa e. Ajɨ ra sol solmet kesa tainy, 
sɨ wɨn yɨmta ke nangga gasa kae tina met ɨtenjya? Sɨ wɨn sol pɨla bꞌobogɨl wɨmena 
tuwenyɨt, ɨ ɨdenat wɨn ngɨmbla mɨle owama iyenya wa wɨngɨrɨnd.”

Yesu Bondɨk Awou gatab Auyaeninonj 
(Mat 19:1‑12; Luk 16:18)

10  1 Ɨ Yesu ɨngkek ket yiwatonj dɨde ket yikenonj de Yuda eriya nata 
dɨde ket Yordan kɨlɨm yɨpa tab wa. Re rɨga bobo bꞌusaya Ti pɨlwa 

wuwenonj, Ton ket ɨja na kwa ten auyaeninonj rɨngmena re naskand ten 
auyaeneninonj. 2  Ɨ ket nɨnda Parisai rɨga Yesum pɨlwa tuwonj dɨde ket 
odede yɨt kɨma Tin yotonkeno da, “Rɨngma gog yɨtɨt yinj? Ra yɨpa rɨgat 
ti konggand bondɨk tomɨny, ton bꞌogɨl e o ma bꞌogɨl e?” 3  Ɨ Yesu ten mɨra 
amninonj da, “Rɨdede na Mose bꞌingawa yoramitonj wa pɨlɨnd?” 4 Sɨ ton 
mɨra yomno da, “Mose ningainonj da ra yɨpa rɨgat singi tainy ti konggand 
bondɨk omnam, ton bꞌogla bondɨk omna peba tɨrɨkau dɨde ket ɨtomb 
kongga tewaikis.” 5 Ɨ Yesu ten amninonj da, “Mose onggɨtyam bꞌingawa 
yɨt wanɨm yɨrɨkonj, nokɨp waina gar re rogɨlkak na. 6  Ajɨ re God naska 
gowukoi yotobarkonj, Ton rɨga amnɨkonj re rɨga ake kongga na. 7 Onggɨt 
paemb rɨgat ti bꞌu ake ti mog terar ɨ dɨde ti kongga kɨma bꞌitɨnkisya. 8  Sɨ 
osiemb jɨ molkongga yɨpaina jɨ i taya. Sɨ osiemb molkongga re ma nɨmog 
i, ajɨ ton yɨpaina jɨ i. 9 Sɨ onggɨt paemb rɨna re God yɨpand enkitonj, goro 
yet wetaweta ramɨn.” 10 Ɨ re ket yɨpa met wa bꞌɨgarkɨto, bꞌauyaena rɨgap 
Yesund yɨwatɨnto, ngɨrpu Tin yerkito onggɨtyam molkongga bond ke 
awou gatab. 11 Sɨ Yesu ten mɨra amninonj da, “Yet ra ti konggand bondɨk 
tomɨny dɨde kwa yɨpa bꞌenga kongga tokas ti konggam, sɨ ton gigɨr dɨde 
yɨgyɨg bꞌiyena mɨle e omnɨka iyeny ɨtomb sisɨl kongga kɨma. Onggɨt 
gigɨr dɨde yɨgyɨg bꞌiyena mɨle ke, ton naskanyam konggand negɨr mɨle e 
omnɨka wiyenainy. 12  Ɨ kwa ra yɨpa konggat ti leond bondɨk omɨny dɨde 
bꞌenga rɨga okas ti leowɨm, ton kea ket gigɨr dɨde yɨgyɨg bꞌiyena mɨle e 
omnɨka iyeny ɨtemb sisɨl leo kɨma.”

Yesu Bꞌɨga Sobijog Bꞌogɨl Amninonj 
(Mat 19:13‑15; Luk 18:15‑17)

13  Ɨ rɨgap towaina bꞌɨga sobijog Yesum pɨlwa eyento odede nony kɨma 
da Yesu ten tasopainy bꞌogɨl omnam. Ajɨ bꞌauyaena rɨgap ten samany 
kɨma rɨga ogoka eyento bꞌɨga iyenam Yesum pɨlwa. 14 Ajɨ re Yesu yɨr 
anginonj, Ton gar soro awonj Tina bꞌauyaena rɨga wa pɨlwa, ngɨrpu ten 
amninonj da, “Tou bꞌɨga sobijog Kor pɨlwa. Goro bꞌɨga ogoka eyenindam, 
mop nokɨp odede bꞌɨga wa maemb jɨ God ma pumb tungg. 15 Ɨ Kon 
ɨmɨnjog wen wumɨr tamninyɨn da yet ra maka ra God ma pumb tungg 
ɨmɨnjog ke okas odede bꞌɨga sobijog re dɨde, ton makwa ɨta bꞌɨtgarɨk dem 
onggɨt God ma pumb tungg wa.” 16  Ɨ Yesu yɨpayɨpa bꞌɨga yɨm ke ikwatena 
eyeninonj ɨ yɨm aramiteninonj towa pɨlɨnd bꞌogɨl omnam.

Jogjog Gasa kɨma Sisɨl Rɨga 
(Mat 19:16‑30; Luk 18:18‑30)

17 Ɨ re Yesu menon yokatonj, nyawɨnd yɨpa rɨga Ti pɨlwa bꞌɨtkonj ɨ ket Ti 
pɨl wa kumsos bꞌamkonj. Seg ton ket Yesund yerkitonj da, “Bꞌogɨl ouyaena 
rɨga‑wɨi! Nangga e kon omnɨken dadal ngɨrpu kesa yɨrkokar owabɨntam?” 
18  Ajɨ Yesu tin mɨra yomnonj da, “Nangga pena man Ken nogenaet da 
bꞌogɨl rɨga? Makwa ɨta yete bꞌogɨl rɨga ajɨ Godta tinta yɨpaina. 19 Man 
wumɨr et jɨ opi re God ma bꞌingawa yɨt, goro rɨga ongandɨm, goro gigɨr 
dɨde yɨgyɨg bꞌiyena mɨle omnɨka, goro yurowam, goro rɨga gatab yɨr 
ungati kesa bꞌanygɨnena yɨt usekɨm, goro okatɨm yɨpa rɨga ma gasa 
bꞌanygɨnena nya ke, tesnaet mor bꞌu ake mor mog.” 20 Seg ton ket Yesund 
yomnonj da, “Ouyaena rɨga‑wɨi! Kon kea komkesa onggɨtyam bꞌingawa 
yɨt yɨmta undoka eyeneninond koina kewar wɨn ke ngɨrpu yu.” 21 Ɨ ket 
Yesu tin yɨr yɨpkonj dɨde singi yiyenonj, dɨde ket tin yomnonj da, “Man 
yɨpa gasa e yesungaet. Sɨ man meke! Ɨ nangga gasa im re mor mɨbnainy 
man tasoginyɨt, ɨ dɨde ket man komkesa osogi wulkɨp ogona teyeninyɨt 
gasa kesa rɨga wa. Ra man odede omnɨket, yɨmta ke ket mor jogjog 
bꞌogɨljog gasa opima mɨtɨbnainy dem de pumb tungg wa. Seg ket man 
metket Kor pɨlwa dɨde ket yɨmta nutundoket!” 22  Ɨ onggɨt rɨgat ket as 
ɨrontonj ɨ ton ket gar bebɨg kɨma yiwatonj, mop nokɨp ti jogjog gasa na 
yɨbnainonj.

23 Ɨ Yesu yɨrɨk ɨnjomkena eyeninonj dɨde tina bꞌauyaena rɨga amninonj 
da, “Jogjog gasa kɨma rɨgam bꞌɨgaram de God ma pumb tungg wa, ɨtemb 
re ma sobijog bebɨg e.” 24 Ɨ ket Yesu ma odede yɨt map, bꞌauyaena rɨgap kɨd 
kesa aukɨto. Sɨ Yesu bꞌusaya ten mɨra amninonj da, “Kor bꞌɨgawar! Utkunda! 
God ma pumb tungg wa bꞌɨgaram re ma sobijog bebɨg e. 25 Ukoi jɨ bꞌangga 
kamel bꞌɨgaram de nidɨl bora wa, ɨtemb re jɨ ma bebɨg e, ajɨ jogjog gasa 
kɨma rɨgam God ma pumb tungg wa bꞌɨgaram, ɨtemb re jɨ ukoijog bebɨg 

e.” 26 Yɨt seg ke Bꞌauyaena rɨgap ɨsanikesa ukoijog kɨd kesa aukɨto, ɨ ket 
towalenggyam bꞌarkento da, “Sɨ yete rɨrɨr e yɨrkokar okatam?” 27 Yesu ten 
yɨr epkinonj dɨde ket amninonj da, “Rɨgam onggɨtyam gasa ti omnɨkam 
re ma rɨrɨr im, ajɨ Godɨm nena Ti rɨrɨr im. Mop nokɨp Godɨm re komkesa 
gasa rɨrɨr im Ti omnɨkam.” 28 Sɨ ket Petro Yesund yomnonj da, “Yɨr de, 
sɨn komkesa gasa erarkɨtondam dɨde ket mena yɨmta undoka miyenyu. Sɨ 
rɨngmim taukanj sowanɨm?” 29 Ɨ Yesu mɨra amninonj da, “Kon ɨmɨnjog wen 
tamninyɨn da yepiya re erarkɨto towa met, towa nanywar, towa yɨngganwar, 
towa mog, towa bꞌu, towa bꞌɨgawar, dɨde towa gou kor map dɨde God ma 
bꞌogɨl yɨrkokar bage yɨt map, 30 ton ɨmɨnjog opima andredpyam takatanj 
onggɨt gowukoyɨnd met, nanywar, yɨngganwar, mog, bꞌɨga dɨde gou, ajɨ 
ton opima bebɨg dɨde bꞌɨsadrena mɨle takatenanj rɨga wa pɨlke God ma yɨt 
yɨmta undokand. Ɨ ton ɨmɨnjog dadal ngɨrpu kesa yɨrkokar okasi dem de 
sisɨl gowukoi wa rɨnte ra ik dem. 31 Ajɨ rɨga yepim re yu ukoijog nyɨ rɨga 
pɨla wekeny, towa wɨngɨrɨnd jogjog rɨga opima yɨmta ke sobijogjog nyɨ 
rɨga taukanj dem. Ɨ rɨga yepim re yu sobijogjog nyɨ rɨga pɨla wekeny, towa 
wɨngɨrɨnd jogjog rɨga opima yɨmta ke ukoijog nyɨ rɨga taukanj dem.”

Yesumna Nowam Bage Yɨt Tina Uj dɨde Utnyita gatab 
(Mat 20:17‑19; Luk 18:31‑34)

32  Re ton menon yokato de Yerusalem taun wa, nyawɨnd Yesu naskanaska 
nya yɨmayonj. Sɨ twelp (12) ɨtmɨkitijog rɨga gɨmɨrom kɨma kaktɨtɨ aukɨto 
dɨde kwa nɨnda Tina yɨmta undoka rɨgap daka moga aukɨto. Ɨ Yesu ket 
bꞌusaya twelp (12) ɨtmɨkitijog rɨga kɨma yɨpand awonj, dɨde Ton ket 
amninonj Ti gatab yɨt rɨnsim ra taukanj dem Ti pɨlɨnd 33 da, “Yɨr de, men 
menon yokasu re Yerusalem ma. Yɨpa rɨgat ɨta Rɨgamna Bꞌɨgand tɨb yii dem 
dɨde takainy dem yɨna mopyam sɨ rɨga dɨde Ju rɨga waina gog ouyaena rɨga 
wa pɨlwa, ɨ ket tonpim tɨrɨr omnyi dem Tin ongandam. Ɨ dɨde ton ket Tin 
yiyi dem de God ma obagɨki kesa rɨga wa pɨlwa. 34 Ɨ ton ket God ma obagɨki 
kesa rɨgap Tin ngong engena kɨma jɨ malɨk omnɨka iyenyi dem, Tin auya 
ɨtmanda iyenyi dem, ɨ Tin ɨraska iyenyi dem, ngɨrpu onganji dem. Seg ket 
nowam bibɨrɨnd Ton tutnyis dem uj ke.”

Yakob ake Yoan Towaina Bꞌarkita 
(Mat 20:20‑28)

35 Ɨ Jebedaimna bꞌɨga Yakobo ake Yoan Yesum pɨlwa tetkonda dɨde Tin 
yomnonda da, “Ouyaena rɨga‑wɨi, sɨn singi da Man yɨpa gasa sowanɨm 
omnɨket nangga mana ra sɨn metɨrkisya.” 36 Sɨ Yesu ten mɨra amnonj da, 
“Nangga gasa mi wɨn singi aya Kon wanɨm omnɨkam?” 37 Ɨ ket nanyɨngganɨp 
Yesund yomnonda da, “Ra Man king nyɨ okasɨt dem bꞌogɨl ɨnyomarena kɨma, 
sowa notkaet nɨmog pɨpmet omitam yɨpa Moina yɨmjog yɨm tab ke ɨ yɨpa kwa 
sawai yɨm tab ke.” 38 Ɨ Yesu ket ten amnonj da, “Wɨn ma wumɨr i nangga ma 

wɨn nerkisya. Rɨka wɨn rɨrɨr i Koina bꞌɨdgotnena kapo nyɨ onayam rɨnte ra 
Kon onaen dem, dɨde Koina ujɨm baptiso okatam rɨnte ra Kon okasɨn dem?” 
39 Ajɨ ton tin mɨra yomnonda da, “Sɨn rɨrɨr i.” Sɨ Yesu mɨra amnonj da, “Wɨn 
bꞌogɨl i onaya dem Koina bꞌɨdgotnena kapo nyɨ rɨnte ra Kon onaen dem, 
dɨde Koina ujɨm baptiso okasya dem rɨnte ra Kon baptiso okasɨn dem. 40 Ajɨ 
omitam gatab ɨt re Kor yɨmjog yɨm tab wa dɨde sawai yɨm tab wa, ɨtemb re 
ma Kor ogona gasa im. Ajɨ God towa mi jɨ pɨpmet takau dem yama na re Ton 
angonjenawonj.” 41 Ɨ re ten (10) ɨtmɨkitijog rɨgap onggɨtyam yɨt utkundo, ton 
Yakobo ake Yoan wa pɨlwa soro aukɨto. 42 Seg Yesu ket komkesa bꞌauyaena 
rɨga ara emokinonj Ti pɨlwa menonɨm dɨde ten amninonj da, “Wɨn wumɨr 
im da wɨp iyoi rɨga yepim re rɨga angwatenanj God ma obagɨki kesa rɨga wa 
wɨngɨrɨnd, ton towaina rɨga wanɨm aukenenanj re yonggyam im, dɨde kwa 
towaina ukoijog nyɨ rɨgap ɨsanikesa danda engaenenanj towaina rɨga wa 
pɨlwa. 43 Sɨ wa wɨngɨrɨnd re ma ɨja e jɨ. Ajɨ wa wɨngɨrɨnd yet ra singi tainy ukoi 
rɨga awowɨm, ton bꞌogla waina wɨko rɨga rau. 44 Ɨ daka kwa wa wɨngɨrɨnd yet 
ra singi tainy pumbjog wa ukoi rɨga wɨmenam, ton bꞌogla komkesa rɨgaina 
goujog wɨko rɨga rau. 45 Mop nokɨp Rɨgamna Bꞌɨga ma odede mop pena ikonj 
onggɨt gowukoi wa da rɨga Tinɨm wɨko rɨga taukanj. Ajɨ Ton ikonj re rɨga wa 
wɨko rɨga awou mana dɨde Tina yɨrkokar ke jogjog rɨgaina negɨr mɨle ɨraba 
mɨra okawa mana.”

Yesu Yɨrdɨdɨ Rɨga Bartimeond Yɨsakendonj 
(Mat 20:29‑34; Luk 18:35‑43)

46 Ɨ ton ket tuwonj de Yeriko wa. Ɨ re Yesu Yeriko ke yiwatonj Tina bꞌauyaena 
rɨga dɨde ukoi rɨga bobo kɨma, yɨpa yɨrdɨdɨ rɨga, Bartimeo ɨt re Timaiyo 
ma bꞌɨga, ton nya yɨund omiti yɨbnenenonj wulkɨp bꞌɨjenenand. 47 Ɨ re ton 
utkundonj da Najaret tunggam Yesute yik, ton ket Yesund bꞌokta ara yɨawonj 
da, “Dawidɨmna bꞌɨga, Yesu‑wɨi! Kear nomne‑o!” 48 Ajɨ jogjog rɨgap tin samany 
yiyowo da, “Muma kesa ae!” Ajɨ ton kwa ara yoikɨndenawayonj da, “Dawidɨmna 
bꞌɨga‑wɨi! Kear nomne‑o!” 49 Seg ket Yesu omanda onyitonj, ɨ ket rɨga amninonj 
da, “Tin ara yemoka!” Ɨ rɨgap ket onggɨt yɨrdɨdɨ rɨgand ara yemoko da, “Sam ae! 
Utnyite! Ton ke ara memok.” 50 Ɨngkek ket ton tina kobɨrgɨm bꞌɨskantonj, dɨde 
bꞌatiyakena yikonj Yesum pɨlwa. 51 Ɨ Yesu tin yerkitonj da, “Nangga ma man 
singi aet Kon mornɨm omnɨkam?” Seg onggɨt yɨrdɨdɨ rɨgat Tin mɨra yomnonj 
da, “Ouyaena Rɨga! Kon singi en yɨr opngendam.” 52 Ɨ Yesu tin yomnonj da, 
“Yiwate! Moina gar ke utkundate men mɨsakenj.” Seg odenja ket ɨtemb yɨrdɨdɨ 
rɨgat yɨr bꞌɨskena yikenonj dɨde ket Yesund yɨmta yundokonj nyawɨnd.

Yesu Yerusalem wa Bꞌɨgaronj 
(Mat 21:1‑11; Luk 19:28‑40; Yoan 12:12‑19)

11  1 Ɨ ton ket Yerusalem taun wuswus wa aukɨto dɨde ket opento de 
Betpage tungg dɨde Betaniya tungg wa rɨna re Olib dorɨnd ebnonda. 

Ɨ ɨngkenaemb ket Yesu Tina nɨmog bꞌauyaena rɨga etmɨkitonj 2 odede yɨt kɨma 
da, “Wɨn eka onggɨt tungg wa rɨnte re wa wɨp ke yɨbɨm! Ra wɨn onggɨt tungg 
wa bꞌɨtgarya, odenja odarya dor yɨpa dongki bꞌɨga rɨnte re kai ke wulɨm pɨlɨnd 
ɨjobɨki yɨbɨm dɨde makaya yɨpa rɨgat angis tina teskak kumbɨnd. Sɨ wɨn ket 
kai ɨtrekya dɨde iya dor kor pɨlwa. 3 Ɨ ra yɨpa rɨgat wen tarkis dor da, ‘Wɨn 
nangga pae odede yomnɨkya?’ wɨn bꞌogla wumɨr omnya dor da, ‘Yonggyam 
ɨtemb dongki bꞌɨga singi e yomɨny ingawam’. Ɨ ra wɨn yɨt opurena seg taya 
dor, ɨtemb rɨga odenja e ɨtmɨkis dor dɨkɨnd.” 4 Re ket ton nɨmog bꞌauyaena 
rɨga opendonda de onggɨt tungg wa, ton kea yodaronda yɨpa dongki bꞌɨga 
rɨna re ɨjobɨki yɨbnonj yɨpa met mora wusɨnd, ngɨrpu ton ket dongki kai 
yɨtrekonda. 5 Ɨ nɨnda onyiti rɨgap ten amno da, “Nangga pae wɨn dongki 
bꞌɨga kai yɨtrekya?” 6 Ɨ ton ket mɨra amninonda rɨja na re Yesu ten amnonj. 
Ɨngkek ket rɨgap ten etmɨkito. 7 Ɨ ton ket ɨtemb dongki bꞌɨga iyonda Yesum 
pɨlwa dɨde towaina tumɨnd kobɨrgɨm dongki kumb wa aramkinonda. Seg 
Yesu dongki kumb wa angitonj. 8 Ɨ jogjog rɨgap kea towaina tumɨnd kobɨrgɨm 
Tina menonpu nyawɨnd ondrɨka eito, ɨ dɨde kwa jogjog rɨgap wulpip epkɨto 
sopapund dɨde nyawɨnd ondrɨka eito ukoi ɨsnawa kɨma. 9 Ɨ rɨga yepiya re ti 
wɨp nata dɨde ti kak nata wuwonj, ton bꞌokta ara kɨma ger ɨtanga yiyo da,

“Osanna, sowa Yɨrkokar Okawa Rɨgam pɨlwa!
Ɨta God ma bꞌogɨl Man kɨma
yete re Yonggyamɨm nyɨ kɨma ik!

 10 Ɨta God ma bꞌogɨl mera bꞌu Dawid ma kantrim pɨlwa rɨnte re ik!
Osanna, pumbjog Godɨm pɨlwa!”

11 Ɨ re Yesu opendonj de Yerusalem taun wa, Ton ket bꞌɨgaronj de yɨnamet 
aba wa ɨ dɨde Ton kwa yɨr eyeninonj komkesa gasa. Ɨ kea daka bibɨr wɨn 
awɨr auka yikonj, Yesu ket opendonj ɨ yikonj Betaniya wa Tina Twelp (12) 
ɨtmɨkitijog rɨga kɨma.

Yesu Yɨpa Pig Wul Sake Yomnonj 
(Mat 21:18‑19)

12  Ɨ yɨpa bibɨr kak ke re Ton yiwato Betaniya tungg ke, Yesu owoupa na 
awonj. 13  Ɨ re Yesu pajapaja yɨr yongonj yɨpa pig wul rɨna re jogjog rom 
kɨma yɨbnonj, Ton yikonj onggɨt wul mop wa wulkɨp orakam. Ajɨ re Ton 
ket wul mop wa onyitonj, ton makwa pig kɨp yɨr anginonj, ajɨ rom nena 
na wekenonj. Nokɨp ɨtemb re ma pig kɨp wɨn na. 14 Sɨ Yesu ket ɨtemb pig 
wul yomnonj da, “Makwa ɨta yete yɨmta ke mor pɨlke kɨp ou dem.” Re ton 
pig wul sake yomnonj, kea Tina bꞌauyaena rɨgap Tina yɨt utkundo.

Yesu God ma Yɨnamet Kɨlkesa Yomnonj 
(Mat 21:12‑17; Luk 19:45‑48; Yoan 2:13‑22)

15 Seg re ton wuwonj de Yerusalem taun wa, Yesu ket bꞌɨgaronj 
yɨnamet aba wa. Ɨ Ton ket eaukeninonj rɨga yepiya re Godɨm sɨ gasa 

p 11:26 Nɨnda Grik peband da [Ajɨ ra wɨn maka ra rɨga wa negɨr mɨle awɨr omnɨka 
teyenaindam, sɨ wa Bꞌu God yete re yɨbɨm pumb tungg wa, Todaka makwa opima wa negɨr 
mɨle awɨr tamnɨkainy.] 

asogenento dɨde rɨga yepiya re imda eyenento yɨnamet aband. Ɨ dɨde ket 
Ton gu engendurkena eyeninonj wulkɨp sensi omnenapu kasa rɨkɨnd re 
bꞌengabenga wulkɨp wekenonj ogonam dɨde yɨnamet teks wulkɨp imdam, 
dɨde Godɨm sɨ gasa gimai osogapu kasa. 16  Ɨ Yesu ogoka eyeninonj da 
makwa ɨta yɨpa rɨgat gasa teyeniny yɨnamet aba nata. 17 Ɨ ket Yesu rɨga 
auyaeninonj dɨde amninonj da,

“Yɨna peband ɨja emb jɨ yɨnamet gatab ɨrɨki yɨbɨm da,
‘Rɨgap bꞌogla Koina met yagenae yɨr opmitenapu met ke komkesa 

bꞌengabenga yɨtam wa.’
Ajɨ wɨnpim ɨtemb yɨnamet wɨp yomnɨkya da raskol waina 

wɨmenapu met e.”
18  Sɨ yɨna mopyam sɨ rɨga dɨde Ju rɨga waina gog ouyaena rɨgap kea 
utkundo onggɨt gatab yɨt rɨna re Yesu gasa amnɨkinonj yɨnametɨnd. Ɨ re 
ton utkundo da komkesa rɨga bobo re kea Yesu ma ouyaena ke sam kɨma 
kɨd kesa aenanj, ton ket Yesund moga yuwado. Sɨ onggɨt penaemb ton 
nya oraka yiyeno Yesund ongandam. 19 Ɨ re sɨ imokonj, Yesu dɨde Tina 
bꞌauyaena rɨga kɨma yɨpand yiwato Yerusalem taun ke.

Pig Wul Uj gatab Ouyaena 
(Mat 21:20‑22)

20 Ɨ ɨspari ke re ket Yesu dɨde Tina bꞌauyaena rɨga menon yokato de 
Yerusalem taun wa, nyawɨnd ton ɨtemb pig wul yɨr yongo re komkesa 
yarɨmkak uj ai na ap ke de ngɨrpu pipkak wa. 21 Sɨ Petro re kea nonyɨnd 
awaminonj Yesu ma sake yɨt rɨna re pig wulɨm pɨlwa yopulitonj. Ɨ ton 
ket Yesund yomnonj da, “Ouyaena Rɨga‑wɨi! Yɨr de, ɨtemb pig wul rɨna 
re Man sake yomnyɨmɨt re ke yarɨmkak uj ai e yɨbɨm.” 22  Ɨ Yesu ten mɨra 
amninonj da, “Wɨn Godɨnd gar ke utkunda ke yokata! 23  Kon ɨmɨnjog 
nitinjɨn da yet ra yɨpa rɨgat opulis onggɨt dorɨm pɨlwa da ‘Molenggyam 
bꞌuromate dɨde molenggyam bꞌɨskante sɨpa wa,’ dɨde ra ton maka nony 
nɨmognɨmog taeny tina garɨnd, ajɨ ra ton gar ke utkunda oramis da 
‘Koina opuliti yɨt ɨta ɨmɨnjog tawɨk,’ sɨ ket ɨtemb tina yɨt ɨta ɨmɨnjog 
tinɨm tawɨk. 24 Odede paemb kon wen wumɨr tamninyɨn da nangga mana 
ra wɨn yɨr opmita ke bꞌarkita taramisindam ɨ ra wɨn gar ke utkunda 
oramisya da ‘Sɨn ke mɨra akasindam,’ sɨ ket opimemb gasa opima ɨmɨnjog 
taukanj wanɨm. 25 Ɨ ra wɨn yɨr opmitam tonyisindam, wɨn bꞌogla komkesa 
rɨga wa komkesa negɨr mɨle awɨr omnɨka teyenaindam rɨnsim re wɨn 
nonyɨnd owama eyenindam. Nokɨm da ɨdenat wa Bꞌu God yete re yɨbɨm 
pumb tungg wa, Todaka kwa wa negɨr mɨle awɨr tamnɨkainy.” 26  (Awɨr e) p

Yesu ma Juwai gatab Bꞌarkita 
(Mat 21:23‑27; Luk 20:1‑8)

27 Ɨ Yesu dɨde Tina bꞌauyaena rɨga bꞌusaya wuwonj Yerusalem taun 
wa. Ɨ re Yesu menon yokatonj yɨnamet aba nata, odedend ket yɨna 
mopyam sɨ rɨga, Ju rɨga waina gog ouyaena rɨga dɨde Ju rɨga waina 
elda rɨga ket tuwonj Ti pɨlwa. 28  Ɨ ton Yesund yerkito da, “Man nangga 
juwai kaim onggɨtyam gasa amnɨkinyɨt? Ɨ yet Mor onggɨtyam juwai 
mokawonj onggɨtyam gasa omnɨkam?” 29 Ɨ Yesu ket ten mɨra amninonj 
da, “Sɨ Kon yɨpa yɨt gatab e wen tarkisinyɨn. Wɨn bꞌogla mɨra notɨnya! 
Sɨ onggɨt kak kaim Kon wen wumɨr tamninyɨn nangga danda kaim Kon 
onggɨtyam gasa amnɨkinyɨn. 30 Wɨn wumɨr nomna! Rɨngma, Yoanɨmna 
baptiso Godɨm pɨlkae ikonj, o mɨnda rɨka rɨga wa pɨlkae?” 31 Ɨ ton 
towa wɨngɨrɨnd yɨt bꞌɨglenena wuwenonj da, “Ra men mɨra omnyu da, 
‘Godɨm pɨlkae,’ sɨ Ton opima netɨrkisiny dor da, ꞌSɨ wɨn nangga pena 
maka Yoanɨmna baptiso gatab gar ke utkunda ke yokatonda?’ 32  Rɨngma 
men jaba nitinjindam da, ‘Rɨga wa pɨlkaeꞌ?” Ajɨ ton rɨga bobo na moga 
uwadto. Mop nokɨp komkesa rɨgap Yoanɨnd ɨmɨnjog kae yokatenyi da ton 
re ɨmɨnjog God ma yɨpa bageyam na. 33  Sɨ ton ket Yesund mɨra yomno da, 
“Sɨn ma wumɨr im.” Ɨ Yesu daka ket ten mɨra amninonj da, “Sɨ Kodaka 
ma opima wen wumɨr tamninyɨn nangga danda kaim Kon onggɨtyam 
gasa amnɨkinyɨn.”

Negɨr Greip Sopapu Wɨko Rɨga gatab Tendam Yɨt 
(Mat 21:33‑46; Luk 20:9‑19)

12  1 Seg Yesu tendam yɨt ke ten amninonj da, “Yɨpa rɨgat greip 
nangg ɨtot eyeninonj tina gowɨnd, ɨ sopapund kotal eror yiyenonj, 

ɨ greip kɨp ungka gasa oramitam gou kip yoskonj, ɨ dɨde sopapu yɨr ɨpkam 
yɨpa pumbpumb met yorangonj. Seg re ket ton nɨnda wala rɨga kɨma 
yɨtnono aento dɨde tɨrɨr yomno da, ‘Ra kɨp wɨn okas dem, yonggyam 
opima sopapu mɨra greip kɨp takasiny dem.’ Yɨt seg ke, ton ket sopapu 
towa akainonj dɨde menon yokatonj bꞌenga kantri wa. 2  Re greip kɨp wɨn 
yokatonj, ɨtemb yonggyam ton yɨpa tina wɨko rɨga yɨtmɨkitonj opimemb 
wala rɨga wa pɨlwa sopapu ke nɨnda mɨra greip kɨp okatam. 3  Ɨ wala rɨgap 
ɨtemb tina wɨko rɨga yokato, yipowo, dɨde yɨtmɨkito mɨra omni kesa. 4 Sɨ 
yonggyam kwa nɨmogɨm tina bꞌenga wɨko rɨga yɨtmɨkitonj. Ajɨ ton wala 
rɨgap tin mop yowarato, dɨde ɨngar kɨma nenegɨr kana yomneno. 5 Ɨ ton 
kwa yɨpa bꞌenga yɨtmɨkitonj. Ajɨ kea ton wala rɨgap kwa tin yongando 
uj tama na. Ɨ kwa bꞌusaya jogjog etmɨkisinonj, ajɨ ton wala rɨgap kwa 
nɨnda epouto, dɨde nɨnda angandto uj tama na. 6  Seg ɨna yɨpaina ti bꞌɨgat 
komb awonj ɨtmɨkitam yena re ton singi yiyenenonj. Sɨ yonggyam ton 
kikitumam ɨtemb tina bꞌɨga yɨtmɨkitonj towa pɨlwa odede nony kɨma 

da, ‘Ton opima koina bꞌɨgand ɨsnai dem.’ 7 Ajɨ re onggɨt wala rɨgap towa 
yonggyamɨmna bꞌɨga yɨr yongo, ton towalenggyam apurento da, ‘Ɨtemb 
bꞌɨga re tina sopapu owabɨnta rɨga e. Sɨ bꞌogɨl e, men tin yangandu. Ɨ 
men ɨdenatemb ket owabɨnta rɨga taindam onggɨt sopapum.’ 8  Seg ton ket 
tin yokato dɨde uj tama na yongando, ngɨrpu yɨskanto greip sopapu bau 
wa. 9 Sɨ nangga e ket onggɨt greip sopapu yonggyamɨt omnɨk dem? Sɨ ton 
ɨta ik dem onggɨt wala rɨga wa pɨlwa dɨde ket ten uj tama na tanganjiny 
dem. Ɨ ton ket ɨtemb greip sopapu takainy dem bꞌenga rɨga wa pɨlwa. 
10 Ma wɨn maka odede yɨtkak agenkɨtondam yɨna peband, ɨte re da,

‘Yɨpa Motɨr met oranga rɨgap bꞌɨsayo met orangam,
ajɨ God ket yɨmta ke met wugɨnd yoramitonj onggɨt met emorkam.
Sɨ Ton ket ɨmɨnjog ɨsnawa kɨma Motɨr na awonj onggɨt met oranga 

wɨngɨrɨnd.
 11 Ɨ ɨtemb re Yonggyam Godɨm pɨlkaemb jɨ aukonj,

sɨ kwa ɨtemb re otomantijog na aukonj mera yɨrɨndꞌ?”
12  Sɨ onggɨt Ju rɨga waina wɨp iyoi rɨgap yepiya re wekenonj onggɨt 
pɨpmetɨnd, ton nya oraka eyento Yesund yɨmɨnd okatam. Mop nokɨp ton 
kea wumɨr yokato da, “Ton sɨna tendam yɨt ke nomneniny.” Ajɨ ton rɨga 
bobo map moga auto, ɨ Yesund yɨraro ɨ dɨde ket yiwato.

Kaisam pɨlwa Teks Oramkam gatab Otonkena Yɨt 
(Mat 22:15‑22; Luk 20:20‑26)

13 Sɨ ket Ju rɨga waina mopyam rɨgap Parisai rɨga dɨde Erodɨmna yɨmta 
undoka rɨga wɨngɨrɨnd nɨnda rɨga emdɨto dɨde etmɨkurto Yesum pɨlwa. 
Nokɨm da ɨdenat ton bꞌanygɨnena nya ke Tina negɨr yɨt okasi dɨde onggɨt 
Tina yɨt ke Tin negɨr omnyi. 14 Ɨ ton ket tuwonj Yesum pɨlwa dɨde ket 
Yesund yomno da, “Ouyaena rɨga! Sɨn wumɨr im da Man ɨmɨnjog rɨga et. 
Ɨ Man makwa ɨta yena moga yuwadenenyɨt. Mop nokɨp Man makwa gɨm 
kaim rɨga wa pɨlɨnd bu bꞌiyena mɨle amnɨkeneninyɨt ajɨ komkesa rɨga yɨpa 
rɨrɨrkɨp im dɨmdɨm amnɨkeneninyɨt. Ajɨ Man Godɨmna nya kaim ɨmɨnjog 
yɨtkak rɨrɨrɨnd rɨga auyaeninyɨt. Sɨ rɨngma, Roma kantri mopyam king 
Kaisam teks ogonam, ton bꞌogɨl e o ma bꞌogɨl e? Bꞌogɨl e sɨn ogonenindam 
o ma sɨn opima ogonenindam?” 15 Ajɨ Yesu kea towaina mɨle nony ke 
akatawonj da ton gɨm ke bꞌogɨl yɨt im apurenanj ajɨ towaina garɨnd re 
yɨpa nenegɨr nya ke otonkena mɨle e yɨbɨm. Sɨ Ton ket ten amninonj da, 
“Nangga pae wɨn nenegɨr nya ke Ken otonkena niyenya? Yɨpa Roma kantri 
wulkɨp denari iya dɨde Ken nouyawa!” 16 Ɨ re ton iyo yɨpa denari, Yesu ten 
arkisinonj da, “Yaina wɨp e dɨde nyɨ e ɨrɨki i jɨ onggɨt wulkɨpɨnd?” Ɨ ton ket 
mɨra yomno da, “Roma kantri mopyam king Kaisamna i.” 17 Sɨ Yesu ten 
amninonj da, “Wɨn Kaisam ogonindam nangga im re Kaisa ma ogenaya 
gasa, ajɨ Godɨm ogonindam nangga im re God ma ogenaya gasa.” Re yɨt 
seg ke ton ma sobijog na kɨd kesa aukɨto onggɨtyam yɨt gatab.

  Mak 12

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



120

Uj ke Utnyita gatab Otonkena Yɨt 
(Mat 22:23‑33; Luk 20:27‑40)

18  Ɨ Sadukai rɨga tuwonj Yesum pɨlwa yepiya re apurenento da, “Rɨga 
ma opima uj ke tutnɨkanj dem.” Ɨ ton ket Yesund yerkito da, 19 “Ouyaena 
rɨga! Mose God ma yɨna peband erɨkinonj meranɨm omnɨkam da, ‘Ra yɨpa 
rɨga uj tainy dɨde ti konggand tɨrar bꞌɨga oraki kesa, ti nany o ti yɨngganɨt 
tokas ɨtomb mik ɨ ti nanyɨm o ti yɨngganɨm nyɨ kɨma im bꞌɨga tarakiny.’ 
20 Ɨ ket seben (7) nanyɨngganwar wekenonj. Ɨ nanyam rɨgat yɨpa kongga 
wokatonj ɨ bꞌɨga oraki kesa uj awonj. 21 Sɨ ti wus ke yɨngganɨt ti nany 
ma mik wokatonj ɨ dɨde kwa toda bꞌɨga oraki kesa uj awonj. Ɨ dɨde kwa 
ti wus ke yɨngganɨt toda kwa odede na awonj. 22  Sɨ komkesa seben (7) 
nanyɨngganwar ɨtomb yɨpaina konggand okatena tiyo dɨde uj aukɨto bꞌɨga 
oraki kesa. Seg ket kikitumjog ɨtomb kongga todaka uj awonj. 23 Ɨ ra uj 
rɨga utnyita wɨn ik dem, ɨtomb kongga opimemb seben (7) nanyɨngganwar 
wɨngɨrɨnd yama ɨmɨnjog kongga tainy dem? Nokɨp komkesa seben (7) 
nanyɨngganwarpiya kemb onggɨt konggand towa konggam bꞌɨsatena tiyo.” 
24 Sɨ Yesu ket mɨra amninonj da, “Wɨn ma wumɨr im God ma yɨna peba 
dɨde God ma danda. Ma ma wɨn onggɨt paemb uj ke utnyita gatab negɨr 
nya ke wumɨr yokatenya? 25 Mop nokɨp ra rɨga uj ke tutnɨkanj dem, rɨgap 
ma opima kongga okata mɨle dɨde leo okata mɨle tamnɨkanj dem, ajɨ ɨja 
im tekeny dem rɨngmim re aneru wekeny pumb tungg wa. 26 Maka wɨn 
agenkɨtondam uj dɨde utnyita gatab yɨt rɨna re Mose erɨkinonj God ma 
yɨna peband? God ɨja naemb jɨ Mosem pɨlwa yindonj Sinai dorɨnd onggɨt 
so omni bꞌuwaepɨnd da, ‘Kon re Abraamɨmna God en, ɨ Isakɨmna God en, 
ɨ dɨde Yakobɨmna God en.’ 27 Sɨ God re ma uj rɨgaina God e ajɨ yilo rɨgaina 
God e. Sɨ wɨn kea onggɨtyam yɨt wumɨr kesand nenegɨr nya ke yokatenya.”

Yesu ma Ukoijog Bꞌingawa Yɨt 
(Mat 22:34‑40; Luk 10:25‑28)

28 Ɨ onggɨt wɨnɨnd yɨpa Ju rɨga waina gog ouyaena rɨga ikonj ɨ ket utkundenonj 
rɨja na Sadukai rɨga Yesu kɨma yɨt bꞌugwatena wuwenonj. Ɨ ton ket wumɨr yokatonj 
gar ke da, “Yesu bꞌogɨljog im mɨra amneniny.” Seg ton ket Yesund yerkitonj da, 
“Komkesa God ma bꞌingawa yɨt wɨngɨrɨnd rɨnggɨtyam e ukoijog bꞌingawa yɨt 
yɨbɨm?” 29 Yesu mɨra yomnonj da, “Ukoijog bꞌingawa yɨt ɨntemb jɨ yɨbɨm. Israel 
rɨga man utkunde! Mera Yonggyam Godta Tinta yɨpaina Yonggyam yɨbɨm. 
30 Ɨ man moina Yonggyam Godɨnd singi yiyene moina kupkakupka kɨd ke, ɨ 
moina kupkakupka wɨngawɨnga ke, ɨ moina kupkakupka nony ke, ɨ dɨde moina 
kupkakupka danda ke! 31 Ɨ nɨmogɨm bꞌingawa yɨt ɨntemb jɨ singi yiyene mor rɨgand 
mada re dɨde! Awɨr e kwa yɨpa ukoijog bꞌingawa yɨt yɨbɨm onggɨtyam nɨmog 
bꞌingawa yɨt pumb ke.” 32 Seg ton Ju rɨga waina gog ouyaena rɨgat ket Yesund mɨra 
yomnonj da, “Bꞌogɨljog e, ouyaena rɨga! Man ɨmɨnjog na mindenyɨt da, ‘Godta 

Tinta yɨpaina yɨbɨm, ɨ makwa ɨta bꞌenga, ajɨ ɨtaemb Ton Tinta yɨpaina.’ 33 Ɨ kwa 
Moina yɨt bꞌogɨljog i Godɨnd singi iyenam komkesa kɨd ke, komkesa nony ke, 
dɨde komkesa danda ke. Ɨ kwa mor rɨgand singi iyenam mada re dɨde. Osiemb 
nɨmog bꞌingawa yɨt re ukoijog bꞌingawa yɨt i ebnya. Ajɨ komkesa Godɨm pɨlwa 
oramiti Godɨm singi sɨ gasa re ma ukoijog im, opi re Godɨm singi sɨ gasa rɨnsim 
re men bꞌangga embrɨkenenindam dɨde singi gasa yogonenindam Godɨm pɨlwa 
yɨnametɨnd.” 34 Ɨ re Yesu tin yɨr yongonj bꞌobogɨl nony kɨma mɨra omnenand, Ton 
tin yomnonj da, “Man ma paja e aet God ma pumb tungg ke.” Seg ket makwa yɨpa 
rɨgat Yesund yerkitonj, nokɨp komkesa rɨga re moga na aukɨto.

Dawid ma Bꞌɨga gatab Bꞌarkita Yɨt 
(Mat 22:41‑46; Luk 20:41‑44)

35 Ɨ re Yesu ouyaena eyeninonj yɨnametɨnd da, “Nangga rɨl paim meraina 
gog ouyaena rɨgap opurena eyenanj da, ‘Keriso re Yonggyam Dawidɨmna 
Bꞌɨga e’? 36 Ajɨ re Yɨnayɨna Wɨngawɨnga Dawidɨm nony menamena 
yokawonj, sɨ Dawid Kerisom gatab yindonj tina tugɨmjog ke da,

‘Yonggyam God, kor Yonggyamɨm pɨlwa yindeny da,
“Omite Koina yɨmjog yɨm tab ke juwai kɨma pɨpmetɨnd,

ngɨrpu ra ket Kon Moina komkesa geja rɨga gou wa tamninyɨn dem
dɨde taramisinyɨn dem Moina pɨs wɨrand moina danda 

ondratenam towa kumbɨnd!” ’
37 Dawid tina tugɨm ke Kerisond yogenayonj da, ‘Kor Yonggyam’. Sɨ rɨdede 
nya kae Keriso Dawidɨmna Bꞌɨga tainy? Sɨ Ton re Dawidɨmna Bꞌɨga e ajɨ 
kwa ti Yonggyam e.” Ukoi bobo rɨgap Yesu ma bꞌogɨl nony menamena 
kɨma yɨt utkundeno re ukoi sam kɨma na.

Ju Rɨga Waina Gog Ouyaena Rɨga gatab Nonony Yɨtkak 
(Mat 23:1‑36; Luk 20:45‑47)

38 Ɨ Yesu odede ouyaena yɨt ke amninonj da, “Wɨn yɨr kɨma tekenyɨt meraina 
gog ouyaena rɨga gatab. Ton singi im aenanj bꞌogɨl pɨnpɨn kobɨrgɨm kɨma 
menamenam, ɨ ton kwa singi aenanj rɨga wa pɨlke simesime okatam maketpu 
nata. 39 Ɨ ton kwa ukoijog wɨp ke pɨpmet akatenenanj meraina yɨr opmitenapu met 
nata, ɨ dɨde kwa ton ukoijog ɨsnawa kɨma rɨgaina omitenapu kasand omitenenanj 
ukoi diyamdiyampu pɨpmet nata. 40 Ɨ ton mik kongga waina gasa endwatenenanj, 
dɨde kwa rɨga ouyawam dɨde yɨr ongongɨm pɨnpɨn kana yɨr opmitenenanj. Sɨ 
odede rɨgap opima ukoijog negɨr mɨra takatenanj dem bꞌɨsagɨka wɨnɨnd, ajɨ nɨnda 
rɨga re ma odede ukoi negɨr mɨra im takatenanj dem ton re dɨde.”

Yɨpa Mik Kongga ma Godɨm Singi Wulkɨp 
(Luk 21:1‑4)

41 Ɨ yɨpa wɨnɨnd Yesu wulkɨp oramkapu boks wɨp ke omitonj yɨnamet 
gasa ongapapu met wusɨnd, dɨde ket yɨr ɨpka eyeninonj rɨdede na 

q 12:42 Nɨmog kɨp peni re odede e ɨt re yɨpa ten (10) Toya. 

rɨgap wulkɨp aramkɨto wulkɨp boks bora wa. Sɨ jogjog gasa kɨma rɨgap 
aramkɨto re ukoi wulkɨp na. 42  Ajɨ yɨpa gasa kesa mik kongga tikonj 
dɨde ket nɨmog kɨp sobijogjog uj peni q nena na aramitonj. 43  Ɨ re Yesu 
Tina bꞌauyaena rɨga ara emokinonj ɨ ten amninonj da, “Kon ɨmɨnjog wen 
tamninyɨn. Ma yɨpa kɨma rɨgapiya wulkɨp aramkanj onggɨt boks borand, 
ajɨ onggɨt gasa kesa mik konggato ukoijog wulkɨp aramis onggɨt komkesa 
rɨga wa wɨngɨrɨnd. 44 Mop nokɨp komkesa rɨgap onggɨtyam towaina ukoi 
wulkɨp wɨngɨrɨnd sobijog kana na aramkanj. Ajɨ ɨtomb mik kongga re 
ti lesmɨta wulkɨp na aramis tina wulkɨp kesa wɨngɨrɨnd. Sɨ ɨtemb tina 
oramiti wulkɨp re tina kupka yɨrkokar naemb jɨ.”

God ma Yɨnamet gatab Bage Yɨt 
(Mat 24:1‑2; Luk 21:5‑6)

13  1 Ɨ re Yesu yɨnamet yɨraronj, yɨpa Tina bꞌauyaena rɨgat Tin 
yomnonj da, “Ouyaena rɨga‑wɨi! Yɨr angine! O, nomae ukoi motɨr 

dɨde bꞌogɨl otomanti met im opi!” 2  Ɨ Yesu mɨra yomnonj da, “Man opima 
yɨr anginyɨt opimemb ukoijog met? Sɨ makwa ɨta yɨpa motɨr ɨbɨm dem 
dɨkɨnd onggɨt goujog motɨr kumbɨnd, komkesa onggɨtyam ukoijog motɨr 
opima tosmurkanj dem.”

Onggɨt Gowukoi Kikitum Wɨn gatab Yɨt 
(Mat 24:3‑28; Luk 21:7‑24)

3  Ɨ re Yesu Olib dorɨnd omiti yɨbnonj yɨnamet gatab ke, Petro, Yakobo, 
Yoan dɨde Andrea ton Yesund wɨgawɨga yerkito da, 4 “Wumɨr nomnine! 
Rɨim onggɨtyam mɨle pɨta taukanj dem? Ɨ ra onggɨtyam komkesa gasa 
taukanj dem, nanggamog im ongwata gasa taukanj dem onggɨtyam 
komkesa mɨle rɨrɨrkɨp omna gatab?” 5 Sɨ Yesu kikitum wɨn gatab yɨt 
yotomonj da, “Wɨn bꞌobogɨl yɨr kɨma tekenyɨt! Ke rɨgap wen bꞌanygɨnena 
nya ke wɨp ramninem. 6  Ɨ jogjog rɨga opima tuweny dem Koina nyɨ kɨma, 
dɨde opima jogjog rɨga ugungatena teyenanj dem odede yɨt kɨma da, ‘Kon 
ɨtemb Keriso.’ Ɨ ton jogjog rɨga ket opima onggɨt bꞌanygɨnena nya ke wɨp 
tamnenanj dem. 7 Ɨ onggɨt wɨnɨnd ra wɨn tutkundenindam dem tɨrɨba 
geja yɨt dɨde tɨrɨba geja gatab bage yɨt, wɨn goro moga tainindam dem. 
Onggɨtyam gasa opima taukanj dem, ajɨ ɨtemb re ma kikitum wɨn e. 8  Ɨ 
bꞌengabenga yɨtam opima gejam owɨnka tuweny dem nɨnda bꞌenga yɨtam 
kɨma. Ɨ kwa daka kantri bꞌengabenga opima gejam owɨnka tuweny dem 
nɨnda bꞌenga kantri kɨma. Ɨ opima kwa jijɨg taukanj dem bꞌengabenga 
pɨpmetɨnd onggɨt gowukoyɨnd, ɨ dɨde kwa rɨga wa pɨlɨnd opima ukoijog 
sou wɨn pɨta taukanj dem. Ɨtemb re negɨr wɨn otomapu e, odede wɨp e 
rɨja e ra konggat naskajog kopa okas mɨna bꞌujena wɨngɨrɨnd.

r 13:15 Onggɨt eriyand met papkak re rɨgaina wɨmenapu na wekenonj odede ɨt re mera 
kisini o met wɨrand kasa re dɨde. 

9 “Ɨ kwa wɨn walenggyam yɨr bꞌetɨpkindam! Mop nokɨp ton opima 
wen pumbjog Sanedrin kot wa oramka teyenanj dem ɨ ton opima wen 
ipowa teyenanj meraina yɨr opmitenapu met nata. Ɨ kwa wɨn opima 
towɨnkindam dem ukoi gabmani rɨga wa wɨpɨnd dɨde king wa wɨpɨnd, 
nokɨm da ɨdenat wɨn Kor gatab yɨr ungata rɨga taukindam towanɨm. 10 Ɨ 
kwa God ma bꞌogɨl yɨrkokar bage yɨt bꞌogla naska pɨtapɨta omnena iyenyi 
dem komkesa bꞌengabenga yɨtam rɨga wa wɨngɨrɨnd. 11 Ɨ ra rɨgap wen 
imda teyenanj dem kot wa oramkam, goro wɨn naskanaska nony kubɨr 
taeninam dem nangga yɨt im wɨn tapurenindam. Ajɨ ra wɨn opurena wɨn 
okatenya, God opima wa yɨt ogona teyeniny dem opurenam. Sɨ wɨn ɨna 
yɨt tapurenindam dem. Mop nokɨp yɨt opurena rɨga re ma wɨnpim dem, 
ajɨ Yɨnayɨna Wɨngawɨngate dem. 12  Ɨ gar ke utkunda rɨga wɨngɨrɨnd opima 
towainajog nany o yɨnggan kot wa oramka teyenanj dem uj ondrɨkam ɨ 
dɨde kwa ti bꞌuɨt ti bꞌɨgand. Ɨ bꞌɨgap opima towa bꞌuwar ake towa mogwar 
geja teyenanj dem dɨde ket ten uj ondrɨka teyenanj dem. 13  Ɨ kwa komkesa 
rɨgap opima wen singi kesa tamnenanj dem Koina nyɨ map. Ajɨ yepiya ra 
mɨmkam wɨmena tuweny ngɨrpu ama re de onggɨt gowukoi kikitum wɨn 
wa, ton ɨta okasi dem dadal ngɨrpu kesa yɨrkokar.

14 “Ɨ kwa ɨta yɨpa moga kɨma negɨrjog gasa pɨta tainy dem yama re 
makwa rɨrɨr e wɨmenam yɨna pɨpmetɨnd. Sɨ ra wɨn ɨtemb negɨrjog gasa 
yɨr ongya dem onyitand yɨna pɨpmetɨnd, —Bꞌogla ogenka rɨgat nony 
rawɨk— sɨ onggɨt wɨnɨnd yepiya ra tekeny Yuda eriyand, wɨn dor wa na 
mogamoga bꞌɨtkenindam dem. 15 Ɨ yet ra ton ɨbɨm dem wɨmenam met 
papkak kumbɨnd, r ton goro kwa nanggamog gasa imdam met wɨngɨr wa 
bꞌegarɨk dem. Ton komkesa gasa nony bꞌedasin dem. Ajɨ ton wanakana 
bꞌek dem. 16  Ɨ dɨde yet ra wɨkond ɨbɨm dem sopapund, ton goro kwa 
rɨtend dem tina oramiti kobɨrgɨm okatam. Ton ɨtemb kobɨrgɨm yerar 
dem. Ajɨ ton wanakana bꞌek dem. 17 Sɨ ukoi kear kɨma! Onggɨt wɨnɨnd 
dem, ngor kɨma kongga wa dɨde papa bꞌɨga kɨma kongga wa pɨlɨnd 
opima bebɨg dem. Nokɨp ton ma rɨrɨr im wanakana bꞌɨtkenanj dem. 18  Sɨ 
wɨn yɨr topmitenindam da ɨtemb waina bꞌɨkenam wɨn goro ngɨwɨr kɨma 
gɨbɨljog wɨnɨnd rawɨk dem. 19 Mop nokɨp ra ɨtemb wɨn ik dem, ɨta ukoijog 
bebɨg kɨma bꞌɨdgotnena pɨta tainy dem. Sɨ naskand makwa yɨpa odede 
bꞌɨdgotnena pɨta awonj onggɨt gowukoyɨnd God ma gowukoi otobarki 
otomapu ke ngɨrpu yu, ɨ kwa makwa ɨta yɨmta ke tawɨk dem. 20 Rako 
Yonggyam maka onggɨtyam wɨn kut yomnonj, makwa rako yɨpa rɨgat 
yilo okas dem. Ajɨ Ton kea ɨtemb wɨn kut yomnonj Tina obagendi rɨga 
map yena re Ton abagenjinonj yɨrkokar okawam. 21 Ɨ onggɨt wɨnɨnd ra 
yɨpa rɨgat wen tamniny dem da ‘Yɨr de, ɨte ta Kerisoꞌ o ‘Yɨr de, ama ta 

Keriso,’ wɨn goro odede yɨt gar ke utkunda ke takatenindam dem. 22  Sɨ 
opima bꞌanygɨnena Keriso dɨde bꞌanygɨnena bageyam pɨta taukanj dem. 
Ɨ ton kɨd kesa kɨma danda wɨko dɨde moga kɨma danda wɨko opima 
tamnɨkanj dem rɨga bꞌanygɨnena nya ke wɨp omnenam. Ajɨ daka ton 
kwa opima towaina kupka danda ondratena teyenanj dem, nokɨm da 
ɨdenat ton bꞌanygɨnena nya ke God ma obagɨki rɨga daka wɨp tamnenanj 
bꞌanygɨnena nya wa. 23  Sɨ wɨn yɨr kɨma tekenyɨt, yu Kon kea naska kana 
wen wumɨr amneninyɨn.

Rɨgamna Bꞌɨga Ɨtendam Wɨn gatab Yɨt 
(Mat 24:29‑31; Luk 21:25‑28)

24 “Ajɨ onggɨt wɨnɨnd ra ɨtemb ukoijog bebɨg kɨma bꞌɨdgotnena seg 
tainy,

lomkongga ɨta sɨbɨb tainy dem,
dɨde kwa ɨta mobiror awɨr tainy dem.

 25 Ɨ dɨde ɨki opima ɨsoka tuweny dem wub kumb ke,
dɨde kwa danda gasa rɨnsim re pumb wa wekeny opima 

bꞌutuwongnenanj dem.
26 Onggɨt wɨnɨnd dem rɨgap ɨta Rɨgamna Bꞌɨga yɨr iyi dem moi borand 
menonɨnd ukoi danda kɨma dɨde bꞌogɨl ɨnyomarena kɨma. 27 Ɨ ket ɨtemb 
Rɨgamna Bꞌɨga ɨta ukoijog bibol ara kɨma Tina aneru tetmɨkeniny dem 
onggɨt gowukoi wa, ɨ dɨde Tina obagɨki rɨga bobo tamnɨkanj dem gowukoi 
komkesa gatab ke, gowukoi ngɨrpu ke ngɨrpu wub kumb ngɨrpu wa.

Pig Wulɨm pɨlke Wɨn Ongwatam Ouyaena Yɨt 
(Mat 24:32‑35; Luk 21:29‑33)

28  “Ɨ Pig wulɨm pɨlke yɨpa tendam yɨt ouyaena yokata. Sɨ yɨt ɨja emb 
jɨ da ra wul bɨa rɨna re rom kesa rogɨlkak wekeny gɨbɨljog wɨnɨnd, ton 
ket bodaboda taukanj nyɨ kɨma dɨde sisɨl wɨl tɨkkanj salsal rom kɨma, 
sɨ wɨn ɨta wɨn ongwasya da, ‘Kemb momta e pembpemb wɨn.’ 29 Sɨ ra 
wɨn odede gasa yɨr tangindam dem aukand rɨnsim re Kon amneninyɨn, 
wɨn nony ke ongwasya dem da Rɨgamna Bꞌɨga ke nya nate dɨde momta 
e openda mora wa. 30 Ɨ Kon ɨmɨnjog wen tamninyɨn da rɨga yepim re 
yu onggɨt gowukoyɨnd wekeny, ton yɨmta kaim uj taukanj dem, ajɨ 
naskajog onggɨtyam komkesa gasa towa liyal im taukanj dem. 31 Sɨ wub 
ake gou osiya bꞌeteomnenya dem, ajɨ Koina yɨtkak makwa ngai opima 
bꞌeteomnenanj dem.

Makwa Yete Wumɨr Kikitum Bibɨr dɨde Wɨn gatab 
(Mat 24:36‑44)

32  “Ɨ makwa ɨta yete wumɨr onggɨtyam bibɨr dɨde wɨn gatab. Pumb 
tungg anerup toda makwa wumɨr im, ɨ kwa toda Bꞌɨga ma wumɨr e, ajɨ 

s 13:33 Nɨnda Grik peband kwa da, “goro yɨt tungɨm ajɨ yɨr na topmitenindam.” 
t 14:5 Grik peband da “tri andred (300) Denari” Ɨ yɨpa Denari wulkɨp re yɨpa rɨga ma yɨpa 
bibɨr wɨko mɨra na. 

yɨpaina Bꞌuta Tinta wumɨr. 33  Sɨ wɨn yɨr kɨma tekenyɨt, goro yɨt tungɨm, s 
mop nokɨp wɨn ma wumɨr im rɨdenate wɨn ik. 34 Ɨja emb jɨ Koina yɨt 
rɨngma ra yɨpa rɨgat tina met ɨrar ɨ paja tungg wa yik, ɨ ket tina wɨko 
rɨga wa danda takainy yɨpayɨpa rɨga wa pɨlwa towaina wulpok wɨko 
omnɨkam. Ɨ ton kwa mora yɨr ɨpka rɨgand ɨta ingau da, ‘Yɨr opngendi na 
mɨtɨbnyɨt!’ 35 Sɨ onggɨt paemb yɨr opngɨki wekene, mop nokɨp wɨn ma 
wumɨr im rɨnggɨt wɨn nate met yonggyam tɨtenj, mɨnda rɨka sɨ imokand, 
mɨnda sɨdɨrɨnd, mɨnda sɨwɨny pauro arand, o mɨnda ɨspara momtand. 
36  Ra Yonggyam rɨdenat ra tɨtenj, goro wen yutungand radarin dem. 37 Sɨ 
ɨtemb jɨ Kor yɨt komkesa rɨga wa pɨlwa da, ‘Yɨr opngɨki wekene!’ ”

Ju Rɨgap Yesund Ongandam Yɨsamko 
(Mat 26:1‑5; Luk 22:1‑2; Yoan 11:45‑53)

14  1 Ɨ Ju rɨga waina Uj Ɨgwanti Nony Iyena Diyamdiyam Bibɨr dɨde 
Yist kesa Bred Wɨn gatab re yɨpa wɨn nat aukenenonda. Ɨ yɨpa 

wɨnɨnd re ket nɨmog bibɨr nena na yɨr ungawam komb awonda osiemb 
nɨmog mɨle aukam, yɨna mopyam sɨ rɨga, dɨde Ju rɨga waina gog ouyaena 
rɨgap nya arakto rɨdede rabem nya kae Yesund wɨgawɨga yɨmɨnd usunasi 
dɨde ket uj tama onganji. 2  Ɨ ton endento da, “Ma onggɨtyam diyamdiyam 
wɨn nate onganju, nokɨp ke rɨga wa wɨngɨrɨnd soro kɨma bebɨg mɨle 
rawɨk.”

Yɨpa Konggat Ngɨrangngɨrang Gaya ke Yesund Yeaukonj 
(Mat 26:6‑13; Yoan 12:1‑8)

3  Ɨ yɨpa wɨnɨnd Yesu yɨbnonj Simonɨmna metɨnd Betaniya tunggɨnd yet 
re naskand leprosi kopa kɨma yɨbnonj. Ɨ re Yesu owoupu kasand omiti 
yɨbnonj diyam awowɨnd, yɨpa kongga Ti pɨlwa tikonj yɨpa ukoi mɨra 
kɨma bꞌogɨl ngɨrangngɨrang gaya kɨma ogenaya da “nad” yɨpa otomanti 
alabasta gɨmo botolɨnd. Ɨ ɨtomb kongga ket onggɨtyam gɨmo botol kuna 
yɨsambendonj ɨ dɨde Yesum mopɨnd kupkakupka yɨgmarkonj. 4 Re nɨnda 
rɨgap tina mɨle yɨr yongo, ton ket komliu aukɨto dɨde towalenggyam yɨt 
bꞌɨsateno da, “Nangga pae ton jabakɨpɨnd onggɨtyam ngɨrangngɨrang 
gaya yesomneny? 5 Mop nokɨp rako men onggɨtyam ngɨrangngɨrang 
gaya yosogu, keakoa men rɨrɨr na ukoijog wulkɨp yokasu rɨka ama wan 
tausɨn eit andred (1,800) ɨ nɨnda tumɨnd Kina t dɨde ket agonindam nɨnda 
gasa kesa rɨga wa.” 6  Ajɨ Yesu ten amninonj da, “Wɨrara! Nangga ma 
wɨn tin bebɨgɨm ɨl wongkya? Ton kea Kornɨm bꞌogɨl mɨle yomnɨk. 7 Mop 
nokɨp gasa kesa rɨga opima wɨn kɨma wekeneny ita wɨnɨnd. Sɨ ra wɨn 

singi taindam bꞌogɨl gasa ke ten yɨm okaenam, wɨn rɨrɨr im ita wɨnɨnd 
omnɨkam. Ajɨ Kon ma ɨta ita wɨnɨnd wɨn kɨma nɨtɨbnenenyɨn. 8  Nangga 
na re ton Kor pɨlɨnd yomnɨk, ɨtemb re kupkakupka tina singi dɨde danda 
kɨma omnɨki mɨle emb jɨ. Ɨ kwa ton Koina jɨwɨnd ngɨrangngɨrang gaya 
yɨgmarɨk re Koina jɨ tulatula eungitam ongonjena mɨle e. 9 Sɨ Kon ɨmɨnjog 
wen tamninyɨn da rokate ra God ma bꞌogɨl yɨrkokar bage yɨt pɨtapɨta 
omnenenyi dem komkesa gowukoyɨnd, onggɨt konggamna omnɨki mɨle 
daka kwa ɨta usenenyi dem tinɨm nony iyenam.”

Yudas Tɨrɨr Yomnonj Yesund Tɨb Iyenam 
(Mat 26:14‑16; Luk 22:3‑6)

10 Ɨ Twelp (12) ɨtmɨkitijog rɨga wɨngɨrɨnd Yudas Iskariyot yikonj yɨna 
mopyam sɨ rɨga wa pɨlwa, nokɨm da ɨdenat ton Yesund tɨb yii towa pɨlwa. 
11 Sɨ re ton yɨna mopyam sɨ rɨgap onggɨtyam yɨt utkundo, ton ma sobijog 
sam na aukɨto dɨde ket towaina tɨrɨr omni yɨt yusekawo da, “Sɨ bꞌogɨl e. 
Sɨn wulkɨp kae tɨb mɨra motɨnau.” Onggɨt kak ke Yudas ket bꞌogɨl wɨn 
oraka yiyonj Yesund okawam towa pɨlwa.

Yonggyam kɨma Kikitum Diyamdiyam 
(Mat 26:17‑25; Luk 22:7‑14, 21‑23; Yoan 13:21‑30)

12  Ɨ Yist kesa Bred Wɨn wɨngɨrɨnd, re naskajog bibɨr awonj, ton Ju 
rɨgap mamoi epouto ongongɨm Ju rɨga waina Uj Ɨgwanti Nony Iyena 
Diyamdiyam Bibɨrɨm. Yesu ma bꞌauyaena rɨgap Tin yerkito da, “Rɨtama 
Man singi aet sɨn menon okasu dɨde amaemb de sɨn motngonjenau 
Mornɨm owowɨm meraina Uj Ɨgwanti Nony Iyena Diyamdiyam?” 13 Seg ket 
Yesu Tina nɨmog bꞌauyaena rɨga engaukonj da, “Ra wɨn ekya de Yerusalem 
taun wa, yɨpa rɨgat wen osiya wɨpwɨp tamɨny dor nyɨkak iyoyɨnd. Sɨ wɨn 
tin yɨmta undokya dor. 14 Ra ton bꞌɨtgar dor yɨpa met wa, wɨn onggɨt met 
yonggyamɨnd wumɨr omnya dor da, ‘Ouyaena Rɨgat men momɨny da, 
“Rote jɨ Koina obai rum rokate ra Kon Koina bꞌauyaena rɨga kɨma meraina 
Uj Ɨgwanti Nony Iyena Diyamdiyam omnɨken?” ’ 15 Ɨ ɨta ton wen tauyau 
dor pumb ke tula ongonjeni ukoi rum. Sɨ wɨn ɨndamaemb meranɨm diyam 
ongonjenya dor.” Seg ket Yesu ten etmɨkitonj. 16 Sɨ onggɨt nɨmog bꞌauyaena 
rɨgap yiwatonda dɨde ket opendonda Yerusalem taun wa. Ɨ gasa ɨja na 
adarinonda rɨngma na re Yesu ten amnenonj, ngɨrpu demb de ket ton Ju 
rɨga waina Uj Ɨgwanti Nony Iyena Diyamdiyam yongonjenonda. 17 Ɨ re sɨ 
yimokonj, Yesu onggɨt met wa opendonj Tina Twelp (12) ɨtmɨkitijog rɨga 
kɨma. 18  Ɨ ton ket owou ongonjeni kasa wa tuwonj, ɨ ton omnɨkto ɨ dɨde ket 
diyam auto. Onggɨt diyam awowɨnd, Yesu amninonj da, “Kon ɨmɨnjog wen 
tamninyɨn da wa wɨngɨrɨnd yɨpat yete re Kon kɨma diyam au, tontemb Ken 
tɨb nii dor.” 19 Sɨ bꞌauyaena rɨgap gar bebɨg aukɨto dɨde yɨpayɨpa yɨgekeno 
da, “Ma konten?” 20 Ɨ ket Yesu mɨra amninonj da, “Ton re wa twelp (12) 

wɨngɨrɨnd yɨpa rɨga e yete re Kon kɨma gɨlgɨl owou yɨsongg pleto wa. 21 Sɨ 
bꞌogɨl e Rɨgamna Bꞌɨga uj okas dem rɨngma re God ma yɨna peband ɨrɨki 
yɨbɨm Ti gatab. Ajɨ onggɨt rɨgam yet ra Rɨgamna Bꞌɨgand tɨb iyeny, ukoi 
kear kɨma e tinɨm, nokɨp ton ukoijog bebɨg nate tau dem. Ti keako bꞌogɨl 
na jɨ rako ton maka ukendonj ti mogɨm kom ke.”

Kikitum Diyampund Areto 
(Mat 26:26‑30; Luk 22:15‑20; 1Kor 11:23‑25)

22  Re Yesu dɨde Tina bꞌauyaena rɨga diyam auto, Yesu yɨpa sana 
nganja yokatonj ɨ Godɨnd sɨteket yɨt yomnonj, ngɨrpu ket yipkɨkonj dɨde 
agoninonj Tina bꞌauyaena rɨga wa pɨlwa. Ɨ Ton yindonj da, “Wɨn yokata! 
Ɨtemb re Koina jɨ e.” 23  Seg ket Yesu kwa yɨpa kapo yokatonj dɨde Godɨnd 
sɨteket yɨt yomnonj, ngɨrpu ket Tina bꞌauyaena rɨga wa kapo akawonj 
towanɨm onayam. Ɨ ket komkesa rɨgap yonayo onggɨt kapo ke. 24 Towa 
onayand Yesu yindonj da, “Ɨtemb kapond nyɨ re Koina outɨnti tɨrɨr 
omnijog yɨt kɨma kus e rɨnte re Kon yɨgmarken jogjog rɨga wa yɨrkokar 
okawam. 25 Kon ɨmɨnjog wen tamninyɨn da Kon makwa ɨta bꞌusaya 
onaen dem greip kɨp ke omnɨki wain, ngɨrpu onggɨt bibɨrɨnd ra Kon 
sisɨl wain onaen dem wɨn kɨma demb de God ma pumb tungg wa.” 26  Sɨ 
diyamdiyam seg ke ton ger yɨtango dɨde ket yiwato de Olib dor wa.

Petromna Yesund Oena gatab Bage Yɨt 
(Mat 26:31‑35; Luk 22:31‑34; Yoan 13:36‑38)

27 Ɨ Yesu ket Tina bꞌauyaena rɨga amninonj da, “Wɨn opima komkesa 
sap totekindam dor dɨde kak nɨtɨaya dor onggɨt mɨle map rɨnte ra tawɨk 
Kor pɨlɨnd, mop nokɨp yɨt ɨja emb jɨ ɨrɨki yɨbɨm yɨna peband da,

‘Kon ɨta onganjɨn dem mamoi yɨr ɨpka rɨga,
sɨ ket opima mamoi wetaweta bꞌɨtkenanj dem.’

28  Ajɨ onggɨt kak ke ra Kon tutnyisɨn dem uj ke, sɨ wɨn yɨmta kaim wuyɨt 
dem de Galili wa ajɨ Kon naska e neken dem.” 29 Seg Petro ket Yesund 
yomnonj da, “Nangga ma jɨ ra ton komkesa rɨgap sap totendanj dor dɨde 
kak mɨtɨayi dor, ajɨ kon kolenggyam ra makwa ɨta sap totenjɨn dor dɨde 
kak mɨtɨaen dor.” 30 Ɨ Yesu ket tin mɨra yomnonj da, “Kon ɨmɨnjog men 
motɨnyɨn da yu sɨwɨny yɨmta kena pauro nɨmogɨm ara tuweny dor, ajɨ man 
naska Ken ɨta nowapyam notiyenyɨt dor.” 31 Ajɨ Petro danda kɨma yindonj 
da, “Ra Man uj taet, koda bꞌogla uj rawɨn Man kɨma. Ajɨ kon makwa ɨta 
motiyenyɨn.” Ɨ komkesa bꞌauyaena rɨgap toda komkesa ɨja na endento.

Yesu ma Yɨr Opmita Getsemanind 
(Mat 26:36‑46; Luk 22:39‑46)

32  Ɨ re Yesu Tina bꞌauyaena rɨga kɨma menon yokato yɨpa pɨpmet wa 
nyɨ da Getsemani, Yesu ten amninonj da, “Kon yɨr e topmitenyɨn. Sɨ 

wɨn omandemb omnɨki wekene, ngɨrpu ra Kon tɨtenjɨn dor wa pɨlwa.” 
33  Ɨ Yesu tena Ton kɨma eyinonj, opi re Petro, Yakobo dɨde Yoan, ɨ ket 
sobijog bꞌɨsonkitonj paja wa. Seg Ton ket ngor wa gar moga dɨde gar 
bebɨg bꞌatomonj. 34 Seg ket Ton ten amninonj da, “Koina wɨngawɨnga ma 
sobijog gar kopa e ainy momta uj okatam. Wɨn wekene dɨkɨnd dɨde yɨr 
opngɨki wekene!” 35 Ɨ re ɨngkek ket Ton sobijog paja wa bꞌɨsonkitonj, gou 
wa sap otendonj dɨde Godɨm pɨlwa yɨr opmitenonj da, “Rada Man rɨrɨr et, 
Man onggɨtyam bebɨg wɨn Kor pɨlke yewaikite!” 36  Ɨ Ton kwa yɨr opmitonj 
da, “O Abu! Komkesa gasa re rɨrɨr im Mornɨm omnɨkam. Onggɨtyam 
Koina bꞌɨdgotnena kapo yewaikite Kor pɨlke. Ajɨ goro Koina singi ke, 
ajɨ Moina singi kena.” 37 Seg Ton ket ɨtendonj nowa bꞌauyaena rɨga wa 
pɨlwa ɨ adarinonj towa yutungand. Seg Ton ket Petrond yomnonj da, 
“Simon! Man yɨt e weget? Rɨngma, mor awɨr e danda yɨpa odede sobijog 
wɨnɨnd yɨrkokar wɨmenam? 38  Yɨr opngɨki wekene, dɨde yɨr opmitenina! 
Nokɨm da ɨdenat maka wɨn Satanamna otonkena takatenindam. Waina 
wɨngawɨnga ukoi singi im Kon kɨma yɨr opngɨki wɨmenam, ajɨ waina jɨ 
re yarɨm im dɨde danda kesa im.” 39 Onggɨt kak ke Yesu bꞌusaya yikonj 
dɨde yɨr opmitonj Godɨm pɨlwa odede rɨngmena re naskand yerkitonj. 40 Ɨ 
re Ton kwa ɨtendonj opimemb bꞌauyaena rɨga wa pɨlwa, Ton kwa bꞌusaya 
adarinonj towa yutungand. Ɨ towaina yɨrkɨp re bebɨg na yutɨtɨp wekenonj. 
Sɨ onggɨt penaemb ton makwa rɨrɨr na aukɨto Yesund mɨra omnam. 
41 Ɨngkek ket Yesu bꞌusaya nowam yɨr opmitam yikonj. Ɨ re ɨtendonj towa 
pɨlwa, Ton ten amninonj da, “Wɨn yutunga dɨde wɨram nasim dadal 
wekenyɨt. Omandemb seg aina! Wɨn ke ɨte ke ik. Yɨpa rɨga ke Rɨgamna 
Bꞌɨga tɨb yii negɨr mɨle rɨga wa yɨm kumb wa. 42  Utnɨkinam, men ket 
wowɨn Kor tɨb iyoyam rɨgam pɨlwa! Yɨr, ɨtemb ke ton ik Kor wus wa.”

Rɨgap Yesund Yɨmɨnd Yusunato 
(Mat 26:47‑56; Luk 22:47‑53; Yoan 18:3‑12)

43  Ɨ ket onggɨt wɨnɨnd re Yesu dɨdea yɨt opurenand yɨbnonj, Twelp (12) 
bꞌauyaena rɨga wɨngɨrɨnd yɨpa rɨga Yudas ikonj yɨna mopyam sɨ rɨga 
dɨde Ju rɨga waina gog ouyaena rɨga ɨ dɨde Ju rɨga waina elda rɨga wa 
pɨlke yɨpand ukoi rɨga bobo kɨma yepiya re geja giri dɨde kibam yɨmɨnd 
teito. 44 Ɨ ɨtemb tɨb iyoi rɨga, Yudas kea towa pɨlwa wumɨr yoramitonj 
da, “Ra yena ra kon ikwasɨn dor omongnena kɨma, ɨtemb jɨ rɨga. Sɨ wɨn 
Tin bꞌobogɨl emorkya, ɨ ewatɨnti yɨr ɨpka iya dor.” 45 Sɨ re ton Yudas 
yikonj Yesum pɨlwa, ɨ odenja Yesund yomnonj da, “Ouyaena Rɨga!” 
dɨde Tin yomongnenonj. 46  Ɨ odedend ket opimemb rɨga Yesum pɨlwa 
bꞌɨsonkurto ɨ ket Ti pɨlɨnd yɨm aramkɨto ɨ dɨde ket yɨmɨnd yusunato. 47 Ajɨ 
onggɨt wɨnɨnd Yesu kɨma owɨnki rɨga wɨngɨrɨnd yɨpa rɨgat tina geja giri 
yɨtrɨngatonj metkak ke, ɨ ket yɨna mopyam sɨ rɨgamna wɨko rɨga ma yɨpa 
yɨpya rom yɨpmarkitonj dɨde ket gou wa ɨsendonj. 48  Ɨ ket Yesu opimemb 

rɨga amninonj da, “Ma wɨn Kena okatam notupya geja giri dɨde kibam 
kɨma odede wɨp rɨngma ra wɨn raskol rɨga okasya? 49 Bibɨr weanjweanj 
Kon wen ouyaenand nɨbnenenyɨmɨn yɨnametɨnd, ajɨ wɨn maka Ken 
yɨmɨnd nusunasma. Ajɨ yu wɨn odede nenegɨr nya ke Ken nokasya, nokɨm 
da ɨdenat opimemb yɨna peba yɨtkak rɨrɨrkɨp taukanj.” 50 Seg ket komkesa 
bꞌauyaena rɨgap Yesund yɨraro dɨde bꞌɨkento.

51 Onggɨt wɨnɨnd yɨpa sisɨl rɨgat Yesund yɨmta yundokonj, ɨ dɨde ton 
makwa nangga na bꞌikiti yowamonj, ajɨ ɨna labalaba ke tina jɨ bꞌɨkangɨndi 
yɨbnonj. Ɨ rɨgap kea tin yokato labalaband. 52  Ajɨ ton ket tina labalaba 
otokendonj dɨde ton wɨ kesa na bꞌɨkonj.

Yesu Onyitonj Ju Rɨga waina Memba Wɨpɨnd 
(Mat 26:57‑68; Luk 22:54‑55, 63‑71; Yoan 18:13‑14, 19‑24)

53 Ɨ re rɨgap Yesund yiyo yɨna mopyam sɨ rɨgam pɨlwa, komkesa yɨna 
mopyam sɨ rɨga, Ju rɨga waina elda rɨga dɨde Ju rɨga waina gog ouyaena 
rɨga yɨpand bꞌeomkurto. 54 Ɨ Petro kea Yesund pajapaja yɨmta undoka 
yiyonj, ngɨrpu ama re yɨna mopyam sɨ rɨga ma met kara mora dunda wa. 
Ɨ ton ket nɨnda yɨnamet yɨr ɨpka rɨga kɨma yɨpand omitonj dɨde ket wul 
wusɨnd gɨbɨl bꞌɨrnand yɨbnonj. 55 Ɨ re kot yɨpangendo, yɨna mopyam sɨ 
rɨgap dɨde komkesa Ju rɨga waina Sanedrin membap Yesund ongandam 
nya oraka eyento. Ajɨ makwa adarkɨto negɨr yɨtkak Yesum gatab. 56 Mop 
nokɨp jogjog rɨgap bꞌanygɨnena yɨt ke Ti gatab yɨr ungata yɨt apurento, ajɨ 
opimemb towaina yɨr ungata yɨt re makwa yɨpa rɨrɨrkɨp aukɨto. 57 Ɨ kwa 
daka nɨndap owɨnkɨto mopyam sɨ rɨgam wɨp wa dɨde ket bꞌanygɨnena yɨt 
ke Ti gatab yɨr ungata yɨt apurento. 58  Sɨ ton odede apurento da, “Sɨn Tina 
opurena utkundonda odedemb da, ‘Ɨta Kon demb rɨgaina yɨm ke orangi 
yɨnamet iporken dem, ɨ ket nowa bibɨr wɨngɨrɨnd Kon ɨta yɨpa bꞌenga 
yɨnamet orangen dem, sɨ ɨtemb met ra ma rɨgaina yɨm ke omnɨki e dem.’ ” 
59 Nangga ma jɨ da towaina yɨt jogjog na, ajɨ onggɨtyam towaina yɨr ungata 
yɨt re makwa toda yɨpa rɨrɨrkɨp aukɨto. 60 Seg re ket yɨna mopyam sɨ rɨga 
onyitonj rɨga wa wɨpɨnd, ton ket Yesund yerkitonj da, “Nangga pae Man 
maka mɨra nomninyɨt? Ropim Mor pɨlke yɨt onggɨtyam negɨr yɨr ungata 
yɨt gatab rɨnte re nɨmog rɨgap Mor pɨlwa iya?” 61 Ajɨ Yesu re mumakesa na 
yɨbnonj dɨde rawɨr kwa Ton mɨra amninonj. Sɨ bꞌusaya kwa yɨna mopyam 
sɨ rɨgat Tin yerkitonj ket da, “Rɨngma, Man Keriso, Godɨmna Bꞌɨga et yena 
re rɨgap yewangaenenyi?” 62  Ɨ ket Yesu mɨra yomnonj da, “Kon ɨtemb rɨga.

Wɨn ɨta Rɨgamna Bꞌɨga yɨr ongya
omiti Komkesa Dandam Rɨgɨb Rɨgamna yɨmjog yɨm tab ke juwai 

kɨma pɨpmetɨnd
ɨ kwa menonɨnd moi kumbɨnd wub kumb ke.”

63  Ɨ re yɨna mopyam sɨ rɨga Yesu ma yɨt utkundonj, ton kea ket soro kɨma 
tina kobɨrgɨm yɨnyowendonj. Ɨ ket ton rɨga amninonj da, “Nangga mim 

men ket kwa yɨr ungata yɨt arakindam Ti gatab? 64 Wɨn kea Tina Godɨnd 
ɨsadrena yɨt utkunjya. Rɨdede im wɨn singi aindam Ti gatab?” Seg ket 
komkesa rɨgap towaina negɨr ma bꞌɨsagɨka omni yɨt ke yomneno Yesund 
ongandam. 65 Ɨ ket nɨnda rɨgap Yesund kea auya ɨtmanda yiyeno, ɨ Tina 
wɨp yutwangko dɨde yipowo towaina yɨmkɨk ke odede yɨt kɨma da, 
“Yepim mipoi? Wumɨr nomnine!” Ɨ yɨnamet yɨr ɨpka rɨgap toda kwa Tin 
ipowa kɨma yokato.

Petro Yesund Yoenonj 
(Mat 26:69‑75; Luk 22:56‑62; Yoan 18:15‑18, 25‑27)

66  Re Petro yɨna mopyam sɨ rɨga ma met kara wɨngɨrɨnd kot aba wa 
yɨbnonj, yɨpa yɨna mopyam sɨ rɨga ma wɨko ngɨmngai tikonj ti pɨlwa. 
67 Re ket ton Petrond yɨr ɨpka yiyenonj gɨbɨl bꞌɨrnand wul wusɨnd, ɨ ket 
kwa ton tina wɨp bꞌobogɨl yɨtapnenonj, ɨ yomnonj da, “Man yɨpa onggɨt 
Najaret tunggam, Yesu kɨma wɨmena rɨga et.” 68  Ajɨ Petro bꞌaenonj da, 
“Kon makwa wumɨr en, ɨ makwa ɨta kon nony auken man nangga yɨt im 
apureninyɨt.” Ɨ ton ket kot aba ke yikonj mora gatab wa. [Ɨ ket pauro ara 
yikenonj.] 69 Ɨ re ket onggɨt wɨko ngɨmngayɨt bꞌusaya tin yɨr yongonj, ɨ 
ton ket bꞌusaya yɨt apulisinonj rɨga wa pɨlwa yepiya re owɨnki wekenonj 
ti wusɨnd da, “Ɨtemb re rɨga yɨpa Tina yɨmta undoka rɨga e.” 70 Ɨ Petro ket 
bꞌusaya bꞌaenonj. Seg sobijog wɨn kak ke rɨga yepiya re owɨnki wekenonj 
ti wuswusɨnd Petrond yomno da, “Ɨmɨnjog e man yɨpa Tina yɨmta undoka 
rɨga et, mop nokɨp madaka yɨpa Galili rɨga et.” 71 Ajɨ Petro odede negɨr yɨt 
ke yɨt yotomonj da, “Ra kon bꞌatɨnygɨnenyɨn, kon God ma sake ɨta okasɨn 
dem,” dɨde Yesum gatab danda kɨma tɨrɨr yɨt ke bꞌaenonj da, “Kon ma 
wumɨr en emb jɨ rɨga ya gatab im re wɨn apurenindam.” 72  Seg ket odenja 
pauro nɨmogɨm ara yikenonj, sɨ Petro ket kea nony aukonj yɨtkak rɨna re 
Yesu apureninyɨm ti gatab da, “Yu sɨwɨny yɨmta kena pauro nɨmogɨm ara 
tuweny dor, ajɨ man naska Ken ɨta nowapyam notiyenyɨt dor.” Ɨ ton ket 
ukoi gar bebɨg awonj dɨde yii nena ket yindonj.

Pilatomna Bꞌɨsagɨka Omni Yɨt Yesund Ongandam 
(Mat 27:1‑2, 11‑26; Luk 23:1‑5, 13‑25; Yoan 18:28‑38)

15  1 Ɨ ɨsparki ke sɨtawarjogɨnd, odenja yɨna mopyam sɨ rɨgap, Ju rɨga 
waina elda rɨga ɨ Ju rɨga waina gog

ouyaena rɨga ɨ dɨde komkesa Ju rɨga waina Sanedrin memba kɨma yɨpand 
yɨt ɨglenena seg aukɨto dɨde ket yɨt yɨmjato. Seg re ket ton ket Yesund 
yɨjobɨko ɨ yiyo ɨ dɨde ket Pilatom yɨm kumb wa yoramito. 2  Ɨ Pilato Yesund 
yerkitonj da, “Ma Man Ju rɨga waina king et?” Ɨ Yesu mɨra yomnonj da, 
“Owɨ, kemb man mindenyɨt.” 3 Ɨ kwa yɨna mopyam sɨ rɨgap Pilatond jogjog 
negɨr yɨt ke yɨt yugwateno Yesum gatab. 4 Sɨ Pilato bꞌusaya Yesund yerkitonj 
da, “Nangga pae Man maka mɨra nomninyɨt? Man yɨr de, komkesa towaina 

negɨr yɨt rɨnsim re ton kor pɨlwa eyenanj Mor gatab bꞌɨsagɨkam?” 5 Ajɨ Yesu 
makwa ngai mɨra yomnonj, ɨ Pilato kɨd kesa dɨde nonysɨpsɨp na awonj.

6 Ita Ju rɨga Uj Ɨgwanti Nony Iyena Diyamdiyam wɨnɨnd Pilato yɨpayɨpa 
sɨbɨbmet rɨga apekeninonj Ju rɨga wa pɨlwa towaina bꞌarkita rɨrɨrɨnd. Ɨtemb 
re Pilatom get ke mɨle naemb jɨ yɨbnawonj. 7 Ɨ onggɨt wɨnɨnd, nɨnda sɨbɨbmet 
rɨga kea wekenonj yepiya re soro kɨma bebɨg mɨle yomnɨko ukoi nyɨ rɨga kɨma 
dɨde ton kea nɨnda rɨga angandto onggɨt gejand. Ɨ towa wɨngɨrɨnd yɨpa Ju rɨga 
nyɨ da Baraba, toda kea sɨbɨbmet wa yɨbnonj. 8 Ɨ rɨga bobo tuwonj Pilatom 
pɨlwa dɨde yerkito yɨpa sɨbɨbmet rɨga pɨta wa omnam onggɨtyam tina get 
ke mɨle ke. 9 Sɨ Pilato mɨra amninonj da, “Wɨn singi im kon Ju rɨga wa King 
pɨta wa openjɨn?” 10 Nangga pena Pilato odede bꞌarkita yoramitonj nokɨp ton 
nony ke wumɨr na da Ju rɨga waina membap Yesund iyi re nonyɨk bꞌɨponena 
mapae ajɨ Ju rɨga wa pɨlɨnd re kea singi ebnawonj Tin opendam. 11 Ajɨ yɨna 
mopyam sɨ rɨgapiya rɨga bobo engaento da Pilato Baraband openj ajɨ goro 
Yesund. 12 Ɨ Pilato todaka ten mɨra amninonj da, “Sɨ wɨn kea naemb Banaband 
singi yomnya, sɨ daka nangga e kon omnɨken onggɨt Rɨgam pɨlɨnd yena re 
wɨn yogenaya da Ju rɨga waina King?” 13 Seg ket ton rɨga bꞌusaya bꞌokta ara 
wuwenonj da, “Wul bꞌagbagɨnd yɨdrɨke!” 14 Ɨ Pilato towa yɨt etendainonj da, 
“Nangga pae? Nangga ukoi negɨr mɨle na yomnɨkɨm?” Ajɨ ton pumb wa bꞌokta 
kana ara yoikɨndeno da, “Wul bꞌagbagɨnd yɨdrɨke!” 15 Sɨ Pilato singi awonj Ju 
rɨga bobo nony rɨrɨr omnɨkam, ɨ ton ket Baraband towa apendawonj, ajɨ ton 
tina geja rɨga engainonj Yesund ti wɨpɨnd ɨraskam. Ɨ re ɨraska seg yomno, ton 
ket Tin towa yɨm kumb wa yoramitonj wul bꞌagbagɨnd ɨdrɨkam.

Geja Rɨgap Yesund Jɨ Malɨk Yomnɨko 
(Mat 27:27‑31; Yoan 19:2‑3)

16  Ɨ onggɨt geja rɨgap Yesund yiyo de Pilatom met wa, de onggɨt Ju rɨga 
waina gou yɨr ɨpka Roma gabmani mopyam rɨgamna wɨkopu met kara 
wɨngɨr wa, dɨde komkesa geja rɨga ara emokto yɨpand bꞌeomkitam. 17 Ɨ 
ton ket Yesund king pɨla kuskus kobɨrgɨm yikito, ɨ dɨngdɨng kai dɨra pɨla 
yogauko dɨde ket Ti mopɨnd ɨtemb dɨra yikito kingɨmna dɨra pɨla Tin jɨ 
malɨk omnɨkam. 18  Seg ton ket jɨ malɨk omnɨkam simesime yomno da, 
“Simesime! Ju rɨga wa king!” 19 Ɨ dɨde ton Yesund mopɨnd ipowa yiyeno 
buskak ke, ɨ Tin auya ɨtmanda yiyeno, ɨ dɨde kwa Ti wɨpɨnd kumsos 
bꞌamka wuwenonj jɨ malɨk omnɨkam. 20 Ɨ re ton Yesund jɨ malɨk omnɨka 
seg yomno, ton kea ɨtemb kuskus kobɨrgɨm yotokendawo dɨde ket Tinajog 
kobɨrgɨm yikoko, ngɨrpu Tin ket wɨp yiyo wul bꞌagbagɨnd ɨdrɨkam.

Yesund Wul Bꞌagbagɨnd Yɨdrɨko 
(Mat 27:32‑44; Luk 23:26‑43; Yoan 19:17‑27)

21 Re Yesund yiyo, towa nyawɨnd yɨpa Kurene tunggam rɨga nyɨ da 
Simon, Aleksandro ake Rupo towa bꞌu, tin wɨpwɨp yomno sopapu tungg 

u 15:28 Nɨnda Grik peband da [Sɨ onggɨtyam yɨtkak kea rɨrɨrkɨp aukɨto rɨnte re God 
ma yɨna pebat yindeny da, “Rɨgap Tin yogeno yɨpand gog kesa negɨr mɨleyam kɨma.”] 
v 15:34 Ton Aram yɨt kena yopulitonj, nokɨp ɨtemb re yɨpa opurena yɨt na Ju rɨga 
wɨngɨrɨnd. 

ke opantand. Ɨ ket geja rɨgap Simonɨnd danda kɨma yingawo Yesu ma 
wul bꞌagbag iyoyɨm, nokɨp Yesu ma rɨrɨr na ket awonj Tina wul bꞌagbag 
iyoyɨm de sukak wa. 22  Ɨ ket Yesund wɨp yiyo yɨpa sukak wa tungg nyɨ 
da Golgota, engendena yɨtkak da “Uj Rɨgamna Mopkak Wɨmenapu 
Tungg”. 23  Re ket ton onggɨt sukak wa opekto, geja rɨgap yokawo wain 
rɨna re mir kɨma yɨsleko. Mir re dɨmɨr okawa wulpoj e. Ajɨ Yesu bꞌɨsayonj 
onggɨtyam wain onayam. 24‑25 Re sɨtawarɨnd nain (9) kɨlok awonj, ton 
ket Tina kobɨrgɨm atogɨkto ɨ ket wul bꞌagbagɨnd Tin nil ke yɨdrɨko. Seg 
ket, ton Yesu ma kobɨrgɨm ɨtaika eyento pes bꞌarena wɨba ke. 26  Ɨ Yesu ma 
onganda mop nyɨ yɨrɨko Tina wul bꞌagbag pumb ke da,

“Ju rɨga wa king”.
27 Ɨ kwa nɨmog negɨr raskol rɨga Yesu kɨma wul bꞌagbagɨnd edrɨko, yɨpa 
Tina yɨmjog yɨm tab ke ɨ yɨpa Tina sawai yɨm tab ke. 28  (Awɨr e) u 29 Ɨ 
opandena rɨgap Yesund ugaga yiyeno mop bꞌuwongnena kɨma da, “Ɨ ɨte 
namb jɨ Man rɨga. Man re mindot da, ‘Ɨta yɨnamet iporken dem ɨ nowa 
bibɨr kɨma orangen dem.’ 30 Sɨ molenggyam Man yɨrkokar bꞌakae! Dɨde 
kwa Molenggyam gou wa ae wul bꞌagbag kumb ke.” 31 Ɨ kwa odede yɨpa 
wɨp nya ke yɨna mopyam sɨ rɨgap daka Ju rɨga waina gog ouyaena rɨga 
kɨma yɨpand Yesund jɨ malɨk omnɨka yiyeno towa wɨngɨrɨnd da, “Ton 
nɨnda rɨga yɨrkokar akainonj, ajɨ Ton ma rɨrɨr e Tilenggyam yɨrkokar 
bꞌatkau.” 32  Ɨ Yesund yomno da, “Keriso! Ju rɨga wa king! Man otade gou 
wa ae wul bꞌagbag kumb ke, nokɨm da ɨdenat sɨn yɨr motngu dɨde ket gar 
ke utkunda ke motkasu.” Ɨ dɨde osiemb nɨmog raskol yepiya re Yesu kɨma 
wul bꞌagbagɨnd ɨdrɨki ebnonda, toda kwa Yesund kea ugaga yiyenonda.

Yesu ma Uj Wul Bꞌagbagɨnd 
(Mat 27:45‑56; Luk 23:44‑49; Yoan 19:28‑30)

33  Re lomtɨk awonj, sɨbɨbɨt kupka gowukoi yɨkangɨndonj, ngɨrpu ama re 
ket tri (3) kɨlok awonj sɨmana gatabɨnd. 34 Re sɨmana gatab tri (3) kɨlok 
awonj, Yesu bꞌokta kana ara yikenonj da, “Eloi eloi lema sabaktani?” v 
—engendena yɨtkak da, ‘Kor Bꞌu, Kor Bꞌu, nangga pae Man kak nɨaet?’ 
35 Sɨ rɨga yepiya re Yesum wusɨnd owɨnki wekenonj, ton kea Yesumna yɨt 
utkundo, ɨ ton ket endento da, “Yɨr de! Onggɨt Rɨgat Eliya na ara yemok.” 
36  Ɨ yɨpa rɨga bꞌɨtkonj ɨ ket nyɨ ɨngmatena ɨngmatena matres pɨla gasa ke 
onggɨt tokɨltokɨl ɨk besen wa yɨsonggonj, ɨ dɨde soksok buskak ke yɨponj, 
ɨ yurowatonj Yesumna tugɨm wa onayam. Ɨ ket onggɨt rɨgat amninonj 
da, “Tin yɨrara! Ma be men yɨr yangu Eliyand ɨta rɨka ik dor Tin gou 

w 15:42 Ju rɨgap Praide yogenaeneno da Bꞌangonjena Bibɨr, nokɨp onggɨt bibɨr seg ke ket Ju 
rɨga waina wɨram dɨde yɨr opmitena bibɨr e tainy. Sɨ ton ma rɨrɨr na towaina wɨram dɨde 
yɨr opmitena bibɨrɨnd ujgɨm uwonyiti ɨraram. x 15:46 Onggɨtyam towaina gopmet re 
met pɨla gɨmo dor yɨu ke eski wekenonj. Sɨ ma yɨpa kɨma ujgɨm na oramka eyenento yɨpa 
gopmetɨnd. Ɨ ujgɨm eungitam re ma gou ke imanggurka kena, ajɨ jaba ujgɨm oramita nena 
dɨde yɨpa ukoi gɨmo ke mora nena utwangki. 

wa omnam.” 37 Seg Yesu ukoi kana ara yikenonj, ɨ ket uj awonj. 38  Ɨ re 
Ton uj awonj, ukoi gutomgutom kobɨrgɨm rɨna re yɨnametɨnd ewɨrɨnti 
yɨbnenenonj yɨnayɨna pɨpmet dɨde yɨna pɨpmet ganggand, ɨnyɨnyɨnd 
bꞌɨnyowendonj pumb ke ama re de gou wa. 39 Ɨ re Yesu uj awonj, yɨpa 
Roma andred (100) geja rɨga mopyam Ti wɨp ke onyiti yɨbnonj yet re 
wɨko wɨp yomnonj opimemb nowa rɨga wul bꞌagbagɨnd ɨdrɨkam. Sɨ 
re ton yɨr yongonj rɨdede wɨp na Yesu uj awonj, ton ket yindonj da, 
“Ɨtemb re rɨga ɨmɨnjog Godɨmna Bꞌɨga e.” 40‑41 Ɨ dɨde demb de kea nɨnda 
kongga daka pajapaja wekenonj Yesund yɨr ɨpkand. Sɨ onggɨt kongga 
wa wɨngɨrɨnd kea nowa kongga yepiya re Tin yɨmta undoka yiyeno dɨde 
Tin yɨm okawa yiyeno re Ton Galili eriya wa yɨbnenenonj, toda omanda 
wekenonj, opi re Magdala tunggam Mariya, sobijogyam Yakobo ake Yose 
towa mog Mariya, dɨde Salome. Ɨ kwa jogjog kongga yepiya re Ton kɨma 
yɨpand tuwonj de Yerusalem taun wa, toda kwa omanda wekenonj.

Yosep Yesu ma Ujgɨm Gop wa Yoramitonj 
(Mat 27:57‑61; Luk 23:50‑56; Yoan 19:38‑42)

42  Ɨ Yesu uj awonj re Ju rɨga waina wɨram dɨde yɨr opmitena
bibɨrɨm Bꞌangonjena Bibɨr nat. w Ɨ re ket momta sɨ yimokonj, sɨ Yesumna 
ujgɨm eungitam gangga re kea kutjog na auka yikonj. 43 Sɨ onggɨt penaemb 
Arimataya tunggam Yosep onyitonj Yesu ma ujgɨm eungitam. Ton re Ju 
rɨga waina Sanedrin memba wɨngɨrɨnd yɨpa ongwati rɨga na yɨbnonj dɨde 
kwa daka ton tilenggyam re God ma pumb tungg na yɨr yungaenenonj. 
Sɨ ton ket moga kesa awonj dɨde ket kea yikonj Pilatom pɨlwa, ngɨrpu ton 
ket tin yerkitonj Yesumna ujgɨm okatam. 44 Ajɨ re Pilato yɨt utkundonj da 
Yesu kea uj awonj, ton kɨd kesa na awonj. Sɨ ton ket onggɨt andred (100) 
geja rɨga mopyamɨnd ara yemokonj yet re wɨp yomnonj wul bꞌagbagɨnd 
ɨdrɨkam, dɨde ket tin yerkitonj da, “Ma, mɨnda kea Yesu kɨm uj ainy?” 45 Re 
ket Pilato wumɨr yokatonj onggɨt andred (100) geja rɨga mopyamɨm pɨlke 
da “Kea uj ainy,” ton ket geja rɨga engainonj da, “Yesu ma ujgɨm yokawa.” 
46 Seg ket Yosep nɨnda rɨga kɨma bɨlbɨl kobɨrgɨm emdɨto, ɨ ket ujgɨm 
wul bꞌagbag kumb ke gou wa yɨjgendo dɨde ujgɨm kobɨrgɨm ke ponpon 
yomnɨko. Re ket seg, yiyo yɨpa gopmet wa rɨna re rɨgap gɨmo yɨund yesko, 
ɨ ket yoramito onggɨt gopmet wɨngɨr wa, ɨ dɨde ket ukoi gɨmo ururkena 
yiyo gopmet mora utwangkam. x 47 Magdala tunggam Mariya dɨde Yosem 
mog Mariya kea yɨr yongonda rɨkɨnd re Yesu ma ujgɨm yoramito.

Yesu ma Utnyita 
(Mat 28:1‑8; Luk 24:1‑12; Yoan 20:1‑10)

16  1 Ɨ re Ju rɨga waina wɨram dɨde yɨr opmitena bibɨr seg awonj, 
Magdala tunggam Mariya, Yakobomna mog Mariya, dɨde Salome, 

opimemb nowa konggap ujgɨmɨnd ɨsnɨkam ngɨrangngɨrang gaya emdɨto, 
nokɨm da ɨdenat ton menon okasi de Yesu ma gopmet wa dɨde ket 
onggɨt gaya ke ɨsnɨki Tina ujgɨm. 2  Ɨ onggɨt Ju rɨga waina wɨram dɨde yɨr 
opmitena bibɨr kak ke naskajog bibɨr awonj re Sande na, ɨ onggɨt Sandend 
ton wuwonj Yesu ma gopmet wa sɨtawarjog lom ɨlitand. 3 Nyawɨnd ton 
towalenggyam bꞌarkento da, “Yepim meranɨm gopmet utwangki gɨmo 
ururkisi gopmet mora ke?” 4 Ajɨ re ton onggɨt gɨmo yɨund oski gopmet wa 
bꞌobogɨl pumb wa yɨr aukɨto, kea ton ket yɨr yongo ɨtemb ukoijog gɨmo 
rɨna re ururkiti yɨbnonj mora ke. 5 Ɨ re ket gopmet wa opekto dɨde gopmet 
wɨngɨr wa bꞌɨgarkɨto, ton ket yɨr yongo yɨpa sisɨl rɨga yet re yɨmjog yɨm tab 
ke omiti yɨbnonj pɨnpɨn bɨlbɨl kobɨrgɨm bꞌikiti. Sɨ ton ukoi moga kɨma kɨd 
kesa aukɨto. 6 Ɨ ton ket ten amninonj da, “Goro moga kɨma kɨd kesa tainam! 
Wɨn Najaret tunggam Yesu na orakam otupya yena re wul bꞌagbagɨnd 
yɨdrɨko. Ajɨ Ton ke utnyis, ɨ Ton awɨr e dɨkɨnd. Sɨ wɨn yɨr yonga Tina 
pɨpmet rɨkɨnd re Tin yoramito. 7 Ajɨ wɨn wuwe, ɨ Tina bꞌauyaena rɨga dɨde 
Petro wumɨr tamnindam dor da, ‘Ton naska e yik dem de Galili wa, ajɨ wɨn 
yɨmta kaim wuyɨt dem dɨde ket amaemb de wɨn Tin yɨr ongya dem odede 
rɨngmana re Ton wen wumɨr amninonj naskand.’ ” 8  Onggɨt kak ke ket ton 
opekto gɨmo yɨund oski gopmet bora ke dɨde bꞌɨkto, mop nokɨp ton kaktɨtɨ 
dɨde moga kɨma nonysɨpsɨp na aukɨto. Ɨ ton makwa nangga yɨt na apurento 
dɨde makwa yena wumɨr yomno nokɨp ton ukoijog moga nat wekenonj.

(Nɨnda Grik peband awɨr e onggɨtyam yɨt Mak 16:9‑20. Sɨ nɨnda 
wumɨr rɨgap endenanj da opimemb bes re ma Makɨt erɨkinonj.)

Yesu Pɨtapɨta Awonj Magdala Tunggam Mariyam pɨlwa 
(Mat 28:9‑10; Yoan 20:11‑18)

9 [Re Yesu sɨtawarjog utnyitonj Ju rɨga waina wɨram dɨde yɨr opmitena 
bibɨr kak ke naskajog bibɨr Sandend, ton naskajog pɨtapɨta awonj Magdala 
tunggam Mariyam pɨlwa ya pɨlkena re ton seben (7) negɨr wɨngawɨnga 
eaukeninonj. 10 Seg ket onggɨt konggat wikonj de Yesu ma bꞌauyaena rɨga 
wa pɨlwa yepiya re naskand Yesu kɨma yɨpand wekenonj. Ɨ re ton Yesu 
ma uj map gar bebɨg kɨma yii bꞌɨrɨnena wuwenonj, ɨtomb konggat ket 
ten wumɨr amninonj Yesu ma utnyita gatab. 11 Sɨ re ton tin wutkundo da 
Yesu ke yilo ainy dɨde ton kea Tin liyalliyalkɨp yɨr yong, ton maike ɨtomb 
konggamna yɨt ɨmɨnjogɨm yomno.

Yesu Pɨtapɨta Awonj Nɨmog Bꞌauyaena Rɨga wa pɨlwa 
(Luk 24:13‑35)

12  Onggɨt kak ke ket re Tina bꞌauyaena rɨga wa wɨngɨrɨnd nɨmog rɨga 
Yerusalem taun ke yiwatonda de yɨpa sobijog tungg wa, Yesu bꞌenga 
wɨpkak ke towa wɨpɨnd pɨtapɨta awonj towa menonɨnd. 13  Seg, onggɨt 
nɨmog bꞌauyaena rɨgap ket ɨtendonda nɨnda bꞌauyaena rɨga wa pɨlwa 
dɨde ten wumɨr amninonda da, “Sɨn kea Tin yɨr yongma.” Ajɨ ton makwa 
towaina yɨt ɨmɨnjogɨm amnɨkto.

Yesu Pɨtapɨta Awonj Ileben (11) Bꞌauyaena Rɨga wa pɨlwa 
(Mat 28:16‑20; Luk 24:36‑49; Yoan 20:19‑23; Ɨtai 1:6‑8)

14 Onggɨt kak ke, re tina ileben (11) bꞌauyaena rɨgap diyam aukɨto, 
Yesu towa wɨpɨnd pɨtapɨta awonj ɨ ket samany eyowinonj towaina gar 
ke utkunda kesa mɨle dɨde gɨmo pɨla rogɨlkak gar gatab, mop nokɨp 
ton maka ɨmɨnjogɨm amnento rɨga yepiya re Yesund wɨp yɨr yongo 
Tina utnyiti kak ke. 15 Ɨ Ton ket ten amninonj da, “Komkesa gowukoi 
wa wuwene, dɨde komkesa rɨga wa pɨlwa God ma bꞌogɨl yɨrkokar bage 
yɨt pɨtapɨta omnena iyenya. 16  Yepiya ra onggɨtyam yɨt gar ke utkunda 
ke okasi dɨde baptiso okasi, ton opima yɨrkokar okasi dem. Ajɨ yepiya 
ra maka onggɨtyam yɨt gar ke utkunda ke okasi, ton opima negɨr ma 
bꞌɨsagɨka okasi dem bꞌɨsagɨka wɨnɨnd. 17 Ɨ gar ke utkunda rɨga opima 
odede kɨd kesa kɨma danda wɨko tamnɨkanj dem, ton kwa opima negɨr 
wɨngawɨnga teaukenanj dem Koina nyɨ kɨma, ɨ bꞌengabenga sisɨl yɨt 
opima tapurenanj dem. 18  Ɨ ton opima negɨr guda kɨma gɨrem towa yɨm 
ke imda teyenanj dem, ajɨ ton makwa ɨta negɨr okatenyi dem. Ɨ ra ton 
uj kɨma negɨr guda nyɨ tanaikanj dem, ajɨ ton makwa ɨta negɨr okatenyi 
dem. Dɨde ra ton yɨm taramitenanj dem kopa rɨga wa pɨlɨnd, sɨ kopa rɨga 
opima bꞌɨsagɨka tuweny dem.”

Yesu ma Menon Pumb Tungg wa 
(Luk 24:50‑53; Ɨtai 1:9‑11)

19 Re ket Yonggyam Yesu towa pɨlwa yɨt opurena seg awonj, God Tin 
yurowatonj pumb tungg wa. Ɨ Yesu ket juwai kɨma pɨpmetɨnd omitonj 
Godɨmna yɨmjog yɨm tab ke de pumb tungg wa. 20 Onggɨt kak ke ket Tina 
bꞌauyaena rɨga wuwenonj komkesa gatab wa, dɨde pɨtapɨta yomneno 
God ma bꞌogɨl yɨrkokar bage yɨt. Ɨ re ton God ma bꞌogɨl yɨrkokar bage 
yɨt pɨtapɨta yomneno, Yonggyam daka ton kɨma yɨpand gɨlgɨl wɨko 
amnɨkinonj. Ɨ Ton ket ten danda agoninonj kɨd kesa kɨma danda wɨko 
omnɨkam nokɨm da ɨdenat rɨgap ɨmjatenyi da towaina opureni Tina bꞌogɨl 
yɨrkokar bage yɨt re ɨmɨnjog e.] 

Otomapu Yɨtkak

1  1‑2  Kor rɨga, rɨgap kea otomapu ke towa yɨr ke yɨr angto 
mɨle rɨna re rɨrɨrkɨp aukɨto mera wɨngɨrɨnd dɨde onggɨt mɨle 

gatab yɨtkak kea pɨtapɨta amnento. Sɨ ma yɨpa kɨma rɨgapiya 
towa pɨlke onggɨtyam yɨtkak akatento dɨde bꞌatonkena wuwenonj 
yɨtkak dɨmdɨm olngɨkam dɨde ɨrɨkam odede wɨp ɨt re ton akatento 
towa pɨlke. 3  Ukoi rɨga Teopilo, koda kwa kea onggɨtyam kupka 
yɨtkak bꞌauyaena nekenond otomapu ke. Sɨ kon nony aen da ɨtemb 
re kornɨm bꞌogɨljog e yɨtkak dɨmdɨm olngɨkam dɨde rɨrɨrkɨpjog 
e ɨrɨkam mornɨm. 4  Nokɨm da ɨdenat man bꞌogɨl wumɨr kɨma 
temjateninyɨt onggɨtyam ɨmɨnjog yɨtkak gatab rɨna re man 
bꞌauyaenot.

Luk ma Peba
Lukɨmna Ɨrɨki God ma 

Bꞌogɨl Yɨrkokar Bage Yɨt
Isɨpkita Yɨtkak

Onggɨtyam God ma bꞌogɨl yɨrkokar bage yɨt peba ɨrɨka rɨga re Lukte. Ɨ Luk re 
dokta rɨga na yɨbnonj dɨde yɨpa God ma obagendi kesa rɨga na. Ɨ ton onggɨtyam 
peba yɨrɨkonj re “Teopilom” pɨlwa na, ajɨ men ma wumɨr im yetemb jɨ ɨmɨnjog 
rɨga. Sɨ ton yama yɨrɨkonj re komkesa gar ke utkunda rɨga wa pɨlwa na yepiya re 
wekenonj Roma kantri wɨngɨrɨnd. Ɨ ton yɨrɨkonj re yɨtkak dɨmdɨm olngɨka kena 
Yesumna yɨrkokar wɨmena gatab rɨna re yɨr ungata rɨgap yɨr ongong eyento.

Ɨ ket Luk pɨtapɨta yomneny Yesund da Ton re yɨrkokar okawayam rɨga e Israel 
rɨga wa dɨde komkesa yɨtam rɨga wa. Ɨ Luk pɨtapɨta yomɨny da Yonggyamɨmna 
Yɨnayɨna Wɨngawɨngat Yesund ara yemokonj God ma bꞌogɨl yɨrkokar bage yɨt 
pɨtapɨta omnenam gasa kesa rɨga wa pɨlwa. Ɨ onggɨt kupka bꞌogɨl yɨrkokar bage 
yɨt peba wɨngɨrɨnd ukoijog danda kɨma yopureny re onggɨt gatab im, opi re 
yɨr opmita ɨ Yɨnayɨna Wɨngawɨnga ɨ kongga waina bꞌingaena Yesumna wɨko 
wɨngɨrɨnd, ɨ dɨde negɨr mɨle ɨraba gatab yɨt.

a 1:5 Ju rɨga wɨngɨrɨnd komkesa re twenti powa (24) sɨ rɨga bobo na wekenenonj. 
b 1:15 Wain re yɨpa ɨkjog e rɨnsim re rɨgap amnɨkenenanj greip kɨp ke. 

Baptiso Yoanɨmna Ukenda gatab Bage Yɨt
5 Onggɨt wɨnɨnd re Erod Yuda kantri king yebɨm, yɨpa yɨna sɨ rɨga 

yɨbnonj nyɨ da Jakariya, yet re Abiyamna sɨ rɨga bobo wɨngɨrɨnd yɨbnonj. a 
Ɨ ti kongga re Aronɨmna kus ke bꞌusmureni bꞌɨgam pɨlke bꞌɨga o, ɨ ti nyɨ 
wɨbnau re Elisabetɨt. 6  Sɨ osiemb molkongga re negɨr kesa dɨmdɨmjog rɨga 
na ebnonda Godɨm wɨpɨnd, dɨde ton komkesa Yonggyamɨmna bꞌingawa 
yɨt dɨde yɨmak yɨt bꞌobogɨl yɨmta undoka eyeneninonda, sɨ ton bꞌinjawa 
kesa na ebnenenonda. 7 Ajɨ towa makwa bꞌɨga ebnainy, nokɨp Elisabet re 
popam na webɨm. Ɨ ton osiemb re kea mid ake molegɨt akatonj. 8  Ɨ yɨpa 
wɨnɨnd re Jakariyamna sɨ rɨga bobo waina wɨn akatawonj sɨ omnɨkam, 
sɨ ton sɨ amnɨkinonj Yonggyamɨmna yɨnametɨnd. 9 Ɨ onggɨt wɨnɨnd ton 
towa wɨngɨrɨnd Jakariyand yobagendo re towaina rɨga obagenda get ke 
mɨle kena so omnam ngɨrangngɨrang sɨ gasa yɨnametɨnd, sɨ Jakariya 
ket bꞌɨgaronj yɨna pɨpmet wa ngɨrangngɨrang sɨ gasa so omnam. 10 Ɨ re 
ɨtemb ngɨrangngɨrang sɨ gasa embomb yiyenonj, komkesa rɨga bobo re 
yɨr opmita na yomnɨko bau ke. 11 Ngɨrpu yɨpa Yonggyamɨmna aneru 
pɨta awonj ti wɨpɨnd dɨde onyitonj ngɨrangngɨrang sɨ gasa embombpu 
kap yɨmjog yɨm tab ke. 12  Ɨ re Jakariya tin yɨr yongonj, ton ket wɨnga 
kesa na awonj dɨde mogat tin danda kesa yomnonj. 13  Sɨ onggɨt anerut 
tin yomnonj da, “Jakariya! Goro moga tawɨm! God kea moina yɨr 
opmita utkunj, sɨ mor kongga Elisabet ɨta mor yɨpa leo bꞌɨga mutkendau 
dem. Man tin nyɨ oeket dem Yoan. 14 Ɨ mor pɨlɨnd ɨta dem sam, ɨ man 
ukoijog sam e taet dem. Ɨ jogjog rɨgap kwa toda opima sam taukanj 
dem tina ukenda gatab map. 15 Mop nokɨp ton ukoijog rɨga e tainy 
dem Yonggyamɨm wɨpɨnd. Ɨ ton makwa ɨta wain b dɨde danda ɨk onaya 
teyeniny dem. Ɨ God tin get kae Yɨnayɨna Wɨngawɨnga ke yɨndangɨr 
omɨny dem ti mogɨmna komɨnd. 16  Sɨ ton jogjog Israel rɨga tengenjiny 
dem towa God Yonggyamɨm pɨlwa. 17 Ɨ ton kwa Yonggyamɨmna naska 
nya wa e yik dem Godɨmna Wɨngawɨnga kɨma dɨde danda kɨma odede 
yɨpa wɨp ɨt re Eliya re dɨde. Sɨ ton bꞌuwar waina gar tengenjiny dem 
towaina bꞌɨgawar wa pɨlwa bꞌogɨl bꞌubɨgawarɨnd wɨmenam, dɨde kwa 
tengenjiny dem utkunda kesa rɨga de negɨr kesa dɨmdɨmjog rɨgaina 
bꞌogɨl nony menamena wa. Ɨ dɨde ton tangonjeniny dem God ma obagɨki 
Israel rɨga, nokɨm da ɨdenat ton Yonggyamɨnd gar ke okatenyi dem.” 18  Sɨ 
ket Jakariya anerund yomnonj da, “Rɨdede e kon moina yɨt ɨmɨnjogɨm 
omnyɨn? Mop nokɨp kon re mid en, dɨde kor kongga toda kwa tina bꞌɨga 
ukuka wɨn re kea yɨukitonj.” 19 Ɨ anerut ket tin yɨsmonggawonj da, “Kon 
Gabriyel ten yete re kon Godɨm wɨpɨnd onyiti nɨbnenenyɨn. Sɨ Godɨt ken 

nɨtmɨkis mor pɨlwa men wumɨr omnam dɨde onggɨtyam bꞌogɨl bage yɨt 
mornɨm pɨtapɨta omnam. 20 Sɨ yɨr de, man ɨta yɨt kesa taet. Ɨ man ma rɨrɨr 
e yɨt tapureninyɨt, ngɨrpu ra onggɨtyam gasa ɨmɨnjog tainy dem, mop 
nokɨp man maka koina yɨt ɨmɨnjogɨm amneninyɨt. Ajɨ ra onggɨtyam wɨn 
okas dem, koina yɨt opima rɨrɨrkɨp taukanj dem.”

21 Ɨ onggɨt wɨnɨnd rɨgap Jakariyand kasar yomnɨko, dɨde ton kɨd kesa 
auto, mop nokɨp ton pɨnjog na yɨbnonj yɨnamet wɨngɨr wa. 22  Ajɨ re 
ton bau wa opendonj, ton ma rɨrɨr na yɨt opurenam awonj towa pɨlwa. 
Sɨ rɨgap ket wumɨr yokato da ton kea liyalliyal gasa yɨr yong yɨnamet 
wɨngɨrɨnd. Ɨ ton ɨtaikena kena ten yɨt amninonj, dɨde ton ma rɨrɨr na yɨt 
opurenam. 23  Ɨ re tina sɨ omnɨka wɨn yundwatonj, ton ket tina met wa 
yikonj. 24 Ɨ onggɨt wɨn kak ke ti kongga Elisabet kom kɨma awonj, sɨ ton 
paib (5) mobi kɨma tinta wɨbnenenonj dea ta tina met wa dɨde ton ket 
odede windenonj 25 da, “Oo, nomae kor Yonggyam! Yu ke odede bꞌogɨl 
wɨko nomnɨkau. Sɨ yu ɨtemb, kor Yonggyam yɨm nokau koina ɨngar awɨr 
omnam rɨga wa wɨngɨrɨnd.”

Yesumna Ukenda gatab Bage Yɨt
26 Ɨ re Elisabet siks (6) mobi kɨma kom yowamonj, God yɨpa aneru 

nyɨ da Gabriyel yɨtmɨkitonj yɨpa taun wa ogenaya da Najaret Galili 
eriya wɨngɨrɨnd. 27 Sɨ onggɨt anerut yikonj de yɨpa pɨl esopai kesa 
ngɨmngayɨm pɨlwa, yet re tɨrɨr yomnonj Dawidɨmna kus ke rɨga Yosep 
kɨma molkongga awowɨm. Ɨ ɨtomb pɨl esopai kesa ngɨmngayɨmna nyɨ re 
Mariyat. 28  Ɨ ket anerut tin wodaronj tina met wa, ɨ womnonj da, “Sime! 
Man Godɨmna wurar okai kongga et. Sɨ Yonggyam ɨta man kɨma.” 29 Ajɨ 
Mariya onggɨtyam yɨtkak map nony bebɨg kɨma nonysɨpsɨp na awonj, 
dɨde ton nony ke windenonj da, “Rɨdede wɨp e jɨ onggɨtyam sime yɨtkak?” 
30 Ɨ anerut ket tin womnonj da, “Mariya! Goro moga tawɨm! Mop nokɨp 
God kea Tina wurar mor mokau. 31 Sɨ man yɨr de, man ɨta kom kɨma 
taet dem, ɨ ket leo bꞌɨga e ukenjɨt dem. Ɨ man Tin nyɨ oeket dem Yesu. 
32  Ɨ Ton ɨta ukoijog rɨga tainy dem, ɨ rɨgap Tin nyɨ ogenai dem pumbjog 
Godɨmna bꞌɨga, ɨ dɨde Yonggyam God ɨta Ti okau dem Ti bꞌu Dawidɨmna 
king pɨpmet. 33 Ɨ Ton wɨp tamniny dem Yakobɨmna bꞌusmureni bꞌɨga 
ngɨrpu kesa, dɨde ɨtemb Tina pumb tungg makwa ɨta bꞌetpau dem.” 34 Ajɨ 
kwa Mariya ket anerund yɨsmonggawonj da, “Rɨdede e onggɨtyam yɨt 
ɨmɨnjogɨm tau dem, nokɨp kon get ke ma rɨga kɨma pɨl bꞌasopai e nɨbnyɨn?” 
35 Ɨ anerut ket tin wɨsmonggawonj da, “Ɨta Yɨnayɨna Wɨngawɨnga tinɨk 
dem mor kumbɨnd, dɨde pumbjog God ma dandat ɨta kukum motɨny dem. 
Sɨ onggɨt paemb onggɨt yɨnayɨna ukendi Bꞌɨgand ogenai dem da Godɨmna 
Bꞌɨga. 36 Sɨ man yɨr de, mor kus ke kongga Elisabet, ton re molegjog o, ajɨ 
ton ti ɨta leo bꞌɨga kom borand. Ɨ rɨgap wogenaeneno da ton re popam o, ajɨ 
ton ke siks (6) mobi kɨma e kom yowam. 37 Mop nokɨp Godɨm Ti ɨta danda 

komkesa gasa rɨrɨrkɨp omnɨkam.” 38  Sɨ Mariya ket windonj da, “Sɨ bꞌogɨl 
e, kon re Yonggyamɨmna wɨko ngɨmngai en. Toko moina opureni yɨtkak 
rɨrɨrkɨp raukinem kor pɨlɨnd.” Seg ket anerut tin wɨraronj.

Mariya Elisabetɨnd Wesmaronj
39 Sɨ ket onggɨt wɨnɨnd Mariya bꞌangonjenonj dɨde ket mukupmukup 

menon yokatonj de dor tungg wa, ɨ dɨde ket opendonj de yɨpa taun wa 
Yuda eriya wɨngɨrɨnd. 40 Ngɨrpu ton bꞌɨgaronj Jakariyamna met wa dɨde 
Elisabetɨnd simesime womnonj. 41 Ɨ re Elisabet utkundonj Mariyamna 
simesime yɨtkak, odenja tina kom borand bꞌɨga bꞌarurkitonj, ɨ ket God 
Yɨnayɨna Wɨngawɨnga ke Elisabetɨnd yɨndangɨr womnonj. 42  Sɨ Elisabet 
ket ukoi ara kɨma obailitonj gar sam kɨma, ɨ ket Mariyand womnonj 
da, “Man re bꞌogɨl omni kongga et komkesa kongga wa wɨngɨrɨnd. Dɨde 
moina komɨnd bꞌɨga toda kwa bꞌogɨl omni e. 43  Nangga pae onggɨtyam 
bꞌogɨljog mɨle awɨk kor pɨlɨnd, ɨte re kor Yonggyamɨmna mog tik kor 
pɨlwa ken esmaram? 44 Mop nokɨp re moina simesime nonykok bꞌɨgar 
koina yɨpya bora wa, odenja komɨnd bꞌɨga ma sobijog sam kɨma na 
bꞌarurkis. 45 Sɨ ton bꞌogɨl omni omb jɨ yeto re yɨtkak gar ke akateniny 
rɨna re Yonggyam tin wumɨr womnonj, mop nokɨp opimemb Tina yɨtkak 
opima ɨmɨnjogɨm taukanj.”

Mariyamna Esourena Ger
46  Ɨ ket Mariya windonj da,

“Koina kukɨpɨt kor Yonggyamɨnd nyɨ pumb wa yurowateneny.
 47 Ɨ koina wɨngawɨngat ɨta koina yɨrkokar okawayam Godɨm pɨlɨnd 

ukoi sam yomnɨkeneny.
 48 Mop nokɨp kon re goujog wɨko kongga en, ajɨ Godte bꞌobogɨl yɨr ɨpka 

niyeny.
Ɨ mop nokɨp kwa komkesa rɨga yepim re yu wekeny dɨde 

tekenkeneny warɨtawarɨta onggɨt gowukoyɨnd, ton opima 
ken bꞌogɨl notɨnenenyi yu ke dɨde naska nya wa.

 49 Mop nokɨp dandayam God kea ukoijog gasa nomnɨkainonj.
Ɨ Tina nyɨ re yɨnayɨna e.

 50 Ɨ God tena kear amnɨkeneniny
yepim re Tin moga kɨma yesourenenyi komkesa yunɨm dɨde 

warɨm bꞌusmureni rɨga wa wɨngɨrɨnd.
 51 God Tina yɨm ke danda wɨko amnɨkeneniny,

sɨ Ton ket bꞌasourena rɨga erenjaeneniny yepim re towaina garɨnd 
bꞌasourena nony menamena amnɨkenenanj.

 52 God ukoi wɨp iyoi rɨga gou wa amnɨkeneniny towaina pɨpmet ke,
ajɨ Ton rɨga pumb wa urowateneniny yepim re towalenggyam gou 

wa aukenenanj.

  Luk 1

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



140

 53 God owoupa rɨga ngor amnɨkeneniny bꞌogɨl gasa ke,
ajɨ jogjog gasa kɨma rɨga yɨmkak nena etmɨkeneniny.

 54‑55 God kea yɨm akaeneninonj Tina wɨko rɨga Israelɨnd,
odede na ɨt re rɨngmena re Ton tɨrɨr yɨt amninonj mera bꞌuwar.

Sɨ onggɨt penaemb Ton ngɨrpu kesa nonyɨnd awameneninonj
kear omnenam Abraamɨm pɨlwa dɨde tina komkesa bꞌusmureni 

bꞌɨgawar wa pɨlwa.”
56  Sɨ Mariya ama rɨka nowa mobi kɨma na Elisabet kɨma wɨbnonj, ɨ ket 

ton ɨtendonj ti tungg wa.

Baptiso Yoanɨmna Ukenda Yɨt
57 Ɨ Elisabetɨm ket wɨn wokatawonj bꞌɨga ukendam, ɨ ton ket leo bꞌɨga 

yukendonj. 58  Sɨ ti wuswus rɨgap dɨde tina kus rɨgap utkundo da kea 
Yonggyam tin ukoi kear womɨny. Sɨ ket ton tuwonj ti pɨlwa, dɨde yɨpand 
gɨlgɨl sam yomnɨko ton kɨma. 59 Ɨ re bꞌɨga eitɨm (8) bibɨr awonj ukendi 
kak ke, ton bꞌusaya tuwonj Jakariyamna met wa onggɨt bꞌɨgam pɨlɨnd 
God ma obagendi tɨrɨr omni mal wugɨm ɨpka mɨle omnɨkam. Ɨ ton pop 
ti nyɨ oekam yomno re ti bꞌuɨmna nyɨ, Jakariya kena. 60 Ajɨ ti mog ket 
esmonggainonj da, “Nayɨ, Yoante ti nyɨ ɨbnau.” 61 Ɨ todaka tin womno da, 
“Moina kus rɨga wa wɨngɨrɨnd makwa ɨta rɨga yete odede nyɨ ke oeki.” 
62  Ajɨ ti bꞌu re yɨpya dum dɨde yɨt kesa na yebɨm. Sɨ onggɨt penaemb ton 
ti bꞌund yerkito ɨtaikena kɨma da, “Rɨnggɨtyam nyɨ e man singi yomnyɨt 
tin nyɨ oekam?” 63  Ɨ ton ket egekisinonj yɨpa ɨrɨkapu wulpagɨm iyoyɨm, 
dɨde ket yɨrɨkonj da, “Tina nyɨ re Yoante.” Sɨ onggɨt map komkesa rɨgap 
kɨd kesa aukɨto. 64 Ɨ odenja ket tina tugɨm ake weyat bꞌogɨl awonda 
yɨt opurenam. Ɨ ton ket Godɨnd esourena yiyenonj. 65 Ɨ re komkesa ti 
wuswusam rɨgap onggɨtyam mɨle yɨr yongo, ton moga na aukɨto. Ɨ dɨde 
kea komkesa rɨgap kupka dor tunggɨnd Yuda eriya wɨngɨrɨnd yɨt bꞌataya 
yiyeno onggɨtyam mɨle gatab. 66  Sɨ komkesa utkunda rɨgap kea onggɨtyam 
mɨle gatab nonyɨk bꞌamdena wuwenonj towaina garɨnd, dɨde ton ket 
bꞌɨgekena wuwenonj da, “Ɨtemb bꞌɨga rɨdede wɨp rɨga e ɨbɨm dem warɨ?” 
Mop nokɨp ton kea yongwato da Yonggyamɨmna danda yɨm kea omanda 
ton kɨma yɨbnenenonj.

Jakariyamna Esourena Ger
67 Ɨ ket God Yoanɨmna bꞌu Jakariyand Yɨnayɨna Wɨngawɨnga ke 

yɨndangɨr yomnonj, sɨ ton bage yɨt apureninonj da,
 68 “Yesoulita Yonggyamɨnd, Israel rɨgaina Godɨnd,

mop nokɨp Ton kea Tina rɨga eskena eyeneninonj dɨde ket towaina 
negɨr mɨle erabinonj ten ɨtraram negɨr mɨlem pɨlke. 69 Ɨ Ton 
kea yɨrkokar okawam danda pɨta yomnonj meranɨm

Tina wɨko rɨga Dawidɨmna bꞌusmureni rɨga wa wɨngɨrɨnd.

 70 Odede na ɨt re rɨngmena re Ton get ke tɨrɨr omni yɨt akainonj Tina 
yɨna bageyam waina tugɨmɨnd pɨtapɨta omnenam.

 71 Onggɨtyam yɨrkokar okawa dandate men yɨrkokar okawam 
nɨtrarkeneniny meraina geja rɨga wa pɨlke

dɨde komkesa rɨgaina danda yɨm wa pɨlke yepim re singi kesa 
nomnenanj.

 72 Sɨ onggɨt penaemb God kear amnɨkeneninonj mera bꞌuwar,
ɨ onggɨt paemb kwa Ton nonyɨnd yowameneny Tina yɨna outɨnti 

tɨrɨr omnijog yɨt.
 73‑75 God kea danda kɨma Tina nyɨ kɨma yindonj onggɨtyam tɨrɨr omni yɨt 

mera bꞌu Abraam pɨlwa.
Ɨ ket mera daka nokainonj ɨtrɨngendam geja rɨgaina danda yɨm wa 

pɨlke.
Nokɨm da ɨdenat men meraina komkesa yɨrkokar wɨmena wɨngɨrɨnd 

moga kesa Ti wɨko omnɨkaindam
Ti wɨpɨnd yɨna bꞌamnena mɨlend dɨde negɨr kesa dɨmdɨmjog 

mɨlend.
 76 Kor bꞌɨga! Man ɨta pumbjog rɨgamna bageyam nyɨ okasɨt dem.

Mop nokɨp man naska e meket dem Yonggyamɨmna nya 
ongonjenam,

ɨ Ton ket mor kak kae yik dem.
 77 Mante dem Tina rɨga wumɨr tamneninyɨt dem da God opima 

towaina negɨr mɨle awɨr tamnɨkiny dem,
ɨ ɨngkaimemb ton ket yɨrkokar okatenyi dem.

 78 Onggɨt mop paemb jɨ da mera God re kɨd ke kear bꞌamnena rɨga e.
Sɨ ra wɨn okas, yɨrkokar okawa rɨga opima men netɨsmariny dem 

odede wɨp ɨt re lomkongga rɨngma ra tɨlis sɨbɨbɨnd.
 79 Nokɨm da ɨdenat Ton tunyomareniny rɨga yepim re sɨbɨbɨnd dɨde 

ujɨmna danda wɨrand wekeny,
ɨ ɨngkaimemb Ton men wang nitiyeniny dem de ngɨmbla nya wa 

meraina menon wɨngɨrɨnd.”
80 Ɨ ngɨrpu ket bꞌɨga onyitonj dɨde wɨngawɨnga ke danda awonj. Ɨ ton 

ket yɨbnenenonj dea ta wul kesa tungg wa, ngɨrpu ton ket Israel rɨga wa 
wɨpɨnd pɨtapɨta awonj.

Yesumna Ukenda Yɨt 
(Mat 1:18‑25)

2  1 Ɨ onggɨt wɨnɨnd, Roma mopyam king Kaisa nyɨ da Augusto, kea 
bꞌingawa yɨt yoramitonj Roma kantri rɨga komkesa nyɨ bꞌaramkam 

gabmani peba wa. 2  Sɨ re onggɨtyam naskajog nyɨ bꞌaramka wɨn awonj, 
Kwireniyot Roma gabmani mopyam yebɨm Siriya eriya wɨngɨrɨnd. 3 Ɨ 
komkesa rɨga ɨtendento towainajog ukendipu taun wa nyɨ bꞌaramkam. 4 Ɨ 

Yosep toda yiwatonj Najaret taun ke Galili eriya wɨngɨrɨnd de Dawidɨmna 
taun wa nyɨ yogenayo da Betleem Yuda eriya wɨngɨrɨnd, mop nokɨp ton re 
yɨpa Dawidɨmna bꞌusmureni bꞌɨga na. 5 Ɨ Yosep yikonj Betleem taun wa re 
Mariya kɨma na yana kɨma re ton tɨrɨr yomnonj molkongga awowɨm. Ajɨ 
Mariya re kom kɨma na momta Bꞌɨga ukendam. 6 Ɨ re ton dea de Betleem 
wa ebnonda, ti ket wɨn wokatawonj Bꞌɨga ukendam. 7 Sɨ ton ket ti naskajog 
leo Bꞌɨga pɨta yomnonj, ɨ Bꞌɨga kukum yomnɨkonj kobɨrgɨm ke, ngɨrpu 
yoramitonj bꞌangga ongenapu wul iyoki bora wa. Mop nokɨp komkesa obai 
met re yɨndangɨr na wekenonj, sɨ towa maike ket pɨpmet awonj wɨmenam.

Mamoi Yɨr Ɨpka Rɨga dɨde Aneru
8  Ɨ onggɨtyam taun bau ke yap nata nɨnda mamoi yɨr ɨpka rɨga 

wungawungapu pɨpmetɨnd wekenonj. Ɨ yɨpa sɨwɨnyɨnd ton towaina 
mamoi yɨrgong omnɨka eyento. 9 Ɨ onggɨt sɨwɨnyɨnd Yonggyamɨmna aneru 
pɨtapɨta awonj towa wɨpɨnd, ɨ ket Yonggyamɨmna bꞌogɨl ɨnyomarenat 
ten anyowainonj. Sɨ ton ma sobijog moga na aukɨto. 10 Ajɨ anerut ket ten 
amninonj da, “Goro moga tainam! Mop nokɨp kon ukoijog sam kɨma God 
ma bꞌogɨl yɨrkokar bage yɨt e pɨtapɨta omnyɨn wa pɨlwa rɨnte ra dem 
komkesa rɨga wa tainy. 11 Sɨ yu ke wanɨm yɨrkokar okawayam pɨta ainy 
Dawidɨmna taunɨnd. Ton re Kerisote yete re Yonggyam. 12  Ɨ ɨja emb jɨ wɨn 
ɨmɨnjogɨm ɨmjasya koina yɨt. Ra wɨn wuyɨt, wɨn ɨta odarya yɨpa bꞌɨga 
kobɨrgɨm ke kukum omnɨki dɨde oramiti bꞌangga ongenapu wul iyoki 
borand.” 13  Ɨ yɨr kesa borand pumb tungg ke ukoi geja aneru bobo yɨpand 
aukɨto onggɨtyam yɨpa aneru kɨma dɨde Godɨnd yesoureno ɨ dɨde endento 
da,
 14 “Bꞌogɨl ɨnyomarena Godɨm pɨlwa pumb tunggɨnd,

dɨde God kea ngɨmbla yoramis gowɨnd rɨga wa pɨlwa yena re God 
sam kɨma singi eyeniny!”

15 Ɨ re anerup ten erarkɨto ɨ ɨtekto de pumb tungg wa, mamoi yɨr ɨpka 
rɨgap towalenggyam towalenggyam aena wuwenonj da, “Sɨ bꞌogɨl e, mabe 
wuyɨn Betleem taun wa, ɨ yɨr ongongɨm yapu onggɨtyam auki gasa rɨna 
re Yonggyam men wumɨr nomniny.” 16  Sɨ ton ket mukupmukup wuwonj 
dɨde adarto Mariya ɨ Yosep ɨ dɨde bꞌɨga sobijog oramiti bꞌangga ongenapu 
wul iyoki borand. 17 Ɨ re ton bꞌɨga sobijog yɨr yongo, seg ket ton kea rɨga 
wumɨr amnento onggɨtyam yɨtkak gatab rɨna re aneru towa usekainonj 
onggɨt bꞌɨga gatab. 18  Ɨ re rɨgap utkundento mamoi yɨr ɨpka rɨgaina 
opureni yɨtkak, ton komkesa rɨga kea kɨd kesa aena wuwenonj towaina 
opureni yɨt gatab. 19 Ajɨ Mariya re kea komkesa onggɨtyam yɨtkak 
angapinonj ɨpɨndena kɨma tina gar wa. 20 Ɨ mamoi yɨr ɨpka rɨgap Godɨnd 
bꞌogɨl ɨnyomarena yokaeno dɨde esourena yiyeno onggɨtyam komkesa 
mɨle gatab rɨna re ton utkundento dɨde yɨr angto odede yɨpa wɨp rɨja na 
re anerut towa usekainonj. Ɨ ton ket odede esourena kɨma ɨtekto.

Yesu God ma Obagendi Tɨrɨr Omni Mal Wugɨm Ɨpka Mɨle Yokatonj
21 Ɨ re bꞌɨga eitɨm (8) bibɨr awonj ukendi kak ke, Ton kea God ma 

obagendi tɨrɨr omni mal wugɨm ɨpka mɨle yokatonj. Ɨ ket Tin nyɨ yoeko 
da Yesu, ɨtemb nyɨ ɨnta ɨt re rɨja na re aneru Mariyand wingawonj Tin nyɨ 
oekam, re ton maka Tin komɨnd yowamonj.

22  Ɨ Mariya ake Yosep towaina ɨseka mɨle omnɨkam bibɨr awonj rɨna re 
Mosemna gog yɨtɨt Ju rɨga engaeninonj bꞌɨga ukendi kak ke omnɨkam. Sɨ 
ton Yesund yiyonda Yerusalem wa Yonggyamɨm okawam. 23  Mop nokɨp 
ton singi na Yonggyamɨmna gog yɨt rɨrɨrɨnd omnɨkam ɨt re ɨrɨki yɨbɨm da, 
“God bꞌingawa yɨt yoramitonj da wɨn komkesa naskajog ukki leo bꞌɨga nyɨ 
taekindam dem da ton re Yonggyamɨm yɨna omni im.” 24 Ɨ kwa ton singi 
awonda Godɨm pɨlwa sɨ gasa okawam Yonggyamɨmna opureni gog yɨt 
rɨrɨrɨnd ɨt re da nɨmog gimai o nɨmog sisɨlyam kimɨk.

Simeonɨmna Esourena Ger
25 Ɨ onggɨt wɨnɨnd yɨpa rɨga yɨbnonj Yerusalem taunɨnd nyɨ da Simeon. 

Ton re negɨr kesa dɨmdɨmjog rɨga na dɨde Godɨnd moga kɨma ewangaya 
rɨga na. Sɨ ton yɨr yungaukenenonj re Keriso na yet ra Israel rɨga wa 
yɨrkokar takainy dem. Ɨ Yɨnayɨna Wɨngawɨnga kea ton kɨma yɨbnenenonj. 
26  Ɨ Yɨnayɨna Wɨngawɨngat ket nonony yɨt pɨtapɨta yomnenainonj da, 
“Man ma ɨta uj yɨr onget dem ngɨrpu ama ra dem man yɨr onget dem 
Yonggyamɨmna Keriso.” 27 Ɨ Yɨnayɨna Wɨngawɨngat tin ket wɨp yomnonj 
menonɨm de yɨnamet wa. Ɨ re ket ton yɨnamet aba wa opendonj, odedend 
ket molkonggap todaka towa Bꞌɨga Yesund iyonda onggɨt pɨpmet wa 
gogɨmna bꞌingawa rɨrɨrɨnd mɨle omnɨkam Ti pɨlɨnd. 28  Sɨ Simeon ket 
onggɨt Bꞌɨgand yokatonj dɨde yɨm kumbɨnd yowamonj. Ɨ ton ket Godɨnd 
bꞌogɨl yɨt kɨma yesoulitonj odede da,
 29 “Yonggyam! Kon re moina wɨko rɨga en, ɨ yu man kea koina gar 

bebɨg awɨr yomnyɨt moina tɨrɨr omni yɨt rɨrɨrɨnd,
sɨ kon ket rɨrɨr e ngɨmbland gowukoi ɨraren.

 30 Mop nokɨp kon kea koina yɨrkɨpjog ke yɨr yongen moina Yɨrkokar 
Okawa Rɨga.

 31 Man kemb onggɨtyam Yɨrkokar Okawa Rɨga yongonjenyɨt 
komkesa gowukoi rɨga wa wɨpɨnd.

 32 Ton re ɨnyomarenam ngaya e God ma obagɨki kesa rɨga wa,
ɨ Ton re bꞌogɨl ɨnyomarena e moina rɨga, Israelɨm.”

33  Sɨ ket Ti bꞌu ake Ti mog re kɨd kesa na awonda onggɨtyam Ti gatab 
opureni yɨt map. 34 Ɨ Simeon bꞌogɨl amnonj Ti bꞌu ake Ti mog, ɨ ket Ti 
mog Mariyand womnonj da, “Yɨr, God yoramitonj onggɨt Bꞌɨgand re Israel 
wɨngɨrɨnd jogjog rɨga negɨr wa sap otenda mana dɨde bꞌogɨl wa utnyita 
mana. Ɨ kwa Ton re yɨpa ongwatam mal e tainy rɨnte ra dem rɨgap Tin 

ɨsaenenyi. 35 Sɨ onggɨt paemb man ɨta okasɨt dem ukoi gar kopa odede 
rɨngma ra ukoi girit moina kukɨp bꞌɨtpaukis, mop nokɨp ɨngkaemb jogjog 
rɨgaina negɨr nony menamena pɨta taukanj dem towaina gar ke.”

Anamna Bage Yɨt
36  Ɨ onggɨt wɨnɨnd yɨpa kongga bageyam wɨbnonj re nyɨ da Ana. Ton re 

Panuwelɨmna ngɨmngai bꞌɨga na, Aser gu wɨngɨrɨnd. Ɨ ton re molegjog na. 
Sɨ re ton leo kɨma awonj, ton seben (7) kemag kɨma na yɨpand ebnonda. 
37 Onggɨt kak ke ton mik na rain ngɨrpu re ket eiti powa (84) kemag 
awonj. Ton makwa yɨnamet yɨrarenenonj, ajɨ ton ita sɨwɨny dɨde ita bibɨr 
Godɨnd yewangaenenonj owou uwabɨka kɨma dɨde yɨr opmita kɨma. 38  Ɨ 
onggɨt wɨnɨnd odedend ton ket tikonj yɨnamet wa, dɨde Godɨnd sɨteket 
yɨt yomnonj. Seg ket ton onggɨt Bꞌɨgam gatab apureninonj komkesa rɨga 
wa yepiya re yɨr ungauka yiyeno da Keriso ɨta Yerusalemɨmna negɨr mɨle 
ɨrab dem.

39 Ɨ re Yosep ake Mariya komkesa mɨle endwasinonda Yonggyamɨmna 
gog rɨrɨrɨnd, ton ket ɨtendonda towainajog Najaret taun wa Galili eriya 
wɨngɨrɨnd. 40 Ɨ ademb de ɨtemb Bꞌɨga Yesu ɨnɨka yikonj dɨde kak seo auka 
yikonj. Ɨ Ton bꞌogɨl multekɨp ke yɨndangɨr omni na yɨbnonj dɨde Godɨmna 
wurar re omanda Ton kɨma yɨbnenenonj.

Kewar Bꞌɨga Yesu Yɨnametɨnd
41 Ɨ Yesu ma bꞌu ake mog re ita kemagɨnd Yerusalem taun wa menon 

yokatenenonda Ju rɨga waina Uj Ɨgwanti Nony Iyena Diyamdiyam 
Wɨnɨnd. 42  Sɨ ton onggɨtyam diyamdiyam omnɨka mɨle rɨrɨr nat wuwonj 
Yerusalem taun wa, re Yesu twelp (12) kemag rain. 43  Ɨ re ket onggɨtyam 
diyamdiyam wɨn bꞌundwatonj, molkonggap tungg wa yiwatonda rɨga 
bobo kɨma, ajɨ kewar bꞌɨga Yesu omanda Yerusalem taunɨnd ɨtendonj. 
Ajɨ Ti bꞌu ake Ti mog re maka wumɨr awonda Tina ɨtenda gatab. 44 Sɨ 
ton towaina menon wɨngɨrɨnd ɨja na nony awonda da towa Bꞌɨga re ɨta 
yɨpand ik towa bobo wɨngɨrɨnd. Ɨ re ton yɨpa bibɨr kɨma pɨnjog menon 
yokatonda, ngɨrpu ton ket towa Bꞌɨgand oraka yiyenonda towaina kus 
rɨga wa wɨngɨrɨnd dɨde towa rɨgawar wa wɨngɨrɨnd. 45 Ajɨ re ket Tin maka 
yodaronda, ton ket nyatnyata Tin oraka yiyenonda ngɨrpu ɨtendonda 
Yerusalem taun wa. 46  Ɨ re ton oraka yiyenonda nowa bibɨr kɨma, ton 
ket Tin yodaronda yɨnamet aband omiti gog ouyaena rɨga ganggand. 
Sɨ Ton towaina opureni yɨtkak na utkundeninonj, ɨ dɨde Ton bꞌarkena 
aramiteninonj towa pɨlwa. 47 Ɨ re Ton mɨra amneninonj, komkesa rɨga 
yepiya re Tina yɨt utkundento, ton kɨd kesa na aena wuwenonj Tina 
bꞌogɨl multekɨp dɨde Tina ɨsmongga yɨt gatab. 48  Ɨ onggɨt wɨnɨnd re Ti bꞌu 
ake Ti mog Tin yɨr yongonda, ton kea wɨnga kesa awonda. Sɨ ket Ti mog 
Tin yomnonj da, “Kor bꞌɨga! Nangga pena Man sɨn odede ɨsnawa kesa 

nomnenyɨmɨt? Yɨr de, kon dɨde Mor bꞌu ma sobijog gar bebɨg kɨma na 
sɨn Men oraka miyenyɨma.” 49 Ɨ ket Yesu ten amnonj da, “Nangga ma wɨn 
Ken oraka niyenya? Wɨn ma wumɨr i da Kon bꞌogla Kor Bꞌuɨmna metɨnd 
nɨtɨbnyɨn?” 50 Ajɨ ton maka nony aukonda Tina opureni yɨtkak gatab rɨna 
re ten amnonj. 51 Ɨ ket Yesu yikonj Ti bꞌu ake Ti mog kɨma de Najaret 
taun wa. Ɨ re ton Najaret taunɨnd wekenenonj, Ton kea towaina yɨt 
akatenenainonj. Ajɨ Ti mog Mariya re kea komkesa Tina opureni yɨtkak 
angapeninonj tina garɨnd. 52  Ɨ Yesu kea Tina bꞌogɨl multekɨp ke dɨde Tina 
uski ke ɨnɨka yikonj. Ɨ Godɨm pɨlke dɨde rɨga wa pɨlke singi bꞌiyena kea 
ukoi warabag auka yikenonj.

Baptiso Yoan Pɨtapɨta Amninonj Engendam Yɨtkak 
(Mat 3:1‑12; Mak 1:1‑8; Yoan 1:19‑28)

3  1‑2  Ɨ Godɨmna bage yɨt ikonj Jakariyamna bꞌɨga Yoanɨm pɨlwa wul 
kesa tunggɨnd onggɨt wɨn nat re piptinɨm (15) kemag rau Tiberiyom 

yet re Roma mopyam king Kaisamna pɨpmetɨnd yɨbnonj, ɨ kwa re 
Pontiyo Pilato Roma gabmani mopyam yebɨm Yuda eriya wɨngɨrɨnd, 
ɨ kwa re Erod king pɨpmetɨnd yebɨm Galili eriya wɨngɨrɨnd, ɨ kwa re 
Erodɨmna yɨpa mog ke nany Pilip king pɨpmetɨnd yebɨm Ituraya eriya 
dɨde Trokoniti eriya wɨngɨrɨnd, ɨ kwa re Lisaniyo king pɨpmetɨnd yebɨm 
Abilene eriya wɨngɨrɨnd, ɨ kwa re Ana dɨde Kayapa yɨna mopyam sɨ rɨga 
pɨpmetɨnd rebna. 3  Ɨ Yoan ket yikenonj komkesa Yordan kɨlɨm wuswus 
tungg nata, ɨ ton pɨtapɨta omnena yiyenonj re engenda baptiso na negɨr 
mɨle ewaikitam gar ke. 4 Ɨja naemb jɨ ton onggɨtyam yɨtkak rɨrɨrkɨp 
omnam pɨtapɨta yomnenonj rɨnsim re bageyam Isayamna peband ɨrɨki 
wekeny odede da,

“Ɨta ukoi ara bꞌemoka pɨta tainy dem wul kesa tunggɨnd da,
wɨn Yonggyamɨm nya ɨspɨkaindam,
ɨ Tina menonpu nya dɨmdɨm omnɨkaindam.

 5 Sɨ komkesa kipkip pɨpmet bꞌogla imanggurki waken,
ɨ komkesa dor dɨde sukak pɨpmet ɨrɨnjɨp kesa iporki waken.

Ɨ kaokao nya dɨmdɨm auki waken,
dɨde komkesa negɨr bꞌuwombenapu gasa ewaikuri waken nya ke.

 6 Ɨ ɨta ket komkesa rɨgap yɨr ongi dem Godɨmna yɨrkokar okawa mɨle.”
7 Ɨ Yoan rɨga bobo yɨt amninonj yepiya re wuwenonj ti pɨlwa baptiso 

okatam da, “Wɨn, negɨr guda kɨma gɨrem waina bꞌɨgawar! Yet wen wumɨr 
amninonj da wɨn bꞌogla bꞌɨtkenindam Godɨmna ukoi soro kɨma bꞌɨsagɨkam 
pɨlke rɨnte ra ik dem? 8 Sɨ onggɨt paemb ra wɨn singi engenda baptiso 
okatam, sɨ wɨn bꞌobogɨl garjog ke ɨmɨnjog engenjinam waina negɨr mɨlem 
pɨlke de Godɨm pɨlwa, dɨde ket onggɨt engendi mɨle rɨrɨrɨnd kɨp kɨma 
mɨlend wɨmena tuwenyɨt. Ɨ wɨn goro odede nonyɨk bꞌatɨmdeninam da, 
‘Sɨn re Abraamɨmna bꞌɨga im.’ Mop nokɨp kon kea wen amninyɨn da God 

c 3:19 Ɨtemb king Erod ti nyɨ re Erod Antipat yet re king pɨpmetɨnd yebɨm Galili eriya 
wɨngɨrɨnd. 

rɨrɨr e onggɨt gɨmo wa pɨlke Abraamɨmna bꞌɨga tawɨnkiny. 9 Sɨ yapa re kea 
wul mop wus nate yɨbɨm ɨgogɨm. Sɨ yonggyam ɨta onggɨt yapa ke komkesa 
wul ɨgka teyeniny rɨnsim re maka bꞌogɨl kɨp ejagɨkanj, dɨde ton ket wul 
wa teskokiny so omnɨkam.” 10 Sɨ rɨga bobop tin yerkito da, “Nangga e ket 
omnɨku?” 11 Sɨ Yoan ten mɨra amninonj da, “Ya mana ra nɨmog kobɨrgɨm 
ɨbnau, ton bꞌogla weweyam yakau tinɨm yet ra kobɨrgɨm kesa ɨbɨm. Ɨ ya 
mana ra owou ɨbnau, toda ɨja na yɨpa wɨp mɨle yamnɨk.” 12  Ɨ teks imdayam 
rɨga todaka tuwonj Yoanɨm pɨlwa baptiso okatam, ɨ ton ket tin yɨgekito 
da, “Ouyaena rɨga! Nangga e sɨn omnɨku?” 13 Sɨ ton ten amninonj da, 
“Wɨn bꞌogla bꞌingawa rɨrɨrɨnd teks imda teyenindam, ajɨ goro kwa onggɨt 
tumɨnd wewe imda teyeninam!” 14 Ɨ nɨnda geja rɨgap todaka tin yɨgekito 
da, “Nangga e sɨdaka omnɨku?” Sɨ ton ket ten mɨra amninonj da, “Goro 
wɨn ɨsanikesa waina danda ke rɨgaina wulkɨp imda teyeninam. Ɨ goro rɨga 
bꞌɨsagɨkand oramitena teyeninam bꞌanygɨnena nya ke. Ajɨ wɨn bꞌogla nony 
sam taukindam waina mɨra wulkɨp gatabɨm.”

15 Sɨ komkesa rɨga yepiya re Kerisond yɨr yungaeneno, ton towaina garɨnd 
Yoanɨm gatab ɨkalnena yiyeno da, “Rɨka ton amaya Kerisote?” 16 Sɨ Yoan 
komkesa rɨga mɨra amninonj da, “Kon nyɨ kaim wen baptiso amnɨkinyɨn, ajɨ 
ukoijog danda rɨga ɨta ik dem yaina danda e re Ti pumbjog wa e ajɨ koina re 
goujog wa e. Sɨ kon ma rɨrɨrkɨpjog rɨga en Tina yongɨnkak kai ɨtreka wɨko 
omnɨkam rɨna ra goujog wɨko rɨgat mɨle omnɨk. Ɨ Ton wen baptiso omnɨka 
teyeniny ra Yɨnayɨna Wɨngawɨnga kae dɨde wul dɨmɨl kae. 17 Ɨ Ton ɨta Ti 
yɨmɨnd owoukɨp iukapu sabol yowam, sɨ Ton ɨta Tina owou erngokapu 
pɨpmetɨnd komkesa uwakurki owoukɨp sabol ke ouroka teyeniny dɨde ket 
pumb wa bꞌɨtɨskeniny rɨbɨm uturenam. Nokɨm da ɨdenat Ton bꞌogɨlyam 
owoukɨp tekalneniny mogjɨ kesa kɨp dɨde au wa pɨlke. Ɨ ra Ton onggɨtyam 
wɨko seg omɨny, Ton ɨta ket bꞌogɨlyam owoukɨp taramkiny owoukɨp ongapapu 
met bꞌɨga wa, ajɨ Ton ket mogjɨ kesa kɨp dɨde au so tamnɨkiny osouka kesa wul 
ke.” 18 Sɨ Yoan God ma bꞌogɨl yɨrkokar bage yɨt rɨga wa pɨtapɨta amnenainonj 
re jogjog bꞌengabenga bꞌugowa yɨt kɨma na. 19 Ajɨ Yoan samany yɨt kɨma 
pɨtapɨta yomnenainonj king Erodɨmna c negɨr mɨle rɨna re ton amnɨkinonj ti 
yɨngganɨmna kongga Erodiya kɨma dɨde komkesa tina negɨr mɨle gatab. 20 Ɨ re 
Erod Yoanɨnd sɨbɨbmet wa yoramitonj, sɨ ton ɨngkenaemb kwa tina negɨr mɨle 
bꞌusaya yangitonj komkesa tina negɨr mɨle tumɨnd.

Yesu Baptiso Yokatonj 
(Mat 3:13‑17; Mak 1:9‑11)

21 Ɨ re komkesa rɨgap baptiso yokateno Yoanɨm pɨlke, Yesu toda kea 
baptiso yokatonj, dɨde yɨr opmitonj. Ɨ onggɨt wɨnɨnd wub ɨpangendonj, 

22  dɨde Yɨnayɨna Wɨngawɨnga eouka ikonj Ti pɨlwa ɨja na ɨt re gimai re 
dɨde. Ɨ ket ara ikonj wub kumb ke da, “Man re Koina Bꞌɨga et yena re Kon 
singi miyenyɨn. Ɨ Kon ukoi sam en Mornɨm.”

Yesu ma Bꞌusmureni Nya 
(Mat 1:1‑17)

 23 Ɨ Yesu Ti wɨko yotomonj re Ti teti (30) kemag nat. Ɨ rɨgap ɨja na 
wumɨr yokateneno da,

Ton re Yosepɨmna bꞌɨga e, ɨ Yosep re Elimna bꞌɨga e, 24 ɨ Eli re 
Matatɨmna bꞌɨga e,

ɨ Matat re Lebimna bꞌɨga e, ɨ Lebi re Melkimna bꞌɨga e, ɨ Melki re 
Yanaimna bꞌɨga e,

ɨ Yanai re Yosepɨmna bꞌɨga e, 25 ɨ Yosep re Mattatiyamna bꞌɨga e, ɨ 
Mattatiya re Amosɨmna bꞌɨga e,

ɨ Amos re Naumɨmna bꞌɨga e, ɨ Naum re Eslimna bꞌɨga e, ɨ Esli re 
Nagaimna bꞌɨga e,

 26 ɨ Nagai re Maatɨmna bꞌɨga e, ɨ Maat re Mattatiyamna bꞌɨga e, ɨ 
Mattatiya re Semeinɨmna bꞌɨga e,

ɨ Semein re Yosekɨmna bꞌɨga e, ɨ Yosek re Yodamna bꞌɨga e, 27 ɨ Yoda 
re Yoananɨmna bꞌɨga e,

ɨ Yoanan re Resamna bꞌɨga e, ɨ Resa re Jerubabelɨmna bꞌɨga e, ɨ 
Jerubabel re Salatiyelɨmna bꞌɨga e,

ɨ Salatiyel re Nerimna bꞌɨga e, 28  ɨ Neri re Melkimna bꞌɨga e, ɨ Melki 
re Adimna bꞌɨga e,

ɨ Adi re Kosamɨmna bꞌɨga e, ɨ Kosam re Elmadamɨmna bꞌɨga e, ɨ 
Elmadam re Erɨmna bꞌɨga e,

 29 ɨ Er re Yosuwamna bꞌɨga e, ɨ Yosuwa re Eliyejerɨmna bꞌɨga e, ɨ 
Eliyejer re Yorimɨmna bꞌɨga e,

ɨ Yorim re Matatɨmna bꞌɨga e, ɨ Matat re Lebimna bꞌɨga e, 30 ɨ Lebi re 
Simeonɨmna bꞌɨga e,

ɨ Simeon re Yudamna bꞌɨga e, ɨ Yuda re Yosepɨmna bꞌɨga e, ɨ Yosep re 
Yonamɨmna bꞌɨga e,

ɨ Yonam re Eliyakimɨmna bꞌɨga e, 31 ɨ Eliyakim re Meleamna bꞌɨga e, 
ɨ Melea re Menamna bꞌɨga e,

ɨ Mena re Matatamna bꞌɨga e, ɨ Matata re Natanɨmna bꞌɨga e, ɨ Natan 
re Dawidɨmna bꞌɨga e,

 32 ɨ Dawid re Yesaimna bꞌɨga e, ɨ Yesai re Obedɨmna bꞌɨga e, ɨ Obed re 
Boasɨmna bꞌɨga e,

ɨ Boas re Salmonɨmna bꞌɨga e, ɨ Salmon re Naasonɨmna bꞌɨga e, 33  ɨ 
Naason re Aminadabɨmna bꞌɨga e,

ɨ Aminadab re Adminɨmna bꞌɨga e, ɨ Admin re Arnimna bꞌɨga e, ɨ 
Arni re Esromɨmna bꞌɨga e,

ɨ Esrom re Peresɨmna bꞌɨga e, ɨ Peres re Yudamna bꞌɨga e, 34 ɨ Yuda re 
Yakobɨmna bꞌɨga e,

ɨ Yakob re Isakɨmna bꞌɨga e, ɨ Isak re Abraamɨmna bꞌɨga e, ɨ Abraam 
re Teramna bꞌɨga e,

ɨ Tera re Naorɨmna bꞌɨga e, 35 ɨ Naor re Serukɨmna bꞌɨga e, ɨ Seruk re 
Rɨumna bꞌɨga e,

ɨ Rɨu re Pelegɨmna bꞌɨga e, ɨ Peleg re Eberɨmna bꞌɨga e, ɨ Eber re 
Selamna bꞌɨga e,

 36 ɨ Sela re Kainanɨmna bꞌɨga e, ɨ Kainan re Arpaksadɨmna bꞌɨga e, ɨ 
Arpaksad re Semɨmna bꞌɨga e,

ɨ Sem re Nowamna bꞌɨga e, ɨ Nowa re Lamekɨmna bꞌɨga e, 37 ɨ Lamek 
re Mutuselamna bꞌɨga e,

ɨ Mutusela re Enokɨmna bꞌɨga e, ɨ Enok re Yaretɨmna bꞌɨga e, ɨ Yaret 
re Maalalelɨmna bꞌɨga e,

ɨ Maalalel re Kenanɨmna bꞌɨga e, 38  ɨ Kenan re Enosɨmna bꞌɨga e, ɨ 
Enos re Setɨmna bꞌɨga e,

ɨ Set re Adamɨmna bꞌɨga e, ɨ Adam re Godɨmna bꞌɨga e.

Satana Yesund Otonkena Yiyenonj 
(Mat 4:1‑11; Mak 1:12‑13)

4  1 Ɨ Yesu Yɨnayɨna Wɨngawɨnga ke yɨndangɨr omni na yɨraronj Yordan 
kɨlɨm. Sɨ Yɨnayɨna Wɨngawɨngat Tin wɨp yomnonj wul kesa tungg 

wa. 2  Onggɨt wul kesa tunggɨnd Ton otonkena yokatenonj Satanam 
pɨlke poti (40) bibɨr kɨma. Ɨ Ton makwa nangga na awinonj onggɨt bibɨr 
wɨngɨrɨnd. Sɨ re ket Ton onggɨtyam bibɨr undwasinonj, sɨ Ton ket owoupa 
awonj. 3  Ɨ ket Satana Tin yomnonj da, “Rada Man Godɨmna Bꞌɨga et, Man 
ingaet onggɨtyam gɨmo engendam yɨpa sana kɨpolɨm.” 4 Ajɨ Yesu tin mɨra 
yomnonj da, “Yɨna peband ɨja emb jɨ ɨrɨki yɨbɨm da, ‘Rɨgat ma owou nena 
kae yilo yɨbɨm.’ ” 5 Ɨ ton ket Yesund yiyonj yɨpa pumbpumb pɨpmet wa, 
ɨ Tin ket youyainonj gowukoi komkesa kantri gatab sobijog wɨnɨnd. 6  Ɨ 
ket Satana Tin yomnonj da, “Kon Mor motkainyɨn onggɨtyam komkesa 
gowukoi danda dɨde komkesa kantrimna bꞌogɨl ɨnyomarena. Mop nokɨp 
onggɨtyam komkesa re kor manaemb nogoninonj, sɨ kon rɨrɨr en ti 
ogonam yena ra kon singi omnyɨn. 7 Sɨ onggɨt paemb ra Man ken kumsos 
netɨmket, komkesa gasa ra ket Mor mima taukanj.” 8  Ajɨ Yesu tin mɨra 
yomnonj da, “Ɨja emb jɨ yɨna peband ɨrɨki yɨbɨm da,

‘Man moina Yonggyam Godɨnd kumsos emkenenyɨt,
ɨ Ti nena mana emb wɨko omnɨkaenenyɨt.’ ”

9 Ɨ kwa ket Satana Yesund wɨp yiyonj de Yerusalem taun wa, dɨde Tin 
yonyitonj yɨpa yɨnamet papkak kumbɨnd. Ɨ ton ket Yesund yomnonj da, 
“Rada Man Godɨmna Bꞌɨga et, ɨngkek Man Molenggyam bꞌatiyakite de 
gou wa! 10 Mop nokɨp yɨna peband ɨja emb jɨ ɨrɨki yɨbɨm da,

‘God opima Tina aneru tengainy dem
Men bꞌobogɨl yɨr engendam.’

11 Ɨ kwa ɨrɨki yɨbɨm da,
‘Ɨ ton ket men towaina yɨm kumbɨnd motowami.

Sɨ onggɨt paemb man ma ɨta ket moina pɨs taskisɨt motɨr kumbɨnd.’ ”
12  Ajɨ Yesu tin mɨra yomnonj da, “Yɨna peband kwa ɨja emb jɨ yindeny da, 
‘Man goro moina Yonggyam Godɨnd otonkena mɨlend oramitenɨm!’ ” 13  Ɨ 
re ket Satana onggɨtyam komkesa otonkena mɨle undwasinonj, ton ket 
Yesund yɨraronj, ngɨrpu rokate ra kwa yɨpa bꞌogɨl wɨn okas otonkenam. 
14 Ɨ ket Yesu Yɨnayɨna Wɨngawɨngamna danda kɨma na ɨtendonj Galili 
eriya wa, sɨ Ti gatab yɨdɨr yɨt re kea kupka eriya nata yikenonj. 15 Ɨ Ton 
kea rɨga ouyaena eyeninonj towaina yɨr opmitenapu met nata, ɨ kea ket 
komkesa rɨgap Tin daka esourena yiyeno.

Rɨgap Yesund Yɨsayo Najaret Taunɨnd 
(Mat 13:53‑58; Mak 6:1‑6)

16  Ɨ ket Yesu ɨtendonj Najaret taun wa rɨkɨnd re Ton ukoi awonj. Ɨ re 
Ju rɨga waina wɨram dɨde yɨr opmitena bibɨr awonj, Ton kea ket yikonj 
Ju rɨga waina yɨr opmitenapu met wa Tina get ke mɨle rɨrɨrɨnd, dɨde ket 
bꞌɨgaronj wɨngɨr wa, ɨ ket onyitonj yɨna peba ogenkam. 17 Sɨ re yɨna peba 
owama rɨgat Ti yokawonj bageyam Isayamna eoromki peba, Ton ket peba 
yobgokonj dɨde oraka yiyonj onggɨtyam pɨpmet rɨkɨnd re odede yɨtkak 
ɨrɨki yebɨm da,
 18 “Yonggyam Godɨmna Wɨngawɨnga ɨta kor pɨlɨnd,

mop nokɨp Ton kea ken gaya ke neaukonj
Tina bꞌogɨl yɨrkokar bage yɨt pɨtapɨta omnenam gasa kesa rɨga wa 

pɨlwa,
ɨ Ton kea ken nɨtmɨkitonj pɨtapɨta omnenam Tina mɨle,

opi re da ɨjobɨki rɨga ɨtrɨngkam ɨ yɨrdɨdɨ rɨga yɨr ɨpangkam,
ɨ dɨde bebɨg awɨr omnam towa pɨlke yepim re bebɨg wɨrand 

wekeny,
 19 ɨ kwa pɨtapɨta omnenam onggɨtyam kemag rɨdenasim ra Yonggyam 

rɨga kear tamneniny.”
20 Ɨ Ton ket peba yeoromkonj, ɨ peba owama rɨgam yokawonj. Ɨ re ket Ton 
omitonj yɨtkak pɨtapɨta omnenam, komkesa rɨga yepiya re wekenonj onggɨt 
Ju rɨga waina yɨr opmitenapu metɨnd, adea de Ti pɨlwa yɨr ɨsokto. 21 Ɨ ket Yesu 
bꞌatomonj opurena, ɨ ten amninonj da, “Yu kemb ɨtemb Isayamna ɨrɨki yɨtkak 
rɨrɨrkɨp ainy onggɨt opureni yɨtkak ke rɨna re wɨn utkundenya waina yɨpya ke.” 
22 Sɨ komkesa rɨgap sam kɨma yɨt yɨmjateno Ti gatab, ɨ ton ket kɨd kesa aena 
wuwenonj Tina tugɨm ke opureni wurar kɨma yɨtkak gatab, ɨ ton bꞌɨgekento da, 
“Rɨngma, ma ɨnte jɨ Yosepɨmna Bꞌɨga?” 23 Sɨ Yesu ten ramnin da, “Wɨn opima 
Kornɨm onggɨtyam tendam gatab yɨt tendenindam da, ‘Dokta! Man naska 

molenggyam moina kopa ke bꞌɨsakende!’ Wɨn kwa tendenindam da, ‘Sɨn kea 
utkundentondam komkesa mɨle rɨna re man amnɨkinot Kaparnaum taunɨnd. 
Sɨ onggɨt paemb man bꞌogla kwa dɨkɨnd moinajog tunggɨnd tamnɨkinyɨt 
onggɨtyam komkesa mɨle.’ ” 24 Ɨ kwa Ton ten amninonj da, “Kon ɨmɨnjog wen 
tamninyɨn da rɨgap makwa ɨta bageyam simesime yomnɨkenenyi tinajog 
tunggɨnd. 25 Ɨ Kon kwa ɨmɨnjog wen tamninyɨn da Eliyam wɨnɨnd re piro kesa 
wɨn awonj nowa kemag dɨde siks (6) mobi kɨma dɨde ukoi sou aukonj komkesa 
Israel gowɨnd, ma yɨpa kɨma mik kongga na wekenonj Israel wɨngɨrɨnd. 26 Ajɨ 
onggɨt wɨnɨnd God maka Eliyand yɨtmɨkitonj towa pɨlwa, ajɨ atata bꞌenga kantri 
wa, yɨpa mik konggam pɨlwa de Sarepta tungg wa Sidon eriya wɨngɨrɨnd. 
27 Ɨ kwa ma yɨpa kɨma leprosi kopa rɨga na wekenonj Israel wɨngɨrɨnd onggɨt 
wɨnɨnd re Elisa bageyam yebɨm. Ajɨ makwa yɨpa rɨga kɨlkɨp kesa awonj towa 
wɨngɨrɨnd, ajɨ ɨna yɨpaina Siriya rɨga Naaman nenat.” 28 Ɨ re komkesa rɨgap 
onggɨtyam yɨtkak gatab utkundento onggɨtyam Ju rɨga waina yɨr opmitenapu 
metɨnd, sɨ ton ma sobijog na soro aukɨto. 29 Sɨ ton ket owɨnkɨto, ɨ ket Yesund 
otoukena yiyo de taun bau wa, ngɨrpu ket Tin yiyo de ekliti dor yɨu wa rɨkɨnd re 
onggɨtyam taun orangi yɨbnonj, nokɨm da Tin ɨski de paga wa. 30 Ajɨ Yesu yikonj 
re rɨga bobo ɨnyɨny nat, dɨde ket Ti menon yokatonj.

Negɨr Wɨngawɨnga ma Okati Rɨga 
(Mak 1:21‑28)

31 Ɨ re Yesu yikonj de Kaparnaum taun wa Galili eriya wɨngɨrɨnd, ademb de 
Ton ket rɨga ouyaena eyeneninonj ita Ju rɨga waina wɨram dɨde yɨr opmitena 
bibɨr wɨngɨrɨnd. 32 Sɨ rɨga re kɨd kesa na aena wuwenonj Tina ouyaena gatab, 
mop nokɨp Tina opureni yɨtkak re danda kɨma na wuwenonj. 33 Ɨ onggɨt Ju rɨga 
waina yɨr opmitenapu metɨnd omanda yɨpa Satanamna negɨr kɨlkɨl wɨngawɨnga 
ma okati rɨga yɨbnonj, ɨ ton ket ukoi ara kɨma obailitonj. 34 “Yaaa! Yaaa! Yesu 
Najaret tunggam! Nanggamog e Man sowa pɨlɨnd singi yomnyɨt? Rɨngma Man 
negɨr omna mim sɨn notupinyɨt? Kon wumɨr en yetet Man. Man re Godɨmna 
yɨnayɨna Bꞌɨgatet.” 35 Ajɨ Yesu ɨtemb jɨ negɨr wɨngawɨnga samany yiyowonj da, 
“Muma kesa ae! Or opende ti pɨlke!” Ɨ ket onggɨt negɨr wɨngawɨngat onggɨt 
rɨgand gou wa sap yotendonj rɨga wa wɨngɨrɨnd, ngɨrpu ton ket opendonj ti 
pɨlke, ajɨ ton makwa yɨpa ti kɨpear negɨr yomnawonj. 36 Seg ket komkesa rɨga re 
kɨd kesa na aena wuwenonj, ɨ dɨde ket towalenggyam towalenggyam bꞌarkena 
wuwenonj da, “Nangga yɨtkak e jɨ? Ton jɨjab kɨma dɨde danda kɨma e negɨr 
kɨlkɨl wɨngawɨnga yingau, ɨ ton ket openj.” 37 Ɨ ket Yesum gatab yɨdɨr yɨt re kea 
warabag auka yikenonj komkesa wuswus tungg nata.

Yesu Jogjog Rɨga Kopa ke Esakenjinonj 
(Mat 8:14‑17; Mak 1:29‑34)

38  Ɨ Yesu ket Ju rɨga waina yɨr opmitenapu met yɨraronj, dɨde ket yikonj 
Simonɨmna met wa. Ɨ Simonɨmna konggayam jeam re omanda ukoi juwar 

kɨma wɨbnonj. Sɨ rɨgap ket Yesund wumɨr yomno ti gatab. 39 Sɨ Yesu ti 
wusɨnd onyitonj dɨde ket samany yɨt kɨma juwar weaukenawonj, sɨ ket 
juwarɨt tin wɨraronj. Ɨ ton ket odenja utnyitonj, ɨ ton ket Yesu dɨde Ton 
kɨma meni rɨga yɨm akainonj. 40 Ɨ re lom ipanjɨka yikonj, rɨgap eyento 
komkesa bꞌengabenga wɨp kopa kɨma rɨga Yesum pɨlwa. Sɨ Ton yɨpayɨpa 
kopa rɨga wa pɨlɨnd yɨm aramiteninonj, ɨ ket kea ten esakenjinonj. 41 Ɨ kea 
kwa negɨr wɨngawɨnga todaka opekto jogjog rɨga wa pɨlke odede ukoi ara 
kɨma da, “Man re Godɨmna Bꞌɨga et.” Ajɨ Ton ten samany eyowinonj dɨde 
ten eswanginonj yɨt opurenam, nokɨp ton wumɨr na da Ton re Kerisote.

Yesu Nɨnda Tungg nata Yikenonj God ma Yɨt Pɨtapɨta Omnenam 
(Mak 1:35‑39)

42  Ɨ re ket yɨsparonj, Yesu taun ke opendonj dɨde yikonj tintawar wa. 
Ɨ re rɨga bobop Tin oraka yiyeno, ton kea Tin yodaro, ngɨrpu ton ket 
Yesund yogoko da, “Goro sɨn nɨtrarinɨm!” 43  Ajɨ Yesu mɨra amninonj da, 
“Kon bꞌogla God ma pumb tungg gatab God ma bꞌogɨl yɨrkokar bage 
yɨt pɨtapɨta omnena iyenyɨn deta kwa nɨnda taun nata, mop nokɨp God 
onggɨt rɨl mapenaemb Ken nɨtmɨkitonj.” 44 Sɨ Ton ket kea God ma bꞌogɨl 
yɨrkokar bage yɨt pɨtapɨta omnena yiyenonj Ju rɨga waina yɨr opmitenapu 
met nata komkesa Yuda eriya wɨngɨrɨnd.

Yesumna Naskajog Bꞌauyaena Rɨga 
(Mat 4:18‑22; Mak 1:16‑20)

5  1 Ɨ yɨpa wɨnɨnd re rɨga bobo Godɨmna yɨtkak utkundeno Yesum 
pɨlke, ton pɨpmet bꞌɨsatena kɨma Yesund yɨwatɨnto. Sɨ Ton re onyiti 

na yɨbnonj Genesaret sɨpa yurund. 2  Ɨ Ton nɨmog gɨga yɨr angonj rɨna re 
sɨpa yurund gɨl wa ɨsonati ebnonda. Ajɨ kabum ɨwɨka rɨgap kea onggɨt 
gɨga ke gɨl ɨpkɨto dɨde ket ton gɨr ɨseka nat wekenonj. 3  Ɨ Yesu yɨpa gɨga 
kumb wa angitonj, ɨt re Simonɨmna gɨga. Sɨ Ton ket Simonɨnd yerkitonj 
gɨl ke gɨga ɨsonatam sobijog ngai de nyɨ wa. Ɨ re rɨgap gɨga yɨsonato nyɨ 
wa, Yesu ket omitonj gɨga kumbɨnd, ɨ ɨngkenaemb ket Ton rɨga bobo 
auyaeninonj. 4 Re ket Ton ouyaena seg awonj, Simonɨnd yomnonj da, 
“Gɨga yiya kunɨnkunɨn kubol wa, ɨ amaemb de wɨn ket kabum ɨwɨkam 
gɨr tekoukindam!” 5 Sɨ Simon mɨra yomnonj da, “Ukoyam! Sɨn ke pop 
bꞌasoindam sɨwɨny pɨnpɨn, ajɨ makwa ngai nangga na ewɨkindam. Ajɨ 
ke man mindenyɨt, sɨ bꞌogɨl e kon opima gɨr tekoukinyɨn.” 6  Re ket ton 
Yesumna yɨt rɨrɨrɨnd wɨko yomnɨko, sɨ ton ket ma yɨpa kɨma kabum na 
ewɨkto opimemb da jogjog, ngɨrpu towaina gɨr ɨpka wuwenonj. 7 Sɨ ton 
ket yɨm ke ara eauto towa wɨkomadwar yepiya re yɨpa gɨgand wekenonj 
da, “Tuyɨm yɨm okawam!” Seg ton ket tuwonj, ɨ ket nɨmognɨmog gɨga 
yɨndangɨr amno, sɨ osiemb re gɨga kea ɨtwa ekonda momta iuyongam. 8  Ɨ 
re Simon Petro onggɨtyam mɨle yɨr yongonj, ton ket sap otendonj Yesum 

wɨpɨnd ukoi bꞌɨsnawa kɨma, ɨ yindonj da, “Yonggyam! Ewaikite kor pɨlke! 
Nokɨp kon re negɨr mɨle rɨga en.” 9 Mop nokɨp ton dɨde komkesa rɨga 
yana kɨma re ton yɨpand wɨko yomnɨko kabum ɨwɨkam, kɨd kesa na auto 
onggɨtyam jogjog kabum map rɨna re ton ewɨkto. 10 Ɨ Jebedaimna bꞌɨga 
Yakobo ake Yoan yesi re Simonɨmna wɨkomad, toda kwa odede yɨpa 
wɨp na kɨd kesa awonda. Sɨ ket Yesu Simonɨnd yomnonj da, “Goro moga 
tawɨm! Man yu bibɨr ke taet ra ket rɨga ɨwɨkayam et.” 11 Seg ton ket gɨga 
gɨl wa esoneno, dɨde ket komkesa gasa erarkɨto, ngɨrpu Yesund yɨmta 
yundoko.

Yesu Leprosi Kopa Rɨga Yɨsakendonj 
(Mat 8:1‑4; Mak 1:40‑45)

12  Ɨ re Yesu yɨpa taunɨnd yɨbnonj, adea de yɨpa leprosi kopa ke 
ɨkangɨndi rɨga yɨbnonj. Ɨ re ton Yesund yɨr yongonj, ton as eamanta 
kɨma sap otendonj Ti wɨpɨnd, dɨde ket Tin ɨl yongkonj da, “Yonggyam! 
Ra man singi taet, Man rɨrɨr e ken kɨlkɨp kesa notɨnyɨt.” 13  Ɨ Yesu ket 
Tina yɨm bꞌɨtnɨkonj dɨde ket tin yesopayonj odede yɨt kɨma da, “Kon ɨta 
singi. Kɨlkɨp kesa ae!” Sɨ odenja ɨt ra leprosit tin yɨraronj. 14 Ɨ Ton ket tin 
yingawonj da, “Goro yena wumɨr omnɨm! Ajɨ dɨmdɨm na meket moina jɨ 
ouyawam de yɨna sɨ rɨgam pɨlwa. Ra ton ɨmjas dor da kea man ɨmɨnjog 
kɨlkɨp kesa aet, man ket Godɨm sɨ gasa tanggɨkinyɨt dor, ɨ eyinyɨt de yɨna 
sɨ rɨgam pɨlwa sɨ omnɨkam Mosemna bꞌingawa yɨt rɨrɨrɨnd. Nokɨm da 
ɨdenat ton mɨtɨmjas rɨga wa wɨpɨnd da, ‘Man kea bꞌɨsakenjɨt dɨde kɨlkɨp 
kesa aet.’ ” 15 Ajɨ Yesum gatab yɨdɨr yɨt re kea bꞌusaya warabag auka 
yikenonj. Ɨ ket jogjog rɨga bobo yɨpand wuwenonj Ti pɨlwa yɨt utkundam 
dɨde towaina kopa ke ɨsakendam. 16  Ajɨ Yesu kea towa pɨlke ewaikenenonj 
dɨde yikenenonj rɨga kesa tungg nata, ɨ ket ademb ta yɨr opmitenenonj.

Yesu Dɨmɨr Kopa Rɨga Yɨsakendonj 
(Mat 9:1‑8; Mak 2:1‑12)

17 Ɨ yɨpa wɨnɨnd re Yesu rɨga ouyaena eyeninonj, Parisai rɨga dɨde gog 
yɨt ouyaena rɨga omanda omnɨki wekenonj yepiya re wuwenonj komkesa 
tungg ke Galili eriya wɨngɨrɨnd ɨ Yuda eriya ke ɨ Yerusalem taun ke. 
Sɨ Yonggyamɨmna danda kea dɨkɨnd Yesum pɨlɨnd yɨbnonj kopa rɨga 
ɨsakendam. 18  Ɨ onggɨt wɨnɨnd nɨnda rɨgap yɨpa dɨmɨr kopa rɨga tɨtɨnd 
iyo, ɨ ton ket nya oraka eyento tin met wɨngɨr wa ɨgaram dɨde oramitam 
Yesum wɨpɨnd. 19 Ɨ re ket maka re nya yodaro tin ɨgaram wɨngɨr wa 
rɨga bobo map, sɨ ton ket bau ke tɨt na ɨjo, ɨ wuwonj de ket met papkak 
kumb wa, ngɨrpu ton ket tumɨnd ouki gasa yotorko. Seg ton ket onggɨt 
borand tin inka yiyo tɨt kɨma de Yesum tunkɨpjog wa, ɨ ket yoramito Ti 
wɨpɨnd. 20 Ɨ re Yesu towaina gar ke utkunda yɨr yongonj, Ton yomnonj 
da, “Kor rɨga! Moina negɨr mɨle kemb awɨr auranj.” 21 Ɨ re Ju rɨga waina 

gog ouyaena rɨga dɨde Parisai rɨgap onggɨtyam yɨt utkundo, ton kea yɨt 
bꞌiklawa yiyeno da, “Yete jɨ rɨga ɨt re Godɨnd yɨsadreny? Yete rɨrɨr e negɨr 
mɨle awɨr omnɨkam? Ajɨ Godta tinta yɨpaina.” 22  Sɨ Yesu re kea wumɨr 
yokatonj towaina bꞌiklawa yɨt gatab, ɨ Ton ket ten amninonj da, “Nangga 
pae wɨn yɨt bꞌiklawa yiyenya waina garɨnd? 23  Rɨnte yɨt opulitam wewa 
ainy ɨt re da, ‘Mor negɨr mɨle kemb awɨr auranjꞌ o da, ‘Utnyite, ɨ menon 
yokateꞌ? 24 Ajɨ Kon yɨpa gasa e omnɨken wen ouyawam da Rɨgamna 
Bꞌɨgam ɨta Ti danda gowukoyɨnd negɨr mɨle awɨr omnɨkam.” Ɨ Ton ket 
ɨtemb rɨgand yomnonj yet re dɨmɨr kopa kɨma yɨbnonj da, “Kon motɨnyɨn. 
Utnyite, moina tɨt yurowate, ɨ moina met wa meke!” 25 Seg re ket odenja 
ton utnyitonj towa wɨpɨnd, ɨ tɨt yurowatonj rɨkɨnd re ton yutungi yɨbnonj, 
ɨ ket yiwatonj tina met wa Godɨnd esourena kɨma. 26  Sɨ komkesa rɨga kea 
wɨnga kesa auto, ɨ ket Godɨnd esourena yiyeno, ɨ dɨde ukoi mogat kea ten 
akasinonj. Sɨ ton ket endento da, “Yu men kɨd kesa kɨma e yiyata bꞌogɨl 
mɨle yɨr yongu.”

Yesu Teks Imdayam Lebind Ara Yemokonj 
(Mat 9:9‑13; Mak 2:13‑17)

27 Ɨ onggɨt kak ke ket Yesu opendonj, Ton kea yɨpa teks imdayam 
rɨga omiti yɨr yongonj teks imdapu metɨnd, nyɨ da Lebi. Sɨ Yesu ket tin 
yomnonj da, “Yɨmta nundoke!” 28  Ngɨrpu ton ket utnyitonj, ɨ ket komkesa 
gasa erarkinonj, dɨde ket Yesund yɨmta yundokonj. 29 Seg Lebi ket ukoi 
owou yomnɨkonj Yesu kɨma diyamdiyam awowɨm tina metɨnd. Sɨ ma 
yɨpa kɨma teks imdayam rɨga bobo ɨ kwa nɨnda rɨga yɨpand diyam 
awowɨnd wekenonj Yesu dɨde Tina bꞌauyaena rɨga kɨma. 30 Ajɨ re Parisai 
rɨga dɨde towa gatab ke gog ouyaena rɨgap onggɨtyam mɨle yɨr yongo, 
ton kea Yesumna bꞌauyaena rɨga ugagto dɨde egekitto da, “Nangga mop 
paim wɨn diyam aindam dɨde nyɨ anaikindam yɨpand teks imdayam 
dɨde negɨr mɨleyam kɨma?” 31 Seg ket Yesu ten mɨra amninonj da, “Ma 
kopa kesa rɨgapim dokta singi omnyi, ajɨ kopa kɨma rɨgapim. 32  Kon ma 
negɨr kesa dɨmdɨmjog rɨga na tatupinond engendam negɨr mɨlem pɨlke de 
Godɨm pɨlwa, ajɨ Kon ara emokam tatupinond re negɨr mɨle kɨma rɨga na 
towanɨm engendam negɨr mɨlem pɨlke de Godɨm pɨlwa.”

Owou Uwabɨka Wɨn Okata gatab Yɨt 
(Mat 9:14‑17; Mak 2:18‑22)

33  Seg ton ket Yesund yomno da, “Yoanɨmna bꞌauyaena rɨgap opima 
ita wɨnɨnd owou uwabɨka dɨde yɨr opmita wɨn akatenenanj, ɨ toda 
Parisai rɨga waina bꞌauyaena rɨga kwa odede ima aukenenanj. Ajɨ Moina 
bꞌauyaena rɨga wuweny re owou dɨde onaika nasim.” 34 Sɨ Yesu ket ten 
amninonj da, “Rɨngma, wɨn rɨrɨr im sisɨl kongga kɨma rɨgamna rɨgawar 
owou uwabɨka wɨn okatam tamnindam, ra ton sisɨl kongga kɨma rɨga 

dɨkɨnda towa wɨngɨrɨnd ɨbɨm? 35 Ajɨ ɨta wɨn ik dem, ra sisɨl kongga kɨma 
rɨgat tewaikis dem towa pɨlke, sɨ onggɨt wɨn nasimemb dem ton ket owou 
uwabɨka wɨn okatenyi dem.” 36  Ɨ Ton ket towa tendam yɨt usekawonj da, 
“Makwa yɨpa rɨgat ɨta sisɨl kobɨrgɨm ɨpɨk sobijog kɨb okatam dɨde onggɨt 
sisɨl kobɨrgɨm kɨb ke kesam kobɨrgɨm pasi omɨny. Ra ton odede omnɨk, 
ton ɨta ɨnyowɨk sisɨl kobɨrgɨm. Ajɨ onggɨtyam sisɨl kobɨrgɨm kɨb re ma ɨta 
bꞌitɨnkis onggɨt kesam kobɨrgɨmɨnd. 37 Ɨ dɨde makwa yɨpa rɨgat ɨta sisɨl ɨk 
tangjɨkiny kesam bꞌangga gɨm ke omnɨki ɨk ga wa. Mop nokɨp sisɨl ɨk ɨta 
ɨnɨka ik, ajɨ kesam bꞌangga gɨm ke omnɨki ɨk ga ra ma ɨta warabag tawɨk. 
Sɨ ra ton odede omnɨk, onggɨt sisɨl ɨkɨt opima onggɨtyam kesam bꞌangga 
gɨm ke omnɨki ɨk ga temkiny. Sɨ ɨk ket tokombarɨk, ɨ onggɨtyam bꞌangga 
gɨm ke omnɨki ɨk ga kwa da opima negɨr taukanj. 38  Ajɨ ton bꞌogla sisɨl 
ɨk tangjɨkiny de sisɨl bꞌangga gɨm ke omnɨki ɨk ga wa. 39 Sɨ makwa yɨpa 
rɨgat ɨta singi tainy sisɨl ɨk onayam kesam ɨk onai seg ke, mop nokɨp ton 
ɨja e indeny da, ‘Kesamyam re otomanti e.’ ”

Ju Rɨga waina Wɨram dɨde Yɨr Opmitena Bibɨrɨm Yonggyam Yesu 
(Mat 12:1‑8; Mak 2:23‑28)

6  1 Ɨ yɨpa Ju rɨga waina wɨram dɨde yɨr opmitena bibɨrɨnd Yesu Tina 
bꞌauyaena rɨga kɨma wit sopapu yuru nata yikonj. Ɨ Tina bꞌauyaena 

rɨgap kea wit kolkak utouka eyento dɨde yɨm ke ɨimɨka eyento gɨm 
uwakurkam, ngɨrpu ton wit kɨp auto. 2  Sɨ nɨnda Parisai rɨga endento da, 
“Nangga pae wɨn onggɨtyam mɨle yomnɨkya rɨnte re ma yiyag e omnɨkam 
meraina wɨram dɨde yɨr opmitena bibɨrɨnd?” 3  Ɨ Yesu ten mɨra amninonj 
da, “Ma ke wɨn yɨna peba yogenkonda onggɨtyam yɨtkak gatab rɨna 
re Dawid Mosemna gog yɨt yerbekonj, re ton dɨde ton kɨma meni rɨga 
owoupa wekenonj. 4 Sɨ rɨdede na ton bꞌɨgaronj Godɨmna yɨnamet wa? Ɨ 
rɨdede na ton yɨna sana
awinonj rɨna re gog yɨbnonj komkesa rɨga wanɨm owowɨm ajɨ yɨna sɨ rɨga 
wa nena ma owou? Ɨ kwa daka rɨdede na ton onggɨtyam yɨna sana nɨnda 
ton kɨma menonam rɨga wa akainonj?” 5 Dɨde ket Yesu ten amninonj 
da, “Rɨgamna Bꞌɨga re Ju rɨga waina wɨram dɨde yɨr opmitena bibɨrɨm 
Yonggyam e.”

Yesu Ju Rɨga waina Wɨram dɨde Yɨr Opmitena Bibɨrɨnd 
Kopa Rɨga Yɨsakendonj 

(Mat 12:9‑14; Mak 3:1‑6)
6  Ɨ kwa yɨpa Ju rɨga waina wɨram dɨde yɨr opmitena bibɨrɨnd Yesu Ju 

rɨga waina yɨr opmitenapu met wa bꞌɨgaronj, dɨde ket rɨga auyaeninonj. 
Ajɨ omanda yɨpa yɨmjog yɨm bꞌɨkɨki kopa rɨga yɨbnonj. 7 Ajɨ Ju rɨga waina 
gog ouyaena rɨga dɨde Parisai rɨgap Tin wuswus yɨr ɨpka yiyeno da, “Ɨta 
yama dor meraina wɨram dɨde yɨr opmitena bibɨrɨnd Ton onggɨt kopa 

d 6:15 Onggɨt wɨnɨnd Ju rɨga wɨngɨrɨnd nɨnda rɨgap Roma gabmanind singi kesa yomneno 
dɨde Roma gabmani kɨma soro dɨde bꞌipowa wuwenonj. Sɨ rɨgap ɨtemb rɨga bobo yogenayo 
da Kanana rɨga o Jelot Pati. Yɨr de Mat 10:4, Mak 3:18, Ɨtai 1:13. 

rɨgand ɨsakenj.” Nokɨm da ɨdenat ton rɨl odarai Yesund kot wa oramitam. 
8  Sɨ Yesu kea wumɨr awonj towaina nony menamena, ajɨ Ton yomnonj 
onggɨt yɨm bꞌɨkɨki kopa rɨgand da, “Utnyite! Ɨ onyite de wɨp wa!” Ngɨrpu 
ton ket utnyitonj dɨde onyitonj. 9 Ɨ Yesu ket ten amninonj da, “Kon mobe 
wen rarkisinɨn. Rɨngma, meraina wɨram dɨde yɨr opmitena bibɨrɨnd 
nanggamog gog e bꞌogɨljog tainy, gasa bꞌogɨl omnɨkam o mɨnda negɨr 
omnɨkam? Rɨngma, yɨrkokar okawam o mɨnda yɨrkokar negɨr omnam?” 
10 Ɨ Ton ket komkesa rɨga yɨrɨk unjomkena eyeninonj, ɨ ket kopa rɨgand 
yomnonj da, “Moina yɨm bꞌɨtnɨke!” Sɨ ton ket tina yɨm bꞌɨtnɨkonj dɨde ket 
ɨtemb tina yɨm kupkakupka bꞌɨsakendonj ɨja na ɨt re yɨpa tab yɨm re dɨde. 
11 Ajɨ gog ouyaena rɨga dɨde Parisai rɨga ma sobijog na soro aukɨto, dɨde 
ket towalenggyam towalenggyam yɨt ɨglenena yiyeno nangga mɨle e ton 
bꞌogla omnɨki Yesum pɨlɨnd Tin negɨr omnam.

Yesu Twelp (12) Ɨtmɨkitijog Rɨga Abagenjinonj 
(Mat 10:1‑4; Mak 3:13‑19)

12  Ɨ onggɨt wɨn wɨngɨrɨnd Yesu yikonj yɨpa dor wa yɨr opmitam, ɨ ademb 
de Ton sɨwɨny pɨnpɨn Godɨm pɨlwa yɨr opmitenonj ngɨrpu yɨsparonj. 13  Ɨ re 
bibɨr pɨtapɨta auka yikonj, Yesu Tina bꞌauyaena rɨga ara emokinonj, towa 
wɨngɨrɨnd twelp (12) rɨga abagɨkinonj, ɨ kwa ten nyɨ aekinonj da Tina 
ɨtmɨkitijog rɨga. 14 Simon ya mana re Yesu kwa yɨpa nyɨ yokawonj Petro, 
ɨ ti yɨnggan Andrea, ɨ Yakobo, ɨ Yoan, ɨ Pilip, ɨ Batolomeo, 15 ɨ Matayo, ɨ 
Toma, ɨ Alpayomna bꞌɨga Yakobo,
ɨ Simon yena re yogenayo Jalas Rɨga Bobo ke, d 16  ɨ Yakobomna bꞌɨga 
Yudas, ɨ Yudas Iskariyot yet re Yesum tɨb iyoyam awonj.

Yesumna Bꞌogɨl Omna Yɨt dɨde So Erka Yɨt 
(Mat 4:23–5:12)

17 Ɨ Yesu ket Tina ɨtmɨkitijog rɨga kɨma paga etaeta yikonj. Ɨ re ket Ton 
ket onyitonj wawa pɨpmetɨnd, ma yɨpa kɨma Tina bꞌauyaena rɨga bobo na 
de wekenonj, ɨ dɨde ma sobijog rɨgata rɨgata na wuwenonj komkesa Yuda 
eriya ke, ɨ Yerusalem taun ke, ɨ dɨde sɨpa gatabɨnd Tiro ake Sidon eriya 
ke. 18  Ɨ rɨga wuwenonj re Tina yɨt utkunda mana ɨ dɨde towaina kopa ke 
ɨsakenda mana. Ɨ kwa yepiya re negɨr kɨlkɨl wɨngawɨnga ke bꞌɨdgotnena 
yokateneno, Yesu kea ten Tina danda ke esakenjinonj. 19 Ɨ dɨde kwa 
komkesa rɨgap re kea ɨl ongka yiyeno Tin esopayam, mop nokɨp danda Ti 
pɨlkena opeka yikenonj dɨde ket kea komkesa esakenjinonj.

20 Ɨ Yesu Tina bꞌauyaena rɨga yɨrɨk unjomkeninonj, ɨ yindonj da,

“Wɨn bꞌogɨl omni rɨga im jɨ yepim re wɨn gasa kesand wekenyɨt,
mop nokɨp God ma pumb tungg re wa maemb jɨ.

 21 Wɨn bꞌogɨl omni rɨga im jɨ yepim re yu wɨn owoupand wekenyɨt,
mop nokɨp God opima wen ngor tamnɨkiny.

Wɨn bꞌogɨl omni rɨga im jɨ yepim re yu yii aenindam,
mop nokɨp wɨn opima ngongong taenindam dem.

22  Wɨn bꞌogɨl omni rɨga im jɨ, ra Rɨgamna Bꞌɨga map rɨgap wen negɨr 
yɨr ke yɨr tangranj, ɨ kwa ra rɨgap wen kak teaenanj, ɨ wen tesadrenanj, 
ɨ dɨde waina nyɨ ɨsaya teyenanj negɨr mos pɨla. 23  Sɨ wɨn bꞌogla sam 
kɨma ngolengole taenindam dɨde sam kɨma bꞌatrurkenindam onggɨt 
bibɨrɨnd, mop nokɨp wa opima ukoijog mɨra ebnainy de pumb tungg 
wa. Mop nokɨp towaina bꞌuwarɨp odede yɨpa rɨrɨrkɨp nya kena bageyam 
amnenento.
 24 Ajɨ God ma sake wɨn kɨma yepim re jogjog gasa kɨma wekenyɨt,

mop nokɨp wɨn opima sam kɨma wɨmena akatenenindam onggɨt 
gowukoyɨnd.

 25 God ma sake wɨn kɨma yepim re yu wɨn bꞌobogɨl ngor auka 
wuwenyɨt,
mop nokɨp wɨn opima owoupa tekenyɨt dem.

God ma sake wɨn kɨma yepim re yu ngongong aenindam,
mop nokɨp wɨn opima ukoi gar kopa kɨma yii taenindam.

 26 God ma sake wɨn kɨma,
ra komkesa rɨgap bꞌogɨl yɨt nena tapurenanj wa gatab,

mop nokɨp towaina bꞌuwar odede yɨpa rɨrɨr nya kena bꞌanygɨnena 
bageyam amnenento.

Geja Rɨga Singi Iyenam 
(Mat 5:38‑48; 7:12a)

27 “Ajɨ kon wen tamninyɨn yepim re ken nutkundenya, wɨn bꞌogla 
singi teyenindam waina geja rɨga, ɨ wɨn bꞌogla towa bꞌogɨl mɨle 
tamnɨkaenenindam yepim re wen singi kesa amnenanj. 28  Ɨ wɨn bꞌogla 
ten bꞌogɨl tamnenindam yepim re wen sake amnɨkanj, ɨ wɨn bꞌogla yɨr 
topmitenindam towa gatab yepim re wen negɨr yɨt ke amnenanj. 29 Ɨ ra 
yɨpa rɨgat naska yɨpa tab anakakɨnd mɨtpokis, sɨ man bꞌogla onggɨt rɨgam 
ɨjgenaet kwa yɨpa tab ɨpokitam. Ɨ ra yɨpa rɨgat moina bau ke kobɨrgɨm 
okas, sɨ man goro tin ɨswanget moina wɨngɨr ke kobɨrgɨm okatam. 30 Ɨ 
man bꞌogla tagoninyɨt komkesa rɨga wa yepiya ra mɨtgekisi, ɨ yet ra 
moina gasa takasiny, man goro omnɨm da kor gasa nɨtendainyɨt. 31 Ɨ 
wɨn ɨja na rɨga wa gasa tamnɨkaenindam odede rɨngmim re wɨn singi 
aenindam nangga im ra rɨgap wa tamnɨkauranj. 32  Ɨ ra wɨn rɨga singi 
teyenindam yepim re wen singi eyenanj, sɨ wɨn nangga bꞌogɨl ɨsnawa e 
okasya onggɨt waina singi bꞌiyena mɨle ke? Makwa ɨta, mop nokɨp negɨr 

mɨle rɨgap toda kwa opima rɨga singi eyenanj yepim re ten singi eyenanj. 
33  Ɨ kwa ra wɨn rɨga wa bꞌogɨl wɨko tamnɨkaenenindam yepim re wa 
bꞌogɨl wɨko amnɨkenenauranj, sɨ rɨngma, wɨn rɨrɨr e bꞌogɨl ɨsnawa okasya 
onggɨt waina bꞌogɨl wɨko omnɨka mɨle ke? Ma rɨrɨr e, negɨr mɨle rɨgap 
toda kwa opima odede mɨle amnɨkenenanj. 34 Ɨ ra wɨn rɨga wa wulkɨp 
tagonindam ya pɨlkaim ra wɨn singi da ton kwa mɨra wa tetendauranj, 
sɨ rɨngma, wɨn rɨrɨr e bꞌogɨl ɨsnawa okasya onggɨt waina mɨle ke? Ma 
rɨrɨr e, negɨr mɨle rɨgap toda kwa opima nɨnda negɨr mɨle rɨga wa wulkɨp 
agonenenauranj, nokɨm da ɨdenat toda kwa mɨra takatenanj onggɨt ogoni 
wulkɨp rɨrɨrɨnd. 35 Ajɨ wɨn waina geja rɨga singi teyenindam, ɨ towa 
bꞌogɨl wɨko tamnɨkaenenindam, ɨ kwa towa wulkɨp tagonenenindam 
ajɨ goro odede nony menamena kɨma da, ‘Ton opima amaya mɨra sowa 
nɨtendauranj.’ Ra wɨn odede mɨle tamnɨkenindam, waina mɨra ra ukoijog 
e tainy dem, ɨ wɨn kwa Pumbjog Godɨmna bꞌɨga im taukindam. Mop 
nokɨp Ton re kear bꞌamnena Rɨga e towanɨm yepim re maka Tin sɨteket 
yɨt yomnɨkenenyi dɨde kwa yepim re negɨrjog mɨle amnɨkenenanj. 36  Sɨ 
wɨn bꞌogla kear bꞌamnena rɨga taukindam odede yɨpa wɨp ɨt re kear 
bꞌamnena Rɨga, wa Bꞌu re dɨde.

Goro Bꞌɨsagɨka Mɨle Tamnɨkinam 
(Mat 7:1‑5)

37 “Ɨ wɨn goro rɨga wa pɨlɨnd bꞌɨsagɨka mɨle tamnɨkina, sɨ wɨda makwa 
ɨta bꞌɨsagɨka okatenya dem. Ɨ wɨn goro rɨga negɨr ma bꞌɨsagɨkand 
taramitenina, sɨ wɨda makwa ɨta negɨr ma bꞌɨsagɨka okatenya dem. Ɨ 
wɨn bꞌogla nɨnda rɨga wa negɨr mɨle awɨr tamnɨkaenindam rɨnsim re wa 
amnɨkauranj, sɨ God daka opima waina negɨr mɨle awɨr tamnɨkaeniny. 
38  Wɨn bꞌogla tagonindam, sɨ God kwa opima wa tagoniny. Mop nokɨp 
God opima wanɨm mɨra ɨtendam odede yɨpa wɨp tondon wa takatenainy 
rɨja na re wɨn rɨga wa tondon akatenautondam. Sɨ Ton ma onggɨtyam 
tondon rɨrɨr nena im wa tagoniny, ajɨ Ton opima onggɨtyam tondon 
rɨrɨrɨnd yɨndangɨr tamnɨkiny, ɨ temlandeniny, ɨ tegiyatneniny, ɨ dɨde 
taikɨnsiny tu ɨsangendam. Seg Ton ket teyeniny wa pɨlwa dɨde wa yɨm 
kumbɨnd taramkiny.” 39 Ɨ Yesu kwa yɨpa tendam yɨt towa usekawonj da, 
“Ma, rɨrɨr e yɨrdɨdɨ rɨgat yɨrdɨdɨ rɨgand wɨp yii menonɨm? Sɨ rɨngma, 
ma osiya ton nɨmognɨmog yɨpand sap totenjya de kip bora wa? 40 Ɨ 
bꞌauyaena bꞌɨga re ma ɨta tina ouyaena rɨgand ɨgwanjis pumb wa. Ajɨ 
ra ton komkesa tina ouyaena kupkakupka takasiny, ton ɨja e ket wumɨr 
okas tina ouyaena rɨga re dɨde. 41 Nangga pae man yɨr pɨpla yɨr yiyenyɨt 
moina rɨgamna yɨrkɨpɨnd, ajɨ kwa nangga pae man maka bꞌobogɨl 
wumɨr yokatenyɨt wulpas gatab moinajog yɨrkɨpɨnd? 42  Rada man ma ɨta 
molenggyam ɨtemb wulpas yɨr ongong yiyenyɨt rɨnte re yɨbɨm moinajog 
yɨrkɨpɨnd, sɨ rɨngma, rɨrɨr e man mor rɨgand odede omnyɨt da, ‘Kor 

rɨga! Mabe kon yɨr pɨpla mewaikitawɨn moina yɨrkɨp keꞌ? Sɨ man re gɨm 
ke bꞌogɨl ajɨ ngor wa negɨr mɨle rɨga et. Sɨ man naska moina yɨrkɨp ke 
wulpas yewaikite! Ɨ ɨngkaemb ket man onggɨtyam yɨr pɨpla pɨtakɨpɨnd 
yɨr onget rɨnte re yɨbɨm mor rɨgamna yɨrkɨpɨnd, ɨ ket man ɨtemb yɨr pɨpla 
ewaikitaet mor rɨgamna yɨrkɨp ke.

Wul dɨde Tina Kɨp gatab Tendam Yɨt 
(Mat 7:16‑20; 12:33‑35)

43  “Ɨ bꞌogɨl wul nanggɨt ma opima negɨr kɨp tejagɨkiny, ɨ toda kwa 
negɨr wul nanggɨt ma opima bꞌogɨl kɨp tejagɨkiny. 44 Yɨpa yɨpa wul nangg 
ongwatam re towainajog ɨjagɨki kɨp kaim. Ɨ rɨgap re ma wanja nangg 
kaim eakɨkenanj pig kɨp, ɨ kwa ma wika nangg kaim eakɨkenenanj 
greip kɨp. 45 Ɨ bꞌogɨl rɨgat bꞌogɨljog gasa im angapeneniny tina garɨnd. Ɨ 
ɨngkaemb ton ket bꞌogɨl mɨle pɨta wa apendeniny. Ɨ negɨr rɨgat daka tina 
ongapi negɨr gasam pɨlke negɨr mɨle im pɨta wa apendeniny. Mop nokɨp 
rɨgat tina tugɨm ke yɨt apureniny re tina garɨnd yɨndangɨr auki nony 
menamena kaim.

Nɨmog Met Oranga Rɨga 
(Mat 7:24‑27)

46  “Ɨ wɨn ɨta nyɨ nuwatenenya da ‘Yonggyam, Yonggyam,’ ajɨ nangga 
paim wɨn maka amnɨkenindam nangga im re Kon nindenenyɨn 
omnɨkam? 47 Ɨ Kon wanɨm tendam yɨt ke tauyaenyɨn onggɨt rɨga gatab yet 
ra Kor pɨlwa ik ɨ Koina yɨtkak tutkundeniny dɨde omnɨkand bꞌitngaeny 
onggɨt yɨtkak rɨrɨrɨnd. 48  Sɨ ton re odede met oranga rɨga e yete re ngortod 
wa kip euka eyeniny rorte emkam, ɨ danda kɨma rorte ɨtot eyeniny, ɨ dɨde 
met oranga yiyeny onggɨt danda rorte kumbɨnd. Sɨ ra ket ukoi ngɨwɨr ik 
dɨde ngɨwɨrɨt met uwongneny, ajɨ makwa ɨta ɨmnɨneny, mop nokɨp ɨtemb 
re bꞌobogɨl orangi met e. 49 Ajɨ yet re Koina yɨtkak utkundeniny ajɨ maka 
ra bꞌitngaeny onggɨt yɨtkak rɨrɨrɨnd, ton re odede met oranga rɨga e yete 
re bab tumɨnd kip euka eyeniny rorte emkam, ɨ danda kesa rorte ɨtot 
eyeniny, ɨ dɨde ket onggɨt kumbɨnd met oranga yiyeny. Sɨ ra ngɨwɨrɨt met 
uwongneny, odenja ket tosmulis dɨde ket ma sobijog e met tonygɨk.”

Wan Andred (100) Roma Geja Rɨga Mopyamɨmna Gar ke Utkunda 
(Mat 8:5‑13)

7  1 Ɨ re Yesu Tina komkesa opurena undwasinonj utkunda rɨga wa pɨlwa, 
onggɨt kak ke Ton Kaparnaum taun wa yikonj. 2 Ɨ ademb de yɨpa wan 

andred (100) Roma geja rɨga mopyam yɨbnonj. Ɨ yɨpa tina nony ɨjai wɨko rɨga re 
kopa na yɨbnonj momta uj. 3 Sɨ re ket ton Yesum gatab yɨdɨr yɨt utkundonj, ton 
ket nɨnda Ju rɨga waina elda rɨga etmɨkisinonj Yesum pɨlwa odede erkena kɨma 
da, “Rɨngma ngai Man metket, ɨ koina wɨko rɨga kopa ke ɨsakenjɨt.” 4‑5 Ɨ re ket 

ton wuwonj Yesum pɨlwa, ton kea danda kɨma Tin yɨgekito da, “Ton meraina 
Ju yɨtam rɨga opima singi eyeniny, dɨde tonɨt kwa meranɨm yɨr opmitenapu 
met yorangonj. Sɨ onggɨt paemb ton re ɨmɨnjog rɨga e yena ra Man yɨm okaet 
odede ɨsakenda mɨle ke.” 6 Sɨ Yesu ket ton kɨma yikonj onggɨt geja rɨga
mopyamɨmna met wa. Sɨ Yesu re ma pɨn na awonj tina met ke, ɨ onggɨt geja 
rɨga mopyamɨt daka nɨnda ti rɨgawar etmɨkisinonj Ti pɨlwa, omnam da, 
“Yonggyam! Goro nony bebɨg tawɨm menonɨm kor met wa, nokɨp kon ma 
odede rɨrɨrkɨpjog rɨga en Men yɨt omnam da, ꞌMan bꞌɨtgaret koina met wɨngɨr 
wa!’ 7 Sɨ onggɨt paemb kon kolenggyam bꞌangwasɨn da kon re ma rɨrɨrjog rɨga 
en menonɨm mor pɨlwa. Ajɨ man yɨt nena yopulite, ɨ ɨdenat koina wɨko rɨga 
bꞌɨtɨsakenj. 8 Mop nokɨp koda re yɨpa juwai kɨma rɨga wɨra nate nɨbnyɨn dɨde 
kwa daka kor wɨrand opima geja rɨga nɨbnainy. Sɨ ra kon yɨpa geja rɨgand 
ingaen da ‘Meke,’ sɨ ton ɨta yik, ɨ ra kon kwa yɨpa rɨgand ingaen da ‘Metkɨm,’ 
sɨ ton ɨta ik. Ɨ kwa ra kon yɨpa koina wɨko rɨgand ingaen da ‘Man ɨtemb gasa 
yomnɨke,’ sɨ ton ɨta omnɨk.” 9 Ɨ re Yesu onggɨtyam yɨt utkundonj, Ton kɨd kesa 
awonj ti gatab. Ɨ ket wɨp engendonj ukoi rɨga bobo wa pɨlwa yepiya re Tin 
yɨmta yundoko dɨde ket amninonj da, “Kon wen tamninyɨn da Kon maike ya 
pɨlnat odede ɨmɨnjog gar ke utkunda rɨga yodarond Israel rɨga wa wɨngɨrɨnd.” 
10 Ɨ re onggɨt geja rɨga mopyamɨmna ɨtmɨkiti rɨga ɨtekto de met wa, ton ket 
onggɨt kopa kɨma wɨko rɨgand yodaro re kea kwa tina pɨpmet wa ɨtendonj.

Yesu Yɨpa Mik Konggamna Bꞌɨga Uj ke Yutnyitonj
11 Ɨ onggɨt kak ke re Yesu yikonj de yɨpa taun wa ogenaya da Nain, sɨ Tina 

bꞌauyaena rɨga dɨde ukoi rɨga bobo re kea Ton kɨma yɨpand wuwonj. 12 Ɨ re 
Ton ket onggɨt taun mora wuswus wa awonj, rɨgap yɨpa uj bꞌɨga tɨtɨnd iyo ɨ 
taun mora ke yopendo. Ɨtemb uj bꞌɨga re ti mogɨm lesmɨta bꞌɨga na, ɨ ti mog 
re mik kongga na. Ɨ onggɨt taun ke ukoi rɨga bobo kea dɨkɨnd ton kɨma ikonj. 
13 Ɨ re Yonggyam Yesu tin yɨr wongonj, Ton ma sobijog na tin kear womnonj. 
Ɨ ket tin womnonj da, “Goro yii tainɨm!” 14 Seg Ton ket wus wa yikonj, ɨ ket 
ɨtemb uj rɨga iyenapu tɨt yesopayonj, sɨ tɨt iyena rɨgap owɨnkɨto ngɨrpu Ton 
uj bꞌɨgand yomnonj da, “Kewar bꞌɨga! Kon men motɨnyɨn da Utnyite!” 15 Ɨ uj 
bꞌɨga ket omitonj, dɨde ket yɨt opurena bꞌatomonj. Seg Yesu ket bꞌɨga ti mogɨm 
wokawonj. 16 Sɨ komkesa rɨgap moga na yokato, ɨ Godɨnd yesoureno odede yɨt 
kɨma da, “Ukoi bageyam kea pɨta ainy mera wɨngɨrɨnd.” Dɨde kwa endento da, 
“God kea Tina rɨga yɨr engendam tatupiny.” 17 Ɨ ɨtemb Yesum gatab yɨdɨr yɨt re 
kea warabag auka yikenonj kupka Yuda eriya wɨngɨrɨnd dɨde komkesa wuswus 
eriya nata.

Baptiso Yoan gatab Yɨt 
(Mat 11:2‑19)

18  Sɨ re Yoanɨmna bꞌauyaena rɨgap Yoanɨnd wumɨr yomno komkesa 
onggɨtyam mɨle gatab, Yoan ket nɨmog rɨga ara emokonj tina bꞌauyaena 

rɨga wɨngɨrɨnd. 19 Ɨ ton ket ten etmɨkitonj Yonggyam Yesum pɨlwa odede 
ɨgekitam da, “Yesu! Ma man Kerisotet yet ra Godɨm pɨlke ik? O mɨnda 
sɨn yɨpa bꞌenga rɨga na yɨr ungauku?” 20 Sɨ onggɨt nɨmog rɨgap ekonda 
Yesum pɨlwa, ɨ ket Tin yomnonda da, “Baptiso Yoante sɨn nɨtmɨkis mor 
pɨlwa men ɨgekitam da, ‘Yesu! Ma man Kerisotet yet ra Godɨm pɨlke 
ik? O mɨnda sɨn yɨpa bꞌenga rɨga na yɨr ungauku?’ ” 21 Ɨ onggɨt wɨnɨnd 
re ton Yesund yɨt yomnonda, odedend Ton ket jogjog rɨga esakenjinonj 
bꞌengabenga wɨp kopa ke, ɨ jogjog negɨr wɨngawɨnga eaukeninonj 
negɨr wɨngawɨnga ke okati rɨga wa pɨlke, ɨ dɨde Ton ket yɨrdɨdɨ rɨga yɨr 
epangkinonj. 22  Ɨ Yesu ket ten mɨra amninonj da, “Wɨn eka Yoanɨm pɨlwa! 
Ɨ tin wumɨr omnenya nangga na re wɨn yɨr anginya dɨde utkundenya, 
odede opi re da yɨrdɨdɨ rɨga yɨr epangkanj, ɨ gomgom rɨga menon 
akatenanj, ɨ leprosi kopa rɨga kɨlkɨp kesa aukanj, ɨ yɨpya dumdum rɨga 
utkundenanj, ɨ uj rɨga utnɨkanj, ɨ dɨde God ma bꞌogɨl yɨrkokar bage yɨt 
pɨtapɨta auka yikeny gasa kesa rɨga wa pɨlwa. 23  Sɨ God ma bꞌogɨl ɨta ton 
kɨma yet ra onggɨtyam Koina mɨle gatab yɨt tutkunj ɨ ɨngkaemb ket ton 
maka sap totenj gar ke utkunda kesa mɨle wa.” 24 Ɨ re Yoanɨmna bageyam 
rɨgap yiwatonda, Yesu ket Yoanɨm gatab yɨt bꞌatomonj rɨga bobo wa pɨlwa 
da, “Wɨn nanggamog gasa na yɨr ongongɨm yoponda wul kesa tungg wa? 
Rɨka rɨb ma ɨtegreni bus na? 25  Ɨ rada maka, sɨ wɨn nanggamog gasa na 
yɨr ongongɨm yoponda? Rɨka otomanti bꞌogɨl kobɨrgɨm bꞌikoki rɨga na? 
Nayɨ, ma opima de. Ajɨ odede bꞌogɨl ngɨndngɨnd kobɨrgɨm bꞌikoki rɨga 
dɨde ukoi wulkɨp kɨma bꞌogɨl gasa ingaena rɨga wekeny re king waina 
met nasim. 26  Ɨ rada maka, sɨ wɨn nanggamog gasa na yɨr ongongɨm 
yoponda? Rɨka bageyam na? Owɨ ɨmɨnjog e, Kon wen tamninyɨn da ton 
re ukoijog bageyam e, ma odede e ɨt re naskanyam bageyam re dɨde. 27 Sɨ 
ton re ɨntemb jɨ rɨga ya gatab e odede yɨna peband ɨrɨki yɨbɨm da,

‘Yɨr, ɨta Koina bageyam ɨtmɨkisɨn dem Mor naska nya wa,
yet ra Mor wɨp ke menon okas ɨ Mornɨm menonɨm nya 

motngonjenau dem.’
28  Ɨ Kon wen tamninyɨn, makwa ɨta yɨpa ukoijog nyɨ rɨga odede Yoan re 
dɨde komkesa rɨga wɨngɨrɨnd yena re konggap ukka eyenanj. Ajɨ yete re 
sobijogjog nyɨ rɨga yɨbɨm God ma pumb tunggɨnd, ton re ukoijog nyɨ rɨga 
e ajɨ Yoan re ma ukoi nyɨ rɨga e.” 29 Ɨ re rɨgap Tina yɨt utkundo, komkesa 
rɨga dɨde teks imdayam rɨgap baptiso yokateno Yoanɨm pɨlke, dɨde ket 
endento da God re negɨr kesa dɨmdɨmjog e. 30 Ajɨ Parisai rɨga dɨde gog yɨt 
wumɨrjog rɨga maka Yoanɨm pɨlke baptiso yokateno, sɨ ɨngkenaemb ton 
towalenggyam Godɨmna ɨsamki singi bꞌɨsayo.

31 Ɨ Yesu kwa yindenonj da, “Sɨ nanggamog gasa kae Kon yɨpa 
rɨrɨrkɨp tamninyɨn rɨga yepim re yu wekeny onggɨt gowukoyɨnd? Sɨ ton 
nanggamog gasa kɨma im yɨpa rɨrɨr? 32  Ton re yɨpa rɨrɨrkɨp rɨga im odede 
rɨngmim ra bꞌɨga sobijog omnɨki tekeny nɨmog bobond tungg aband, ɨ 

e 7:41 Grik peband da “paib andred (500) Denari” dɨde “pipti (50) Denari”. Ɨ yɨpa Denari re 
yɨpa rɨga ma yɨpa bibɨr wɨko mɨra na. 

yɨpa bobo bꞌɨgawarɨp kwa yɨpa bobo bꞌɨgawar yɨt tugwatenanj odede 
opurena kɨma da,

‘Sɨn pop wa pate ara epayau, ajɨ wɨn makwa omarkindam.
Ɨ sɨn pop wa nony bꞌuwou kɨma ger atangau, ajɨ wɨn makwa yii 

wuwenyɨt.’
33  Mop nokɨp re Baptiso Yoan ikonj ɨ ton maka owoujog aweneninonj 
nɨnda rɨga re dɨde, ɨ maka ɨk anaikeneninonj, sɨ wɨn ti gatab 
endenenindam da, ‘Ton re negɨr wɨngawɨnga ke okati rɨga e.’ 34 Ɨ re 
Rɨgamna Bꞌɨga ikonj, ɨ owou aweneninonj dɨde ɨk anaikeneninonj, sɨ wɨn 
endenenindam da, ‘Yɨr, Ton re oba owou dɨde oba ɨk onaika rɨga e, ɨ dɨde 
Ton re teks imdayam dɨde negɨr mɨleyam towa rɨga e.’ 35  Ajɨ komkesa 
rɨga yena re God Tina multekɨp ke angenkeneniny, tontemb ɨmɨnjogɨm 
yomnenyi da Godɨmna multekɨp re negɨr kesa dɨmdɨmjog e.”

Yɨpa Negɨr Mɨleyam Konggamna Bꞌogɨl Mɨle
36  Ɨ Parisai rɨga wɨngɨrɨnd yɨpa rɨgat Yesund yɨgekitonj Ton kɨma diyam 

awowɨm. Sɨ Yesu ket onggɨt Parisai rɨga ma met wa yikonj ɨ omitonj 
owoupund. 37 Ɨ omanda onggɨt taunɨnd yɨpa negɨr mɨleyam kongga 
wɨbnonj. Sɨ re ton wumɨr awonj da Yesu ama diyam ainy onggɨt Parisai 
rɨga ma metɨnd, ton kea ngɨrangngɨrang gaya yiyonj yɨpa otomanti 
alabasta gɨmo botolɨnd. 38  Seg ton ket Yesum kak ke onyitonj Tina pɨs 
wusɨnd, dɨde yii windonj ngɨrpu ket yɨrekɨp ke Tina pɨspam esankonj, ɨ 
ket tinajog mopngɨi ke esurenonj. Seg ton ket Tina pɨspam amongnenonj, 
ɨ dɨde ket ngɨrangngɨrang gaya ke esnɨkonj. 39 Ajɨ re onggɨt Parisai rɨgat 
yet re Yesund yɨngaukonj yɨr yongonj onggɨtyam mɨle, ton ti nony mana 
yindonj da, “Rada ɨtemb Rɨga bageyam e, Ton kako wumɨr ainy da yeto 
ton, dɨde rɨdede konggato Tin yesopai, ɨ ɨtomb re negɨr mɨleyam kongga 
o.” 40 Sɨ Yesu tin mɨra yomnonj da, “Simon! Kor ɨta yɨpa yɨt mor usekam.” 
Ɨ todaka yindonj da, “Ouyaena Rɨga! Nusekae!” 41 Sɨ Yesu yindonj da, 
“Rada ke yɨpa rɨgat nɨmog rɨga wa wulkɨp agoninonj mɨra ɨtendam, yɨpa 
rɨgam pɨlwa re ukoi wulkɨp tri tausɨn (3,000) Kina na, ɨ daka kwa yɨpa 
rɨgam pɨlwa re ma ukoi wulkɨp na tri andred (300) Kina na, e 42  ajɨ ton 
onggɨt nɨmog rɨgaina abitoro wulkɨp awɨr amnawonj ongandam, mop 
nokɨp ton ma rɨrɨr na awonda onggɨtyam abitoro ongandam. Sɨ rɨngma, 
onggɨt nɨmog rɨga wɨngɨrɨnd yete onggɨt wulkɨp yonggyamɨnd ukoi kana 
singi yiyeny?” 43  Simon mɨra yomnonj da, “Kon ɨja e nony aeny da ɨnte 
rɨga yamana re ukoijog abitoro wulkɨp awɨr yomnawonj ongandam.” Sɨ 
Yesu ket tin yomnonj da, “Sɨ man re kea dɨmdɨm na mindenyɨt.” 44 Ɨ Ton 
ket onggɨt konggam pɨlwa wɨp ɨtaingitonj, ɨ ket Simonɨm pɨlwa yindonj 

da, “Man ɨta jɨ onggɨt konggand yɨr wonget? Re Kon moina met wɨngɨr 
wa bꞌɨgaren, man maka Kor nyɨ nokaet pɨspam bꞌɨsekam. Ajɨ ton onggɨt 
konggat Koina pɨspamɨnd yɨrekɨp ke nɨsanɨk, dɨde ton ket tinajog mopngɨi 
ke nusureny. 45  Man makwa ngai nomongnenyɨt simesime omnam, ajɨ 
re Kon moina met wa bꞌɨgaren, ɨdenata ton ɨtomb bꞌatom Koina pɨspam 
omongnena, ɨ ton makaya seg ainy. 46  Man maka olib gaya ke Koina mop 
yeauket, ajɨ ton ɨtomb kea ngɨrangngɨrang gaya ke Koina pɨspam eawɨk. 
47 Sɨ onggɨt paemb Kon men wumɨr motɨnyɨn da God kea tina jogjog negɨr 
mɨle awɨr womnainy, mop nokɨp ton kea ukoi kana singi niyeny. Ajɨ ya 
mana ra God sobijog kana negɨr mɨle awɨr omnainy, ton sobijog kana e 
Ken singi niyeny.” 48  Ɨ Yesu tin womnonj da, “Moina negɨr mɨle kemb awɨr 
auranj.” 49 Ɨ rɨga yepiya re Ton kɨma omnɨkto diyampund, endento towa 
wɨngɨrɨnd da, “Yete jɨ onggɨtyam rɨga, ɨte re ton kwa negɨr mɨle awɨr 
amnɨkiny?” 50 Ɨ Yesu ket onggɨt konggand womnonj da, “Moina gar ke 
utkundat kea mor yɨrkokar mokau, sɨ man ngɨmbland meke!”

Yesu kɨma Meni Kongga

8  1 Onggɨt kak ke re Yesu yikenonj taun nata dɨde tungg nata, Ton 
God ma pumb tungg gatab God ma bꞌogɨl yɨrkokar bage yɨt pɨtapɨta 

amneninonj. Ɨ kwa twelp (12) ɨtmɨkitijog rɨga kea toda Ton kɨma yɨpand 
wuwenonj. 2  Ɨ dɨde kwa nɨnda kongga yamana re Yesu negɨr wɨngawɨnga 
eaukenainonj, dɨde yena re kopa ke esakenjinonj, opi re Mariya ogenaya 
da Magdala tunggam kongga ya pɨlkena re seben (7) negɨr wɨngawɨnga 
opekto, 3  ɨ Kujamna kongga Yoanna yet re Erodɨmna wulkɨp yɨr ɨpka rɨga 
yɨbnonj, ɨ Susanna, ɨ dɨde nɨnda kongga, opimemb komkesa kongga toda 
kwa kea Yesu kɨma yɨpand wuwenonj, dɨde ket towainajog gasa kena 
Yesu dɨde ɨtmɨkitijog rɨga yɨm akaenento.

Tuny Ɨgmarka Rɨgam gatab Tendam Yɨt 
(Mat 13:1‑23; Mak 4:1‑20)

4 Ɨ re komkesa taun ke rɨga wuwenonj Yesum pɨlwa, sɨ kea ukoi rɨga 
bobo yɨpand bꞌeomto, Yesu ket yɨpa tendam yɨt usekawonj. 5 “Yɨpa wala 
rɨga tina tuny ɨgmarkam yikonj sopapu wa. Ɨ re ton egmarkinonj, nɨnda 
tuny ɨsokto nyawɨnd, sɨ rɨgap kea onggɨtyam ɨgmarki tuny ɨpmɨndena 
eyento towa menamena wɨngɨrɨnd dɨde ket pumbɨnd ngenap auto. 6  Ɨ 
nɨnda tuny ɨsokto gɨmo gowɨnd, ɨ pok ɨkkɨto, ajɨ nangg yarɨmyarɨm 
aukɨto, nokɨp ɨtemb gou re ma ngɨmblakak na. 7 Ɨ nɨnda tuny ɨsokto wanja 
met wɨngɨrɨnd, ɨ wanja kɨma yɨpand owɨnkɨto, ɨ ket wanjap opimemb 
nangg ekangɨnto. 8  Ɨ kwa nɨnda tuny ɨsokto bꞌogɨl sal gowɨnd, ɨ pok ɨkkɨto 
ngɨrpu ɨngkek ket kɨp ejagɨkto yɨpa ke wan andred (100) kɨp.” Ɨ onggɨt yɨt 
seg ke, Yesu bꞌokta ara yikenonj da, “Yete re man wɨngawɨnga ke yɨpya 
kɨma, man utkunde!”

9 Ɨ Tina bꞌauyaena rɨgap Tin yerkito da, “Nangga gatab tendam yɨt e jɨ?” 
10 Sɨ Ton mɨra amninonj da, “God kea jɨ Tina pumb tungg gatab wɨgawɨga 
yɨt wumɨr akainonj wanɨm nony aukam, ajɨ nɨnda rɨga wanɨm re tendam 
yɨt nena kaim amneninyɨn, nokɨm da ɨdenat bageyamɨmna yɨt rɨrɨrkɨp 
tainy, odede yɨt da,

‘Ton yɨr ongong reyeninem, ajɨ goro rangwateninem,
ɨ kwa ton rutkundeninem, ajɨ goro nony raukinem.’

11 Sɨ ɨja emb jɨ onggɨtyam tendam yɨt. Tuny re God ma yɨtkak e. 12 Ɨ opi 
re jɨ tuny nyawɨnd ɨsokto re ɨnsimemb jɨ rɨga yepim re God ma yɨtkak 
utkundenanj, ɨ onggɨt kak ke daka Satana ik towa pɨlwa, dɨde ewaikuriny God 
ma yɨtkak towaina gar ke, nokɨm da ɨdenat ton maka God ma yɨtkak gar ke 
utkunda ke okatenyi dɨde maka yɨrkokar okatenyi. 13 Ɨ opi re jɨ gɨmo gowɨnd 
ɨsokto re ɨnsimemb jɨ rɨga yepim re God ma bage yɨt utkundenyi dɨde ket ton 
ɨtemb yɨtkak sam kɨma yokatenyi, ajɨ towa ma opima ap. Sɨ onggɨt paemb 
ton sobijog ganggand God ma ɨtemb yɨtkak gar ke utkunda ke yokatenyi, ajɨ 
daka ra sobijog ganggand bꞌatonkena wɨn ik, ton ket God ma ɨtemb yɨtkak 
ɨrari. 14 Ɨ opi re jɨ wanja metɨnd ɨsokto re ɨnsimemb jɨ rɨga yepim re God ma 
yɨtkak utkundenanj, ajɨ God ma onggɨtyam yɨtkak kɨma wɨmena wɨngɨrɨnd 
re nɨnda gar bebɨg dɨde jogjog gasa singi ɨ dɨde gowukoi sam mɨlepim ten 
wɨp awarkenanj, sɨ tonsimemb ket ten ekangɨndenanj. Sɨ onggɨt paimemb ton 
maka bꞌobogɨl ɨnɨka wuweny kɨp ɨjagɨkam. 15 Ɨ kwa opi re jɨ bꞌogɨl sal gowɨnd 
ɨsokto re ɨnsimemb jɨ rɨga yepim re dɨmdɨmjog dɨde bꞌogɨl gar ke onggɨtyam 
God ma yɨtkak utkundenanj, dɨde kwa danda kɨma yɨtkak amorkenenanj 
musɨk wɨmena kɨma. Sɨ onggɨt paimemb ton kɨp ejagɨkenenanj.

Lampa Uwonyitam Ororɨnd 
(Mak 4:21‑25)

16 “Makwa ɨta yɨpa rɨgat lampa so omɨny dar ke ɨkangɨndam o kasa wɨrand 
oramitam. Ajɨ ton oror nate uwonyis, nokɨm da ɨdenat rɨgap ngaya yɨr ongi 
pɨtand, ra ton wɨngɨr wa bꞌɨtgarkanj. 17 Mop nokɨp God ma komkesa nangga 
mɨle im egurki wekeny re onggɨt ngayand pɨtapɨta omnena mim, ɨ dɨde nangga 
im komkesa God ma mɨle wumɨr kesa wekeny re pɨtapɨta omnena mim onggɨt 
ngayand. 18 Sɨ onggɨt paemb wɨn bꞌogla nonyɨk bꞌobogɨl bꞌamdeninam onggɨt 
yɨtkakɨm pɨlɨnd rɨja im re yu wɨn utkundenindam Kor pɨlke! Mop nokɨp yet ra 
Koina onggɨtyam yɨtkak wumɨr okateny, God opima bꞌusaya kwa yɨtkak gatab 
ti wumɨr ogoniny. Ajɨ yet ra maka okateny, God ɨta awɨr omnau nangga mog 
wumɨr rɨnte re ton nony ke yindeny da ton ɨta yowam.”

Yesu ma Mog dɨde Yɨngganwar 
(Mat 12:46‑50; Mak 3:31‑35)

19 Yesu ma mog dɨde yɨngganwar wuwonj Ti pɨlwa, ajɨ towanɨm ma 
rɨrɨr na Ton kɨma yɨpand awowɨm rɨga bobo map. 20 Sɨ yɨpa rɨgat Tin 

f 8:30 Ligiyon re yɨpa ukoi Roma geja rɨga bobo nyɨ na, ɨ ama rɨka siks tausɨn (6,000) geja rɨga na. 

wumɨr yomnonj da, “Mor mog dɨde Mor yɨngganwar opima bau wa 
owɨnki wekeny men yɨr ongongɨm.” 21 Ɨ Yesu rɨga esmonggainonj da, 
“Kor mog dɨde Kor yɨngganwar re tonpimemb jɨ yepim re God ma yɨtkak 
utkundenanj dɨde bꞌingawand aramitenanj.”

Yesu Ukoi Rɨb Mumakesa Yomnonj 
(Mat 8:23‑27; Mak 4:35‑41)

22  Ɨ yɨpa bibɨrɨnd Yesu Tina bꞌauyaena rɨga kɨma gɨgand angitonj, ɨ ket 
ten amninonj da, “Men wuyɨn sɨpa nata de yɨpa tab wa.” Ɨ ton ket gɨga 
nyɨ wa yururkito, ɨ ket menon yokato. 23  Ɨ re ton gɨgand wuwonj, Yesu 
kea yɨt wegonj. Ɨ onggɨt wɨnɨnd ukoi depu rɨb ikonj de onggɨt sɨpand, sɨ 
gɨga re kea nyɨ bꞌangjɨka yikenonj, ɨ ton ma sobijog bebɨg nat aukɨto. 24 Sɨ 
ket Tina bꞌauyaena rɨgap Ti pɨlwa wuwonj dɨde ket yɨt opmura yiyeno 
odede yɨt kɨma da, “Ukoyam, Ukoyam! Yɨm nokaine! Men momta im 
negɨr taindam.” Ɨ Yesu ket utnyitonj dɨde ɨtemb depu rɨb dɨde ukoi wuro 
samany eyowonj, ngɨrpu sɨpa mumakesajog awonj. 25 Seg Yesu ket ten 
amninonj da, “Rote waina gar ke utkunda?” Sɨ ton ket moga na aukɨto, ɨ 
ket towalenggyam towalenggyam kɨd kesa kɨma bꞌɨgekena wuwenonj da, 
“Sɨ rɨdede rɨga e jɨ? Re Ton engau rɨb ake sɨpa, kea Tin yɨt yutkunjya.”

Negɨr Wɨngawɨnga ma Okati Rɨga Bꞌogɨl Omna Gerasenɨnd 
(Mat 8:28‑34; Mak 5:1‑20)

26  Ɨ ton ket gɨga nya ɨjendo Gerasen eriya wa de Galili sɨpa yɨpa tab 
wa. 27 Ɨ re Yesu gɨga ke gɨl wa opendonj, yɨpa onggɨt taun ke rɨgat yet re 
negɨr wɨngawɨnga ma okati yɨbnonj, ton ket Yesund wɨpwɨp yomnonj. 
Onggɨt rɨgat bꞌila ke maka kobɨrgɨm bꞌikokenenonj, ɨ dɨde metɨnd 
yɨbnenenonj. Ajɨ ton yɨbnenenonj re nɨnda gɨmo yɨund eski gopmet 
wɨngɨr nat. 28  Ɨ re ton Yesund yɨr yongonj, ton ukoi ara kɨma irere awonj 
dɨde sap otendonj Ti wɨpɨnd, ngɨrpu ton ket ukoi ara kɨma obailitonj 
da, “Yesu, pumbjog Godɨmna bꞌɨga! Nangga e man singi yomnyɨt kor 
pɨlɨnd? Kon metɨrkisɨn, goro ken negɨr notɨnɨm!” 29 Mop nokɨp Yesu kea 
negɨr kɨlkɨl wɨngawɨngand yingawonj opendam onggɨt rɨgam pɨlke. 
Negɨr wɨngawɨngat re kea naskand tin nenegɨr kana emorka yiyenenonj, 
sɨ rɨgap tin bꞌengabenga kai ke dɨde sein kai ke yɨm dɨde pɨs ɨjobɨka 
yiyeneno, dɨde ket tin yɨr ɨpka yiyeneno yɨpa pɨpmetɨnd. Ajɨ ton kea kai 
epkeneninonj ɨ sein kai anygɨkeneninonj, ɨ negɨr wɨngawɨngat tin wɨp 
yiyenenonj dea ta wul kesa tungg nata. 30 Ɨ Yesu ket tin yɨgekitonj da, 
“Yete mor nyɨ?” Sɨ jogjog negɨr wɨngawɨngap kea bꞌɨgarkɨto ti pɨlɨnd, 
sɨ onggɨt penaemb ton ket mɨra yomnonj da, “Ligiyonte.” f 31 Ɨ ton ket 
Yesund yɨgekenayo da, “Goro sɨn nitngainɨm menonɨm de ngortod wa 

kunɨnkunɨn euki kip wa rokasim re negɨr wɨngawɨnga wekeny negɨr ma 
bꞌɨsagɨka okatam.”

32  Onggɨt wɨnɨnd kea jogjog ongeni bꞌom bobo wekenonj dor tabɨnd. Ɨ 
onggɨt negɨr wɨngawɨngap ket Yesund yɨgekito da, “Sɨn ningaine onggɨt 
bꞌom wa pɨlwa bꞌɨgarkam.” Ngɨrpu Yesu ket ten engainonj bꞌɨgaram. 
33  Seg negɨr wɨngawɨngap ket onggɨt rɨgam pɨlke opekto dɨde ket bꞌom 
wa pɨlwa bꞌɨgarkɨto. Ɨ opimemb bꞌom bobo bꞌɨkto sɨpa yuru kumb wa, ɨ 
ket sɨpa wa unykurto, ngɨrpu ket komkesa uj aukɨto. 34 Ɨ re onggɨt bꞌom 
ongena rɨgap yɨr yongo onggɨtyam mɨle auki, ton ket bꞌɨkento dɨde 
yɨdɨr yɨt yiyeno onggɨt taunɨnd dɨde nɨnda tungg nata. 35 Sɨ rɨga re kea 
wuwenonj onggɨtyam auki mɨle yɨr ongongɨm. Ɨ re ton Yesum pɨlwa 
wuwenonj, ton kea yodareno ɨtemb rɨga ya pɨlkena re negɨr wɨngawɨnga 
opekto. Ajɨ ton kobɨrgɨm bꞌikoki dɨde bꞌogɨl nony menamena okateni 
kɨma na omiti yɨbnonj Yesum wusɨnd. Sɨ ton ket moga na aukɨto. 36  Ɨ 
yepiya re towa yɨr ke yɨr yongo rɨdede na Yesu onggɨt negɨr wɨngawɨnga 
ma okati rɨgam yɨrkokar yokawonj, ton ket rɨga wumɨr omnena eyento. 
37 Sɨ re komkesa rɨga bobo yepiya re Gerasen eriya ke tuwonj, utkundeno 
towaina yɨt, ton kea Yesund danda kɨma yɨgekeno towa pɨlke ewaikitam, 
mop nokɨp ton ukoi moga na aukɨto. Sɨ ket Yesu gɨga wa angitonj dɨde ket 
yiwatonj. 38  Ɨ onggɨt wɨnɨnd re Yesu iwatam awonj, onggɨt rɨgat ya pɨlkena 
re negɨr wɨngawɨnga opekto, Yesund yɨgekitonj Ton kɨma menonɨm. 
Ajɨ Yesu tin yɨtmɨkitonj odede yɨt kɨma da, 39 “Mor met wa ɨtende, dɨde 
tesɨpkenainyɨt rɨja na re God mor ukoi mɨle momnɨkau.” Seg ton ket 
yiwatonj dɨde komkesa taunɨnd pɨtapɨta amnenainonj rɨja na re Yesu ti 
ukoi mɨle yomnɨkawonj.

Yairomna Uj Ngɨmngai Yilo Okawam dɨde Kopa Kongga Ɨsakendam 
(Mat 9:18‑26; Mak 5:21‑43)

40 Ɨ re Yesu ɨtendonj, rɨga bobop kea Tin simesime yomno, nokɨp 
komkesa rɨga re kea Ti yɨr ungawand wekenonj. 41 Ɨ onggɨt wɨnɨnd yɨpa 
rɨga nyɨ da Yairo yet re Ju rɨga waina yɨr opmitenapu met mopyam yɨr 
ɨpka rɨga na yɨbnonj, ton ikonj Yesum pɨlwa. Ɨ ton Yesum wɨp ke kumsos 
bꞌamka kɨma bꞌamairenonj dɨde Tin yɨgekitonj menonɨm tina met wa. 
42  Mop nokɨp ti yɨpaina nena na ngɨmngai bꞌɨga yɨbnawonj ama rɨka 
twelp (12) kemag kɨma na dɨde ket momta uj okata nat wɨbnonj.

Sɨ re Yesu Yairom met wa yiwatonj, rɨga bobop kea Tin ɨwatɨndena yiyo 
pɨpmet bꞌɨsatena kɨma. 43  Ɨ kea dɨkɨnd yɨpa kongga wikonj towa wɨngɨrɨnd 
yet re kus opekenenonj twelp (12) kemag kɨma. [Sɨ ton kea wikenenonj 
dokta yɨr ongongɨm dɨde tina kupka yɨrkokar esomnena yiyenenonj.] Ajɨ 
makwa yet Tin wɨsakendonj. 44 Sɨ ɨtomb kongga Yesum kak ke wikonj 
dɨde ket Tina kobɨrgɨm petɨr yesopayonj. Seg ket odenja ket tina kus 
opekapu yɨra kesa awonj. 45 Ɨ Yesu rɨga arkisinonj da, “Yet ken nesopai?” Ɨ 

re komkesa rɨga bꞌaento, Petro Tin yomnonj da, “Ukoyam! Rɨga bobopim 
men ɨwatɨndena miyenyi dɨde mor wusɨnd pɨpmet bꞌɨsatena wuweny.” 
46  Ajɨ Yesu yindonj da, “Yɨpat ke ken nesopai, mop nokɨp kon ke bꞌɨpɨnsɨn 
da danda re kea kor pɨlke ewaikis.” 47 Sɨ ket ɨtomb kongga bꞌangwatonj 
da, “Kon ma rɨrɨr e egisɨn pɨta omni kesa.” Ɨ ton ket kaktɨtɨ kɨma Yesum 
wɨp wa tikonj dɨde kumsos bꞌamkonj ngɨrpu ket komkesa rɨga wa wɨpɨnd 
pɨtapɨta yomnenainonj nangga pena Tin yesopayonj dɨde rɨja na re odenja 
Ton tin wɨsakendonj. 48  Seg Yesu tin womnonj da, “Ngɨmngai bꞌɨga! Moina 
gar ke utkundate men mɨsakenj. Meke ngɨmbla kɨma!”

49 Ɨ re Yesu onggɨt yɨt opurenand yɨbnonj, odedend ket yɨpa rɨga ikonj 
Yairom met ke, ɨ Yairond yomnonj da, “Moina ngɨmngai bꞌɨga kea uj ainy. 
Sɨ goro man ouyaena rɨgand jabakɨpɨnd ɨl ongket menonɨm! Goro Tin 
ɨsakaulisɨt!” 50 Ajɨ re Yesu onggɨtyam yɨt utkundonj, Ton Yairond yomnonj 
da, “Goro moga tawɨm! Gar ke utkunda nena yoramite! Ɨta mor bꞌɨga 
bꞌɨtɨsakenj dor.” 51 Ajɨ re ton tina met wa opekto, Yesu maka engainonj 
nɨnda rɨga bꞌɨgaram wɨngɨr wa Ton kɨma, ajɨ ɨna Petro ɨ Yoan ɨ Yakobo ɨ 
dɨde onggɨt bꞌɨgamna bꞌu ake mog. 52  Ɨ onggɨt wɨnɨnd, komkesa rɨga yii 
bꞌɨrɨnena nat wekenonj dɨde kom bꞌamoratena kɨma bꞌɨaena wuwenonj 
ti gatab, ajɨ Yesu ket ten amninonj da, “Goro yii taininam! Mop nokɨp 
ɨtomb ngɨmngai bꞌɨga re ma uj o, ajɨ yɨt o weg.” 53  Ajɨ rɨgap Yesund ngong 
na yengeno, nokɨp ton yɨr wongo re uj na. 54 Ɨ re ton bꞌɨgarto rɨkɨnd 
re uj bꞌɨga wɨbnonj, Yesu tin yɨmɨnd wokatonj dɨde tin womnonj da, 
“Bꞌɨga! Utnyite!” 55 Seg ita ket tina wɨngawɨnga ɨtendonj, ɨ ton ket odenja 
utnyitonj. Ɨ Yesu engainonj ti owou okawam. 56  Sɨ ti bꞌu ake ti mog re 
wɨnga kesa na awonda. Ajɨ Yesu danda kɨma bꞌingawa yɨt yoramitonj da, 
“Goro yɨpat onggɨtyam gatab yɨt pɨta omnɨkɨm!”

Twelp (12) Ɨtmɨkitijog Rɨga Ɨtmɨkitam 
(Mat 10:5‑15; Mak 6:7‑13)

9  1 Ɨ Yesu ket Tina Twelp (12) bꞌauyaena rɨga ara emokinonj bꞌeomam, ɨ 
Ton ket ukoi danda dɨde juwai agoninonj komkesa negɨr wɨngawɨnga 

eaukenam dɨde komkesa kopa ke ɨsagɨkam. 2 Ɨ Ton ket ten etmɨkisinonj God ma 
pumb tungg gatab bage yɨt pɨtapɨta omnenam dɨde kopa rɨga ɨsagɨkam. 3 Ɨ re 
Ton ɨtmɨkitam amninonj, Ton ten engainonj da, “Goro kwa nangga na eyinam 
wa menonɨm! Goro kutɨp kɨma, goro ga kɨma, goro owou kɨma, goro wulkɨp 
kɨma, ɨ goro kobɨrgɨm talomam kɨma! 4 Ra wɨn tuwenyɨt tungg yɨpayɨpa nata, 
ɨ dɨde ra yɨpayɨpa met nata obai tamnenanj waina menon tungg wɨngɨrɨnd, 
omanda tekenyɨt, ngɨrpu ra wɨn tungg terarenindam dem. 5 Ɨ rɨga yepiya ra 
maka wen simesime tamnenanj dem, sɨ wɨn ɨdenatemb ket onggɨt met ke o 
onggɨt taun ke iwasya. Ɨ onggɨt iwata wɨnɨnd wɨn bꞌogla waina pɨspamɨnd sungar 
tedbenenindam towanɨm nony aukam da towaina negɨr mɨle bꞌɨsagɨkam wɨn 
ɨta ik dem.” 6 Yɨt seg ke ton ket yiwato dɨde tungg nata wuwenonj. Ɨ rɨkɨnd re ton 

wuwenonj komkesa wɨnɨnd, ton kea God ma bꞌogɨl yɨrkokar bage yɨt pɨtapɨta 
omnena yiyeno dɨde kopa ke rɨga ɨsagɨka eyento.

Erodɨmna Nonysɨpsɨp Yesum gatab 
(Mat 14:1‑12; Mak 6:14‑19)

7 Ɨ re Galili eriya king Erod utkundenonj komkesa onggɨtyam auki mɨle gatab, 
ton ma sobijog na nonysɨpsɨp aukonj. Mop nokɨp nɨnda rɨgap opurena eyento da 
baptiso Yoan kea uj ke utnyitonj, 8 ɨ kwa nɨnda rɨgap da bageyam Eliya kea pɨtapɨta 
awonj, ɨ dɨde kwa nɨnda rɨgap da yɨpa bꞌilap bageyam e utnyitonj. 9 Ajɨ Erod 
yindonj da, “Kon ke Yoanɨnd mop yɨpendond, ajɨ yetemb jɨ rɨga ya gatab im re kon 
onggɨtyam yɨt utkundenyɨn?” Sɨ ton nya oraka eyeninonj Yesund yɨr ongongɨm.

Yesu Paib Tausɨn (5,000) Rɨga Angeninonj 
(Mat 14:13‑21; Mak 6:30‑44; Yoan 6:1‑14)

10 Ɨ re ɨtmɨkitijog rɨga ɨtekto, ton ket Yesund wumɨr yomneno komkesa 
gasa rɨna re ton amnɨkto.

Sɨ Yesu ket ten eyinonj tentawar wa Ton kɨma de yɨpa taun wa ogenaya da 
Betsaida. 11 Ajɨ rɨga bobop kea wumɨr yokato rɨkɨnd re Yesu yɨbnonj, ton kea Tin 
oraka yiyo. Seg Ton ten simesime amneninonj dɨde ten yɨt atainonj God ma pumb 
tungg gatab, dɨde kopa rɨga esakenjinonj yena re Ton singi amneninonj ɨsagɨkam. 
12 Ɨ re ket bibɨr wɨn awɨr auka yikonj, Twelp (12) ɨtmɨkitijog rɨga tuwonj Ti pɨlwa, 
ɨ yomno da, “Rɨga bobo etmɨkenine, nokɨm da ɨdenat ton wuswus tungg nata 
dɨde wungawungapu tungg nata wungapu pɨpmet dɨde owou oraka teyenanj! 
Nokɨp men re wul kesa tungg nasim wekenyɨn.” 13 Ɨ Yesu ket esmonggainonj da, 
“Wɨn towa owou agoninam!” Ajɨ todaka ket yomno da, “Sowa ɨnsima paib (5) 
sana nganja dɨde nɨmog kabum nena wekeny. Sɨ sɨn maka ra wuyɨn dɨde onggɨt 
komkesa rɨga rɨrɨrɨnd owou temjindam, sɨn ma rɨrɨr im towa ogonam.” 14 Ton 
odede penaemb onggɨtyam yɨt apurento, nokɨp demb de ama rɨka paib tausɨn 
(5,000) rɨgajog na wekenonj. Ajɨ Ton Tina bꞌauyaena rɨga amninonj da, “Komkesa 
rɨga bꞌogla ama rɨka pipti (50) bobond omnɨka eyenina diyam awowɨm!” 15 Seg ton 
ket Yesu ma onggɨt yɨt rɨrɨrɨnd komkesa rɨga gowɨnd omnɨkam amnento. 16 Ɨ ket 
Yesu paib (5) sana nganja dɨde nɨmog kabum akasinonj, ɨ pumb wa yɨr yikenonj 
dɨde ket Godɨnd sɨteket yɨt yomnonj, ngɨrpu sana nganja epkɨkinonj dɨde kabum 
ɨpka eyenonj, ɨ ket Tina bꞌauyaena rɨga wa agoninonj rɨga bobo wa yingg iyenam. 
17 Ɨ komkesa rɨga diyam auto re kea ngor aukɨto. Seg ket bꞌauyaena rɨgap rɨga wa 
pɨlke kombyam owou akatto dɨde ket kea twelp (12) wat yɨndangɨr amnɨkto.

Petro ma Pɨtapɨta Omni Yɨt dɨde Yesu ma Uj dɨde Utnyita 
gatab Bage Yɨt 

(Mat 16:13‑28; Mak 8:27–9:1)
18  Ɨ yɨpa wɨnɨnd re Yesu Tinta yɨr opmitenonj, Tina bꞌauyaena rɨga re 

kea dɨkɨnd Ton kɨma wekenonj. Ɨ Ton ket ten arkisinonj da, “Yena rɨgap 

yomnɨkenenyi da yeten Kon?” 19 Ɨ ton mɨra yomno da, “Rɨgap endenenanj 
da Man re baptiso omnɨkayam Yoantet, ajɨ nɨndap da Man Eliyatet, ɨ 
nɨndap da yɨpa bꞌilap bageyam e utnyitonj.” 20 Ajɨ Yesu ten egekisinonj 
da, “Ajɨ wɨdaka rɨngmim, wɨn yena yomnɨkenenya da yeten Kon?” Sɨ 
Petro ket mɨra yomnonj da, “Man re Godɨmna Kerisotet yena re God gaya 
yeaukonj Tina wɨko omnɨkam.”

21 Ɨ Yesu danda kɨma ten engainonj da, “Goro yena rɨga wumɨr 
tamnina Kor gatab!” 22  Seg Yesu yindonj da, “Rɨgamna Bꞌɨga bꞌogla jogjog 
bꞌɨdgotnena rakatenin, ɨ Ju rɨga waina elda rɨga ɨ yɨna mopyam sɨ rɨga 
ɨ dɨde Ju rɨga waina gog ouyaena rɨgap bꞌogla ɨsayi dem, ngɨrpu bꞌogla 
onganji dem. Seg nowam bibɨrɨnd Ton bꞌogla kwa tutnyis dem uj ke.” 
23  Ɨ Ton ket komkesa rɨga amninonj da, “Yet ra man singi taet Ken yɨmta 
undokam, man bꞌogla naska moina singi komkesa terarkinyɨt, ɨ kwa man 
bꞌogla ita bibɨr rɨrɨrɨnd komkesa bebɨg takasinyɨt Godɨm wɨkond ngɨrpu 
moina uj wul bꞌagbagɨnd, dɨde ket Ken yɨmta nutundoket. 24 Mop nokɨp 
yet ra tilenggyam tina yɨrkokar yɨrgong omnɨka iyeny, ton ɨta ɨtemb tina 
yɨrkokar dadal edamkis dem. Ɨ daka yet ra tina yɨrkokar edamkis Kor 
map, ton ɨta ɨtemb tina yɨrkokar dadal okas dem. 25 Ɨ ra man komkesa 
gowukoi mornɨm okasɨt ɨ dɨde onggɨt gowukoi map moina yɨrkokar 
edamkisɨt dem, sɨ nangga bꞌogɨl e man yɨr onget onggɨt gowukoi okati 
ke? 26  Ɨ kwa yet ra man Ken dɨde Koina yɨt gar ke ɨngar kɨma takasinyɨt 
rɨga wa wɨngɨrɨnd, Rɨgamna Bꞌɨgat daka men ɨngar kae motɨny dem, ra 
Ton yɨna aneru kɨma ik dem Tina bꞌogɨl ɨnyomarena kɨma dɨde Ti Bꞌu 
ma bꞌogɨl ɨnyomarena kɨma. 27 Ajɨ Kon ɨmɨnjog nitinjɨn da yepim re wɨn 
owɨnki wekenyɨt dɨkɨnd, wa wɨngɨrɨnd nɨnda rɨgap makwa opima uj 
taukanj, ngɨrpu ra ton yɨr ongi dem God ma pumb tungg.”

Yesu ma Bꞌenga Wɨp Ɨnyomarena Yɨpa Dorɨnd 
(Mat 17:1‑8; Mak 9:2‑8)

28  Ɨ onggɨtyam gatab yɨt opurena seg ke re ket ama rɨka eitɨm (8) bibɨr 
awonj, Yesu ara emokinonj Petro ɨ Yoan ɨ dɨde Yakobo dɨde ket wuwonj 
de yɨpa dor kumb wa yɨr opmitam. 29 Ɨ re Ton yɨr opmitenonj, Tina wɨp 
re etama kɨma na aukonj dɨde Tina kobɨrgɨm ngaya pɨla na ɨnyomarena 
kɨma bɨlbɨljog aukonj. 30‑31 Ɨ odedend ket nɨmog rɨga, Mose ake Eliya, pɨta 
awonda bꞌogɨl ɨnyomarenand dɨde Yesu kɨma yɨpand yɨtnono aenonda 
Tina gowukoi ɨraram gatab rɨnte ra rɨrɨrkɨp tainy dem Yerusalemɨnd. 
32  Ajɨ onggɨt wɨnɨnd Petro dɨde ton kɨma rɨga re ma sobijog yɨtpa pena 
yɨr uwonento. Ajɨ re ton yɨr opngɨkto, ton kea yɨr angto Yesumna bꞌogɨl 
ɨnyomarena dɨde nɨmog rɨga Ton kɨma onyiti. 33  Ɨ re ton Yesund ɨraram 
yomnonda, Petro Yesund yomnonj da, “Ukoyam! Sɨn otomanti im 
wekenyɨn dɨkɨnd. Sɨ sɨn nowa plaimet raranginum, yɨpa Mornɨm, ɨ yɨpa 
Mosem, ɨ dɨde yɨpa Eliyam.” Ajɨ ton maka nony awonj nangga mana ton 

yindonj. 34 Sɨ re ton onggɨtyam yɨt apureninonj, rɨm ikonj dɨde ket ten 
ekangɨnjinonj. Ɨ re ton rɨm bora wa bꞌɨgarkɨto, ton kea moga aukɨto. 35 Ɨ 
ara ikonj onggɨt rɨm bora ke odede da, “Ɨtemb jɨ Koina Bꞌɨga yena re Kon 
yobagendond. Sɨ wɨn Tin yutkunda!” 36  Ɨ onggɨtyam ara seg ke ket, ton 
Yesu nena na yɨr yongo. Sɨ ton nowa rɨga yɨt kesa na wekenonj onggɨt 
gatab, ɨ onggɨt wɨnɨnd ton makwa yena ngai wumɨr amnento nangga na 
re ton yɨr angto.

Yesu Yɨpa Kewar Bꞌɨgam Negɨr Wɨngawɨnga Yewaikitawonj 
(Mat 17:14‑18, 22‑23; Mak 9:14‑32)

37 Ɨ ɨspari ke ket re ton tuwonj dor kumb ke, ukoi rɨga bobo kea tuwonj 
Yesund wɨpwɨp omnam. 38  Ɨ odedend ket onggɨt rɨga bobo wɨngɨrɨnd yɨpa 
rɨgat Yesund ara yɨawonj da, “Ouyaena Rɨga‑wɨi! Kon Men mɨtenaen da 
Man kor bꞌɨgand kear omnyɨt, nokɨp ton re kor lesmɨta bꞌɨga e. 39 Ɨ negɨr 
wɨngawɨngat tin yemorkeneny dɨde ɨndama kamil yowarkeneny, ɨ tumol 
aembɨka kɨma tin kakwulwul yomnɨkeneny, ngɨrpu tin gou wa nenegɨr 
kana ɨngmandena yiyeneny, ɨ ɨngkaemb ket tin yɨrareneny. Ajɨ ɨdenata 
ɨrar ra tin gou wa omɨny. Ajɨ maka ra ton odede nenegɨr kana omnena 
iyeny, ton ma ɨta tin ɨrarena iyeny. 40 Sɨ kon ke pop Moina bꞌauyaena 
rɨga wa pɨlwa bꞌɨtena yoramisɨn negɨr wɨngawɨnga ewaikitam, ajɨ ton 
ma rɨrɨr na.” 41 Sɨ Yesu mɨra amninonj da, “Oo, gar ke utkunda kesa dɨde 
gar eskamki rɨga yepim re yu wekeny onggɨt gowukoyɨnd! Rɨdede pɨn 
e Kon nɨtɨbnyɨn wɨn kɨma dɨde rɨdede pɨn e Kon musɨk wɨmena okasɨn 
waina gar ke utkunda kesa mɨle gatab?” Ɨ Ton ket bꞌɨgam bꞌund yomnonj 
da, “Mor bꞌɨgand iyɨm Kor pɨlwa!” 42  Ɨ re ɨtemb bꞌɨga ikonj Ti pɨlwa, 
negɨr wɨngawɨngat tin gou wa yɨskantonj dɨde ukoi kana kaktɨtɨ kɨma 
yɨjgɨndenonj. Sɨ Yesu ket negɨr kɨlkɨl wɨngawɨngand samany yiyowonj, 
dɨde ket onggɨt kewar bꞌɨgand yɨsakendonj, ngɨrpu ti bꞌuɨm bꞌɨga yokawonj. 
43 Seg komkesa rɨgap wɨnga kesa aukɨto Godɨmna ukoijog danda gatab.

Ɨ re komkesa rɨga kɨd kesa aena wuwenonj onggɨtyam komkesa mɨle 
gatab rɨna re Yesu amnɨkinonj, Ton Tina bꞌauyaena rɨga amninonj da, 
44 “Wɨn bꞌobogɨl onggɨtyam Koina yɨtkak gar ke takasindam nangga 
gatab im ra Kon wumɨr tamninyɨn. Mop nokɨp Rɨgamna Bꞌɨgand ɨta namb 
tɨb yii dem de rɨgaina yɨm kumb wa.” 45 Ajɨ Tina bꞌauyaena rɨgap maka 
nony aukɨto onggɨtyam opureni yɨt gatab, dɨde onggɨtyam yɨt re egiti na 
yɨbnonj towa pɨlke, sɨ onggɨt penaemb ton maka yongwato. Ɨ ton kwa 
moga na aukɨto Tin ɨgekitam onggɨtyam opureni yɨtkak gatab.

Yete Ukoyam 
(Mat 18:1‑5; Mak 9:33‑40)

46  Ɨ yɨpa yɨt bꞌugwatena pɨta awonj bꞌauyaena rɨga wa wɨngɨrɨnd 
da yete ukoyam yɨbɨm towa wɨngɨrɨnd. 47 Ajɨ Yesu kea wumɨr awonj 

towaina garɨnd onggɨtyam yɨt bꞌugwatena gatab, ɨ Ton ket yɨpa bꞌɨga 
sobijog yokatonj dɨde ket Ti yɨu ke yonyitonj. 48  Seg Ton ket ten 
amninonj da, “Yet ra odede bꞌɨga sobijog simesime omɨny Koina nyɨ 
kɨma, ton re Kena simesime nomɨny. Ɨ dɨde yet ra Ken simesime notɨny, 
ton re kea simesime yomɨny yet re Ken nɨtmɨkitonj. Mop nokɨp yet ra 
sobijogjog tainy komkesa wa wɨngɨrɨnd, ton re ukoijog rɨga e.”

49 Ɨ Yoan ket Yesund yomnonj da, “Ukoyam! Sɨn yɨpa rɨga yɨr yongu 
Moina nyɨ kɨma negɨr wɨngawɨnga ewaikitand. Sɨ sɨn tin yɨswangu da, 
‘Goro yɨmta ke odede omnɨkɨm dem!’ nokɨp ton ma ɨta yɨmta undoka 
miyeny sɨn kɨma.” 50 Ajɨ Yesu tin yomnonj da, “Goro tin ɨswanga! Mop 
nokɨp yet ra maka wen tajgasiny, ton re wa tab ke rɨga e.”

Samariya Rɨgap Yesund Yɨsayo
51 Sɨ Yesum pumb wa menonɨm wɨn re kea wus wa auka ikonj, ɨ Ton 

ket danda kɨma yɨmjatonj menonɨm de Yerusalem taun wa. 52  Ɨ Ton ket 
naska nata nɨnda bageyam etmɨkisinonj Samariya eriya wa, sɨ ton ket 
wuwonj dɨde ket bꞌɨgarkɨto yɨpa tungg wa Tinɨm gasa ongonjenam. 
53  Ajɨ demb de rɨgap maka Tin simesime yomno, mop nokɨp Ti menon 
yɨbnawonj re Yerusalem taun wa na. 54  Ɨ re Tina bꞌauyaena rɨga Yakobo 
ake Yoan onggɨtyam mɨle yɨr yongonda, ton endonda da, “Yonggyam! 
Ma man singi et da sɨn wul ingaya wub kumb ke inkam dɨde ten so 
omnam?” 55  Ajɨ Yesu ten wɨp awarkitonj, ɨ samany eyowonj. 56  Ngɨrpu 
ton ket wuwonj bꞌenga tungg wa.

Yesund Yɨmta Undoka gatab Yɨt 
(Mat 8:19‑22)

57 Ɨ re ton menon yokato, nyawɨnd yɨpa rɨga Yesund yomnonj da, 
“Kon ɨta men yɨmta undoka mitiyenyɨn rɨtata ra man metkenyɨt.” 58  Sɨ 
Yesu tin yomnonj da, “Gongɨr wa opima towa wul bora wɨmenam, dɨde 
pumbɨnd ngena wa kwa opima towa met, ajɨ Rɨgamna Bꞌɨgam re awɨr e 
kwa Ti wɨmenapu pɨpmet mop owaglitam.” 59 Ɨ Yesu kwa ket yɨpa rɨgand 
yomnonj da, “Yɨmta nundoke!” Ajɨ onggɨt rɨgat Yesund yomnonj da, 
“Yonggyam! Kon yɨmta kae Mor pɨlwa tɨtenjɨn ajɨ naska kon kor bꞌund 
eungitam neken.” 60 Ajɨ Yesu tin yomnonj da, “Toko wɨngawɨnga ke uj 
rɨgap gop raukinem towainajog uj rɨga, ajɨ man meke God ma pumb 
tungg gatab God ma bꞌogɨl yɨrkokar bage yɨt pɨtapɨta omnenam.” 61 Ɨ 
kwa yɨpa rɨgat yindonj da, “Yonggyam! Kon men ɨta yɨmta mutundoken, 
ajɨ naska Man ken nɨnjɨkite wɨdaemb yɨt omnam rɨga yepim re wekeny 
koina metɨnd.” 62  Sɨ Yesu tin yomnonj da, “Yet ra yɨm taramis gou 
ungankapu gasa kumbɨnd, ɨ ra kak wa yɨr tetaingis, ton ma dɨmdɨm 
e unganka yiyeny. Sɨ ton ma rɨrɨrkɨp rɨga e God ma pumb tungg wɨko 
iyenam.”

g 10:1 Nɨnda Grik peband da “sebenti tu (72)”. 

Sebenti (70) Bꞌauyaena Rɨga Ɨtmɨkitam gatab Yɨt

10  1 Ɨ onggɨt kak ke, Yonggyam abagenjinonj bꞌusaya Sebenti (70) 
rɨga, g ɨ Ton naska kana nɨmognɨmog etmɨkeninonj komkesa 

taun nata dɨde tungg nata rɨtata ra Ton ikeny dem. 2  Ɨ re Yesu ten 
etmɨkeninonj, Ton ket ten yɨt etainonj da, “Erngokam re jogjog im, ajɨ 
wɨko rɨga re ma jog im. Sɨ onggɨt paemb wɨn erngoka Yonggyamɨnd 
yɨgekita odede da, ‘Man wɨko rɨga etmɨkisine Moina erngokapu gou wa.’ 
3  Wɨn wuwe! Yɨr de, Kon wen etmɨkeninyɨn re odede wɨp im rɨngmim 
ra rɨgat mamoi tetmɨkisiny dɨ yongg wa wɨngɨr wa. 4 Ɨ goro eyina pauso, 
ɨ goro ga, ɨ goro yongɨnkak, ɨ dɨde goro yena simesime omna nyawɨnd. 
5 Ra wɨn yɨpayɨpa met nata bꞌɨtgarenindam, naska wɨn tendenindam da, 
‘Ngɨmbla dɨkɨnd onggɨt metɨnd.’ 6  Ɨ ra onggɨt ngɨmbla okatam rɨrɨrkɨp 
rɨga ɨbɨm demb de onggɨt metɨnd, ɨta waina oramiti ngɨmbla ton kɨma 
ɨbɨm. Ajɨ maka ra, ɨta tɨtenj wa pɨlwa. 7 Ɨ wɨn omanda wɨmena tuwenyɨt 
onggɨt met nata, ɨ wɨn owou dɨde onaika teyenindam nangga gasa na ra 
ton ogona teyenanj. Mop nokɨp God ma wɨko rɨga re rɨrɨrkɨp rɨga e odede 
nya ke tina wɨko mɨra okatam. Goro metta metta tuwenɨm! 8  Ɨ ra wɨn 
yɨpayɨpa taun nata bꞌɨtgarenindam dɨde wen simesime tamnenanj, wɨn 
owou nena teyenindam nanggamog im ra wanɨm wɨp ke taramkauranj. 
9 Ɨ kopa ke rɨga tesagɨkenindam demb de onggɨt taun nata, ɨ ten yɨt 
tamnenindam da, ‘God ma pumb tungg re kea wa wus nate ainy’. 10 Ajɨ 
ra wɨn yɨpayɨpa taun nata bꞌɨtgarenindam, ɨ maka ra wen simesime 
tamnenanj, wɨn tuwenyɨt onggɨt taun sobea nata, ɨ tendenindam da, 
11 ‘Nangga ma jɨ onggɨtyam sungar rɨna re bꞌausɨkanj sowaina pɨspamɨnd 
onggɨt taunɨnd, sɨ sɨn ket wanɨm mim onggɨtyam sungar bꞌɨdbenenindam 
wen nonony omnam da bꞌɨsagɨka wɨn ɨta ik dem wanɨm. Ajɨ wɨn bꞌogla 
onggɨtyam gatab wumɨr tekenyɨt da God ma pumb tungg re kea wus nate 
ainy.’ 12  Ɨ Kon wumɨr wen tamninyɨn da ra bꞌɨsagɨka wɨn ik dem, Sodom 
taunɨm ra ukoi bebɨg e okas dem, ajɨ onggɨt taunɨm ra dem bꞌusaya 
mogjog bebɨg e okas dem.

13  “God ma sake man kɨma Korajin, ɨ God ma sake man kɨma Betsaida. 
Mop nokɨp rako Kon opimemb kɨd kesa kɨma danda wɨko amnɨkinonj 
de negɨr kɨma Tiro taun ake Sidon taunɨnd rɨna re Kon wa wɨngɨrɨnd 
amnɨkeninonj, ton kako bꞌila rongg bꞌikokto dɨde ket wumbol kumbɨnd 
omnɨkto negɨr mɨle ke engendam de Godɨm pɨlwa. 14 Ajɨ ra bꞌɨsagɨka wɨn 
ik dem, Tiro ake Sidon towanɨm ra ukoi bebɨg e dem, ajɨ wanɨm ra dem 
bꞌusaya mogjog bebɨg e okasya dem. 15 Ɨ kwa man, Kaparnaum,

ɨta man wub kumb wa bꞌuturowasɨt dem? Nayɨ,
man ɨta tiglet dem de uj rɨgaina tungg wa.

16  Yet ra wen yɨt tutkundeniny, ton Kena nutkundeny. Ɨ yet ra wen 
tesainy, ton Kena nɨsai. Ajɨ yet ra Ken nɨtɨsai, ton Ti na yɨsai yet re Ken 
nɨtmɨkitonj.”

17 Sɨ ket sebenti (70) bꞌauyaena rɨga ɨtekto sam kɨma, ɨ endento 
da, “Yonggyam! Nangga ma jɨ negɨr wɨngawɨnga, ton kea sɨn yɨt 
nutkundento, re sɨn Moina nyɨ kɨma bꞌingawa yoramitenonda.” 18  Ɨ Yesu 
ten amninonj da, “Kon kea Satanand yɨr yongond wub kumb ke sap 
otendand odede ɨt re rɨngma ra waral tokmɨnjis. 19 Kon ke wa danda 
akainond gɨrem dɨde wɨrmogmog ɨpmɨndenam, dɨde gou wa omnenam 
komkesa geja rɨgaina danda. Sɨ onggɨt paemb makwa yɨpat ɨta wen negɨr 
tamnɨkiny. 20 Ajɨ goro wɨn sam taininam onggɨtyam gatab rɨna re negɨr 
wɨngawɨngap wen yɨt utkundento, ajɨ wɨn sam omnɨka yiyena onggɨtɨm 
da waina nyɨ re ɨrɨki im wekeny de pumb tungg wa.”

21 Ɨ onggɨt wɨnɨnd re Yɨnayɨna Wɨngawɨnga Yesum pɨlɨnd bꞌimuronj, 
Ton ma sobijog na sam yomnɨkonj, ɨ Ton yindonj da, “Abu, wub ake 
gowukoyɨm Yonggyam! Kon sɨteket yɨt momnyɨn, nokɨp Man ke 
onggɨtyam Moina danda dɨde yɨrkokar yɨtkak agurkinot rɨga wa pɨlke 
yepim re multekɨp kɨma dɨde bꞌogɨl wumɨr kɨma wekeny. Ajɨ Man kea 
onggɨtyam Moina gasa towanɨm pɨtapɨta amnenainot yepim re bꞌɨga 
sobijog pɨla wumɨr kesa wekeny. Abu! Ɨmɨnjog e, Onggɨtyam gasa aukonj 
re Moina bꞌogɨl sam kɨma singi nasim. 22  Komkesa danda dɨde wumɨr re 
Kor Bꞌuɨt Kor mana nogoninonj ingaenam. Ɨ makwa yɨpa ɨta yete wumɨr 
Bꞌɨgam gatab, ajɨ Bꞌuta Tinta wumɨr. Ɨ makwa ɨta yete wumɨr Bꞌuɨm gatab, 
ajɨ tonpima wumɨr, Bꞌɨga dɨde rɨga yena re Bꞌɨgat singi eyeniny Bꞌund pɨta 
omnenam towa pɨlwa.” 23  Ɨ Yesu Tina bꞌauyaena rɨga wɨp awarkisinonj, ɨ 
ten nena amninonj da, “Ton bꞌogɨl omni yɨrkɨp im jɨ yepim re yɨr ongong 
eyenanj nangga im re wɨn yɨr ongong eyenindam. 24 Mop nokɨp Kon 
wen wumɨr tamninyɨn da naskand jogjog bageyamɨp dɨde kingɨp singi 
aukenento yɨr ongongɨm nangga im re wɨn yɨr ongong eyenindam, ajɨ ton 
maka yɨr ongong eyento. Ɨ kwa ton singi aukenento utkundam nangga im 
re wɨn utkundena eyenindam, ajɨ ton maka utkundenento.”

Bꞌogɨl Samariya Rɨga gatab Tendam Yɨt
25 Ɨ yɨpa wɨnɨnd yɨpa gog yɨt wumɨrjog rɨga onyitonj Yesund otonkenam, sɨ 

ton ket Tin yerkitonj da, “Ouyaena Rɨga‑wɨi! Rɨnggɨtyam wɨko omnɨka kae 
kon owabɨnsɨn dadal ngɨrpu kesa yɨrkokar?” 26 Ɨ Yesu tin yɨsmonggawonj da, 
“Rɨdede e Mosemna gog peband ɨrɨki yɨbɨm? Ɨ man rɨdede e yokatenyɨt moina 
ogenka wɨngɨrɨnd?” 27 Seg ton yɨsmonggawonj da, “Man moina Yonggyam 
Godɨnd singi yiyene moina kupkakupka kɨd ke, ɨ moina kupkakupka 
wɨngawɨnga ke, ɨ moina kupkakupka danda ke, ɨ dɨde moina kupkakupka nony 
ke! Ɨ singi yiyene mor rɨgand mada re dɨde!” 28 Sɨ Yesu tin yomnonj da, “Kea 
man dɨmdɨmjog mɨra nomnyɨt. Onggɨtyam yɨt rɨrɨrɨnd yomnɨke! Sɨ man ɨta 

h 10:34 Onggɨt wɨnɨnd olib gaya re wai ngu omna gasa na dɨde greip kɨp ke omnɨki ɨk re 
wayɨnd guda ipowa gasa na. i 10:35 Grik peband da “nɨmog Denari”. Ɨ yɨpa Denari re 
yɨpa rɨga ma yɨpa bibɨr wɨko mɨra na. 

yɨrkokar mɨtɨbnyɨt.” 29 Ajɨ ton singi na tilenggyam negɨr kesa dɨmdɨmjog rɨga 
tainy. Sɨ ton Yesund yerkitonj da, “Sɨ yete jɨ kor rɨga?” 30 Yesu yɨsmonggawonj 
da, “Yɨpa rɨga Yerusalem taun ke yikonj de Yeriko wa, ɨ nyawɨnd raskolɨp 
ket tin yɨwatɨnto dɨde ket tina kobɨrgɨm yotogɨko, ɨ tin nenegɨr kana yipowo, 
ngɨrpu gou yɨpo. Seg ton tin kokamkokam yɨraro. 31 Ɨ odedend yɨpa yɨna sɨ rɨga 
onggɨtyam nya ɨmayonj, ɨ re ket ton onggɨt rɨgand yɨr yongonj, ton kea tin nya 
yɨwaponj. 32 Ɨ odede yɨpa wɨp nya ke yɨpa Lebi gu rɨga todaka onggɨt pɨpmet 
wa ikonj dɨde ket tin yɨr yongonj. Seg todaka kea tin nya yɨwaponj. 33 Ajɨ yɨpa 
Samariya rɨga menon yokatonj, ɨ ket ikonj rɨkɨnd re ɨtemb rɨga yɨbnonj. Ɨ re ton 
tin yɨr yongonj, ton kea gar ke tin kear yomnonj. 34 Ɨ ton ket ti wus wa yikonj, 
ɨ ket ton olib gaya dɨde ɨk egmarkinonj tina ipoipu yɨrand h dɨde ket unjoka 
yiyenonj. Seg ket ton tinajog dongki kumb wa tin yangitonj, dɨde ket yiyonj 
yɨpa wungapu met wa, ngɨrpu adea ket tin yɨr yengendonj. 35 Ɨ ɨspari ke ket ton 
twelp (12) Kina i yokawonj onggɨt wungapu met yonggyamɨm, ɨ yomnonj da, 
‘Tin yɨr ɨpka iyenyɨt. Ra man wewe wulkɨp tasomnenyɨt tin yɨr ɨpkand, kon ɨta 
ket mor mɨtendainyɨn onggɨtyam wewe wulkɨp, ra kon tɨtenjɨn dem.’ 36 Sɨ man 
rɨdede e nony aet? Rɨngma, onggɨt nowa rɨga wɨngɨrɨnd, yete ti rɨga ainy onggɨt 
rɨgam yena re raskolɨp nenegɨr kana yipowo?” 37 Sɨ onggɨt gog wɨko rɨgat mɨra 
yomnonj da, “Tonɨt yet re tin kear yomnonj.” Seg Yesu tin yomnonj da, “Meke! 
Dɨde odede yɨpa wɨp mɨle na tamnɨkinyɨt.”

Marta ake Mariya
38 Ɨ re ton wuwenonj, nyawɨnd Yesu bꞌɨgaronj yɨpa tungg wɨngɨr wa. Ɨ ademb 

de yɨpa kongga nyɨ da Marta Yesund obai omnam yɨngaukonj. 39 Ɨ onggɨt 
konggam yɨpa kea wundoi wɨbnawonj wogenayo da Mariya. Sɨ ti wundoi re 
Yonggyamɨmna pɨs wɨp nat omiti wɨbnonj Tina yɨtkak utkundenam. 40 Ajɨ 
Marta re nony bebɨg kɨma na guglam yondratenonj bꞌengabenga wɨp owou 
ongonjenam. Sɨ ton Yesum pɨlwa wikonj dɨde ket Tin yomnonj da, “Yonggyam‑
wɨi! Man ma wumɨr et da kor wundoi kor nena mana wɨko nɨrarkainy? Sɨ be 
ngai wingae tin ken yɨm okawam!” 41 Ajɨ Yonggyam mɨra tin womnonj da, 
“Marta, Marta! Man nangga ma gar bebɨg dɨde nony negɨr ainyɨt jogjog owou 
ongonjenam? 42 Ajɨ yɨpaina mɨle nena e bꞌogɨljog omnɨkam dɨkɨnd. Mop nokɨp 
Mariya re kea bꞌogɨl pɨpmet yokas, sɨ makwa yete onggɨt pɨpmet ke tin tewaikis.”

Yɨr Opmita gatab Ouyaena 
(Mat 6:9‑15; 7:7‑11)

11  1 Ɨ yɨpa wɨnɨnd Yesu yɨpa pɨpmet yokatonj, ɨ ket yɨr opmitenonj. Ɨ 
re Ton yɨr opmita seg awonj, Tina bꞌauyaena rɨga wɨngɨrɨnd yɨpa 

j 11:4 Nɨnda Grik pebap yɨsmondenyi da [ajɨ Man sɨn nɨtrɨngasine negɨrjog mɨlem pɨlke.] 

rɨgat Tin yomnonj da, “Yonggyam! Sɨda nouyaenine rɨdede e yɨr opmitena 
odede rɨja na re Yoan tina bꞌauyaena rɨga auyaeninonj!” 2  Sɨ Yesu ten yɨt 
etainonj da, “Ra wɨn yɨr topmisindam, odede tendenindam da,

‘Abu! Moina nyɨ bꞌogla yɨnam rain.
Ɨ Moina wɨp omnenapu pumb tungg bꞌogla rinɨk onggɨt gowukoi 

wa.
 3 Ɨ bibɨr weanjweanj sowa owou notgoneneninyɨt

bibɨr rɨrɨrɨnd.
 4 Ɨ sɨn komkesa rɨga wa negɨr mɨle awɨr amnɨkaenindam yepim re 

sowa pɨlɨnd negɨr mɨle amnɨkenenanj,
sɨ onggɨt paemb Man sowaina negɨr mɨle awɨr omnɨka teyeninyɨt.

Ɨ Man goro sɨn wɨp niyinɨm negɨr ma bꞌatonkena wa!’ ” j
5 Ɨ Yesu ten amninonj da, “Rada wa wɨngɨrɨnd yɨpa rɨgam ɨta ti yɨpa 

ti rɨga, ɨ ton yik onggɨt ti rɨgam met wa sɨdɨrɨnd, dɨde tin omɨny da, 
‘Kor rɨga! Nowa sana nganja nokaine, yɨmta ke toko mɨra metendainɨn. 
6  Nokɨp yɨpa kor rɨga kor pɨlwa ik paja tungg ke, ajɨ kor awɨr e kwa 
nangga e kor yɨmɨnd yɨbɨm ti okawam.’ 7 Ɨ ti rɨgat met wɨngɨr ke tin 
yɨsmonggawonj da, ‘Goro nɨtɨsakawɨm! Mora daka re kea ɨdoki e yɨbɨm, 
ɨ sɨn koina bꞌɨgawar kɨma ke yɨpa nasim bꞌɨkangɨndi yutungi wekenyɨn. 
Sɨ kon ma rɨrɨr e ket tutnyisɨn mor ogonam.’ 8  Sɨ Kon wen tamninyɨn da 
nangga ma jɨ rada ton re ti rɨga e yɨbɨm, ton ma ɨta tutnyis tinɨm ogonam 
ti rɨga map. Ajɨ ra ton ɨngar kesa ti rɨgand ɨjenenawai, ton ɨta ket tutnyis 
ti ogonam nangga ma ton singi yoramis. 9 Ɨ Kon kwa wen tamninyɨn da 
wɨn erkena yiyena, ɨ wɨn ɨta okasya. Ɨ wɨn oraka yiyena, ɨ wɨn ɨta ket 
odarya. Ɨ wɨn mora odounena yiyena, ɨ ɨta mora wanɨm tɨpangenj. 10 Mop 
nokɨp komkesa rɨga yepiya ra erkena iyenyi, ton ɨta okasi, ɨ oraka iyenyi, 
ton ɨta odari, ɨ dɨde mora odounena iyenyi, mora ɨta towanɨm tepangenj. 
11 Ɨ wa wɨngɨrɨnd yete re bꞌɨga bꞌuwam, rada ti bꞌɨgat erkis kabumɨm, 
sɨ rɨngma, ton gɨrem e okau, o mɨnda ma kabum e? 12  Ɨ kwa rada 
paurokɨpɨm erkis, sɨ ton ɨta okau wɨrmogmog? 13  Sɨ onggɨt paemb nangga 
ma jɨ rada wɨn negɨrjog mɨle rɨga im, ajɨ wɨn wumɨr im wekenyɨt rɨdede 
e wa bꞌɨgawar wa ogonam bꞌogɨl gasa. Sɨ Abu yete re yɨbɨm pumb tungg 
wa, Ton re ma ɨja e ɨt re wɨn re dɨde, ajɨ Ton opima ɨmɨnjogjog Yɨnayɨna 
Wɨngawɨnga towanɨm takainy yepim re Tin yerkenyi.”

Yesu dɨde Beeljebul 
(Mat 12:22‑30, 43‑45; Mak 3:20‑27)

14 Ɨ Yesu yewaikitonj negɨr wɨngawɨnga yet re yɨpa rɨgand yɨt kesa 
yomnɨkenenonj. Sɨ re onggɨtyam negɨr wɨngawɨnga opendonj, ɨtemb yɨt 
kesa rɨga kea yɨt apureninonj. Seg ket rɨga bobo kea kɨd kesa aento. 15 Ajɨ 

towa wɨngɨrɨnd nɨnda rɨga endento da, “Ton negɨr wɨngawɨnga eaukeniny 
re negɨr wɨngawɨnga waina mopyam Beeljebulɨmna danda kaim.” 16 Ɨ nɨnda 
rɨgap odede erkena kɨma Yesund yotonkeno da, “Man yɨpa kɨd kesa kɨma 
danda wɨko omnɨket rɨnte ra pumb tungg ke ik. Sɨ ɨngkaimemb sɨn Men gar 
ke motkasu.” 17 Ajɨ re Yesu towaina nonyɨk bꞌamdena wumɨr awonj, Ton ket 
ten amninonj da, “Ra yɨpa kantrind rɨga towalenggyam bꞌitpouranj gangga 
bꞌakalendam, ɨtemb kantri ɨta negɨr tainy. Ɨ kwa ra bꞌubɨgawar wɨngɨrɨnd 
rɨga towalenggyam bꞌitpouranj, onggɨt bꞌubɨgawar waina wɨmena re ɨta 
negɨr tawɨk. 18 Ɨ ra Satanamna kantrind, Satana Ti wɨrand negɨr wɨngawɨnga 
teaukeniny, ɨ towalenggyam bꞌitpouranj gangga bꞌakalendam, sɨ rɨngma, 
rɨrɨr e ɨtemb tina kantri tonyis? Kon nindenyɨn onggɨtyam yɨt, mop nokɨp 
wɨn endenindam da Kon negɨr wɨngawɨnga eaukeninyɨn re Beeljebulɨmna 
danda kena. 19 Sɨ wɨn apurenindam da Kon Beeljebulɨmna danda kena negɨr 
wɨngawɨnga eaukeninyɨn, sɨ daka waina bꞌɨgawar wɨngɨrɨnd nɨnda rɨga, 
ton yaina danda kaim eaukenenanj? Godɨmna danda kaim. Sɨ onggɨt mop 
paimemb ton ket taukanj ra wanɨm bꞌɨsagɨka rɨga im onggɨtyam waina negɨr 
opurena gatab. 20 Ajɨ ra Kon negɨr wɨngawɨnga teaukeninyɨn Godɨmna danda 
yɨm ke, sɨ God ma pumb tungg re kemb wa pɨlɨnd au. 21 Ɨ ra yɨmmasa kɨkɨb 
kɨma danda rɨga tinajog met aba yɨrgong omnɨka iyeny, tina gasa re bꞌogɨl ima 
tekeny. 22 Ajɨ ra yɨpa ukoijog danda rɨga ik dɨde onggɨt danda rɨgand gou wa 
omɨny, tina geja gasa ɨsamburiny rɨngkae re ton bꞌuwoga yikeny. Ngɨrpu ton 
onggɨt rɨgamna gasa komkesa bꞌasos tuweny ti rɨgawar kɨma. 23 Ɨ yet ra maka 
Kon kɨma tainy, ton re Koina geja rɨga tab nate yɨbɨm. Ɨ kwa yet ra maka Kon 
kɨma yɨpand bꞌeomkena ikeny, ton re wetaweta omnɨka rɨga e.

24 “Ɨ ra negɨr wɨngawɨnga topenj yɨpa rɨgam pɨlke, ton ket bꞌugumarena 
ikeny nyɨ kesa pɨpmet nata dɨde oraka iyeny wɨram wɨmenam pɨpmet, ajɨ 
makwa ɨta odar. Sɨ ton ket indeny da, ‘Kon kwa ama tɨtenjɨn koina met wa rɨna 
re kon yɨraren.’ 25 Ɨ ra ton tɨtenj, ton met odar ra bꞌobogɨl ɨsagɨki e dɨde bꞌobogɨl 
gasa ongonjeni im. 26 Sɨ ton ket yikeny dɨde arondeniny nɨnda seben (7) negɨr 
wɨngawɨnga yepim re ukoi kana negɨr mɨlend wekeny ti pɨlke, ɨ ket ton kɨma 
yɨpand bꞌɨgarkanj ɨ dɨde dea de wɨmena wuweny. Sɨ onggɨt rɨgamna kikitumpu 
wa wɨmena re ma ɨja e ɨt re naskand re dɨde, ajɨ ɨtemb re ket negɨrjog e yɨbɨm.”

27 Ɨ re Yesu onggɨtyam yɨt opurenand yɨbnonj, rɨga bobo wɨngɨr ke yɨpa 
kongga ara wikenonj da, “God ma bꞌogɨl onggɨt komɨm pɨlɨnd yet re Men 
komɨnd mowamonj dɨde rɨnggɨt ngompiya re Men ngom mokonda.” 28  Ajɨ 
Yesu yindonj da, “Ɨmɨnjog e, ajɨ tonsim ɨmɨnjogjog God ma bꞌogɨl kɨma 
rɨga yepim re God ma yɨt utkundenanj dɨde bꞌingawand aramitenenanj.”

Rɨgaina Bꞌarkita Kɨd kesa kɨma Danda Wɨko gatab 
(Mat 12:38‑42)

29 Ɨ re rɨga bobo bꞌaikɨndento, Yesu yindonj da, “Rɨga yepim re yu 
negɨrjog mɨlend wekeny onggɨt gowukoyɨnd, re negɨrjog mɨle rɨga im, 

ton Ken nɨgekenyi kɨd kesa kɨma danda wɨko omnɨkam, ajɨ Kon kɨd 
kesa kɨma danda wɨko wa takainyɨn ra ɨna nena e rɨna re Yonam pɨlɨnd 
aukonj. 30 Mop nokɨp onggɨtyam kɨd kesa kɨma danda wɨko rɨna re Yonam 
pɨlɨnd aukonj re yɨpa mal na awonj Ninebe rɨga wa pɨlwa, sɨ Rɨgamna 
Bꞌɨga Toda kwa odede yɨpa wɨp mal emb tainy towanɨm yepim re yu 
wekeny onggɨt gowukoyɨnd. 31 Ɨ ra bꞌɨsagɨka wɨn ik dem, bargubo gatab 
ke kwin ɨta yɨpand gɨlgɨl towɨnyis dem onggɨt rɨga kɨma yepim re yu 
wekenyɨt onggɨt gowukoyɨnd, ɨ ton ɨta yɨr ungata rɨga tainy dem wanɨm 
negɨr ma bꞌɨsagɨka okatam. Mop nokɨp naskand ton tikonj re ma wuswus 
kantri kena Solomonɨmna bꞌogɨl multekɨp ke yɨtkak utkundam, ajɨ ɨta 
yete yɨbɨm dɨkɨnd, Ton re ma sobijog bꞌogɨl multekɨp kɨma e Solomonɨm 
pɨlke, ajɨ wɨn makaima Tina bꞌogɨl multekɨp ke yɨtkak singi eyenindam 
utkundam. 32  Ɨ kwa Ninebe rɨga re kea Yonamna pɨtapɨta omnenyi 
God ma yɨtkak yutkundeno, ɨ ɨngkenaemb ket negɨr mɨlem pɨlke gar 
bꞌengento Godɨm pɨlwa. Ajɨ ɨta dɨkɨnd ukoijog rɨga yɨbɨm, sɨ Ton re ma 
odede ukoi rɨga e ɨt re Yona re dɨde. Ajɨ rɨga yepim re yu wekeny onggɨt 
gowukoyɨnd, ton ma opima Tina yɨt utkundenanj dɨde negɨr mɨlem pɨlke 
gar bꞌengkɨranj Godɨm pɨlwa. Sɨ onggɨt paimemb Ninebe rɨga opima 
towɨnkanj dem Godɨmna bꞌɨsagɨkapu pɨpmetɨnd yɨpand ton kɨma yepim 
re yu wekeny onggɨt gowukoyɨnd, dɨde ket onggɨt Ninebe rɨgaina bꞌogɨl 
mɨlep ten negɨr ma bꞌɨsagɨkand taramitenanj dem.

Jɨwɨm pɨlɨnd Ngaya 
(Mat 5:15; 6:22‑23)

33  “Makwa yɨpa rɨgat ɨta lampa so omɨny kopakak ke utwangkam o 
mɨnda dar ke ɨkangɨndam. Ajɨ ton lampa so omɨny ra uwonyitapu ororɨnd 
oramita ma, nokɨm da ɨdenat ngaya yɨr ongi yepiya ra rɨga met wɨngɨr 
wa bꞌɨtgarenanj. 34 Ɨ waina yɨrkɨp re waina jɨwɨm lampa e. Sɨ rada waina 
yɨrkɨp bꞌogɨljog im, waina kupkakupka jɨ ra ngaya pɨta nasim tekeny. Ajɨ 
rada waina yɨrkɨp negɨrjog im, sɨ waina jɨ ra sɨbɨb ke ɨkangɨndi im tekeny. 
35‑36  Sɨ onggɨt paemb rada moina kupka jɨ ngaya nate yɨbɨm, dɨde makwa 
yɨpa kɨpear sɨbɨb ke ɨkangɨndi e yɨbɨm, sɨ kupkakupka jɨ re ngaya pɨta 
nate yɨbɨm, odede ɨt re rɨngma ra lampa ngayat men mɨtnyomareny.”

God ma Sake Parisai Rɨga dɨde Gog Wɨko Rɨga wa pɨlɨnd 
(Mat 23:1‑36; Mak 12:38‑40; Luk 20:45‑47)

37 Ɨ re Yesu onggɨtyam yɨt apureninonj, yɨpa Parisai rɨgat Tin 
yɨngaukonj ton kɨma diyam awowɨm. Seg Yesu tina met wa bꞌɨgaronj 
dɨde ket omitonj diyamɨm. 38  Ajɨ re onggɨt Parisai rɨgat yɨr yongonj 
Yesumna diyam mɨle, ton kɨd kesa na awonj, mop nokɨp Ton maka naska 
yɨm bꞌɨseka mɨle yomnɨkonj diyam awowɨm Ju rɨga waina ɨseka mɨle 
rɨrɨrɨnd. 39 Ɨ Yonggyam tin yomnonj da, “Yu wɨn Parisai rɨga re kapo dɨde 

pleto bꞌobogɨl im ɨseka eyenindam waina mɨle rɨrɨrɨnd, ajɨ wɨngɨr ke re 
wɨn nonygor mɨle dɨde negɨrjog mɨle ke yɨndangɨr im wekenyɨt. 40 Wɨn 
wumɨr kesa korɨrkorɨr rɨga! Godɨt gɨm ke yɨr ongong gasa atobarkinonj, 
sɨ rɨngma, ma Tonɨt kwa atobarkinonj wɨngɨr ke yɨr ongi kesa gasa? 
41 Ajɨ wɨn kear gasa na agoninam gasa kesa rɨga wa rɨnsim re wekeny 
waina kapo dɨde pleto borand, sɨ ɨngkaimemb ket komkesa gasa wanɨm 
kɨlkesa tekeny. 42  Ajɨ God ma sake wɨn kɨma Parisai rɨga, mop nokɨp 
wɨn opima erngokenenindam kɨma ɨ sili ɨ dɨde bꞌengabenga wɨp bꞌeag, 
ɨ ket onggɨtyam sobijog gasa ten (10) ɨkalki wɨngɨrɨnd yɨpa tab Godɨnd 
wulpok yomnɨkenenya. Ajɨ wɨn yɨukenenya dɨmdɨm mɨle omnɨkam rɨga 
wa pɨlwa dɨde singi bꞌiyena mɨle omnɨkam Godɨm pɨlwa. Ajɨ wɨn bꞌogla 
omnɨkenenya onggɨtyam mɨle, dɨde Godɨm yɨpa bobo wulpok omnɨka 
mɨle toda kwa bꞌogla omnɨkenenya. 43  God ma sake wɨn kɨma Parisai 
rɨga, mop nokɨp wɨn singi aukenenindam ɨsnawa kɨma pɨpmet okatam Ju 
rɨga waina yɨr opmitenapu met nata, dɨde ɨsnawa kɨma simesime okatam 
rɨga wa pɨlke maketpu nata. 44 God ma sake wɨn kɨma, mop nokɨp wɨn 
re gopmet pɨla im rɨnsim re wɨgawɨga yɨr ongi kesa egurki wekeny, dɨde 
rɨgap nony kesa pɨs bꞌamdena wuweny onggɨt kumbɨnd. Sɨ ɨngkaimemb 
rɨga kɨl kɨma aukenenanj Godɨm wɨpɨnd.”

45 Ɨ gog yɨt wumɨrjog rɨga wɨngɨrɨnd yɨpat Yesund yomnonj da, “Ouyaena 
Rɨga! Re man onggɨtyam yɨt apureninyɨt, Man ma sobijog negɨr yɨt na 
sɨn nomninyɨt.” 46 Ajɨ Yesu ten esmonggainonj da, “Wɨn gog yɨt wumɨrjog 
rɨga! God ma sake wɨn kɨma, mop nokɨp wɨn gog yɨt kaim rɨga wa pɨlɨnd 
bebɨg angurka eyenindam, ajɨ wɨn walenggyam makwa ngai opima ekak 
aramitenenindam onggɨtyam gog yɨtɨmna bebɨg urowatenam. 47 God 
ma sake wɨn kɨma, mop nokɨp wɨn opima bageyam wa bꞌogɨl gopmet 
arangkaenenindam, ajɨ ton re wa bꞌuwar waina uj ondrɨki im. 48 Sɨ wɨn 
kemb yɨr bꞌungasindam, dɨde wa bꞌuwar waina omnɨki mɨle yɨpand wa 
bꞌuwar kɨma yɨmjatenya, mop nokɨp tonpiyamb ten naska uj andrɨkto, ajɨ 
wɨnpim kwa ket gopmet arangkaindam. 49 Sɨ onggɨt mop paemb God Tina 
multekɨp ke yindonj da, ‘Kon opima tetmɨkeninyɨn towa pɨlwa bageyam 
dɨde ɨtmɨkitijog rɨga, sɨ rɨgap opima onggɨtyam rɨga wɨngɨr ke nɨnda rɨga 
uj ondrɨka teyenindam dem, ɨ ket bebɨg dɨde bꞌɨsadrena taramitenauranj 
dem.’ 50 Sɨ onggɨt paimemb rɨga yepim re yu wekeny onggɨt gowukoyɨnd, 
tonsim kokob takatanj komkesa bageyam waina kus rɨna re ɨgmarkɨto 
onggɨt gowukoi otomapu ke ngɨrpu yu. 51 Sɨ naskajog kus yɨgmarkonj re 
Abelɨt, ɨ ɨngkenaemb ket rɨgap ma yɨpa kɨma bageyam na kus ɨgmarka 
teito, ngɨrpu kikitum kus yɨgmarkonj re Jakariyat yena re rɨgap yongando 
yɨna sɨ omnɨkapu kap dɨde yɨna pɨpmet ganggand yɨnamet wɨngɨrɨnd. 
Owɨ, Kon nitinjɨn da rɨga yepim re yu wekeny onggɨt gowukoyɨnd re, 
tonsima onggɨtyam komkesa mɨle kokob takatenanj dem. 52  God ma 
sake wɨn kɨma, gog yɨt wumɨrjog rɨga, mop nokɨp wɨnpiya Godɨm gatab 

k 12:6 Towa wɨngɨrɨnd ten (10) Toya re nɨmog kɨp koin na, ɨ sobijogjog wulkɨp na 
ebnawonj. 

wumɨr ki yewaikitonda, sɨ wɨn walenggyam maka onggɨtyam wumɨr wa 
bꞌɨgarkɨtondam, dɨde kwa da wɨnpiya ogoka eyentondam rɨga yepiya re 
onggɨt wumɨr wa bꞌɨgaram wuwenonj.” 53 Ɨ re Yesu opendonj onggɨt met ke, 
Ju rɨga waina gog ouyaena rɨga dɨde Parisai rɨgap ket Tin soro kɨma ɨwatɨnti 
yiyo dɨde ket Tin erkena yiyo jogjog gasa gatab Tin bebɨgɨnd oramitam. 54 Sɨ 
ton Yesumna opureni yɨtkak gatab mana yɨpya bꞌɨtkiti wekenonj da ra Ton 
opulis nanggamog gog erbeka yɨt, sɨ ɨngkaim ket Tin yɨmɨnd okasi.

Bꞌauyaena Rɨga wa Nonony dɨde Bꞌugowa Yɨtkak 
(Mat 10:26‑33; 12:32; 10:19‑20)

12  1  Ɨ re nɨnda ten tausɨn (10,000) rɨga bobo yɨpand bꞌeomto, 
sɨ rɨgata rɨgata towalenggyam pɨs bꞌakaski na wekenonj. 

Ɨ Yesu naska yɨt opurena bꞌatomonj re Tina bꞌauyaena rɨga wa 
pɨlwa na da, “Wɨn yɨr kɨma tekenyɨt Parisai rɨga waina yist pɨla 
ouyaena. Ɨtemb towaina ouyaena re gɨm ke bꞌogɨl ajɨ ngor wa negɨr 
mɨle kɨma negɨr ouyaena e. 2  Ajɨ God opima komkesa kupkakupka 
ɨkangɨndi gasa pɨta wa tapekiny dem, dɨde komkesa wɨgawɨga 
egurki gasa wumɨr tamnɨkiny dem. 3  Nangga na re wɨn wɨgawɨga 
apurentondam sɨbɨbɨnd, opima bibɨrtɨkɨnd rɨgap pɨtakɨpɨnd 
tutkundenanj dem. Ɨ nangga na re wɨn tu muma ke yɨpya borand 
usenentondam wɨgawɨga pɨpmetɨnd, opima pɨtapɨta tamneniny dem 
rɨga bajbajɨnd.

4  “Kor rɨgawar! Kon wen tamneninyɨn da, ‘Goro moga tuwajinam 
ten yepim re rɨga jɨ nena uj andrɨkenenanj, sɨ ton onggɨt kak ke ra 
makwa opima bꞌusaya nangga im omnɨka teyenanj.’ 5  Ajɨ Kon wen 
tauyainyɨn yena ra wɨn bꞌogla moga uwajya, sɨ wɨn moga yuwada 
yama re Ti danda yɨbnau rɨga uj ondrɨkam dɨde onggɨt kak ke wul 
tungg wa ɨskokam. 6  Sɨ rɨngma, ma rɨgap paib (5) sobijog ngena 
im emdenenanj ten (10) Toya ke? k Sɨ ngena re ma ukoi gasa e. 
Ajɨ Godɨm wɨpɨnd makwa ɨta yɨpa odede ngena ngai nony bꞌedati 
yɨbɨm. 7 Ajɨ God re opima wen bꞌobogɨl yɨr ɨpka eyeniny, nangga 
ma jɨ da Ton opima kwa ogenka eyeniny komkesa mopngɨi waina 
mopɨnd. Sɨ wɨn goro moga taininam, mop nokɨp wɨn re ukoijog 
ɨsnawa kɨma im, ajɨ ma ɨja im opi re jogjog sobijog ngena re dɨde.

8  “Ɨ kwa Kon wen tamninyɨn. Yet ra rɨga wa wɨpɨnd Ken pɨtapɨta 
notɨneny, Rɨgamna Bꞌɨga Todaka ɨta Godɨmna aneru wa wɨpɨnd tin 
pɨtapɨta omɨny dem. 9 Ajɨ yet ra rɨga wa wɨpɨnd Ken oena nitiyeny, Koda 
ɨta tin oenyɨn dem Godɨmna aneru wa wɨpɨnd. 10 Ɨ kwa yet ra Rɨgamna 
Bꞌɨgand negɨr yɨt ke omɨny, God ti onggɨtyam negɨr mɨle opima awɨr 

Luk 11 ,  12  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



179

omnainy dem. Ajɨ yet ra Yɨnayɨna Wɨngawɨngand ɨsadreny, God makwa 
ɨta onggɨtyam negɨr mɨle awɨr omnau dem. 11 Ɨ ra rɨgap wen kot omnɨkam 
teyenanj Ju rɨga waina yɨr opmitenapu met wa ɨ wɨp iyoi rɨga wa wɨp wa 
ɨ dɨde ukoi nyɨ rɨga wa wɨp wa, wɨn goro nony bebɨg taininam, rɨdede o 
nangga yɨtkak kaim bꞌɨtɨrmekindam, o nangga yɨtkak im tapurenindam. 
12  Mop nokɨp Yɨnayɨna Wɨngawɨngate ket onggɨt wɨnɨnd wen tauyaeniny 
nangga yɨtkak im wɨn bꞌogla tapurenindam.”

Jogjog Gasa kɨma Korɨrkorɨr Rɨga ma Tendam Yɨt
13  Ɨ rɨga bobo wɨngɨrɨnd yɨpa rɨgat Yesund yomnonj da, “Ouyaena 

Rɨga‑wɨi! Kon singi en Man kor nanyɨnd ingaet da ton sowa bꞌuɨmna 
owabɨndeni gasa kon kɨma bꞌobogɨl takalenjiny.” 14 Ajɨ Yesu tin 
yɨsmonggawonj da, “Rɨga! Yet Ken nobagendonj bꞌɨsagɨka rɨgam o 
waina gasa ɨkalka rɨgam?” 15 Ɨ Yesu ket rɨga amninonj da, “Wɨn yɨr 
kɨma tekenyɨt, sɨ wɨn bꞌogla walenggyam yɨr bꞌɨtɨpkindam komkesa 
bꞌengabenga wɨp nonygor mɨle wa pɨlke! Mop nokɨp rɨgamna yɨrkokar 
re ma ɨndama bꞌinkiti yɨbɨm tina okati jogjog gasa wa pɨlɨnd.” 16  Ɨ Ton 
kwa tendam yɨt ke ten amninonj da, “Yɨpa jogjog gasa kɨma rɨga yɨbnonj, 
ɨ tina sopapund owoukɨp ɨjagɨkto re mog na pɨs. 17 Sɨ ton ti nony mana 
yindonj da, ‘Ma kor awɨr e namb ukoi met nɨbnau onggɨtyam jogjog koina 
owoukɨp ongapam? Sɨ nangga e kon omnɨken?’ 18  Seg ton ket yindonj da, 
‘Kon ɨja e namb omnɨken. Kon onggɨtyam koina owoukɨp ongapapu met 
bꞌɨga tebogɨkinyɨn, dɨde ket owoukɨp ongapapu ukoi met im tarangkinyɨn. 
Sɨ amimemb ket komkesa owou dɨde bꞌogɨl gasa tangapinyɨn. 19 Sɨ 
kon ɨja emb jɨ ket kolenggyam tainyɨn da, “Mor ma yɨpa kɨma bꞌogɨl 
gasa im ongapi mɨbnainy jogjog kemag kɨma ingaenam. Sɨ man bꞌogla 
wɨram yokatene, ɨ owou yiyand mɨbne, ɨ onaika yiyand mɨbne, ɨ dɨde 
sam nenand mɨbne!” ’ 20 Ajɨ God ɨja emb tin omɨny da, ‘Korɨrkorɨr, Kon 
yu sɨwɨny moina yɨrkokar ewaikisɨn dor mor pɨlke. Sɨ opimemb moina 
bꞌobogɨl ongapi gasa ra yamim ket taukanj?’ 21 Ɨja emb jɨ tainy tinɨm yet 
ra tinɨm nena gasa ongapa teyeniny dɨde maka ra Godɨm jogjog gasa 
oramkaeneniny.”

Goro Nony Bebɨg Gɨm ke Gasa gatabɨm 
(Mat 6:25‑34; 6:19‑21)

22  Seg Yesu ket Tina bꞌauyaena rɨga amninonj da, “Sɨ onggɨt paemb 
Kon wen tamninyɨn da goro wɨn odede nony kubɨr taininam da nangga 
owou im tawenenindam yɨrkokar wɨmenam, ɨ kwa nanggamog kobɨrgɨm 
im bꞌitkokenenindam waina jɨwɨnd. 23  Mop nokɨp yɨrkokar re ukoijog 
e owowɨm pɨlke, ɨ kwa jɨ re ukoijog e kobɨrgɨmɨm pɨlke. 24 Wɨn bꞌogla 
bꞌawar gatab nony menamena amnɨkinam! Ton makwa opima tuny 
ɨgmarka eyenenanj, ɨ makwa opima owoukɨp eakɨkenenanj. Ɨ kwa towa 

awɨr e owou ongapapu met bꞌɨga ɨ dɨde kwa owou ongapapu bil. Ajɨ Godte 
ten owou ke angenkeneniny. Sɨ ɨmɨnjog e da wɨn re ukoijog im odede 
ngena wa pɨlke. 25 Ɨ wa wɨngɨrɨnd yete rɨrɨr e tina nony kubɨr bꞌamnɨka 
ke tina yɨrkokar ɨsonkis yɨpa sobijog wɨn kɨma? 26  Sɨ onggɨt paemb wɨn 
ma rɨrɨr e walenggyam omnɨkam odede sobijogjog gasa. Sɨ nangga paim 
daka wɨn nony kubɨr aenindam nɨnda gasa gatab? 27 Wɨn bꞌogla bꞌobogɨl 
temtem gatab nony menamena amnɨkinam rɨja im ton bꞌobogɨl ɨkaeneni 
owɨnkenenanj. Sɨ ton ma opima kobɨrgɨm omnɨkam tin kai eraskenenanj, 
ɨ dɨde kwa ton ma opima kobɨrgɨm omnɨka eyenenanj. Ajɨ Kon wen 
wumɨr tamninyɨn da king Solomon kea tina komkesa bꞌogɨl ɨnyomarena 
kɨma bꞌajga yikenonj, ajɨ tina bꞌajga re makwa yɨpa rɨrɨrkɨp awonj yɨpa 
odede temtem re dɨde. 28  Sɨ rada Godsim odede tɨbam tɨb ejga eyeniny 
rɨnsim re yapɨnd yu yilo wekeny ajɨ mep uj taukanj wul wa bꞌɨskokam. 
Sɨ rɨngma, rɨdede wɨp e ket God wen bꞌobogɨljog ejga teyeniny? Sɨ wɨn 
goro sobijog gar ke utkundand tekenɨm! Ton opima wen bꞌobogɨljog ejga 
teyeniny. 29 Sɨ wɨn goro odede gasa oraka teyeninam, opi re da nangga 
im wɨn tawindam o nangga im wɨn tanaikindam. Ɨ dɨde kwa wɨn goro 
nony kubɨr taininam onggɨtyam gasa gatab! 30 Mop nokɨp gowukoi gar 
ke utkunda kesa rɨgap ɨnsimemb komkesa gasa oraka eyenanj, ajɨ wa Bꞌu 
God wumɨr e da wɨn bꞌogla onggɨtyam gasa tengaenenindam gowukoi 
wɨmenam. 31 Ajɨ wɨn bꞌogla God ma pumb tungg oraka yiyena. Sɨ God 
ket wa tagoniny ra ma pumb tungg nena e ajɨ daka kwa opima odede 
komkesa gasa tagoniny. 32  Sɨ wɨn, Koina sobijog mamoi bobo, goro moga 
taininam! Mop nokɨp wa Bꞌu God re ma sobijog singi e aeny wanɨm 
pumb tungg okawam. 33  Sɨ wɨn asoginam wainajog gasa dɨde ket kear 
omnam agoninam ingaena gasa kesa rɨga wa. Sɨ ɨngkaimemb wɨn wanɨm 
pauso tamnɨkindam rɨnsim ra maka kep taukenenanj. Sɨ onggɨtyam re 
God ma pumb tunggɨnd ongapi bꞌogɨljog gasa im rɨnsim ra wanɨm dadal 
tekeneny. Ɨ demb de pumb tungg wa awɨr im yurowamam rɨga wuweny 
gasa imdam, ɨ dɨde kwa awɨr im bebɨrɨp gasa negɨr amnɨkenenanj. 34 Mop 
nokɨp rokasim re waina bꞌogɨljog gasa wekeny, ɨndamimaemb todaka 
waina kɨd tekeny.

Bꞌogɨl Nony Ɨjai Wɨko Rɨga 
(Mat 24:45‑51)

35 “Wɨn bꞌobogɨl bꞌangonjeni na wekene rob ke bꞌibgi robmopɨnd dɨde 
lampa so omni kɨma. 36  Sɨ wɨn odede rɨga na taindam opi re rɨngmim ra 
wɨko rɨgap towaina yonggyamɨnd yɨr ungaunenyi simesime omnam ra 
ton tɨtenj sisɨl molkongga omna diyamdiyampu ke dɨde mora odouneny, 
nokɨm da ɨdenat ton towa yonggyamɨm odenja mora ɨpangendai. 37 Sɨ Kon 
ɨmɨnjog wen tamninyɨn. Onggɨtyam wɨko rɨga re bꞌogɨl omni im yena ra 
towa yonggyam yɨr epangki tadariny ra ton tɨtenj. Sɨ ra towa yonggyam 

odede mɨlend yɨr tanginy, todaka rob kae bꞌatɨjɨg, ɨ ket ten tamisiny 
diyamɨm, ɨ dɨde diyampu wa ik dɨde towanɨm ngole bꞌatɨndrɨk. 38  Ton re 
bꞌogɨl omni wɨko rɨga im yena ra yonggyam odede mɨlend tadariny, ra 
ton tɨtenj mɨnda sɨ gɨepɨnd o mɨnda sɨdɨrɨnd. 39 Ɨ wɨn wumɨr im da rada 
met yonggyam wumɨr ai e yɨbɨm da sɨwɨny onggɨt wɨn nate yurowamam 
rɨga ik tina met wa, ton ma ɨta yiyag ondras tina met iporkam. 40 Sɨ wɨda 
kwa bꞌogla bꞌangonjeni na tekenyɨt, mop nokɨp Rɨgamna Bꞌɨga ik ra dem 
waina ongwati kesa wɨn nate dem.”

41 Ɨ Petro ket Yesund yerkitonj da, “Yonggyam! Rɨka man onggɨtyam 
tendam yɨt yopurenyɨt re sowanɨm ma, o rɨka komkesa rɨga wa ma?” 
42  Sɨ Yonggyam mɨra yomnonj da, “Sɨ yete jɨ bꞌogɨl multekɨp kɨma nony 
ɨjai mopyam wɨko rɨga ya yɨm nat ra yonggyamɨmna metɨnd komkesa 
gasa taramkiny yɨr ɨpkam? Sɨ yonggyam ɨta ket odede nony ɨjai wɨko 
rɨga obagenj komkesa tina wɨko rɨga wɨp omnenam dɨde towa ita bibɨr 
wɨn weanjweanjɨnd owou ogonam towaina yingg rɨrɨrɨnd. 43  Sɨ ton re 
bꞌogɨl omni wɨko rɨga e yena ra tina yonggyam odar odede yɨpa wɨp mɨle 
omnɨkand ra ton tɨtenj. 44 Ɨ Kon ɨmɨnjog wen tamninyɨn da ti yonggyam 
ɨta odede wɨko rɨgand obagenj komkesa tinajog gasa yɨr ɨpkam. 45 Ajɨ 
rada yonggyam yɨpa negɨrjog wɨko rɨgand tina komkesa wɨko rɨga dɨde 
tina gasa yɨr ɨpka mopyamɨm obagenj, sɨ ɨja emb jɨ ton ti nony mana 
indeny da, ‘Meda kor yonggyam ma wanakana e tɨtenj.’ Sɨ ɨngkaemb 
ton ket bꞌatom odede negɨr mɨle omnɨkam, opi re wɨko rɨga dɨde wɨko 
kongga ipowam ɨ owou yiyand wɨmenam ɨ onaika yiyand wɨmenam ɨ 
dɨde ɨkpɨpɨnd wɨmenam. 46  Sɨ onggɨt wɨko rɨgamna yonggyam tɨtenj ra 
onggɨt bibɨr nate rɨdenat ra ton maka bibɨr wumɨr ɨbɨm, ɨ onggɨt wɨn 
nate rɨdenat ra ton maka wɨn wumɨr ɨbɨm. Seg ti yonggyam ket tin mop 
owaras dɨde ket ti pɨpmet okau ra yɨpand utkunda kesa rɨga kɨma nenegɨr 
wɨmenam. 47 Ɨ rada onggɨt wɨko rɨgat wumɨr e yɨbɨm ti yonggyamɨmna 
singind bꞌingaenam, ajɨ ra ton maka ti yonggyamɨmna singind gasa 
tangonjeniny dɨde tamnɨkiny, sɨ ti yonggyam ket jogjogpyam e tin ipowa 
iyeny. 48  Ajɨ rada yete re wumɨr kesa yɨbɨm ti yonggyamɨmna singi gatab, 
dɨde ra ton tamnɨkiny negɨr gasa rɨnsim re rɨrɨrjog e ipowa okatam, sɨ 
ti yonggyam ket sobijog kana e tin ipowa iyeny. Ɨ yamim re yonggyam 
jogjog agoniny, toda yonggyam ra jogjog im towa pɨlke tadarkiny. Ɨ kwa 
yamim re yonggyam nony bꞌɨjawa kɨma jogjog agoniny, toda yonggyam 
ra jogjog mim ten tarkeniny.

Ma Ngɨmbla mana ajɨ Geja kɨma bꞌakalka mana 
(Mat 10:34‑36)

49 “Kon netkond re wul oramita mana onggɨt gowukoyɨnd. Ɨ rada wul 
kemb so omni e yɨbɨm, makwa nangga e ket Kon singi yomnyɨn. 50 Ajɨ Kor 
ɨta ujɨm baptiso nɨbnau rɨnte ra Kon okasɨn. Sɨ rɨdede gar bebɨg kɨma e 

Kon nɨbnenenyɨn, ngɨrpu Kon undwasɨn onggɨtyam baptiso? 51 Rɨka ɨja im 
wɨn nony aindam da Kon rɨga wa ngɨmbla okawa mana netkond dɨkɨnd 
onggɨt gowukoyɨnd? Kon wen tamninyɨn da nayɨ, ajɨ gangga bꞌakalka 
mana. 52  Mop nokɨp yu ke, ra yɨpa metɨnd paib (5) rɨga tekeny, ton opima 
gangga bꞌatkalkenenanj towa wɨngɨrɨnd, nowa rɨgap geja omnɨkenenyi 
nɨmog rɨga wa pɨlɨnd, ɨ nɨmog rɨgap geja omnɨkenenya nowa rɨga wa 
pɨlɨnd.

53  “Ɨ kwa rɨgap gangga bꞌatkalkenenanj, bꞌuɨt geja omnɨkeneny ti 
rɨga bꞌɨgam pɨlɨnd, ɨ todaka rɨga bꞌɨgat ti bꞌuɨm pɨlɨnd, ɨ mogɨt geja 
omnɨkeneny ti ngɨmngai bꞌɨgam pɨlɨnd, ɨ todaka ngɨmngai bꞌɨgat ti 
mogɨm pɨlɨnd, ɨ dɨde mog konggat geja omnɨkeneny ti bꞌɨgamna konggam 
pɨlɨnd, ɨ todaka mea konggat ti leomna mogɨm pɨlɨnd.”

Wɨn Ongwata gatab Yɨt 
(Mat 16:2‑3)

54 Ɨ kwa Yesu rɨga bobo amninonj da, “Ra wɨn piro moi omgokand yɨr 
ongya kemag gatab ke, wɨn odenja im ket tendenindam da, ‘Ukoi piro 
e namb ik.’ Sɨ ɨta ket onggɨt yɨt rɨrɨrɨnd tawɨk. 55 Ɨ kwa ra rɨb ikeny iye 
gatab ke, wɨn ket tendenindam da, ꞌMa sobijog pemb e namb tainy.’ Sɨ ɨta 
ket yɨt rɨrɨrɨnd tawɨk. 56  Gɨm ke bꞌogɨl ajɨ ngor wa negɨr mɨle rɨga! Ra wɨn 
gowɨnd dɨde wubɨnd gasa yɨr ongong teyenindam, sɨ wɨn ɨta naska kana 
wumɨr okatenya da rɨdede wɨp i gou ake wub tebnya. Ajɨ rɨdede paim 
wɨn maka wumɨr ainindam ongwatenam onggɨtyam yunɨm wɨn gatab?

Moina Geja Rɨga kɨma Rɨgarɨga Aina 
(Mat 5:25‑26)

57 “Ɨ kwa nangga paim wɨn maka walenggyam ɨsagɨka eyenindam 
nanggamog e negɨr kesa dɨmdɨmjog mɨle omnɨkam? 58 Sɨ ra man mor geja 
rɨga kɨma yɨpand menon okasɨt majistretɨm pɨlwa kot omnɨkam, sɨ nyawɨnd 
mada bꞌogla iror tauket kot awɨr omnam dɨde rɨgarɨga awowɨm ton kɨma. 
Ajɨ man maka ra odede omnɨket, ton ke men ɨgonyɨgony mei de bꞌɨsagɨka 
rɨgam pɨlwa, ɨ onggɨt bꞌɨsagɨka rɨgat ket men motramis sɨbɨbmet yɨr ɨpka rɨga 
yɨm wa, ɨ dɨde onggɨt sɨbɨbmet yɨr ɨpka rɨgat ket men ɨsanikesa mɨtɨgarɨk 
sɨbɨbmet wa. 59 Sɨ Kon men motɨnyɨn da sɨ man ma ɨta sɨbɨbmet ke topenjɨt, 
ajɨ ɨdenata ra man kikitumjog wulkɨp oramisɨt sɨbɨbmet mɨra undwatam.”

Nonony Yɨtkak Negɨr Mɨle ke Engendam

13  1 Ɨ onggɨt wɨnɨnd nɨnda rɨga kea dɨkɨnd wekenonj, ɨ ton ket Yesund 
wumɨr yomneno nɨnda Galili rɨga wa gatab yaina kus na re Pilato 

eslekinonj towaina sɨ bꞌangga kɨma. 2  Sɨ Yesu ten amninonj da, “Ma wɨn 
ɨja im nony ainindam da onggɨtyam nɨnda Galili rɨga re ukoijog negɨr mɨle 
rɨga im, ajɨ ton ma ɨja im opi re komkesa Galili rɨga re dɨde, mop nokɨp ton 

odede negɨrjog wɨp kenaemb uj yokateno? 3 Kon wen tamninyɨn da nayɨ, 
ajɨ wɨda kwa opima komkesa odede wɨp ke negɨr taukindam dem, ra wɨn 
maka negɨr mɨle ke bꞌetngenjindam Godɨm pɨlwa. 4 Ɨ kwa wɨn wumɨr im 
onggɨtyam eitin (18) rɨga yena re Silowam taun yɨr ɨpkapu pumbpumb 
metɨt epmɨkinonj uj tama na. Ma wɨn ɨja im nony ainindam da ton re 
ukoijog negɨr mɨle rɨga im, ajɨ ton ma ɨja im opi re komkesa rɨga yepim re 
wekeny de Yerusalem taunɨnd? 5 Kon wen tamninyɨn da nayɨ, ajɨ wɨda kwa 
bꞌogla komkesa odede wɨp ke negɨr taukindam dem, ra wɨn maka negɨr 
mɨle ke bꞌetngenjindam Godɨm pɨlwa.”

Kɨp kesa Pig Wul gatab Tendam Yɨt
6 Ɨ Yesu kwa onggɨtyam tendam yɨt usekawonj da, “Yɨpa rɨgam yɨpa 

pig wul ɨtliti yɨbnawonj tina greip sopapund, ɨ ton ket yikonj onggɨtyam 
pig wul mop wa, dɨde pig kɨp yɨrɨk yɨndamkenenonj, ajɨ ton ma kɨp na 
yodarenenonj. 7 Sɨ ton onggɨt greip sopapu yɨr ɨpka rɨgand yomnonj da, ‘Wɨi, 
kon nowa kemag kɨma na pop nekenyɨmɨn onggɨtyam pig wul mop wa, dɨde 
pig kɨp yɨrɨk yɨndamkenenyɨmɨn, ajɨ kon makwa ngai kɨp yodarkenenyɨmɨn. 
Sɨ nangga pae jaba onggɨt wulɨt jabakɨpɨnd gou yesomneneny? Sɨ onggɨt 
paemb man ket yɨge onggɨtyam pig wul!’ 8 Ajɨ onggɨt sopapu yɨr ɨpka rɨgat 
ti yonggyamɨnd yɨsmonggawonj da, ‘Kor yonggyam! Mabe ngai onggɨtyam 
pig wul nangg yɨrare bꞌusaya kwa onggɨtyam yɨpa kemag kɨma! Mabe kon 
kwa bꞌobogɨl kibɨr omnɨka yeyenɨn sal omnɨkam. 9 Sɨ kon wumɨr en ɨta kɨp 
tɨjagɨk dem sisɨl kemagɨnd. Ajɨ maka ra dem, man ɨget‑a dem.’ ”

Yesu Kopa Kongga Wɨsakendonj Ju Rɨga waina 
Wɨram dɨde Yɨr Opmitena Bibɨrɨnd

10 Ɨ yɨpa Ju rɨga waina wɨram dɨde yɨr opmitena bibɨrɨnd, Yesu rɨga 
ouyaena eyeninonj yɨpa Ju rɨga waina yɨr opmitenapu metɨnd. 11 Ɨ demb 
de yɨpa kongga wɨbnonj yena re negɨr wɨngawɨngat okati wowamenenonj 
eitin (18) kemag kɨma. Sɨ ton odede penaemb kopap bꞌɨmanti 
wɨbnenenonj dɨde ma rɨrɨr na aukenenonj mudakak kau bꞌɨtnɨkam. 12  Ɨ 
re Yesu tin yɨr wongonj, Ton ket tin ara wemokonj, ɨ ket tin pɨtapɨta 
womnonj da, “Kongga! Man kemb moina kopa ke bꞌɨsakenjɨt.” 13  Ngɨrpu 
ket Ton ti kumbɨnd yɨm aramisinonj. Sɨ odenja ket ton kau bꞌɨtnɨkonj, 
ɨ ket Godɨnd yewangayonj. 14 Ajɨ Ju rɨga waina yɨr opmitenapu met 
mopyam rɨgat ma sobijog na soro awonj, mop nokɨp Yesu kopa kongga 
wɨsakendonj re towaina wɨram dɨde yɨr opmitena bibɨr nat. Sɨ ton 
rɨga bobo yɨt etainonj da, “Siks (6) bibɨr opi re meranɨm wɨko mim. Sɨ 
onggɨt paemb wɨn bꞌogla kopa ke bꞌɨsakendam tuwenenyɨt onggɨt bibɨr 
wɨngɨrɨnd. Ajɨ goro meraina wɨram dɨde yɨr opmitena bibɨrɨnd!” 15 Sɨ 
Yonggyam ket tin mɨra yomnonj da, “Gɨm ke bꞌogɨl ajɨ ngor wa negɨr 
mɨle rɨga, sɨ rɨngma, wa wɨngɨrɨnd yɨpayɨpa rɨgap towaina kau o dongki 

kai ɨtreka eyenenanj towaina kara bora ke dɨde bod wa eyenenanj nyɨ 
onaikam meraina wɨram dɨde yɨr opmitena bibɨrɨnd? 16  Ajɨ onggɨtyam 
kongga re Abraamɨmna kus ke bꞌɨga o, dɨde ɨtomb jɨ kongga Satanat 
tin ɨjobɨki wowamenenonj kupka eitin (18) kemag kɨma. Sɨ rɨngma, ma 
rɨrɨrjog e tin ɨtrekam onggɨtyam Satanamna ɨjobɨkim pɨlke onggɨtyam 
meraina wɨram dɨde yɨr opmitena bibɨrɨnd?” 17 Ɨ re Yesu onggɨtyam yɨt 
yopulitonj, komkesa rɨgap yepiya re Tinɨm geja rɨga de wekenonj, ɨngar 
na aukɨto, ajɨ komkesa rɨga daka re ma sobijog na sam aukɨto komkesa 
bꞌogɨl ɨnyomarena kɨma gasa gatab rɨna re Yesum pɨlke aukɨto.

God ma Pumb Tungg gatab Tendam Yɨt 
(Mat 13:31‑33; Mak 4:30‑32)

18  Sɨ Yesu yindonj da, “Nangga gasa e God ma pumb tungg kɨma yɨpa 
wɨp? Dɨde nanggamog gasa pɨla e Kon God ma pumb tungg yɨpa rɨrɨrkɨp 
otonainyɨn? 19 Sɨ God ma pumb tungg re yɨpa wɨp e odede ɨt re mastad 
tuny re dɨde rɨna re yɨpa rɨgat yokatonj ɨ ket yɨtlitonj tinajog ɨngkind. Sɨ 
onggɨtyam nangg owɨnyitonj ɨ ket bɨa peago bꞌɨskokonj, ngɨrpu pumbɨnd 
ngenap onggɨt wul bɨa kumb nata met orangka eyento.” 20 Ɨ Ton ket 
bꞌusaya yindonj da, “Nanggamog gasa pɨla e Kon God ma pumb tungg 
yɨpa rɨrɨrkɨp otonainyɨn? 21 Sɨ God ma pumb tungg re yɨpa wɨp e odede 
yist kɨma rɨna re yɨpa konggat yokatonj dɨde ket yɨpa ukoi baiko plawa 
kɨma yɨimɨkonj dampam, ngɨrpu kupkakupka dampa yɨnɨkonj dɨde 
yudburenonj.”

Sobijogjog Mora 
(Mat 7:13‑14, 21‑23)

22  Ɨ re Yesu menon yokatonj Yerusalem taun wa, Ton kea nyatnyata 
yikenonj taun nata dɨde tungg nata, dɨde ket rɨga ouyaena eyeninonj. 
23 Ngɨrpu ket yɨpa rɨgat Tin yɨgekitonj da, “Kor Yonggyam! Rɨka ma 
jog rɨgapim yɨrkokar yokatenyi?” Ɨ Yesu ket rɨga amninonj da, 24 “Kon 
wen tamninyɨn. Wɨn bꞌogla danda yondratena sobijogjog mora nata 
bꞌɨgarenam, mop nokɨp jogjog rɨgap opima yɨrɨk unjomkena yiyenyi 
bꞌɨgarenam, ajɨ towanɨm re ma rɨrɨr e bꞌɨgarenam. 25 Mop nokɨp ra met 
yonggyam tutnɨk dɨde mora islongkis, sɨ onggɨt kak ke yepiya ra wɨn bau 
ke owɨnki tekenyɨt mora odounenand, wɨn pop ɨgekenya da, ‘Yonggyam! 
Be sowa mora yɨjge!’ Ɨ ton ket ɨja im wen mɨra tamniny da, ‘Wɨn rɨngkaim? 
Kon ma wumɨr en wanɨm.’ 26 Ɨ onggɨt wɨnɨnd, wɨn ɨja im tendenindam da, 
‘Sɨn ke pop man kɨma diyam aukenentondam dɨde nyɨ anaikenentondam. Ɨ 
dɨde man kea sɨn kɨma mekenenot dɨde nouyaeneninot nya nata.’ 27 Ajɨ ton 
wen tesmonggainy dem da, ‘Wɨn rɨngkaim? Kon ma wumɨr en wanɨm. Wɨn 
komkesa negɨrjog kaokao mɨle rɨga, ewaikisinam kor pɨlke!’ 28  Ɨ ra yɨpa 
wɨn ik dem, wɨn opima yɨr tangindam dem Abraam ɨ Isak ɨ Yakob ɨ dɨde 

komkesa bageyam God ma pumb tunggɨnd, ajɨ wɨn ra bau wa im tekenyɨt 
dem. Sɨ demb de bau ke wɨn opima yii kamil bꞌitiyoindam dem, dɨde kopa 
bꞌangnena kɨma or bꞌɨtɨinɨkindam dem. 29 Ɨ komkesa gowukoyɨnd rɨga 
opima tuweny dem ɨle gatab ke dɨde kemag gatab ke, ɨ bargubo gatab ke 
dɨde iye gatab ke, ɨ ket God ten tamisiny dem diyamdiyamɨm Tina pumb 
tunggɨnd. 30 Sɨ yɨr de, yepim re yu sobijogjog nyɨ rɨga opima yɨmta ke 
ukoijog nyɨ rɨga taukanj dem, ɨ dɨde kwa yepim re yu ukoijog nyɨ rɨga 
opima yɨmta ke sobijogjog nyɨ rɨga taukanj dem.”

Yesu ma Gar Kopa Yerusalem gatab 
(Mat 23:37‑39)

31 Ɨ onggɨt yɨpaina wɨnɨnd, nɨnda Parisai rɨga tuwonj Yesum pɨlwa, 
dɨde Tin wumɨr yomno da, “Man ewaikite, ɨ ɨngkek menon yokate 
bꞌenga gatab wa, mop nokɨp Erod singi e Men ongandam!” 32  Ɨ Yesu 
ten amninonj da, “Wɨn wuwe ti pɨlwa! Ɨ onggɨt rabem bꞌamnenayam 
sobijog dɨ yongg pɨla rɨgand omnya da yu dɨde mep opima Kon negɨr 
wɨngawɨnga teaukeninyɨn dɨde kopa ke rɨga tesakenjinyɨn. Ɨ ket nowam 
bibɨrɨnd Kon ɨta onggɨtyam rɨl rɨrɨrkɨp omnyɨn nangga mana re Kon 
netkond dɨkɨnd onggɨt gowukoyɨnd. 33  Ajɨ Kon bꞌogla menon yakatɨn yu ɨ 
mep ɨ dɨde mep da mep, mop nokɨp ɨtemb re makwa rɨrɨrjog e bageyam 
uj okas Yerusalem taun bau ke. 34 Oo! Yerusalem, Yerusalem! Yete re 
man bageyam uj ondrɨka eyeninyɨt, ɨ opimemb rɨga gɨmo ke uj ondrɨka 
eyeninyɨt yena re God etmɨkeniny mor pɨlwa. Leamogpyam na Kon singi 
miyenenyɨmɨn mor bꞌɨga yɨpand kupokupo omnam odede rɨngmim ra 
mogyam paurot tinajog bꞌɨga tama ke tuwopɨnsiny. Ajɨ man singi kesa na 
aukenenyɨmɨt. 35 Yɨr de, waina met Yonggyam God ɨta wen terariny dem, 
sɨ waina met ra ket kak e ɨbɨm dem. Kon wen tamninyɨn da wɨn makwa 
ɨta ket Ken bꞌusaya yɨr notngya dem, ngɨrpu ra wɨn tendenindam dem da, 
‘God ma bꞌogɨl Ton kɨma yete re Yonggyamɨmna nyɨ kɨma ik.’ ”

Kopa Rɨga Ɨsakendam Ju Rɨga waina Wɨram dɨde Yɨr Opmitena Bibɨrɨnd

14  1 Ɨ yɨpa Ju rɨga waina wɨram dɨde yɨr opmitena bibɨrɨnd re Yesu 
bꞌɨgaronj yɨpa Parisai mopyamɨmna met wa diyam awowɨm, 

rɨgap Yesund wuswus yɨr ɨpka yiyeno. 2  Ɨ demb de yɨpa kopa rɨga yɨbnonj 
yaina yɨm ake pɨs re uboubo na wekenonj. 3  Sɨ Yesu gog yɨt wumɨrjog 
rɨga dɨde Parisai rɨga egekisinonj da, “Rɨngma, ma bꞌogɨljog e tainy kopa 
rɨga ɨsakendam meraina wɨram dɨde yɨr opmitena bibɨrɨnd?” 4 Ajɨ ton re 
mumakesa na wekenonj. Sɨ Yesu onggɨt kopa rɨgand yokatonj dɨde ket tin 
yɨsakendonj, ngɨrpu ket tin yɨtmɨkitonj. 5 Seg Ton ten ramnin da, “Ra wa 
wɨngɨrɨnd yɨpa rɨgamna bꞌɨga o kau nyɨ kip wa tunykis meraina wɨram 
dɨde yɨr opmitena bibɨrɨnd, sɨ ma ton ɨdenata e tin oblenj nyɨ kip ke?” 6  Sɨ 
ton makwa rɨrɨr na auto mɨra yɨt opulitam.

Diyamdiyampund Ouyaena
7 Ɨ re Yesu ɨngauki rɨga wa mɨle yɨr angawonj bꞌɨsnawa kɨma pɨpmet 

imdand, Ton onggɨt ɨngauki rɨga wa yɨpa tendam yɨt usekawonj odede da, 
8  “Ra man ya met wa obayɨm meket sisɨl molkongga omna diyamdiyampu 
wa, goro man bꞌɨsnawa kɨma pɨpmet okatɨm. Mop nokɨp ra met 
yonggyamɨt obai tamɨny men dɨde yɨpa ukoijog ɨsnawa kɨma rɨga yaina 
ɨsnawa re ma ɨja e ɨt re mor re dɨde, 9 ɨ ra met yonggyam ik wa pɨlwa 
dɨde men motɨny da, ‘Man ti yokae ɨtemb ɨsnawa kɨma pɨpmet,’ sɨ onggɨt 
wɨn natemb man ket ɨngar kɨma ɨsnawa kesa goujog pɨpmet wa omitam 
meket. 10 Ajɨ ra man obayɨm meket, man bꞌogla ɨsnawa kesa goujog 
pɨpmet okasɨt. Mop nokɨp ɨdenat met yonggyam yete re obai momɨny, 
ik mor pɨlwa, dɨde men ɨsnawa kɨma motɨny da, ‘Kor rɨga! Nangga pae 
man onggɨt ɨsnawa kesa goujog pɨpmetɨnd omisɨt? Utnyite! Ade meke de 
ɨsnawa kɨma pɨpmet wa omitam!’ Sɨ onggɨt wɨn natemb esourena mɨle 
pɨta tainy mor pɨlɨnd komkesa man kɨma omiti ɨngauki rɨga wa wɨpɨnd. 
11 Mop nokɨp yet ra tilenggyam pumb wa bꞌuturowateny, God ɨta tin 
gou wa omɨny. Ɨ kwa yet ra tilenggyam gou wa aena ikeny, God ɨta tin 
pumb wa urowateny.” 12  Seg ket Yesu met yonggyamɨnd yomnonj da, 
“Ra man diyam o ukoi owou omnɨket diyamidamɨm, goro moina rɨga 
tengaukindam, ɨ goro mor nany dɨde yɨngganwar, ɨ goro mor kus ke 
dɨde kom ke wuswus rɨga, ɨ dɨde goro mor met wuswus rɨga yepim re 
jogjog gasa kɨma wekeny. Ra man ten obai tamneninyɨt, todaka opima 
mɨra obai motɨnenyi. Sɨ man re kemb mɨra yokasɨt. 13  Ajɨ ra man owou 
omnɨket diyamdiyamɨm, man bꞌogla obai tamneninyɨt gasa kesa rɨga 
ɨ kobkob rɨga ɨ gomgom rɨga ɨ dɨde yɨrdɨdɨ rɨga. 14 Ra man odede mɨle 
omnɨket, God ma bꞌogɨl re ɨta man kɨma, mop nokɨp ton ma rɨrɨr im men 
mɨra obai motɨnenyi. Ajɨ ɨdenate dem God mɨra motɨny, ra Ton negɨr kesa 
dɨmdɨmjog rɨga tutnɨkiny dem.”

God ma Pumb Tungg Diyamdiyam gatab Yɨt 
(Mat 22:1‑10)

15 Ɨ re onggɨt met obai rɨga wa wɨngɨrɨnd yɨpa rɨga onggɨtyam yɨt 
utkundonj, ton ket Yesund yomnonj da, “God ma bꞌogɨl onggɨt rɨgam 
pɨlwa yet ra diyam tainy dem God ma pumb tunggɨnd.” 16  Ajɨ Yesu tin 
yɨsmonggawonj da, “Yɨpa rɨgat ukoi owou yomnɨkonj diyamdiyamɨm, 
sɨ ton re jogjog rɨga na obayɨm engaukinonj. 17 Ɨ re onggɨt diyamdiyam 
wɨn awonj, ton ket tina wɨko rɨga yɨtmɨkitonj ten wumɨr omnam yena 
re ton obayɨm engaukinonj da, ꞌWɨn ket menonɨm! Komkesa gasa re ke 
ongonjeni im.’ 18  Ajɨ komkesa rɨga yɨpa wɨp opurena ke ognento da, ‘Sɨn 
ma rɨrɨr im menonɨm.’ Sɨ naskanyamɨt tin yomnonj da, ‘Wɨi, kear nomne! 
Kon ke yɨpa gou kɨpol yokasɨn. Sɨ kon amaemb neken onggɨt gou kɨpol 

yɨr ongongɨm.’ 19 Ɨ kwa yɨpat yomnonj da, ‘Wɨi, ukoi kear. Kon ke ten (10) 
kau akasinyɨn wɨko omnɨkam. Sɨ kon towaina wɨko otonkena ma neken. 
Sɨ kear nomne!’ 20 Ɨ dɨde kwa yɨpat yomnonj da, ‘Kon yu nat kongga 
kɨma aen. Sɨ onggɨt paemb kon ma rɨrɨr e neken.’ 21 Seg ket onggɨt wɨko 
rɨgat ɨtendonj ti yonggyamɨm pɨlwa, ɨ ket wumɨr yomnenonj opimemb 
towaina mɨra gatab. Sɨ onggɨt wɨnɨnd, met yonggyam ma sobijog na soro 
awonj, dɨde ket tina wɨko rɨgand yomnonj da, ‘Otade man metkenyɨt ukoi 
nya nata ɨ sobijog nya nata onggɨt taun wɨngɨrɨnd. Ɨ man ket teyeninyɨt 
gasa kesa rɨga ɨ kobkob rɨga ɨ yɨrdɨdɨ rɨga ɨ dɨde gomgom rɨga.’ 22  Re ket 
seg wɨko rɨgat ket ti yonggyamɨnd yomnonj da, ‘Yonggyam! Kon kea 
moina bꞌingawa yɨt rɨrɨrɨnd amnɨkinyɨmɨn, ajɨ pɨpmet re opima komb 
omitam.’ 23  Ɨ yonggyam ket ti wɨko rɨgand yomnonj da, ‘Mekene nya 
nata ɨ wungawungapu tungg nata onggɨt taun bau ke! Ɨ rɨga danda kɨma 
ugongnena teyeninyɨt iyenam, nokɨm da ɨdenat koina met yɨndangɨr 
tainy! 24 Mop nokɨp kon wen wumɨr tamninyɨn da onggɨt rɨga wa 
wɨngɨrɨnd yena re kon engaukinond, towa wɨngɨrɨnd makwa ɨta yɨpat 
owou met otonkis dem koina diyamdiyampund.’ ”

Yesu ma Bꞌauyaena Rɨga Awowɨm Bebɨg 
(Mat 10:37‑38)

25 Ɨ re ukoi rɨga bobo Yesu kɨma yɨpand menon yokato, Ton ket towa 
pɨlwa wɨp engendonj dɨde amninonj da, 26  “Yet ra Kor pɨlwa ik Koina 
bꞌauyaena rɨga awowɨm, ton bꞌogla Ken kupkakupka singi nitiyeny. Ajɨ 
ra ton tinajog bꞌu ake mog ɨ ti kongga dɨde ti bꞌɨgawar ɨ dɨde ti nany 
dɨde yɨngganwar singi teyeniny, ɨ dɨde kwa ra ton tinajog yɨrkokar ukoi 
kana singi iyeny, ton makwa rɨrɨr e Koina bꞌauyaena rɨga awowɨm. 27 Ɨ 
kwa yet ra maka komkesa tinajog bebɨg takasiny Godɨm wɨkond odede 
rɨngma ra rɨgat tina wul bꞌagbag urowas ujɨm dɨde maka ra Ken yɨmta 
nutundok, ton makwa rɨrɨr e Koina bꞌauyaena rɨga awowɨm. 28  Ra wa 
wɨngɨrɨnd yɨpa rɨga singi tainy pumbpumb met orangam, rɨngma, ma 
awɨr e ton naska tomis ɨsamkam dɨde mɨra wulkɨp ogenka teyeniny 
nokɨm da rɨka ti rɨrɨr im wulkɨp onggɨt met undwatam? 29 Ɨ maka ra ton 
onggɨtyam mɨle omnɨk, ton rɨrɨr e rorte nena ɨtot teyeniny. Ɨ ra tinɨm 
maka ra rɨrɨr tainy met undwatam, komkesa rɨgap yepiya ra yɨr ongong 
iyenyi ɨtemb kombkomb met, ton ma sobijog yɨtkar kɨma e tin ngong 
engena iyenyi. 30 Ɨ rɨgap ɨja emb ket omnenyi da, ‘Onggɨt rɨgat ke pop met 
oranga yotomonj, ajɨ ti ma rɨrɨr na undwatam.’ 31 O ra yɨpa king menon 
okas kwa yɨpa king kɨma geja bꞌiyenam, rɨngma, ma awɨr e ton naska 
tomis nɨnda tina geja mopyam kɨma, dɨde ton kɨma yɨt ɨgleneny, nokɨm 
da rɨka tina ten tausɨn (10,000) geja rɨga wa ɨta danda wɨp owarkitam 
opimemb twenti tausɨn (20,000) geja rɨga yepim re tinɨm gejam tui? 32  Ajɨ 
rada ton ma rɨrɨr e yɨr bꞌang wɨp owarkitam ton kɨma gejayam king yete 

l 14:35 Onggɨt eriyand sol re gɨmo bora nat wekenenonj. Sɨ ra sol gɨmo nyɨ wa ɨsongg, 
solmet topekanj onggɨt sol gɨmom pɨlke, ɨ ɨtemb sol gɨmo tainy ra met kesa gɨmo nena e 
ket. m 15:8 Grik peband da “Drakma”. Ɨ yɨpa Drakma re yɨpa rɨga ma yɨpa bibɨr wɨko 
mɨra na. 

re paja wa yɨbɨm, sɨ onggɨt wɨn natemb ton nɨnda bageyam tetmɨkisiny 
yɨt iyenam ngɨmbla omnɨkam. 33  Sɨ onggɨt paemb odede yɨpa wɨp nya 
ke, wɨn bꞌogla terarkindam komkesa wainajog gasa Koina bꞌauyaena 
rɨga awowɨm. Ajɨ maka ra, wɨn makwa rɨrɨr im Koina bꞌauyaena rɨga 
taukindam.

Met kesa Sol gatab Tendam Yɨt 
(Mat 5:13; Mak 9:50)

34 “Sol re bꞌogɨl gasa e. Ajɨ ra sol solmet kesa tainy, sɨ rɨdede nya 
kae solmet kwa bꞌusaya tɨtenj? 35 Onggɨtyam met kesa sol re ma rɨrɨr e 
ingawam gou sal omnɨkam dɨde sɨde bꞌogɨl sal omnɨkam. Sɨ rɨgap opima 
onggɨtyam met kesa sol bꞌɨskokenenanj. l Yete re man wɨngawɨnga ke 
yɨpya kɨma, man utkunde!”

Bꞌedamkiti Mamoi gatab Tendam Yɨt 
(Mat 18:12‑14)

15  1 Ɨ yɨpa wɨnɨnd, komkesa teks imdayam rɨga dɨde negɨr mɨleyam 
rɨga tuwonj Yesum wuswus wa Tina yɨtkak utkundam. 2  Sɨ Parisai 

rɨga dɨde Ju rɨga waina gog ouyaena rɨga yɨt bꞌebongnento odede yɨt kɨma 
da, “Onggɨt Rɨgat negɨr mɨleyam rɨga im simesime amneniny dɨde ton 
kɨma yɨpand diyam ainy.” 3  Sɨ Yesu towa usekawonj onggɨtyam tendam yɨt 
da, 4 “Rada wa wɨngɨrɨnd yɨpa rɨgam ɨbnainy wan andred (100) mamoi, ɨ 
yɨpa mamoi bꞌetɨdamkis, rɨngma, ma ton awɨr im nainti nain (99) mamoi 
dɨkɨnda wul kesa tunggɨnd yiyag tatkulisiny dɨde oraka iyeny ɨtemb yɨpa 
bꞌedamkiti mamoi ngɨrpu ra ket ton odar? 5 Ɨ ra ton ket odar, ton ket ma 
sobijog sam kɨma e onggɨt mamoyɨnd tina pokɨrɨnd bꞌɨtangis 6  dɨde ket 
yii de met wa, ɨ dɨde ket ti rɨgawar dɨde ti wuswusam rɨga ara teainy, 
ɨ ngɨrpu ten tamniny da, ‘Wɨn kon kɨma sam yomnɨka, mop nokɨp kon 
kemb jɨ koina bꞌedamkiti mamoi yodaren.’ 7 Kon wen wumɨr tamninyɨn 
da, ‘Ra yɨpa negɨr mɨleyam rɨga tengenj tina negɨr mɨle ke Godɨm pɨlwa, 
God odede yɨpa wɨp nya kaemb ukoijog sam omnɨk pumb tunggɨnd, ajɨ 
ma Ton odede sam e yomnɨkeny negɨr kesa dɨmdɨmjog nainti nain (99) 
rɨga kɨma re dɨde yamim re awɨr negɨr mɨle Godɨm pɨlwa engendam.’

Bꞌedamkiti Silba Koin gatab Tendam Yɨt
8  “Ɨ ra yɨpa konggam ten (10) silba koin m ongapi tɨbnainy, ɨ ket yɨpa koin 

bꞌetɨdamkis, rɨngma, ma ton ɨta lampa enyoras, ɨ met ɨsagɨka iyeny, ɨ dɨde 

bꞌobogɨl kana oraka iyeny ɨtemb koin ngɨrpu ra ket ton odar? 9 Ɨ ra ton ket 
odar, ton ket ti rɨgawar dɨde ti wuswusam rɨga ara teainy odede yɨt kɨma 
da, ‘Wɨn kon kɨma sam yomnɨka, mop nokɨp kon kemb jɨ onggɨtyam koina 
bꞌedamkiti silba koin yodaren!’ 10 Kon wen wumɨr tamninyɨn da, ‘God 
odede yɨpa wɨp nya kaemb Tina aneru wa wɨpɨnd ukoi sam omnɨk, ra 
yɨpa negɨr mɨleyam tina negɨr mɨle ke tengenj Ti pɨlwa.’ ”

Bꞌedamkiti Bꞌɨga gatab Tendam Yɨt
11 Ɨ dɨde Yesu kwa yɨpa tendam yɨt usekawonj da, “Yɨpa rɨgam 

yɨbnawonj re ti nɨmog rɨga bꞌɨga na. 12  Ɨ yɨngganyam bꞌɨgat ti bꞌund 
yomnonj da, ‘Abu! Kor nogoninem gasa rɨnsim re kor wulpok wekeny 
owabɨntam!’ Sɨ ti bꞌu ket tina gasa ti bꞌɨga nɨmog wa ekalkainonj. 13  Ɨ 
ɨngkek ket yɨngganyam bꞌɨga ma jog bibɨr na yɨbnonj, ajɨ ton kea nɨnda 
gasa asoginonj dɨde ket komkesa tina gasa atabɨkinonj iyoyɨm. Ɨ dɨde ton 
ket paja tungg wa menon yokatonj ngɨrpu opimemb tina gasa esomnena 
eyeninonj tina nenegɨr kana wɨmenand. 14 Ɨ re ton tina gasa komkesa 
esomnena seg amninonj, onggɨt eriyand ukoijog sou aukonj. Sɨ ɨdenatemb 
ket ton pajogɨnd awonj. 15 Sɨ ton ket yikonj yɨpa rɨgam pɨlwa yet re yɨpa 
taunɨnd yɨbnonj onggɨt eriya wɨngɨrɨnd, dɨde ket ti pɨlwa bꞌausɨkonj, 
ngɨrpu ket onggɨt met yonggyamɨt tin yɨtmɨkitonj tina sopapu tungg wa 
bꞌom ongenam. 16  Ɨ ton re ma sobijog na owoupa yɨbnonj, sɨ ton ket singi 
aukenonj gujo puka ke ngor awowɨm rɨna re bꞌomɨp awenento, ajɨ makwa 
ngai yɨpa rɨgat ti yokawonj owowɨm. 17 Sɨ ton tilenggyam ti nony mana 
yindonj da, ‘Kor bꞌuɨm jogjog im namb ti mɨra kɨma wɨko rɨga yepim 
re owou oraka kesand wekeny, ajɨ ɨt re dɨkɨnd ke kon ukoijog owoupa 
map uj rawɨn. 18  Sɨ kon tutnyisɨn, ɨ neken kor bꞌuɨm tungg wa, ɨ dɨde ket 
tin omnyɨn odede da, “Abu! Kon kea negɨr mɨle yomnɨkond wub kumb 
rɨgam pɨlwa dɨde mor pɨlwa. 19 Sɨ kon re ma rɨrɨrkɨpjog rɨga en moina 
bꞌɨga ogenayam. Sɨ man ken yɨpa mɨra kɨma wɨko rɨga pɨla notɨnyɨt.” ’ 
20 Seg ton ket utnyitonj dɨde ket ti bꞌu re menon yokatonj. Ɨ re ton paja 
tungg ke ikonj ti bꞌuɨm pɨlwa, ti bꞌu kea tin pajapaja yɨr yongonj, dɨde 
tin ma sobijog na gar ke kear yomnonj. Sɨ ton bꞌɨkonj ti bꞌɨgam pɨlwa 
dɨde yɨm ke tin yogawɨntonj kunand, ngɨrpu ket tin yomongnenonj. 21 Ɨ 
ti bꞌɨga ti bꞌund yomnonj da, ‘Abu! Kon kea negɨr mɨle yomnɨkond wub 
kumb rɨgam pɨlwa dɨde mor pɨlwa. Sɨ kon re ma rɨrɨrkɨpjog rɨga en moina 
bꞌɨga ogenayam.’ 22  Ajɨ ti bꞌu ket tina wɨko rɨga amninonj da, ‘Wanaka, 
wɨn bꞌogɨljogyam pɨnpɨn kobɨrgɨm itiyawa, ɨ ket tin yikita! Ɨ ringi tina 
ekakɨnd yikita, dɨde yongɨnkak tina pɨsɨnd yikoka! 23  Ɨ gayagaya kau 
bꞌɨga iya dɨde onganjya. Sɨ men diyamdiyam im taindam, dɨde ukoi sam 
omnɨku. 24 Mop nokɨp ɨtemb koina bꞌɨga re uj wɨngɨr nat yɨbnyɨm, ajɨ ton 
bꞌusaya kemb yilo yokas. Ton re bꞌedamkiti na yɨbnyɨm, ajɨ yu ke openj.’ 
Sɨ ton ket mɨle yotomo sam kɨma.

25 “Ajɨ tina nanyamyam bꞌɨga re sopapu wa na yɨbnonj. Sɨ re ket ton 
ɨtendonj met wa, ɨ dɨkɨnda ket ton met wusɨnd utkundenonj guglam rɨna 
re rɨgap ɨpaya gasa ara epaito dɨde omarkɨto met wɨngɨrɨnd. 26  Ɨ ket ton 
ara yɨawonj yɨpa wɨko rɨga, ɨ dɨde ton yɨgekitonj da, ‘Nangga e awɨk?’ 27 Ɨ 
ton ket tin yɨsmonggawonj da, ‘Mor yɨngganɨt ik, ɨ mor bꞌu ke yongandau 
yɨpa gayagaya kau bꞌɨga sam omnɨkam, mop nokɨp ton mor yɨngganɨnd 
yokas re ma aengneni na.’ 28  Ɨ ton ket ukoi soro na awonj, sɨ ton bꞌɨsayonj 
met wɨngɨr wa bꞌɨgaram. Ajɨ ti bꞌu met wɨngɨr ke opmarkitonj, dɨde ti 
bꞌɨgand ngɨmbla omnam yugowonj. 29 Ajɨ ti bꞌɨga ti bꞌund mɨra yomnonj 
da, ‘Yɨr de, kon ma yɨpa kemag kɨma na bꞌasowa netkɨmɨn mornɨm wɨko 
omnɨkam, dɨde kon makwa ngai moina bꞌingawa yɨt arbekeninyɨmɨn. 
Ajɨ man makwa ngai yɨpa sobijog gout nokaumɨt, nokɨm da ɨdenat kon 
sam omnɨken yɨpand kor rɨgawar kɨma. 30 Ajɨ re jɨ onggɨtyam moina 
bꞌɨga ik tungg wa, yet re yiyagyiyag iyenapu kongga kɨma moina 
gasa asomneneninonj, nangga pae man ket ti map gayagaya kau bꞌɨga 
yonganjɨt?’ 31 Ajɨ ti bꞌu tin yomnonj da, ‘Kor bꞌɨga! Man re ɨta ita wɨnɨnd 
dɨkɨnd kon kɨma, ɨ komkesa koina gasa re mor mima. 32  Ajɨ men bꞌogla 
wɨbawɨba taindam dɨde ukoi sam omnɨku, mop nokɨp ɨtemb mor yɨnggan 
re uj wɨngɨr nat yɨbnyɨm, ajɨ ton re ke yilo yokas. Ton re bꞌedamkiti na 
yɨbnyɨm, ajɨ yu ke openj.’ ”

Met Yɨr Ɨpka Mopyam Wɨko Rɨga gatab Tendam Yɨt

16  1 Ɨ Yesu ket Tina bꞌauyaena rɨga amninonj da, “Yɨpa jogjog 
gasa kɨma rɨgam re kea yɨpa met yɨr ɨpka mopyam wɨko rɨga 

yɨbnawonj. Ɨ rɨgap onggɨt met yonggyamɨnd wumɨr yomno odede da, 
‘Onggɨt met yɨr ɨpka mopyam wɨko rɨgasim asomneniny moina gasa.’ 2  Sɨ 
met yonggyam ket tin ara yemokonj, ɨ yomnonj da, ‘Kon ke mor gatab yɨt 
utkundenyɨn, sɨ rɨdede na man odede mɨle yomnɨket? Sɨ man kikitumam 
moina wɨko gatab tagenkinyɨt rɨna re kon mingaenond omnɨkam, mop 
nokɨp man ma rɨrɨr e ket bꞌusaya onggɨtyam met yɨr ɨpka mopyam wɨko 
rɨga mɨtɨbnyɨt.’ 3  Sɨ onggɨt met yɨr ɨpka mopyam wɨko rɨgat ti nony 
mana yindonj da, ‘Nangga e ket kon omnɨken, mop nokɨp kor yonggyam 
kanaemb ken onggɨtyam met yɨr ɨpka mopyam wɨko ke netwaikis? Kon 
ma naemb danda en sopapu wɨko omnɨkam, ɨ kwa kon ɨngar en rɨga 
wa pɨlwa bꞌɨtenam. 4 Kon wumɨr en nangga e kon omnɨken kolenggyam 
yɨr bꞌɨpkam, nokɨm da ɨdenat ken rɨgap simesime notɨnenyi towaina 
met nata, ra kon onggɨt met yɨr ɨpka mopyam wɨko ke tewaikisɨn.’ 5 Seg 
ton rɨga yɨpayɨpa ara emokinonj ya mana re abitoro gasa ebnauto ti 
yonggyamɨm pɨlwa, ɨ ton ket naskanyam meni rɨgand yɨgekitonj da, 
‘Leamog abitoro gasa im mor mɨbnainy kor yonggyamɨm ɨtendam?’ 6  Ɨ 
ton ket mɨra yomnonj da, ‘Kor abitoro nɨbnainy re wan andred (100) olib 
gaya dramkak im tinɨm okawam.’ Sɨ onggɨt mopyam wɨko rɨgat ket tin 

yomnonj da, ‘Yokate moina abitoro peba, dɨde wanaka tomisɨt, ɨ dɨde 
ket ɨrɨket pipti (50) dramkakɨm.’ 7 Ɨ kwa onggɨtyam mopyam wɨko rɨgat 
nɨmogɨm meni rɨgand yɨgekitonj da, ‘Leamog abitoro gasa im modaka 
mɨbnainy ɨtendam?’ Ɨ ton ket tin mɨra yomnonj da, ‘Wan andred (100) 
wit kɨp baiko im.’ Sɨ ton ket tin yomnonj da, ‘Yokate moina abitoro peba, 
ɨ ɨrɨket eiti (80) baikom.’ 8  Ɨ re met yonggyam utkundonj onggɨtyam 
kaokao bꞌanygɨnena met yɨr ɨpka mopyam wɨko rɨgamna mɨle, ton 
tin yesoulitonj, mop nokɨp ton bꞌogɨl multekɨp kena wɨko yomnɨkonj 
tilenggyam yɨr bꞌɨpkam. Sɨ onggɨt gowukoyɨmna kaokao mɨle rɨgap re 
odede bꞌogɨl multekɨp kɨma im wɨko omnɨka eyenanj towalenggyam yɨr 
bꞌɨpkam. Ajɨ ngayamna rɨgap towalenggyam yɨr bꞌɨpkam wɨko omnɨka 
eyenanj gowukoi wɨmena wɨngɨrɨnd re ma odede bꞌogɨljog im opi re 
onggɨt gowukoyɨmna kaokao mɨle rɨga re dɨde. 9 Sɨ kon wen tamninyɨn. 
Wɨn bꞌogla onggɨtyam gowukoi gasa tengaindam, dɨde ɨngkaimemb rɨga 
rɨgarɨga tamnenindam wanɨm yɨr bꞌɨpkam. Nokɨm da ɨdenat ton wen 
simesime tamnenanj dem de ngɨrpu kesa pɨpmet wa, ra dem onggɨtyam 
gowukoi gasa wanɨm ingaena kesa taukanj dem. 10 Yet ra sobijog gasa 
ingaenand nony ɨjai rɨga ɨbɨm, ton bꞌogla jogjog gasa ingaenand kwa 
nony ɨjawa rɨga tainy. Ɨ yet ra sobijog gasa ingaenand kaokao bꞌanygɨnena 
mɨle rɨga ɨbɨm, ton bꞌogla jogjog gasa ingaenand kwa kaokao bꞌanygɨnena 
mɨle rɨga tainy. 11 Sɨ onggɨt paemb ra wɨn maka onggɨtyam gowukoi gasa 
ingaenand nony ɨjai rɨga taukindam, sɨ yete ket wen nony tejainy ɨmɨnjog 
gasa ingaenam de pumb tungg wa? 12  Ɨ ra wɨn maka yɨpa rɨgamna gasa 
ingaenand nony ɨjai rɨga taukindam, yete ket wa tagoniny pumb tungg 
bꞌogɨl gasa wainajogɨm owabɨntam? 13  Makwa yɨpa met wɨko rɨgat rɨrɨr 
e nɨmog yonggyam wa wɨko tamnɨkainy. Mop nokɨp ton yama rɨka yɨpa 
yonggyamɨnd singi kesa e omneny dɨde kwa yɨpa yonggyamɨnd ra singi 
e iyeny, o ton yama rɨka yɨpa yonggyamɨnd ɨsnawa e iyeny, dɨde kwa 
ra yɨpa yonggyamɨnd ɨsnawa kesa e omneny. Sɨ onggɨt paemb wɨn ma 
rɨrɨr im wɨko rɨga taukindam nɨmognɨmog, Godɨm dɨde onggɨt gowukoi 
gasam.”

Parisai Rɨga wa Nonony Yɨtkak 
(Mat 5:31‑32; 11:12‑13; Mak 10:11‑12)

14 Ɨ Parisai rɨga re wulkɨp singisingi rɨga na, sɨ re ton onggɨtyam 
komkesa yɨtkak utkundento, ton ma sobijog na Yesund ngong 
yengeno. 15 Sɨ Yesu ket ten amninonj da, “Wɨn opi namb jɨ rɨga yepim 
re walenggyam rɨga wa wɨpɨnd negɨr kesa dɨmdɨmjog rɨga nyɨ ke 
bꞌagenaindam. Ajɨ God wumɨr e waina gar, mop nokɨp Ton soro kaim 
amneniny nanggamog im re rɨgap ɨsnawa eyenanj gowukoi rɨgaina nony 
menamena nya ke. 16  Ɨ God singi na da rɨga wɨmena tuweny gog yɨt dɨde 
bageyam waina ɨrɨki yɨtkak rɨrɨrɨnd, ngɨrpu Yoan re wɨko yotomonj. 

Ajɨ onggɨt kak ke God ma pumb tunggɨmna bꞌogɨl yɨrkokar bage yɨt 
kea pɨtapɨta aena yikeny, sɨ komkesa rɨga re danda e ondratena yiyenyi 
bꞌɨgarenam. 17 Ajɨ ɨtemb re wewa e wub ake gou bꞌeomnenam, ajɨ gog 
yɨtɨm pɨlke makwa ɨta yɨpa ɨrɨki o yɨpa ɨrɨki mal bꞌeteomneny, ɨtemb 
re bebɨg e. 18  Sɨ yet ra ti konggand bondɨk tomɨny dɨde yɨpa bꞌenga 
konggand tokas ti konggam, sɨ ton re gigɨr dɨde yɨgyɨg bꞌiyena mɨle e 
omnɨka yiyeny onggɨt sisɨl kongga kɨma. Ɨ daka yet ra onggɨt konggand 
tokas ti konggam yet re ti leond bondɨk yomnonj, todaka gigɨr dɨde 
yɨgyɨg bꞌiyena mɨle e omnɨka yiyeny onggɨt kongga kɨma.

Jogjog Gasa kɨma Rɨga dɨde Lajaro
19 “Ɨ yɨpa jogjog gasa kɨma rɨga yɨbnonj, ɨ ton bꞌogɨl kuskus uwaluwal 

kobɨrgɨm dɨde otomanti ngɨmblakak kobɨrgɨm bꞌikoki awameneninonj, 
ɨ dɨde ton bꞌogɨl wulkɨp darɨnd ukoi sam kɨma yɨbnɨkenenonj. 20 Ajɨ 
kea yɨpa gasa kesajog rɨga yɨbnonj nyɨ da Lajaro, sɨ rɨgap re kea tin 
yoramiteneno onggɨtyam jogjog gasa kɨma rɨgamna met mora dundand, 
nokɨp ton re jogjog wai ke ɨkangɨndi na yɨbnonj. 21 Ɨ ton singi na da 
ngor okateny onggɨt jogjog gasa kɨma rɨga ma owou komb ke rɨna re ton 
bꞌɨskokeneninonj tina owoupu kasa kumb ke. Ajɨ yongg kea kwa tina wai 
ɨsenenam wuwenenonj. 22  Ajɨ re ket gasa kesa rɨga uj awonj, ɨ ket anerup 
yɨm tɨtɨk yiyo pumb tungg wa de Abraamɨmna oskak kumb wa oramitam. 
Ɨ toda kwa kea onggɨt jogjog gasa kɨma rɨga uj awonj dɨde yeungito. 23  Ɨ 
re ton wul tungg wa ukoi bꞌɨdgotnenand yɨbnenonj, ton yɨr bꞌɨskonj pumb 
wa, ɨ kea ket pajapaja yɨr angonj Abraam dɨde Lajaro ti oskakɨnd omiti. 
24 Sɨ ton ket Abraamɨnd ara yɨawonj da, ‘Abu Abraam! Kear nomne‑o! 
Ɨ man Lajarond yɨtmɨkite kor pɨlwa, nokɨm da ɨdenat ton yɨm pumam 
petɨr nyɨ wa ɨsongg dɨde koina weyatɨnd oramis ngɨmbla omnam, mop 
nokɨp kon ma sobijog kopa bꞌangnena wɨngɨr nate nɨbnyɨn onggɨtyam 
wul dɨmɨl borand.’ 25 Ajɨ Abraam daka ket tin yɨsmonggawonj da, ‘Kor 
bꞌɨga! Man nony ae de re man akateninot bꞌogɨl gasa moina yɨrkokar 
wɨmena wɨngɨrɨnd de gowukoi wa, ajɨ demb de Lajaro akateninonj re 
negɨrjog gasa na. Sɨ ton ket yu bꞌogɨl sam wɨn e yokateny dɨkɨnd, ajɨ 
man re ukoijog kopa bꞌangnena wɨngɨr nate mɨbnyɨt. 26  Ɨ ma onggɨtyam 
gasa nena im, ajɨ God kea yɨpa ukoijog kunɨnkunɨn get yoramitonj sɨn 
dɨde wɨn ganggand, nokɨm da ɨdenat ton maka rɨrɨr taenanj opandenam 
yepiya ra singi taenanj ɨngkek ɨjendam de waina tab wa, ɨ daka waina tab 
ke ɨjendam de sowaina tab wa.’ 27 Sɨ ton ket Abraamɨnd yomnonj da, ‘Abu! 
Ra odede ra, sɨ kon men metɨrkisɨn da man bꞌogla Lajarond ɨtmɨkisɨt kor 
bꞌu ma met wa de gowukoi wa. 28  Mop nokɨp demb de kor opima paib 
(5) nany dɨde yɨngganwar. Sɨ Lajaro bꞌogla towanɨm pɨtapɨta ramnenain 
onggɨt wul tungg gatab, nokɨm da ɨdenat toda kwa maka tui dem dɨkɨnd 
onggɨt ukoi bꞌɨdgotnenapu pɨpmet wa.’ 29 Ajɨ Abraam yɨsmonggawonj da, 

‘Demb de opima Mosemna ɨrɨki yɨtkak dɨde bageyam waina ɨrɨki yɨtkak. 
Sɨ ton ɨnaemb rutkundeninem onggɨtyam towaina yɨtkak.’ 30 Ajɨ todaka 
yomnonj da, ‘Nayɨ, abu Abraam! Ajɨ bꞌogla ra yɨpa rɨga uj rɨga wa wɨngɨr 
ke yik towa pɨlwa, ton opima ket negɨr mɨle ke tengendanj de Godɨm 
pɨlwa.’ 31 Ajɨ Abraam daka tin yomnonj da, ‘Ra ton maka ra tutkundenanj 
Mosemna ɨrɨki yɨtkak dɨde bageyam waina ɨrɨki yɨtkak wa pɨlɨnd, sɨ 
nangga ma jɨ rada yɨpa rɨga uj ke tutnyis, ton makwa opima gar ke 
utkunda ke takatenanj tina yɨtkak.’ ”

Bꞌauyaena Rɨga ma Mɨle Omnɨka gatab Ouyaena 
(Mat 18:6‑7, 21‑22; Mak 9:42)

17  1 Ɨ Yesu Tina bꞌauyaena rɨga amninonj da, “Opima onggɨtyam 
mɨle tui rɨnsim ra negɨr mɨle omnɨkam rɨga tatonkenanj. Ajɨ God 

ma sake ɨta onggɨt rɨgam pɨlɨnd yet ra odede mɨle tamnɨkiny. 2  Sɨ ɨtemb 
re bꞌogɨljog e tinɨm, rako rɨgap tina kunakakɨnd ukoi gɨmo danda kɨma 
yɨjobɨko kai ke dɨde yɨsko ukoi sɨpa nyɨ bora wa ujɨm, ajɨ ɨtemb re ma 
bꞌogɨljog e, rako ton onggɨt sobijog rɨga wa wɨngɨrɨnd yɨpa rɨgand negɨr 
mɨle omnɨkam yingawonj. 3 Sɨ wɨn walenggyam yɨr bꞌɨpkinam! Rada yɨpa 
moina gar ke utkunda nanyɨt o yɨngganɨt negɨr mɨle omnɨk, tin samany 
iyowet. Ɨ ra ton tina negɨr mɨle ke tengenj Godɨm pɨlwa, man bꞌogla tina 
negɨr mɨle awɨr omnainyɨt. 4 Ɨ ra ton yɨpa bibɨrɨnd sebenpyam negɨr mɨle 
tamnɨkiny mor pɨlwa, dɨde kwa sebenpyam mor pɨlwa tɨtendeny men 
omnam da, ‘Kon ke negɨr mɨle ke engenjɨn Godɨm pɨlwa, sɨ koina negɨr 
mɨle awɨr nomnaine,’ sɨ man bꞌogla tina negɨr mɨle awɨr omnɨkaeneninyɨt.”

5 Sɨ ɨtmɨkitijog rɨgap ket Yonggyamɨnd yomno da, “Sowaina gar ke 
utkunda bꞌusaya pɨnjog amnine!” 6  Ɨ Yonggyam ket ten amninonj da, “Ra 
wa odede sobijog gar ke utkunda tebnainy mastad tuny re dɨde, sɨ wɨn 
rɨrɨr im onggɨtyam manggo wulɨnd omnya da, ‘Man ap kɨma bꞌuromate, 
dɨde bꞌɨtlisɨt de sɨpandꞌ. Ɨ ton ɨta wen yɨt tutkunjiny.

7 “Rada wa wɨngɨrɨnd yɨpa rɨgam yɨpa wɨko rɨga ɨbnau, ɨ ra ton gou 
oska iyeny o mamoi yɨr ɨpka teyeniny, sɨ ra ket ton sopapu ke tɨtenj 
met wa, rɨngma, ɨta ti yonggyam tin omɨny da, ‘Otade, metkɨm, ɨ omite 
diyam awowɨmꞌ? 8  Nayɨ, ma ɨja e. Sɨ rɨngma, ma awɨr e tin omɨny da, 
‘Man be nanggamog owou na ngai nongonjenae diyam awowɨm, ɨ man 
ɨja na bꞌobogɨl bꞌangonjeni yɨr netngenjɨt ngɨrpu ra kon owou dɨde onaya 
seg taen, ɨ onggɨt seg ke toko madaka owou yowe dɨde nyɨ yonaeꞌ? 9 Ɨ 
ɨta ti yonggyam ti wɨko rɨgand sɨteket yɨt omɨny, nokɨp ton kea tina 
bꞌingawa rɨrɨrɨnd gasa amnɨkiny? 10 Ɨ wɨda kwa bꞌogla odede yɨpa wɨp 
mɨle tamnɨkindam. Sɨ ra wɨn komkesa gasa tamnɨkindam rɨna re wen wa 
Yonggyam engaeninonj omnɨkam, sɨ wɨn bꞌogla tendenindam da, ‘Sɨn re 
esourena kesa wɨko rɨga im, ajɨ sɨn ɨnsima amnɨkindam wɨko rɨnsim re 
sɨn bꞌogla omnɨkam.’ ”

Ten Leprosi Kopa Rɨga Ɨsakendam
11 Ɨ re Yesu menon yokatonj Yerusalem taun wa, Ton yikonj re Samariya 

eriya dɨde Galili eriya ɨnyɨny gangga nat.
12  Ɨ re Yesu sisɨl bꞌɨgaram awonj yɨpa tungg wa, nyawɨnd ten (10) 

leprosi kopa rɨgap kea Tin paja ke yɨr yongo, ɨ dɨkɨnda ta owɨnkɨto. 13  Seg 
ton bꞌokta ara wuwenonj da, “Ukoyam Yesu‑wɨi! Sɨn kear nomninem‑o!” 
14 Ɨ re Yesu ten yɨr anginonj, Ton ten amninonj da, “Wɨn wuwe waina jɨ 
ouyawam de yɨna sɨ rɨga wa pɨlwa!” Sɨ re ton ket menon yokato, nyawɨnd 
ton kea kɨlkɨp kesa aukɨto. 15 Ajɨ onggɨt ten (10) rɨga wa wɨngɨrɨnd, re 
yɨpa rɨgat ton bꞌɨsakendi yɨr bꞌangonj, ton ket Godɨnd ma sobijog na 
auwam kɨma esourena yiyonj, ngɨrpu ket ɨtendonj Yesum pɨlwa. 16  Seg 
ton ukoi ɨsnawa kɨma Yesum wɨpɨnd sap otendonj Tin sɨteket yɨt omnena 
kɨma. Ɨ ton re Samariya rɨga na. 17 Sɨ Yesu samany kɨma yindonj da, “Ma 
komkesa ten (10) rɨga na kɨlkɨp kesa auranj? Ropim daka onggɨtyam nain 
(9) kombyam rɨga? 18  Rɨngma, ma onggɨtyam Samariya kus rɨga nenat 
ɨtenj Godɨnd esourenam, ɨ sɨteket yɨt yomneny?” 19 Ɨ Yesu ket tin yomnonj 
da, “Utnyite, ɨ meke! Moina gar ke utkundat kemb yɨrkokar mor mokau.”

God ma pumb tungg Menon gatab Yɨt 
(Mat 24:23‑28, 37‑41)

20 Ɨ nɨnda Parisai rɨgap Yesund yerkito da, “Rɨe God ma pumb tungg 
ik?” Sɨ Yesu daka ten ket mɨra amninonj da, “God ma pumb tungg ik ra 
ma odede nya kae rɨja im re rɨgap gasa yɨr ongong eyenanj towaina yɨrkɨp 
ke. 21 Ɨ rɨgap ma rɨrɨr im odede tapurenanj da, ‘Yɨr de ɨte ta God ma pumb 
tunggꞌ o ‘Yɨr de ama ta pumb tungg,’ mop nokɨp God ma pumb tungg re 
wa wɨngɨr nate yɨbɨm.”

22  Ɨ Ton ket Tina bꞌauyaena rɨga amninonj da, “Wɨn singi ainindam 
wanaka onggɨtyam bibɨr yɨr ongongɨm Rɨgamna Bꞌɨga ma bibɨr 
wɨngɨrɨnd. Onggɨtyam wɨn ɨta jɨ ik dem, ajɨ wɨn ma ɨta yɨr ongya dem 
waina yɨrkɨp ke. 23  Ɨ rɨgap opima wen tamnenanj dem da, ‘Yɨr de, ama ta 
Ton!’ o ‘Yɨr de ɨte ta Ton!’ Ajɨ wɨn goro towaina yɨt gar ke takateninam 
dem, ɨ goro towa pɨlwa tuwenɨm, ɨ dɨde goro ten yɨmta tundoneninam 
dem! 24 Mop nokɨp ra Rɨgamna Bꞌɨga tɨtenj Tina bibɨrɨnd, Ton ɨja e wɨp 
tainy dem rɨngma re waral opngɨndeneny yɨpa wub gatab ke de kwa yɨpa 
gatab wa, sɨ rɨgap rɨrɨr e tina ɨnyomarena pɨtand yɨpapyam yɨr ongong 
iyenyi dem. 25 Ajɨ Ton bꞌogla naska jogjog bꞌɨdgotnena rakasin dɨde rɨga 
wa pɨlke bꞌɨsaya yakaten yepim re yu wekeny onggɨt gowukoyɨnd. 26  Sɨ 
ra Rɨgamna Bꞌɨga tɨtenj Tina bibɨrɨnd, sɨ ɨja ima mɨle taukanj dem rɨja na 
re mɨle aukɨto Nowam wɨnɨnd. 27 Sɨ Nowam wɨnɨnd rɨga odede mɨle nat 
wekenonj opi re owowɨnd ɨ onaikand ɨ kongga imdand ɨ dɨde leo imdand, 
ngɨrpu onggɨt bibɨrɨnd re Nowa gɨga wa bꞌɨgaronj. Ɨ ɨngkek ket ngɨwɨr 

n 17:36 Nɨnda Grik peband da [Ɨ dɨde kwa ra nɨmog rɨga yɨpaina sopapund gɨlgɨl waland 
tebnya dem, yɨpand ɨta yii dem de pumb wa, ɨ daka yɨpand ɨndama ɨrar dem.] 

ikonj dɨde ket komkesa rɨga negɨr amnɨkinonj. 28  Ɨ kwa Rɨgamna Bꞌɨga ma 
bibɨr wɨngɨrɨnd ɨja ima jɨ mɨle taukanj dem odede yɨpa wɨp rɨja na re mɨle 
aukɨto Lotɨmna bibɨr wɨngɨrɨnd re dɨde. Lotɨmna wɨnɨnd rɨga odede mɨle 
nat wekenonj opi re owowɨnd ɨ onaikand ɨ gasa imdand ɨ gasa bꞌasogand 
ɨ nangg ɨtotɨnd ɨ dɨde met orangand. 29 Ajɨ onggɨt bibɨrɨnd re Lot Sodom 
taun yɨraronj, wul dɨmɨl dɨde masis pɨla sɨngba kɨma negɨr guda kɨma 
gasa salpa gɨmo ngɨndngɨnd kana piro pɨla ɨsokto wub kumb ke, ngɨrpu 
ket komkesa rɨga negɨr amnɨkinonj. 30 Sɨ odede wɨp imemb mɨle taukanj 
onggɨt bibɨrɨnd rɨdenat ra Rɨgamna Bꞌɨga pɨta tainy dem. 31 Sɨ onggɨt 
bibɨrɨnd yet ra ton ɨbɨm wɨmenam met papkak kumbɨnd, sɨ rada tina 
gasa met wɨngɨr wa im tekeny, ton goro kwa rapin dem onggɨtyam gasa 
imdam. Ajɨ ton wanakana bꞌek dem. Ɨ kwa odede yɨpa wɨp nya ke yet 
ra ɨbɨm dem sopapund, toda goro kwa rɨtend dem met wa tina gasa 
imdam. Ajɨ ton wanakana bꞌek dem. 32  Sɨ wɨn nonyɨk bꞌamjina Lotɨmna 
kongga gatab! 33  Ɨ yet ra tilenggyam yɨrkokar yɨrgong omnɨka iyeny, ton 
ɨta onggɨtyam tina yɨrkokar dadal edamkis dem. Ajɨ yet ra tina yɨrkokar 
edamkis, ton ɨta tina yɨrkokar yilom omɨny dem. 34 Kon wen wumɨr 
tamninyɨn. Onggɨt sɨwɨnyɨnd ra nɨmog rɨga yɨpaina darɨnd gɨlgɨl tegya 
dem, God yɨpand ɨta yii dem pumb wa, ɨ daka yɨpand ɨndama ɨrar dem. 
35 Ɨ kwa ra nɨmog kongga yɨpand sana ɨkmɨkand tebnya dem, God yɨpand 
ɨta wii dem de pumb wa, ɨ daka yɨpand ɨndama tɨrar dem.” 36  (Awɨr e) n

37 Ɨ Yesumna bꞌauyaena rɨgap Tin yerkito da, “Yonggyam! Rokatemb jɨ 
onggɨtyam mɨle tawɨk dem?” Ɨ Ton ten kikitum bꞌɨsagɨka gatab tendam 
yɨt ke amninonj da, “Rokate ra ujgɨm ɨbɨm, yimbyak toda ɨndamima bobo 
taukanj.”

Mik Kongga dɨde Bꞌɨsagɨka Rɨga gatab Tendam Yɨt

18  1 Ɨ Yesu Tina bꞌauyaena rɨga tendam yɨt ke amninonj, nokɨm da 
ɨdenat ton ita wɨnɨnd yɨr topmitenenanj, ɨ ɨdenat kwa maka gar 

ke utkundand danda kesa taukenenanj. 2  “Yɨpa taunɨnd yɨpa bꞌɨsagɨka 
rɨga yɨbnonj yet re maka Godɨnd moga yuwadenenonj dɨde maka rɨga 
esnaeneninonj. 3  Ɨ kea de
yɨpa mik kongga wɨbnonj onggɨt taunɨnd, ɨ ton kea sɨram bꞌɨrari kesa 
onggɨt bꞌɨsagɨka rɨgand erkenam yopenenonj odede yɨt kɨma da, ‘Koina 
geja rɨgat kaokao nya kae negɨr nomneneny. Sɨ man yɨm nokae, ɨ kor 
bebɨg awɨr nomnae!’ 4 Ajɨ ton kea naska nɨnda wɨnɨnd bꞌɨsaenenonj 
onggɨtyam mikɨmna bꞌarkita gatab. Ajɨ kikitumpu wa ton ket ti nony 
mana yindonj da, ‘Kon ma ɨta Godɨnd moga yuwadenenyɨn dɨde kwa kon 
ma opima rɨga esnaeneninyɨn. 5 Ajɨ onggɨt mik konggato ken sɨram bꞌɨrari 

  Luk 17 ,  18

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



196

kesa bꞌogɨl wɨmenand nɨsakaureneny. Sɨ mobe kon bꞌogla tina bebɨg awɨr 
omnam dɨmdɨm wamnɨkawɨn. Nokɨm da ɨdenat ton maka tina sɨram 
bꞌɨrari kesa menimenip gɨm dɨnderkak notɨnkeneny.’ ” 6  Ɨ kwa Yonggyam 
yindonj da, “Wɨn utkundam nanggamog e re onggɨt kaokao bꞌɨsagɨka 
rɨgat yindeny. 7 Sɨ rɨngma, ma ɨta God Tina obagɨki rɨgaina bebɨg awɨr 
omnam gasa dɨmdɨm tamnɨkainy yepiya ra ita bibɨr dɨde sɨwɨny nyɨ 
uwatenenyi? Ɨ rɨngma, ma ɨta Ton wanaka ten mɨra tamniny? 8  Kon 
nitinjɨn da God opima wanakana ten mɨra tamniny. Ajɨ ra Rɨgamna Bꞌɨga 
tɨtenj dem, rɨka Ton rɨrɨr e odaram odede wɨp gar ke utkunda mɨle onggɨt 
gowukoyɨnd? Nayɨ, ma ɨta.”

Parisai Rɨga dɨde Teks Imdayam Rɨga Towaina Yɨr Opmita
9 Ajɨ daka Yesu nɨnda rɨga tendam yɨt ke amninonj yepiya re 

towalenggyam ɨmɨnjog aento da ton re negɨr kesa dɨmdɨmjog rɨga im, 
dɨde kwa rɨga yɨrɨk esaenento. 10 “Nɨmog rɨga ekonda yɨnamet wa yɨr 
opmitam, yɨpa re Parisai rɨga na ɨ yɨpa kwa re teks imdayam rɨga na. 11 Ɨ 
onggɨt Parisai rɨgat tinta pɨpmet wa onyitonj, ɨ ket odede yɨr opmitonj da, 
‘God! Kon Men sɨteket yɨt momnyɨn nokɨp kon ma odede rɨga en opi re 
nɨnda rɨga re dɨde, raskol rɨga, kaokao negɨr mɨle rɨga, gigɨr dɨde yɨgyɨg 
bꞌiyena rɨga, o kwa ɨte odede teks imdayam rɨga. 12  Ɨ kon kwa owou 
uwabɨka wɨn yokatenenyɨn re nɨmogpyam i ita sande wɨngɨrɨnd. Ɨ dɨde 
kwa kon ɨta ket ten (10) bobond akalkeneninyɨn komkesa gasa rɨnsim re 
kon akateneninyɨn, ɨ Mornɨm onggɨtyam ten (10) bobo wɨngɨrɨnd yɨpa 
bobo wulpok momnɨkenenyɨn.’ 13  Ajɨ teks imdayam rɨgat, ton onyitonj 
re paja wa na dɨde makwa wɨp pumb wa bꞌurowatonj, ajɨ ton ɨna tina 
dorkak nena gar kopa kɨma yodowatenonj odede yɨt kɨma da, ‘God! 
Kear nomne! Kon re negɨr mɨle rɨga en.’ 14 Kon wen wumɨr tamninyɨn 
da onggɨtyam teks imdayam rɨgam re Godɨt negɨr kesa dɨmdɨmjog rɨga 
nyɨ yokawonj, ɨ ton yikonj tina met wa. Ajɨ God maka onggɨt Parisai 
rɨgam yokawonj negɨr kesa dɨmdɨmjog rɨga nyɨ. Mop nokɨp yet ra 
tilenggyam pumb wa bꞌuturowateny, God ɨta tin gou wa omneny, ajɨ yet 
ra tilenggyam gou wa aena ikeny, God ɨta tin pumb wa urowateny.”

Bꞌɨga Sobijog Bꞌogɨl Omnam 
(Mat 19:13‑15; Mak 10:13‑16)

15 Ɨ ket rɨgap towaina papa bꞌɨga daka Yesum pɨlwa eyento odede nony 
kɨma da Yesu ten tasopainy bꞌogɨl omnam. Ɨ re Tina bꞌauyaena rɨgap 
onggɨtyam mɨle yɨr yongo, ton kea ket ten samany kɨma rɨga ogoka eyento 
bꞌɨga iyenam Yesum pɨlwa. 16  Ajɨ Yesu opimemb rɨga ara emokinonj yepiya 
re bꞌɨga teito, ɨ ket daka Tina bꞌauyaena rɨga amninonj da, “Tou bꞌɨga 
sobijog Kor pɨlwa. Goro bꞌɨga ogoka eyenindam, mop nokɨp odede bꞌɨga 
wa maemb jɨ God ma pumb tungg.” 17 Kon ɨmɨnjog wen wumɨr tamninyɨn 

da yet ra maka ra God ma pumb tungg ɨmɨnjog ke okas odede bꞌɨga 
sobijog re dɨde, ton makwa ɨta bꞌɨtgarɨk dem onggɨt pumb tungg wa.

Jogjog Gasa kɨma Rɨga dɨde Pumb Tungg Bꞌɨgaram 
(Mat 19:16‑30; Mak 10:17‑31)

18  Ɨ yɨpa Ju rɨga waina mopyam rɨgat Yesund yɨgekitonj da, “Bꞌogɨl 
Ouyaena Rɨga‑wɨi! Nangga e kon omnɨken dadal ngɨrpu kesa yɨrkokar 
owabɨntam?” 19 Ajɨ Yesu tin mɨra yomnonj da, “Nangga pena man Ken 
nogenaet da bꞌogɨl rɨga? Makwa ɨta yete bꞌogɨl rɨga ajɨ Godta tinta yɨpaina. 
20 Man wumɨr et jɨ opi re God ma bꞌingawa yɨt, goro gigɨr dɨde yɨgyɨg 
bꞌiyena mɨle omnɨkɨm, goro rɨga ongandɨm, goro yurowam, goro rɨga gatab 
yɨr ungati kesa bꞌanygɨnena yɨt usekɨm, tesnaet mor bꞌu ake mor mog.” 
21 Seg ton ket Yesund yomnonj da, “Kon kea komkesa onggɨtyam bꞌingawa 
yɨt yɨmta undoka teyinyɨmɨn koina kewar wɨn ke ngɨrpu yu.” 22  Ajɨ re Yesu 
onggɨtyam yɨt utkundonj, tin yomnonj da, “Man yɨpa gasa e yesungaet. Sɨ 
nangga gasa im re mor mɨbnainy man tasoginyɨt, ɨ dɨde ket man komkesa 
osogi wulkɨp ogona teyeninyɨt gasa kesa rɨga wa. Ra man odede mɨle 
omnɨket, yɨmta ke ket mor jogjog bꞌogɨljog gasa opima mɨtɨbnainy dem de 
pumb tungg wa. Seg ket man metket Kor pɨlwa dɨde ket yɨmta nutundoket!” 
23 Ajɨ re ton utkundonj onggɨtyam yɨtkak, ton ma sobijog na gar bebɨg 
awonj, mop nokɨp ton re ukoijog jogjog gasa kɨma rɨga na yɨbnonj.

24 Ajɨ re Yesu tin gar bebɨgɨnd yɨr yongonj, Ton kea rɨga amninonj da, 
“Jogjog gasa kɨma rɨgam bꞌɨgaram de God ma pumb tungg wa, ɨtemb re 
ma sobijog bebɨg e. 25 Mop nokɨp ukoi jɨ bꞌangga kamelɨm bꞌɨgaram de 
nidɨl bora wa, ɨtemb re jɨ ma bebɨg e, ajɨ jogjog gasa kɨma rɨgam God ma 
pumb tungg wa bꞌɨgaram, ɨtemb re jɨ ukoijog bebɨg e.” 26  Ɨ ket utkunda 
rɨgap endento da, “Sɨ yete rɨrɨr e yɨrkokar okatam?” 27 Sɨ Yesu daka ket 
esmonggainonj da, “Nanggamog im re rɨga wa ma rɨrɨr im omnɨkam, 
onggɨtyam komkesa gasa re Godɨm rɨrɨr im ti omnɨkam.” 28  Ɨ Petro 
Yesund yomnonj da, “Yɨr de, sɨn komkesa gasa erarkɨtondam dɨde ket 
mena yɨmta undoka miyenyu.” 29 Seg Yesu ket ten amninonj da, “Kon 
ɨmɨnjog wen tamninyɨn da yepiya ra God ma pumb tungg wɨko omnɨka 
map terarenenanj towa met, o towa konggawar, o towa nanywar, o towa 
yɨngganwar, o towa bꞌuwar ake mogwar, o mɨnda towa bꞌɨgawar, 30 sɨ 
komkesa odede rɨgap opima onggɨt gowukoi wɨmena wɨnɨnd jogjogpyam 
takatenanj onggɨtyam gasa rɨna re ton erarkɨto, dɨde ton kwa dadal 
ngɨrpu kesa yɨrkokar okasi dem de sisɨl gowukoi wa rɨnte ra ik dem.”

Yesumna Nowam Bage Yɨt Tina Uj dɨde Utnyita gatab 
(Mat 20:17‑19; Mak 10:32‑34)

31 Ɨ Yesu Tina twelp (12) ɨtmɨkitijog rɨga eominonj Tintawar wa, ɨ 
ket ten amninonj da, “Yɨr de, men menon yokasu re Yerusalem ma, ɨ 

  Luk 18

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



198

amimemb de komkesa yɨtkak rɨrɨrkɨp taukanj dem rɨna re God bageyam 
waina yɨm ke erɨkinonj Rɨgamna Bꞌɨga gatab. 32  Ɨ Ju rɨgap ket Tin yiyi 
dem de God ma obagɨki kesa rɨga wa pɨlwa. Ɨ ton ket Tin ngong engena 
kɨma jɨ malɨk omnɨka iyenyi dem, ɨ Tin ɨngar kɨma negɨr gɨm omnɨka 
iyenyi dem, ɨ Tin auya ɨtmanji dem, 33  ɨ Tin ɨraski dem, ngɨrpu Tin 
onganji dem. Ajɨ Ton uj ke tutnyis dem nowam bibɨrɨnd.” 34 Ajɨ ɨtmɨkitijog 
rɨgap makwa nony aukɨto onggɨt yɨt gatab. Ɨ onggɨtyam opureni yɨt re 
towa pɨlke upuki na yɨbnonj dɨde ton makwa wumɨr aukɨto nangga gatab 
yɨt na Ton yindonj.

Ɨsakendam Yɨrdɨdɨ Bꞌɨjenena Rɨga Yerikond 
(Mat 20:29‑34; Mak 10:46‑52)

35 Ɨ re Yesu Yeriko taun wuswus wa awonj, yɨpa yɨrdɨdɨ rɨga omanda 
nya yɨund omiti yɨbnenenonj wulkɨp bꞌɨjenenam. 36  Ɨ re ton rɨga bobo 
waina menon ngele utkundonj, ton ket rɨga ara eainonj da, “Nangga mɨle 
e awɨk?” 37 Ɨ ton tin mɨra yomno da, “Najaret tunggam Yesute opanjis.” 
38  Seg ton ket bꞌokta ara yikenonj da, “Dawidɨmna Bꞌɨga, Yesu‑wɨi! Kear 
nomne‑o!” 39 Ɨ naskanyam menonyamɨp tin samany ke yomneno da, 
“Muma kesa ae!” Ajɨ ton kea ket ara yoikɨndenayonj da, “Dawidɨmna 
Bꞌɨga‑wɨi! Kear nomne‑o!” 40 Seg ket Yesu omanda onyitonj dɨde ket rɨga 
engainonj tin iyoyɨm Ti pɨlwa. Ɨ re ton Yesum wus wa awonj, Yesu tin 
yɨgekitonj da, 41 “Nangga ma man singi aet Kon mornɨm omnɨkam?” Ɨ 
ton ket mɨra yomnonj da, “Yonggyam! Kon singi en yɨr opngendam.” 
42  Sɨ Yesu ket tin yomnonj da, “Yɨr opngende! Moina gar ke utkundate 
men mɨsakenj.” 43  Seg odenja ket ɨtemb yɨrdɨdɨ rɨgat yɨr bꞌɨskenonj dɨde 
ket Godɨnd esourena kɨma Yesund yɨmta yundokonj. Ɨ re komkesa rɨgap 
onggɨtyam auki mɨle yɨr yongo, toda kwa kea Godɨnd esourena yiyo.

Yesu ake Jakayo

19  1 Ɨ Yesu ket Yeriko taun wa bꞌɨgaronj, ɨ ket onggɨt taun nata opantonj. 
2 Ɨ demb de onggɨt taunɨnd yɨpa rɨga yɨbnonj nyɨ da Jakayo, ɨ ton 

re mopyam teks imdayam rɨga na dɨde jogjog gasa kɨma rɨga na. 3 Ɨ ton nya 
oraka yiyenonj Yesund yɨr ongongɨm nokɨm da ton wumɨr okas da ɨja e Ti 
wɨp, ajɨ ton ma rɨrɨr na Tin yɨr ongongɨm, mop nokɨp ton re kutkut rɨga na 
dɨde rɨga bobopiya Tin yulungayo. 4 Sɨ ton bꞌɨkonj naska wa Yesund nya 
owamam, ɨ ket yɨpa sikomo pig wul ɨjonj, nokɨm da ɨdenat ton Tin bꞌobogɨl yɨr 
ong ra Ton topanjis onggɨt nyawɨnd. 5 Ɨ re Yesu onggɨt pɨpmetɨnd awonj, Ton ti 
pɨlwa yɨr bꞌɨskonj, ɨ ket tin yomnonj da, “Jakayo! Wanakana gou wa inke! Mop 
nokɨp yu dor Kon bꞌogla nɨtɨbnyɨn moina metɨnd.” 6 Seg ket Jakayo odenja gou 
wa inkonj, dɨde ket Yesund ukoi sam kɨma simesime yomnonj. 7 Ɨ komkesa rɨga 
yepiya re Yesund yɨr yongo tina met wa bꞌɨgarand, ton ket yɨt bꞌebongnento 
odede da, “Ton kea obayɨm bꞌɨgarɨk negɨr mɨleyam rɨgamna met wa.” 8 Ajɨ 

o 19:13 Grik peband da “Muna”. Ɨ yɨpa Muna re wan andred (100) wɨko rɨgaina yɨpa bibɨr 
wɨko mɨra na. 

Jakayo ket onyitonj dɨde ket Yonggyamɨnd yomnonj da, “Yɨr de, Yonggyam! 
Kon takalenjinyɨn komkesa koina gasa ɨ tab tagoninyɨn gasa kesa rɨga wa. 
Ɨ rada ke kon ya pɨlke nanggamog gasa na akasinond nenegɨr nya ke, kon 
opima ket powapyam mɨra towa tetendenawainyɨn koina okati gasa rɨrɨrɨnd.” 
9 Sɨ Yesu ket tin yomnonj da, “Yu bibɨrɨnd, God ma yɨrkokar okawa mɨle kea 
onggɨt metɨnd pɨta ainy, mop nokɨp onggɨtyam rɨga toda re yɨpa Abraamɨmna 
bꞌɨga e. 10 Mop nokɨp Rɨgamna Bꞌɨga ikonj onggɨt gowukoyɨnd re bꞌedamkiti 
rɨga oraka mana dɨde towanɨm yɨrkokar okawa mana.”

Gold Koin gatab Tendam Yɨt 
(Mat 25:14‑30)

11 Ɨ re rɨgap onggɨtyam yɨt utkundo, Yesu kwa bꞌusaya yɨpa tendam yɨt towa 
usekawonj, mop nokɨp Ton kea Yerusalem taun wus wa awonj, dɨde rɨgap 
nonyɨk bꞌamdento da God ma pumb tungg pɨta tainy odenja ra Ton bꞌɨtgarɨk 
Yerusalem taunɨnd. 12 Sɨ Ton yɨt yotomonj da, “Yɨpa ukoijog nyɨ rɨga menon 
yokatonj paja tungg wa de mopyam kingɨm pɨlwa, odede tilenggyam nonyɨk 
bꞌamdena kɨma da ɨdenat ton king pɨpmet okas ti pɨlke ɨ tɨtenj onggɨt king nyɨ 
danda kɨma tina tungg wa. 13 Ɨ re ton iwatam awonj, ton ket tinajog ten (10) 
wɨko rɨga ara emokinonj dɨde ket towa agoninonj ten (10) gold koin, o ngɨrpu 
ten amninonj da, ‘Wɨn bꞌobogɨl onggɨtyam wulkɨp tengaenindam bꞌusaya mɨra 
oikɨndenam ngɨrpu ra kon tɨtenjɨn dem.’ 14 Ajɨ rɨga yepiya re tina danda wɨrand 
wekenonj, tin yɨsayo, ɨ ket nɨnda rɨga abagɨkto dɨde ton ket ten etmɨkurto ti 
yɨmta nya de ukoijog kingɨm pɨlwa odede yɨt kɨma da, ‘Sɨn ma singi im jɨ ɨtemb 
rɨga sowanɨm king pɨpmetɨnd ɨbɨm.’ 15 Ajɨ re onggɨt ukoijog nyɨ rɨgat king nyɨ 
yokatonj mopyam kingɨm pɨlke, ton ket ɨtendonj tina tungg wa, ngɨrpu ton ket 
engaukinonj opimemb tinajog wɨko rɨga ya mana re ton gold wulkɨp agoninonj, 
nokɨm da ɨdenat ton wumɨr okas rɨdede na ton onggɨtyam wulkɨp engaenento 
bꞌusaya mɨra oikɨndenam. 16 Sɨ naskanyam ikonj ti wɨp wa, ɨ yindonj da, 
‘Yonggyam! Kon moina yɨpa gold koin ke bꞌusaya mɨra aingɨnsinond re ten (10) 
gold koin na.’ 17 Ɨ ket ti yonggyam tin yɨsmonggawonj da, ‘Oo, bꞌogɨl wɨko rɨga! 
Otomanti e. Man re kea sobijog gasand nony ɨjaijog wɨko yomnɨkot, sɨ onggɨt 
paemb kon mor danda motkaen ten (10) taun wɨp omnam.’ 18 Ɨ nɨmogɨmyam 
ikonj, dɨde yindonj da, ‘Yonggyam! Kon moina yɨpa gold koin ke amnɨkinond 
re paib (5) gold koin na.’ 19 Ɨ kwa daka ket onggɨt rɨgand ti yonggyam mɨra 
yomnonj da, ꞌMadaka paib (5) taun wɨp omna rɨga e taet.’ 20 Ɨ kwa yɨpa rɨga 
ikonj, ɨ ket yindonj da, ‘Yonggyam! Ɨtemb moina yɨpa gold koin rɨna re kon 
ponpon upuki yowamenenond kobɨrgɨm borand. 21 Mop nokɨp kon men moga 
na muwadenenond, nokɨm da man re wɨp ɨnggrawa kesa rɨga et. Sɨ man 
jabajaba im gasa emdeneninyɨt nangga na re man maka aramkinot, dɨde 

  Luk 19

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



200

man erngokeneninyɨt nangga na re man maka esinot.’ 22 Ɨ ti yonggyam ket tin 
yɨsmonggawonj da, ‘Man, negɨrjog wɨko rɨga! Kon men mɨtɨsagɨken ra moina 
tugɨmjog ke opureni yɨtkak kae dem. Ma man ɨja e wumɨr aet da kon re wɨp 
ɨnggrawa kesa rɨga en, sɨ kon jabajaba im gasa emdeneninyɨn nangga na re kon 
maka aramkinond, dɨde kon erngokeneninyɨn nangga na re kon maka esinond? 
23 Sɨ nangga penaemb man maka koina wulkɨp yoramitot bengk wa? Rako man 
ket bengk wa yoramitot, kon kakoa ɨngkenaemb koinajog wulkɨp yokatond 
onggɨt oikɨnti wewe wulkɨp kɨma.’ 24 Ɨ ket ton ti wusɨnd owɨnki rɨga amninonj 
da, ‘Yɨsata onggɨtyam yɨpa gold koin rɨnte re yɨbɨm ti pɨlɨnd, dɨde onggɨt rɨgam 
yokawa yete re ten (10) gold koin awaminy!’ 25 Sɨ ton ket towa yonggyamɨnd 
yomno da, ‘Yonggyam! Ton re opima ti awaminy ti ten (10) gold koin.’ 26 Seg 
yonggyam tedaka amninonj da, ‘Kon wen tamninyɨn da komkesa rɨga yepiya re 
towa bꞌogɨl wɨko ke bꞌusaya nɨnda mɨra aikɨndento, Kon opima towa nɨnda kwa 
tumɨnd tagoninyɨn. Ajɨ yepiya re ton maka bꞌusaya mɨra aikɨndento, kon opima 
ten tesamburinyɨn nanggamog im re ton awamanj. 27 Ajɨ wɨn opimemb koina 
geja rɨga teyinam dɨkɨnd yepiya re ken nɨsayo towanɨm king awowɨm, ɨ ket kor 
wɨpɨnd ten uj tama na mop epkinam!’ ”

Yesu ma Bꞌogɨl Bꞌɨgara Yerusalem wa 
(Mat 21:1‑11; Mak 11:1‑11; Yoan 12:12‑19)

28  Ɨ re ket Yesu onggɨtyam yɨt opurena seg awonj, Ton ket Ti rɨgawar wa 
wɨp ke naskanaska na yikonj, re Ton menon yokatonj Yerusalem taun wa. 
29 Ɨ Ton ket Betpage tungg dɨde Betaniya tungg wus wa awonj de yɨpa dor 
wa ogenaya da Olib dor. Ɨ ɨngkenaemb ket Yesu Tina nɨmog bꞌauyaena 
rɨga etmɨkitonj 30 odede yɨt kɨma da, “Wɨn eka onggɨt tungg wa rɨnte re 
wɨp ke yɨbɨm! Ra wɨn onggɨt tungg wa bꞌɨtgarya, wɨn ɨta odarya dor yɨpa 
dongki bꞌɨga rɨnte re ɨjobɨki yɨbɨm, dɨde makaya yɨpa rɨgat angis ti teskak 
kumbɨnd. Sɨ wɨn ket kai ɨtrekya dɨde iya dor dɨkɨnd. 31 Ɨ ra yɨpa rɨgat wen 
tarkis dor da, ‘Nangga pae wɨn kai yɨtrekya?’ wɨn odede wumɨr omnya 
da, ‘Yonggyam Ton onggɨtyam dongki bꞌɨga singi e yomɨny ingawam.’ ” 
32  Ɨ re osiemb jɨ ɨtmɨkiti rɨga ekonda demb de onggɨt tungg wa, ton ɨja 
na dongki bꞌɨga yodaronda rɨja na re Yesu ten yɨt amnenonj. 33  Ɨ re ton 
onggɨtyam dongki bꞌɨga kai yɨtrekonda, onggɨt dongkim yonggyamwarɨp 
ten amno da, “Nangga pae wɨn dongki bꞌɨga kai yɨtrekya?” 34 Sɨ ton 
ket yonggyamwar esmonggainonda da, “Yonggyam Ton singi e yomɨny 
onggɨtyam dongki bꞌɨga ingawam.” 35 Ɨ ton ket ɨtemb dongki bꞌɨga yiyonda 
de Yesum pɨlwa dɨde towaina tumɨnd kobɨrgɨm dongki bꞌɨga kumbɨnd 
aramkinonda dɨde ton ket Yesund yɨm yokawonda angitam. 36  Seg re 
ket Yesu menon yokatonj, rɨgap kea towaina kobɨrgɨm Tina menonpu 
nyawɨnd ondrɨka eito ukoi ɨsnawa kɨma.

37 Ɨ re Yesu Olib dorɨnd paga wa egwarendam awonj, komkesa Tina 
yɨmta undoka rɨga bobo bꞌatomto ukoi sam kɨma dɨde bꞌokta auwam 

kɨma Godɨnd esourenam. Mop nokɨp ton kea yɨr angenento komkesa Tina 
kɨd kesa kɨma danda wɨko rɨna re Ton amnɨkeninonj. 38  Sɨ ton odede yɨt 
kɨma esourena yiyeno da,

“Ɨta God ma bꞌogɨl onggɨt Kingɨm pɨlwa
yete re ik Yonggyamɨm nyɨ kɨma!

Ton yiyeny ngɨmbla mera pɨlɨnd dɨde pumb tungg wa,
dɨde bꞌogɨl ɨnyomarena pumbjog Godɨm pɨlwa!”

39 Ɨ rɨga bobo wɨngɨrɨnd nɨnda Parisai rɨgap Yesund yomno da, “Ouyaena 
Rɨga! Samany eyowine moina bꞌauyaena rɨga!” 40 Ɨ Yesu ket ten mɨra 
amninonj da, “Kon wen tamninyɨn da ra onggɨtyam rɨga mumakesa 
taukanj dor, gɨmopim ket bꞌokta arara taenanj dor.”

41 Ɨ re Yesu Yerusalem taun wus wa awonj, Ton kea onggɨtyam taun yɨr 
yongonj ngɨrpu Ton ket yii yiyagɨkonj, 42  odede yɨt kɨma da, “Rako maka 
yu onggɨtyam bibɨrɨnd wumɨr aet da, ‘Onggɨt gasate ngɨmbla nitiyau.’ Ajɨ 
yu onggɨtyam gasa re moina yɨrɨnd egiti e yɨbɨm. 43 Ɨta jɨ yɨpa wɨn ik dem. 
Moina geja rɨgap ɨta men metwatɨnsi dem dɨde gou kɨpol ke ukoi kara orangi 
dem moina taun kara bau ke, ɨ dɨde men ɨnyɨny wa motɨnyi dem, ngɨrpu 
komkesa gatab ke geja rɨgap men mutwopɨnsi dem. 44 Ɨ kwa moina geja 
rɨgap men dɨde mor wɨngɨrɨnd komkesa rɨgawar gou wa taskandenanj dem. 
Sɨ ton moina taunɨnd makwa ɨta ngai yɨpa orangi motɨr ɨrari dem goujog 
motɨr kumbɨnd, ajɨ komkesa ra eomneni e ɨbɨm dem. Mop nokɨp man maka 
yongwasɨt onggɨtyam wɨn ɨte re yu God men yɨrkokar okawam motup.”

Yɨnamet Kɨl kesa Omnam 
(Mat 21:12‑17; Mak 11:15‑19; Yoan 2:13‑22)

45 Ɨ re Yesu yɨnamet kara bora wa bꞌɨgaronj, Ton kea ket eaukeninonj 
bꞌasoga rɨga yepiya re asogenento sɨ bꞌangga dɨde rɨga yepiya re yɨnamet 
teks wulkɨp sensi amnenento yɨr opmitenapu aband. 46  Ɨ ten amninonj da,

“God ma yɨna peband ɨja emb jɨ yɨnamet gatab ɨrɨki yɨbɨm da,
‘Koina met tainy ra yɨr opmitenapu met e.’

Ajɨ wɨnpim ɨtemb yɨnamet wɨp yomnɨkya da raskol waina 
wɨmenapu met e.”

47 Ɨ Yesu ket ita bibɨrɨnd rɨga auyaeneninonj yɨnametɨnd. Ajɨ yɨna 
mopyam sɨ rɨgap dɨde Ju rɨga waina gog ouyaena rɨgap ɨ dɨde Ju rɨga 
waina mopyam rɨgap nya oraka eyento Yesund ongandam. 48  Ajɨ ton 
makwa nya yodaro rɨdede wɨp e Tin onganji, mop nokɨp komkesa rɨga re 
Tina yɨt bꞌobogɨl utkunda mana bꞌausɨka wuwenonj Ti pɨlwa.

Yesu ma Danda gatab Otonkena Yɨt 
(Mat 21:23‑27; Mak 11:27‑33)

20  1 Ɨ yɨpa bibɨrɨnd re Yesu rɨga auyaeninonj yɨnametɨnd dɨde God 
ma bꞌogɨl yɨrkokar bage yɨt pɨtapɨta yomnenonj, ton ket yɨna 

mopyam sɨ rɨgap dɨde Ju rɨga waina gog ouyaena rɨgap, yɨpand Ju rɨga 
waina elda rɨga kɨma Ti pɨlwa tuwonj. 2  Sɨ ton ket Yesund yerkito da, 
“Man sɨn wumɨr nomnine! Man nangga juwai kaim onggɨtyam gasa 
amnɨkinyɨt, o yetemb jɨ rɨga mor onggɨtyam juwai mokawonj?” 3  Ɨ Yesu 
ket ten mɨra amninonj da, “Sɨ Kodaka yɨpa yɨt gatab e wen tarkisinyɨn. 
Wɨn bꞌogla mɨra notɨnya! 4 Rɨngma, Yoanɨmna baptiso Godɨm pɨlkae 
ikonj, o mɨnda rɨka rɨga wa pɨlkae?” 5 Ajɨ ton towa wɨngɨrɨnd yɨt 
bꞌɨglenena wuwenonj odede yɨt kɨma da, “Ra men mɨra omnyu da ‘Godɨm 
pɨlkae,’ sɨ Ton opima netɨrkisiny dor da, ‘Sɨ wɨn nangga pena maka 
Yoanɨmna baptiso gatab gar ke utkunda ke yokatonda?’ 6  Ajɨ ra men jaba 
nitinjindam da ‘Rɨga wa pɨlkae,’ sɨ komkesa rɨgap ke men gɨmokɨp ke 
nedrɨkine. Mop nokɨp ton komkesa Yoanɨnd ɨmɨnjog kae yokatenyi da ton 
re God ma yɨpa bageyam na.” 7 Sɨ ton ket mɨra yomno da, “Sɨn ma wumɨr 
im be rɨngkae.” 8  Ɨ Yesu daka ket ten mɨra amninonj da, “Sɨ Kodaka ma 
opima wen wumɨr tamninyɨn nangga danda kaim Kon onggɨtyam gasa 
amnɨkinyɨn.”

Negɨr Wala Rɨga gatab Tendam Yɨt 
(Mat 21:33‑46; Mak 12:1‑12)

9 Sɨ Yesu ket onggɨt tendam yɨt ke rɨga amninonj da, “Yɨpa rɨgat greip 
nangg ɨtot eyeninonj tina gowɨnd. Seg ton ket nɨnda wala rɨga kɨma yɨtnono 
aento dɨde tɨrɨr yomno da, ‘Ra kɨp wɨn okas dem, yonggyam kɨp opima 
sopapu mɨra takateniny dem.’ Yɨt seg ke ton ket sopapu towa akainonj, dɨde 
ket menon yokatonj bꞌenga kantri wa. 10 Ɨ re kɨp wɨn yokatonj, yonggyam 
yɨpa tina wɨko rɨga yɨtmɨkitonj wala rɨga wa pɨlwa, nokɨm da ɨdenat wala 
rɨgap ti sopapu mɨra greip kɨp okauranj. Ajɨ onggɨt wala rɨgap tin ipowa 
yiyeno, dɨde yɨtmɨkito mɨra omni kesa. 11 Ɨ ton kwa bꞌusaya yɨpa tina wɨko 
rɨga yɨtmɨkitonj. Ajɨ onggɨt wala rɨgap tidaka kwa ipowa yiyeno, dɨde ɨngar 
kɨma nenegɨr kana yomneno, ngɨrpu ket tin yɨtmɨkito mɨra omni kesa. 12  Ɨ 
ton bꞌusaya kwa yɨpa tina wɨko rɨga nowam yɨtmɨkitonj. Ajɨ daka ton tin 
kus yowarɨndeno, dɨde ket yɨskanto sopapu bau wa. 13 Seg onggɨt greip 
sopapu yonggyam ti nony mana yindonj da, ꞌNangga e ket kon omnɨken? 
Sɨ kon ket ɨtmɨkisɨn koina bꞌɨga e yena re kon singi yiyenyɨn. Ton yama 
ɨta koina bꞌɨgand ɨsnai dem.’ 14 Ajɨ re onggɨt sopapu wɨko rɨgap towa 
yonggyamɨmna bꞌɨga yɨr yongo, ton towa wɨngɨrɨnd apurento da, ‘Ɨtemb 
bꞌɨga re tina sopapu owabɨnta rɨga e. Sɨ men bꞌogla tin yangandu, nokɨm 
da ɨdenat men onggɨt sopapum owabɨnta rɨga taindam.’ 15 Seg ton ket tin 
yɨskanto greip sopapu bau wa dɨde uj tama na yongando. Sɨ onggɨt paemb, 
nangga e ket onggɨt greip sopapu yonggyamɨt towa pɨlɨnd omnɨk dem? 16 Sɨ 
ton ɨta ik dem onggɨt wala rɨga wa pɨlwa dɨde ket ten uj tama na tanganjiny 
dem. Ɨ ton ket onggɨtyam greip sopapu takainy dem bꞌenga rɨga wa pɨlwa.” 
Ɨ rɨgap onggɨtyam tendam yɨt utkundi kak ke endento da, “Goro odede 

rawɨk!” 17 Ajɨ Yesu towa pɨlwa yɨr sapsap owɨnkonj, dɨde amninonj da, “Sɨ 
nangga ma jɨ onggɨtyam ɨrɨki yɨtkak yindeny ɨt re da,

‘Yɨpa Motɨr met oranga rɨgap bꞌɨsayo met orangam,
ajɨ God ket yɨmta ke met wugɨnd yoramitonj onggɨt met emorkam.
Sɨ Ton ket ɨmɨnjog ɨsnawa kɨma Motɨr na awonj onggɨt met oranga 

wɨngɨrɨndꞌ?
18  Komkesa rɨga yepiya ra sap totendanj onggɨt Motɨr kumbɨnd, ton opima 
kak tiposkanj. Ɨ ya kumb nat ra ɨtemb Motɨr sap totenj, onggɨt Motɨrɨt 
ɨta tin ɨimɨk dem.” 19 Seg re ket onggɨt wɨnjog natemb Ju rɨga waina gog 
ouyaena rɨga dɨde yɨna mopyam sɨ rɨgap nya oraka eyento Yesund yɨmɨnd 
okatam, mop nokɨp ton wumɨr na da, “Sɨna onggɨtyam tendam yɨt ke 
nomneniny.” Ajɨ ton rɨga bobo na moga uwadto.

Kaisam pɨlwa Teks Oramka gatab Otonkena Yɨt 
(Mat 22:15‑22; Mak 12:13‑17)

20 Ɨ re onggɨtyam Ju rɨga waina gog ouyaena rɨga dɨde yɨna mopyam sɨ 
rɨgap Yesund yɨr ɨtena yiyeno, ton ket nɨnda wɨgawɨga bageyam emdɨto, 
ɨ yɨt ataito da, “Wɨn walenggyam bꞌogla bꞌanygɨnena nya ke gɨm ke 
negɨr kesa dɨmdɨmjog rɨga wɨp taindam dor Ti wɨpɨnd.” Ɨ dɨde ton ket 
ten etmɨkurto Yesum pɨlwa, nokɨm da ɨdenat ton Yesumna negɨr opuliti 
yɨtkak okasi dɨde Tin yiyi de Roma gabmani mopyamɨm pɨlwa, ɨ ɨdenat 
onggɨt mopyamɨt ket tina gabmani gog ke dɨde tina danda ke Tin ɨsagɨk. 
21 Seg ton ket tuwonj Yesum pɨlwa, ɨ Tin yerkito da, “Ouyaena Rɨga‑
wɨi! Sɨn wumɨr im da man dɨmdɨm im apureninyɨt dɨde auyaeninyɨt. Ɨ 
man ma gowukoi nya kaim rɨga yɨrɨk eyeninyɨt, ajɨ man Godɨmna nya 
kaim ɨmɨnjog yɨtkak rɨrɨrɨnd rɨga auyaeninyɨt. 22  Sɨ rɨngma, Roma kantri 
mopyam king Kaisam teks ogonam, ton sowanɨm rɨrɨrkɨpjog mɨle e, o 
mɨnda negɨrjog e?” 23  Ɨ Yesu kea towaina bꞌanygɨnena nony menamena 
angwatawonj, sɨ ket ten amninonj da, 24 “Yɨpa Roma kantri wulkɨp 
Denari koin iya, dɨde kor nouyawa! Yaina wɨp e dɨde nyɨ e ɨrɨki i jɨ onggɨt 
wulkɨpɨnd?” Ton yɨsmonggawo da, “Roma kantri mopyam king Kaisamna 
i.” 25 Sɨ Yesu ket ten amninonj da, “Sɨ onggɨt paemb, wɨn Kaisam 
ogonindam nangga im re Kaisa ma ogenaya gasa, ajɨ Godɨm ogonindam 
nangga im re God ma ogenaya gasa.” 26  Sɨ ton ma rɨrɨr na aukɨto negɨr 
yɨt okatam Yesumna opurena wɨngɨrɨnd rɨna re Ton rɨga wa wɨpɨnd 
apureninonj. Ajɨ re ton utkundeno Tina mɨra yɨt opurenand, ton kea kɨd 
kesa aento, dɨde ket mumakesa na wekenonj.

Uj ke Utnyita gatab Otonkena Yɨt 
(Mat 22:23‑33; Mak 12:18‑27)

27 Ɨ Sadukai rɨga wɨngɨrɨnd nɨnda rɨga tuwonj Yesum pɨlwa yepiya re 
apurenento da, “Rɨga ma opima uj ke tutnɨkanj dem.” Ɨ ton ket Yesund 

yerkito da, 28 “Ouyaena Rɨga! Mose God ma yɨna peband erɨkinonj meranɨm 
omnɨkam da, ‘Ra yɨpa rɨga uj tainy dɨde ti konggand tɨrar bꞌɨga oraki kesa, 
ti nanyɨt o ti yɨngganɨt tokas ɨtomb mik ɨ ti nanyɨmna o ti yɨngganɨmna 
nyɨ kɨma im bꞌɨga tarakiny.’ 29 Sɨ ket seben (7) nanyɨngganwar wekenonj, 
ɨ nanyam rɨgat yɨpa kongga wokatonj dɨde bꞌɨga oraki kesa uj awonj. 30 Sɨ 
ti wus ke yɨngganɨt ti nanyɨmna mik wokatonj. 31 Ɨ dɨde daka onggɨt wus 
ke yɨngganɨt tin wokatonj, ɨ ɨja na onggɨtyam seben (7) nanyɨngganwarɨp 
tin okatena tiyo, dɨde bꞌɨga oraki kesa uj aukɨto. 32  Seg ket kikitum ɨtomb 
kongga todaka uj awonj. 33 Sɨ onggɨt paemb ra utnyita wɨn ik dem, ɨtomb 
kongga opimemb seben (7) nanyɨngganwar wɨngɨrɨnd yama ɨmɨnjog kongga 
tainy dem? Mop nokɨp komkesa seben (7) nanyɨngganwarɨp kea ɨtomb 
kongga towa konggam bꞌɨsatena tiyo.” 34 Ɨ Yesu ket ten mɨra amninonj da, 
“Rɨga onggɨt gowukoyɨnd opima kongga imda mɨle dɨde leo imda mɨle 
amnɨkenenanj. 35 Ajɨ rɨga yena ra bꞌɨsagɨka wɨnɨnd God danda tagoniny 
dem bꞌɨgaram sisɨl gowukoi wa rɨnte ra ik dem, dɨde kwa danda tagoniny 
uj ke utnyitam, ton ma opima kongga okata mɨle dɨde leo okata mɨle 
tamnɨkanj dem. 36 Mop nokɨp ton ma rɨrɨr im kwa bꞌusaya uj taukanj dem. 
Mop nokɨp ton aneru kɨma yɨpa wɨp im taukanj dem. Ɨ ton kwa God ma 
bꞌɨga im taukanj dem, mop nokɨp Godsim ten uj ke tutnɨkiny dem Tina bꞌɨga 
awowɨm. 37 Ajɨ Mose daka tina peband pɨtapɨta yomnonj uj rɨga utnyita 
gatab yɨt rɨna re ton Sinai dorɨnd onggɨt so omni bꞌuwaepɨnd yokatonj. Sɨ 
ton ɨja emb jɨ Yonggyamɨnd yogenai da Abraamɨmna God e, ɨ Isakɨmna God 
e, ɨ dɨde Yakobɨmna God e. Sɨ Abraam, ɨ Isak ɨ dɨde Yakob re yilo im wekeny 
de pumb tunggɨnd utnyita wɨn yɨr ungawand. 38 Sɨ God re ma uj rɨgaina God 
e ajɨ yilo rɨgaina God e. Mop nokɨp komkesa rɨga Ti pɨlɨnd wekeny re yilo 
im.” 39 Ɨ nɨnda Ju rɨga waina gog ouyaena rɨgap yɨsmonggawo da, “Ouyaena 
Rɨga! Man otomanti na mindenyɨt.” 40 Sɨ makwa yɨpa rɨgat rɨrɨr na Tin 
erkitam, nokɨp Tina mɨra yɨtɨt kea towaina gar mogam amninonj.

Dawidɨmna Bꞌɨga gatab Bꞌarkita 
(Mat 22:41‑46; Mak 12:35‑37)

41 Ɨ Yesu ket towa pɨlɨnd bꞌarkita yoramitonj da, “Rɨdede ma paim rɨgap 
opurena eyenanj da Keriso re Dawidɨmna Bꞌɨga e? 42  Mop nokɨp Dawid 
tilenggyam yindeny Ger peband da,

‘Yonggyam God yindeny kor Yonggyamɨm pɨlwa da,
“Omite Koina yɨmjog yɨm tab ke juwai kɨma pɨpmetɨnd,

 43 ngɨrpu ra ket Kon Moina komkesa geja rɨga gou wa tamninyɨn dem
dɨde taramisinyɨn dem Moina pɨs wɨrand moina danda 

ondratenam towa kumbɨnd.” ’
44 Sɨ Dawid tina tugɨm ke Kerisond yogenayonj da, ‘Kor Yonggyam,’ sɨ 
rɨdede nya kae Keriso Dawidɨmna Bꞌɨga tainy? Sɨ Ton re Dawidɨmna Bꞌɨga 
e ajɨ kwa ti Yonggyam e.”

Ju Rɨga waina Gog Ouyaena Rɨga gatab Nonony Yɨt 
(Mat 23:1‑36; Mak 12:38‑40)

45 Ɨ re komkesa rɨgap Yesumna yɨt utkundento, Ton Tina bꞌauyaena 
rɨga amninonj da, 46  “Wɨn yɨr kɨma tekenyɨt meraina gog ouyaena rɨga 
gatab. Ton singi im aenanj bꞌogɨl pɨnpɨn kobɨrgɨm kɨma menamenam, 
ɨ ton kwa singi aenanj rɨga wa pɨlke simesime okatam maketpu nata, 
ɨ ton kwa ukoijog wɨp ke pɨpmet akatenenanj meraina yɨr opmitenapu 
met nata, ɨ dɨde kwa ton ukoijog ɨsnawa kɨma rɨgaina omitenapu kasand 
omitenenanj ukoi diyamdiyampu pɨpmet nata. 47 Ɨ ton mik kongga 
waina gasa endwatenanj, dɨde kwa rɨga ouyawam dɨde yɨr ongongɨm 
pɨnpɨn kana yɨr opmitenenanj. Sɨ odede rɨgap opima ukoijog negɨr mɨra 
takatenanj dem bꞌɨsagɨka wɨnɨnd, ajɨ nɨnda rɨga re ma odede ukoi negɨr 
mɨra im takatenanj dem ton re dɨde.”

Yɨpa Mik Kongga ma Godɨm Singi Wulkɨp 
(Mak 12:41‑44)

21  1 Ɨ re jogjog gasa kɨma rɨgap wulkɨp oramka eyento wulkɨp 
oramkapu boks bora wa, Yesu kea towaina mɨle yɨr ɨpka 

eyeninonj. 2  Ɨ Ton kwa yɨpa gasa kesa mik kongga yɨr wongonj re ton 
nɨmog kɨp sobijog uj peni aramitonj onggɨt wulkɨp oramkapu boks bora 
wa. 3  Seg Yesu ket yindonj da, “Kon ɨmɨnjog wen tamninyɨn da onggɨt 
gasa kesa mik konggat ukoijog wulkɨp aramis onggɨt komkesa rɨga wa 
wɨngɨrɨnd. 4 Mop nokɨp opimemb komkesa rɨga towaina ukoi wulkɨp 
wɨngɨr ke sobijog wulkɨp nena na aramkɨranj onggɨt wulkɨp oramkapu 
boks bora wa. Ajɨ ɨtomb mik kongga re komkesa tina wulkɨp aramis tina 
wulkɨp kesa wɨngɨrɨnd. Onggɨtyam tina oramiti wulkɨp re tina kupka 
yɨrkokar naemb jɨ.”

Gowukoi Kikitum Wɨn gatab Yɨt 
(Mat 24:1‑31; Mak 13:1‑27)

5 Ɨ nɨnda Yesumna bꞌauyaena rɨgap ɨja naemb jɨ opurena eyento yɨnamet 
gatab da, “O meraina yɨnamet otomanti motɨr kae dɨde nɨnda rɨgaina 
Godɨm ogoni apɨg kae ejgi yɨbɨm!” 6  Ajɨ Yesu yindonj da, “Ɨta jɨ yɨpa wɨn 
ik dem, sɨ rɨnsim re jɨ wɨn yu yɨr angindam, makwa ɨta yɨpa motɨr ɨbɨm 
dem dɨkɨnd onggɨt goujog motɨr kumbɨnd, komkesa onggɨtyam ukoijog 
motɨr opima tosmurkanj dem.”

7 Sɨ ton Yesund yɨgekito da, “Ouyaena Rɨga! Sɨ rɨim onggɨtyam mɨle pɨta 
taukanj dem? Ɨ ra onggɨtyam gasa momta taukanj dem, nanggamog im jɨ 
ongwata gasa taukanj dem?” 8  Ɨ Yesu mɨra amninonj da, “Wɨn bꞌobogɨl yɨr 
kɨma tekenyɨt! Ke rɨgap wen bꞌanygɨnena nya ke wɨp ramneninem. Mop 
nokɨp jogjog rɨga opima tuweny dem Koina nyɨ kɨma, dɨde jogjog rɨga 

ugungatena teyenanj dem odede yɨt kɨma da ‘Kon ɨtemb Keriso,’ ɨ dɨde da 
‘Undwatapu wɨn re ke momta e.’ Ajɨ wɨn goro ten yɨmta tundoneninam 
dem. 9 Ɨ wɨn ra ik dem, wɨn opima tutkundenindam dem tɨrɨba geja yɨt 
dɨde tɨrɨba geja gatab bage yɨt. Ajɨ wɨn goro moga taininam! Mop nokɨp 
onggɨtyam mɨle opima naska taukanj dem, ajɨ kikitum wɨn ra dem ma 
wanakana e tainy.” 10 Ɨ Ton bꞌusaya ten amninonj da, “Ɨ bꞌengabenga 
yɨtam opima gejam owɨnka tuweny dem nɨnda bꞌenga yɨtam kɨma. Ɨ 
kwa daka kantri bꞌengabenga opima gejam owɨnka tuweny dem nɨnda 
bꞌenga kantri kɨma. 11 Ɨ opima kwa ukoi jijɨg dɨde sou wɨn ɨ dɨde rukoruko 
kopa taukanj dem gowukoi bꞌengabenga wɨnɨnd. Ɨ kwa daka moga kɨma 
mɨle taukanj dɨde kwa ukoi kɨd kesa kɨma danda wɨko tuweny dem wub 
kumb ke. 12  Sɨ yɨmta kaim onggɨtyam gasa taukanj dem, ajɨ naska rɨgap 
opima Kor nyɨ map wa pɨlɨnd yɨm oramka teyenanj dem negɨr omnɨkam 
dɨde wa pɨlwa odede bebɨg dɨde bꞌɨsadrena mɨle oramka teyenanj dem, 
opi re da ton wen teyenanj dem de Ju rɨga waina yɨr opmitenapu met 
nata bꞌɨsagɨkam, dɨde ket oramka teyenanj dem sɨbɨbmet nata, ɨ dɨde 
ton wen teyenanj dem king wa wɨp wa dɨde ukoi gabmani mopyam rɨga 
wa wɨp wa. 13  Ajɨ onggɨtyam mɨlend God opima wa gangga takainy Kor 
gatab yɨr ungata yɨt pɨtapɨta omnenam. 14 Sɨ onggɨt paemb wɨn goro 
tulatula bꞌatngonjeninam waina garɨnd da, ‘Rɨdede im sɨn bꞌɨrmeka yɨt 
tapurenindam towa wɨpɨnd.’ 15 Mop nokɨp Kon opima wa yɨtkak dɨde 
bꞌogɨl multekɨp tagoninyɨn wanɨm opurenam. Sɨ ɨngkaim waina geja 
rɨgap maka rɨrɨr aena tuweny wen wɨpɨnd danda kɨma ɨsmonggaenam. 
16  Ajɨ waina bꞌu ake mog ɨ waina nany dɨde yɨngganwar ɨ waina kus 
ke rɨgawar ɨ dɨde wa rɨgawar opima wen tɨb teyenanj dem negɨr ma 
bꞌɨsagɨkam, ɨ ɨngkaim ket wa wɨngɨrɨnd nɨnda rɨga uj ondrɨka teyenanj 
dem. 17 Ɨ komkesa rɨgap opima wen singi kesa tamnenanj dem Koina 
nyɨ map. 18  Ajɨ wɨn makwa ngai ɨta yɨpa mopngɨi edamkisya dem waina 
moptekɨp ke. 19 Ɨ wɨn bꞌogla waina gar ke utkunda danda kɨma owama 
teyenindam onggɨtyam bꞌɨdgotnena wɨngɨrɨnd, sɨ ɨdenat wɨn waina 
wɨngawɨnga yɨrkokar okatenya dem.

20 “Ɨ yɨpa wɨnɨnd wa gejayam rɨga opima tui dem, ɨ ket Yerusalem taun 
ɨwatɨnsi dem. Sɨ ra wɨn odede mɨle yɨr ongya dem, wɨn bꞌogla wumɨr 
okasya dem da, ‘Ɨtemb ke onggɨt taun negɨr omnam wɨn ke momta e 
au.’ 21 Sɨ onggɨt wɨnɨnd yepiya ra tekeny Yuda eriyand, wɨn dor wa na 
mogamoga bꞌɨtkenindam dem. Ɨ yepiya ra tekeny dem Yerusalem taunɨnd, 
bꞌogla rɨtrɨngkinem dem onggɨt taun ke, ɨ dɨde kwa yepiya ra tekeny 
dem wungawungapu tungg nata, goro bꞌegarkinem dem onggɨt taun 
wa. 22  Mop nokɨp ɨtemb re negɨr ma bꞌɨsagɨka wɨn e dem rɨna ra God 
onggɨtyam taun bꞌɨsagɨkand oramis dem komkesa yɨtkak rɨrɨrɨnd rɨnsim 
re yɨna peband ɨrɨki wekeny. 23  Onggɨt wɨnɨnd God ma sake towa pɨlwa 
yepiya ra ngor kɨma kongga dɨde papa bꞌɨga kɨma kongga tekeny dem. 

Mop nokɨp ukoijog bꞌɨdgotnena e pɨta tainy dem gowukoyɨnd dɨde kwa 
Godɨmna ukoi soro kɨma bꞌɨsagɨka pɨta tainy dem onggɨt rɨga wa pɨlɨnd. 
24 Sɨ towa gejayam rɨgap ten towaina giri ke oswanka teyenanj dem, dɨde 
komb rɨga teyenanj dem komkesa God ma obagɨki kesa rɨgaina tungg 
wa. Ɨ dɨde God ma obagɨki kesa rɨgap Yerusalem taun owabɨnsi dem dɨde 
negɨr omnɨka iyenyi dem, ngɨrpu rokate ra towaina wɨn rɨrɨrkɨp tainy 
dem.

25 “Ɨ kɨd kesa kɨma bꞌenga wɨp mɨle opima taukanj dem lomkongga ɨ 
mobi ɨ dɨde ɨki wa pɨlɨnd. Ɨ kwa onggɨt gowukoyɨnd kantri bꞌengabenga 
moga im taukanj dem, nokɨp rɨga nony menamena kesa im taukanj 
dem sɨpa wuwam dɨde wuro map. 26  Sɨ rɨgap opima mogapɨp mop 
bꞌaskena tuweny dem, dɨde ton opima nonyɨk bꞌamdena tuweny dem 
da, ‘Nanggamog im ket auka wuweny onggɨt kupka gowukoyɨnd.’ Mop 
nokɨp danda gasa rɨnsim re pumb wa wekeny opima bꞌutuwongnenanj 
dem. 27 Ɨ onggɨt wɨnɨnd dem rɨgap ɨta Rɨgamna Bꞌɨga yɨr iyi dem moi 
borand menonɨnd ukoi danda kɨma dɨde bꞌogɨl ɨnyomarena kɨma. 28  Sɨ ra 
onggɨtyam mɨle bꞌatomkɨranj dem aukam, wɨn bꞌogla towɨnkindam dem 
dɨde waina as pumb wa turowasindam dem. Mop nokɨp waina komkesa 
gowukoi bꞌɨdgotnena ke bꞌɨtraram wɨn re momta e tawɨk.”

Makwa Yete Wumɨr Kikitum Bibɨr dɨde Wɨn gatab 
(Mat 24:32‑36; Mak 13:28‑32)

29 Ɨ Yesu ket towa yɨpa tendam yɨt usekawonj da, “Wɨn yɨr angina pig 
wul dɨde komkesa wul! 30 Rada wul ngɨmb kemb ɨkkanj, wɨn walenggyam 
yɨr ongong eyenindam, sɨ wɨn ɨta wɨn ongwasya da, ‘Kemb momta e 
pembpemb wɨn.’ 31 Sɨ ra wɨn odede gasa yɨr tangindam dem aukand 
rɨnsim re Kon wumɨr amneninyɨn, wɨn nony ke ongwasya dem da, ‘God 
ma pumb tungg re kemb momta e wa wus wa tainy.’ 32  Ɨ Kon ɨmɨnjog wen 
tamninyɨn da rɨga yepim re yu onggɨt gowukoyɨnd wekeny yɨmta kaim uj 
taukanj dem, ajɨ naskajog onggɨtyam komkesa gasa towa liyal im taukanj 
dem. 33  Sɨ wub ake gou osiya bꞌeteomnenya dem, ajɨ Koina yɨtkak makwa 
ngai opima bꞌeteomnenanj dem.

34 “Ɨ wɨn bꞌobogɨl walenggyam yɨr bꞌɨtɨpkindam. Ajɨ ra wɨn maka 
ra bꞌobogɨl yɨr bꞌɨtɨpkindam, wɨn tuwenyɨt ra dem bꞌengabenga negɨr 
omnɨka singi nasim ɨ ɨkpɨp wɨmena mɨle nasim ɨ dɨde gowukoi yɨrkokar 
singind ukoijog nony menamena nasim. Sɨ waina gar ra ɨpɨndena kesa im 
tekeny dem. Sɨ onggɨt paemb onggɨtyam wɨn re kɨd kesa kɨma e wanɨm 
pɨta tainy dem odede rɨngma ra girɨmɨt bꞌangga usunas. 35 Mop nokɨp 
onggɨtyam wɨn pɨta tainy ra dem komkesa rɨga wa wɨp nate dem yepim 
re wekeny kupkakupka gowukoi wɨn wɨngɨrɨnd onggɨt gowukoyɨnd. 36  Sɨ 
wɨn bꞌogla yɨr kɨma tekenenyɨt, dɨde yɨr na topmitenindam onggɨtyam 
wɨn yɨr ungaukand. Nokɨm da ɨdenat wɨn rɨrɨr taindam bꞌɨwatam 

onggɨtyam komkesa mɨle wa pɨlke rɨnsim ra pɨta taukanj dem dɨde ket 
onyitam Rɨgamna Bꞌɨgam wɨpɨnd.”

37 Ɨ Yesu ita bibɨrɨnd rɨga auyaeninonj yɨnametɨnd, ajɨ Ton Yerusalem 
taun ke opendenonj de yɨpa dor wa ogenaya da Olib dor, dɨde ita sɨwɨny 
adea de yɨbnɨkenenonj. 38  Sɨ komkesa rɨgap re kea sɨtawarjog utnɨkenento 
dɨde wuwenenonj Yesum pɨlwa Tina yɨtkak utkundenam de yɨnamet wa.

Yudas Yɨmjatonj Yesund Tɨb Iyoyɨm 
(Mat 26:1‑5; Mak 14:1‑2; Yoan 11:45‑53)

22  1 Ɨ re Yist kesa Bred Wɨn, o kwa ogenaya da Ju rɨga waina Uj 
Ɨgwanti Nony Iyena Diyamdiyam Wɨn re ket wus wa auka ikonj, 

2  yɨna mopyam sɨ rɨga dɨde Ju rɨga waina gog ouyaena rɨgap pop nɨnda 
nya oraka eyento rɨdede wɨp e Yesund onganji, ajɨ ma rɨrɨr na aukɨto, mop 
nokɨp ton rɨga na moga uwadto. 3  Ɨ onggɨt wɨnɨnd Satana bꞌɨgaronj twelp 
(12) ɨtmɨkitijog rɨga wa wɨngɨrɨnd yɨpa rɨga Yudas Iskariyotɨm pɨlɨnd. 4 Ɨ 
ton ket ewaikitonj Yesum pɨlke, dɨde yikonj de yɨna mopyam sɨ rɨga wa 
pɨlwa dɨde yɨnamet yɨr ɨpka geja rɨga wa pɨlwa, ngɨrpu ton ket ton kɨma 
yɨtnono aenonj rɨdede wɨp e Yesund tɨb yii towa pɨlwa. 5 Sɨ ton ma sobijog 
na sam aukɨto, ɨ yɨmjato ti tɨb iyoi mɨra wulkɨp okawam. 6  Ɨ Yudas daka 
ket ton kɨma tɨrɨr yɨt yɨmjatonj Yesund tɨb iyenam. Seg ton ket bꞌogɨl 
gangga oraka yiyenonj rɨdenate ton rɨga kesa warɨnd Yesund tɨb yii towa 
pɨlwa.

Ju Rɨga waina Uj Ɨgwanti Nony Iyena Diyamdiyam Ongonjena gatab Yɨt 
(Mat 26:17‑25; Mak 14:12‑21; Yoan 13:21‑30)

7 Ɨ Yist kesa Bred Wɨn re Ju rɨga waina mamoi onganda wɨn na Towaina 
Uj Ɨgwanti Nony Iyena Diyamdiyam omnɨkam. Ɨ re onggɨtyam wɨn 
awonj, 8  Yesu ket etmɨkitonj Petro ake Yoan odede yɨt kɨma da, “Wɨn 
eka dɨde ket meranɨm Uj Ɨgwanti Nony Iyena Diyamdiyam omnɨkam 
pɨpmet ongonjenya dor, nokɨm da ɨdenat men onggɨtyam diyamdiyam 
omnɨku.” 9 Ajɨ ton Yesund yomnonda da, “Rokate dɨkɨnd man singi aet 
sɨn ongonjenam?” 10 Ɨ Yesu ket ten amnonj da, “Yɨr de, ra wɨn onggɨt 
taun wa bꞌɨtgarya dor, wɨn ɨta yɨpa rɨgand wɨpwɨp omnya dor nyɨkak 
iyoyɨnd. Sɨ wɨn tin yɨmta undoka yiya dor onggɨt met wa rokate ra ton 
bꞌɨtgarɨk dor. 11 Ɨ wɨn ket onggɨt met yonggyamɨnd wumɨr omnya dor da, 
‘Ouyaena Rɨgat men momɨny da, “Rote jɨ Koina obai rum rokate ra Kon 
Koina bꞌauyaena rɨga kɨma meraina Uj Ɨgwanti Nony Iyena Diyamdiyam 
omnɨken?” ’ 12  Ɨ ɨta ton wen tauyau dor pumb ke tula ongonjeni ukoi 
rum. Sɨ wɨn ɨndamaemb ongonjenya dor.” 13  Seg ton ket yiwatonda, dɨde 
ket gasa ɨja na adarinonda rɨngma na re Yesu ten amnenonj, ngɨrpu 
demb de ket ton Ju rɨga waina Uj Ɨgwanti Nony Iyena Diyamdiyam 
yongonjenonda.

Areto gatab Yɨt 
(Mat 26:26‑30; Mak 14:22‑26; 1Kor 11:23‑25)

14 Ɨ re ket onggɨtyam diyamdiyam wɨn awonj, Yesu omitonj diyamɨm, 
ɨ kea daka Tina ɨtmɨkitijog rɨga omnɨkto yɨpand Ton kɨma. 15 Ɨ Yesu ten 
amninonj da, “Kon ukoijog singi na aenenond odede da Kon yu meraina 
Uj Ɨgwanti Nony Iyena Diyamdiyam naska owen wɨn kɨma, ɨ onggɨt kak 
ke bꞌɨdgotnena okasɨn. 16  Mop nokɨp Kon wen wumɨr tamninyɨn da Kon 
makwa ɨta bꞌusaya owen dem onggɨtyam diyamdiyam, ngɨrpu onggɨtyam 
diyamdiyam mɨle rɨrɨrkɨp tainy God ma pumb tunggɨnd.” 17 Ɨ Yesu yɨpa 
kapo yokatonj, dɨde ket Godɨnd sɨteket yɨt yomnonj. Seg ket Ton yindonj 
da, “Ɨtemb kapo yokata dɨde ket wa wɨngɨrɨnd yingg yiyena! 18  Mop 
nokɨp Kon wen wumɨr tamninyɨn da Kon makwa ɨta bꞌusaya greip kɨp ke 
omnɨki wain onaen dem yu ke ngɨrpu ra God ma pumb tungg ik dem.” 
19 Seg re ket Yesu yɨpa sana nganja yokatonj dɨde ket Godɨnd sɨteket yɨt 
yomnonj, ɨ dɨde ket yipkɨkonj, ngɨrpu ket towa agoninonj odede yɨt kɨma 
da, “Ɨtemb re Koina jɨ e rɨnte re wanɨm bꞌogɨlɨm akainyɨn. Sɨ wɨn bꞌogla 
omnɨkenenya onggɨtyam mɨle Ken nony iyenam.” 20 Ɨ diyam seg ke ket 
Ton odede yɨpa wɨp nya ke kwa yɨpa kapo yokatonj, dɨde ket yindonj da, 
“Ɨtemb kapo re Koina kus ke oramiti sisɨl outɨnti tɨrɨr omnijog mal e, ɨte 
re Kon yɨgmarken wanɨm bꞌogɨlɨm. 21 Ajɨ yɨr de, yɨpa rɨgat Ken ɨta tɨb 
niyeny yaina yɨm e re yɨpand bꞌuwangenj Koina yɨm kɨma owoupu kasa 
kumbɨnd. 22  Mop nokɨp Rɨgamna Bꞌɨga Godɨmna tɨrɨr omni yɨt rɨrɨr nate 
menon yokateny ujɨm, ajɨ God ma sake onggɨt rɨgam pɨlɨnd yete re Tin tɨb 
yiyeny.” 23  Seg ket ɨtmɨkitijog rɨgap towalenggyam bꞌɨgekena wuwenonj 
da, “Yete kwa jɨ rɨga mera ganggand onggɨtyam mɨle omnɨka yiyeny?”

Ukoi Nyɨ Rɨga Awowɨm Yɨt Bꞌugwatena
24 Ɨ Yesu ma ɨtmɨkitijog rɨga wa wɨngɨrɨnd yɨt bꞌugwatena pɨta awonj 

odede da, “Yete ukoijog rɨga mera wɨngɨrɨnd.” 25 Ajɨ Yesu ten amninonj da, 
“Gowukoi kingɨp towaina kantri rɨga kumbɨnd danda yondratenyi rɨga wɨp 
iyenam. Ɨ rɨgap opima agenairanj odede king yepim re wɨp iyenam towa 
kumbɨnd danda yondratenyi da, ‘Ton re bꞌogɨljog wɨko rɨga im meranɨm.’ 
26 Ajɨ wa wɨngɨrɨnd mɨle omnɨkam re ma odede im opi re gowukoi rɨgaina 
mɨle re dɨde. Ajɨ wa wɨngɨrɨnd ukoijog nyɨ rɨga bꞌogla sobijog nyɨ rɨga pɨla 
tainy, dɨde mopyam rɨga bꞌogla rɨga wa wɨrand wɨko rɨga pɨla tainy. 27 Mop 
nokɨp yete jɨ ukoi rɨga, mɨnda tonte yete re omiti yɨbɨm owowɨm, o mɨnda 
tonte yete re rɨga owou yingg iyena wɨkond yɨbɨm? Sɨ, ma ɨnte ukoi rɨga au 
yete re omiti yɨbɨm owowɨm? Owɨ, ɨntemb ukoi rɨga onggɨt gowukoyɨnd. 
Ajɨ Kon wa wɨngɨrɨnd ɨnte aen yete re rɨga owou yingg iyenam yɨbɨm.

28  “Ɨ wɨda kwa re ɨnsimemb jɨ rɨga aindam yepim re Kon kɨma yɨpa 
pɨpmetɨnd wekenyɨt Koina bꞌatonkena wɨngɨrɨnd. 29 Kor bꞌu kea Kor pumb 

  Luk 22

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



210

tungg nokawonj wɨp iyenam. Sɨ Kodaka kwa odede yɨpa wɨp nya kae wa 
onggɨtyam pumb tungg takainyɨn wɨp iyenam. 30 Nokɨm da ɨdenat wɨn 
diyam taindam dɨde nyɨ tanaikindam Koina owoupu kasand de Koina 
pumb tungg wa, ɨ dɨde kwa ɨdenat wɨn tomnɨkindam kingɨmna wɨp 
omnenapu kasand Israel twelp (12) gu rɨga ɨsagɨkam.

Petromna Yesund Oena gatab Bage Yɨt 
(Mat 26:31‑35; Mak 14:27‑31; Yoan 13:36‑38)

31 “Simon, Simon! Yɨr de, Satana kea Godɨnd yɨgekitonj wen otonkenam 
odede rɨngma ra rɨgap kɨp tegenenanj au kesa omnam. 32  Ajɨ Kon kea 
yɨr opmitond mor gatab, nokɨm da ɨdenat moina gar ke utkunda maka 
gou wa tɨgomenj. Ajɨ man ɨta gou wa tɨgomenjɨt dor, ɨ ra man tengenjɨt 
onggɨtyam egomenda kak ke, man bꞌogla danda tagoninyɨt moina gar ke 
utkunda nany dɨde yɨngganwar.” 33  Ajɨ Petro Yesund yomnonj da, “Kor 
Yonggyam! Kon bꞌangonjeni e nɨbnyɨn man kɨma menonɨm de sɨbɨbmet 
wa ɨ dɨde kwa uj okatam.” 34 Ajɨ Yesu daka tin yomnonj da, “Petro! Kon 
men wumɨr motɨnyɨn da man yu sɨwɨny nowapyam e Ken notiyenyɨt dor 
da, ‘Kon ma wumɨr en Ton,’ ɨ seg ket pauro ara ikeny dor.”

Pauso, Ga dɨde Giri gatab Yɨt
35 Ɨ kwa Yesu Tina bꞌauyaena rɨga amninonj da, “Rɨngma, re Kon 

wen etmɨkeninond pauso kesa ɨ ga kesa ɨ dɨde yongɨnkak kesa, ke wɨn 
nanggamog gasa mana bꞌaraktondam ingaenam?” Ɨ ton ket mɨra yomno 
da, “Rawɨr kwa nanggamog mana.” 36  Seg Yesu ket ten amninonj da, “Ajɨ 
yu yete re pauso kɨma rɨga, ton bꞌogla yei, ɨ kwa da ga yei. Ɨ ya mana ra 
giri maka ra ɨbnau, ton bꞌogla tina kobɨrgɨm yasog dɨde giri yakat onggɨt 
wulkɨp ke. 37 Mop nokɨp Kon wen wumɨr tamninyɨn da onggɨtyam yɨtkak 
bꞌogla rɨrɨrkɨp rain Kor pɨlɨnd rɨnte re yɨna peband ɨrɨki yɨbɨm da, ꞌRɨgap 
Tin bꞌɨsagɨkam yomno odede gog erbeka rɨga kɨma yɨpand.’ Ɨ mop nokɨp 
nangga im re Kor gatab ɨrɨki wekeny yɨna peband re kemb rɨrɨrkɨp auka 
tui.” 38  Ɨ bꞌauyaena rɨgap Yesund mɨra yomno da, “Yonggyam! Yɨr de, 
sowa osiya ke nɨmog giri.” Ɨ Yesu ket gar bebɨg kɨma esmonggainonj da, 
“Seg aina! Yebɨkau!”

Yesumna Yɨr Opmita Olib Dorɨnd 
(Mat 26:36‑46; Mak 14:32‑42)

39 Ɨ re Yesu Yerusalem taun ke opendonj, ɨ menon yokatonj Olib dor wa 
Tina sɨram bꞌɨrari kesa omnɨka mɨle rɨrɨrɨnd, Tina bꞌauyaena rɨgap kea 
daka ket Tin yɨmta yundoko. 40 Ɨ re ton opekto de Tina pɨpmet wa, Ton 
ket Tina bꞌauyaena rɨga amninonj da, “Wɨn bꞌogla yɨr topmitenindam, 
nokɨm da ɨdenat wɨn maka negɨrɨmna bꞌatonkena wa tegomendenindam.” 
41 Ɨ Yesu sobijog paja wa bꞌɨsonkitonj towa pɨlke odede pɨn na rɨngma ra 

rɨgat gɨmo bꞌɨtɨsɨk, ɨ demb de kumsos bꞌamkonj, ɨ dɨde ket yɨr opmitonj. 
42  Sɨ ton yindonj da, “Abu! Rada ɨta Mor singi mɨbnau, sɨ Man Kor pɨlke 
yewaikite onggɨtyam ujɨmna bꞌɨdgotnena kapo! Ajɨ goro Koina singind, 
ajɨ Moina singi ke rawɨk.” 43  Ngɨrpu ket aneru pɨta awonj pumb ke Yesum 
pɨlwa, dɨde ket Tin danda yokawonj. 44 Ɨ Ton ma sobijog na yɨr opmitand 
ɨsanikesa danda kɨma bꞌunjora yikenonj ukoi danda kɨma dɨde iror kɨma. 
Ɨ Tina wɨmɨrkɨp kusɨm bꞌengkɨto, ɨ kus popokɨp pɨla na gou wa ɨsokto. 45 Ɨ 
re Ton yɨr opmita seg awonj, Ton utnyitonj dɨde ɨtendonj bꞌauyaena rɨga 
wa pɨlwa. Ajɨ Ton odede wɨn natemb ten adarinonj, re ton gɨm yarɨmɨp 
yutungand wekenonj. 46  Sɨ Yesu ten amninonj da, “Nangga paim wɨn 
yutungand wekenyɨt? Utnɨkina, ɨ yɨr opmitenina, nokɨm da ɨdenat wɨn 
maka negɨrɨmna bꞌatonkena wa tegomendenindam.”

Rɨgap Yesund Yokato 
(Mat 26:47‑56; Mak 14:43‑50; Yoan 18:3‑11)

47 Ɨ re Yesu yɨt opurenand yɨbnonj, rɨga bobo tuwonj. Ɨ twelp (12) 
ɨtmɨkitijog rɨga wa wɨngɨrɨnd yɨpa rɨga, yogenayo da Yudas, rɨga wɨp 
teyinonj, dɨde ket Yesund wɨp yowarkitonj Tin omongnenam. 48  Sɨ 
Yesu ket tin yomnonj da, “Yudas! Man Rɨgamna Bꞌɨga omongnena 
kae tɨb yiyenyɨt?” 49 Ɨ re rɨga yepiya re Yesum wusɨnd wekenonj, yɨrɨk 
bꞌunjomkento da nanggamog mɨle e tawɨk, ton endento da, “Yonggyam! 
Ma sɨn giri ke tepkindam?” 50 Sɨ towa wɨngɨrɨnd yɨpa rɨgat giri yingawonj 
yɨna mopyam sɨ rɨgamna wɨko rɨgam pɨlwa, ɨ ton ket yɨpmarkitawonj tina 
yɨmjog yɨm tab ke yɨpya rom. 51 Ajɨ Yesu Tina bꞌauyaena rɨga amninonj 
da, “Omandemb seg aina! Goro ket bꞌusaya omnɨka!” Seg ket Ton onggɨt 
rɨgamna yɨpya rom yesopayonj dɨde ket tin yɨsakendonj. 52  Ɨ Yesu ket 
amninonj yɨna mopyam sɨ rɨga ɨ yɨnamet yɨr ɨpka geja rɨga ɨ dɨde Ju rɨga 
waina elda rɨga yepiya re tuwonj Tin okatam da, “Wɨn nangga paim 
Ken okatam notupya giri dɨde kibam kɨma odede ɨt re rɨngmim re rɨgap 
raskol emdenenanj? 53  Re Kon ita bibɨrɨnd wɨn kɨma nɨbnɨkenenyɨmɨn 
yɨnametɨnd, wɨn maka yɨm aramitenomam Ken okatam. Ajɨ onggɨtyam 
wɨn re kea wa ma ainy dɨde sɨbɨbɨmna danda wɨra nasim ket aindam.”

Petro Yesund Yoenonj 
(Mat 26:57‑58, 69‑75; Mak 14:53‑54, 66‑72; Yoan 18:12‑18, 25‑27)

54 Ɨ ton Yesund yokato ɨ ket yɨmtɨtɨk yiyo de yɨna mopyam sɨ rɨgamna 
met wa, ngɨrpu met kara bora wa bꞌɨgarkɨto. Ajɨ Petro re pajapaja na yɨmta 
undoka yiyonj. 55 Ajɨ re ket rɨgap wul yɨtano aba ɨnyɨnyɨnd, ton ket yɨpand 
omnɨka wuwenonj. Sɨ Petro toda kwa kea omitonj towa wɨngɨrɨnd. 56 Ajɨ 
re Petro omitonj ngaya wɨp ke, yɨpa wɨko ngɨmngayɨt kea tin yɨr yongonj. 
Ɨ ton ket Petrond yɨr pɨnpɨn yomnɨkonj dɨde ket windonj da, “Ɨtemb rɨga re 
toda kea Yesu kɨma yɨpand yɨbnenenonj.” 57 Ajɨ Petro bꞌaenonj da, “Kongga! 

Kon ma wumɨr en Ton.” 58 Ɨ sobijog wɨn kak ke kwa yɨpa rɨgat Petrond yɨr 
yongonj, ɨ tin yomnonj da, “Mada kwa ɨtemb Yesu ma yɨpa yɨmta undoka rɨga 
et.” Ajɨ Petro mɨra yomnonj da, “Rɨga! Kon ma onggɨtyam ogena rɨga en.” 
59 Ɨ ama rɨka re ket yɨpa awa yɨgoukitonj, kwa yɨpa rɨgat daka danda kɨma 
yɨmjatonj da, “Ɨmɨnjog e. Ɨtemb rɨga toda kwa kea Ton kɨma yɨbnenenonj, 
mop nokɨp ton re kwa Galili tunggam e.” 60 Ajɨ Petro yɨsmonggawonj da, 
“Rɨga! Kon ma wumɨr en nangga gatab im man apureninyɨt.” Ɨ re ton yɨt 
apureninonj, odedend ket pauro ara yikenonj. 61 Ɨ ngɨrpu ket Yonggyam 
wɨp engendonj Petrom pɨlwa, dɨde ket yɨr kakpɨpɨ yɨdrɨkonj. Sɨ Petro kea 
ket onggɨtyam Yonggyamɨmna opuliti yɨtkak nonyɨk yomdonj rɨna re Ton 
yomnonj odede da, “Yu sɨwɨny yɨmta kena pauro nɨmogɨm ara tuweny dor, 
ajɨ man naska Ken ɨta nowapyam notiyenyɨt dor.” 62  Seg ton ket bau wa 
opendonj dɨde ket ma sobijog na gar kopa kɨma yii yindonj.

Yesund Jɨ Malɨk Omnɨka gatab Yɨt 
(Mat 26:67‑68; Mak 14:65)

63  Ɨ rɨga yepiya re Yesund yɨr yɨteno, ton ket Yesund ipowa kɨma jɨ 
malɨk omnɨka yiyeno. 64 Sɨ ton ket Tin wɨp yutwangko, dɨde ipowa yiyeno 
odede ɨgekena yɨt kɨma da, “Man bꞌagenae! Yete Men mipou?” 65 Ɨ ton 
kwa kea Tin yɨt omnena yiyeno jogjog bꞌengabenga ɨsadrena yɨtkak ke.

Ju Rɨga waina Membap Yesund Yɨsagɨko 
(Mat 26:59‑66; Mak 14:55‑64; Yoan 18:19‑24)

66  Ɨ re ket bibɨr yɨsparkonj, Ju rɨga waina elda rɨga, yɨna mopyam sɨ 
rɨga ɨ kwa Ju rɨga waina gog ouyaena rɨgap yɨpand bꞌeomkurto. Seg rɨgap 
ket Yesund yiyo onggɨtyam towaina Sanedrin kot wa bꞌɨsagɨkam. 67 Ɨ ton 
ket Yesund yingawo da, “Rɨka man Kerisotet? Sɨ sɨn wumɨr nomnine!” 
Ajɨ Yesu ten esmonggainonj da, “Ra Kon wen wumɨr tamninyɨn, wɨn 
makwa ɨta gar ke notkasya. 68  Ɨ ra Kon wen tarkisinyɨn, wɨn makwa ɨta 
Ken mɨra notɨnya. 69 Ajɨ yu ke Rɨgamna Bꞌɨga ɨta omiti ɨbɨm Komkesa 
Dandam Rɨgɨb Rɨga Godɨmna yɨmjog yɨm tab ke juwai kɨma pɨpmetɨnd.” 
70 Seg komkesa rɨgap ket yɨgekito da, “Sɨ ɨmɨnjog man Godɨmna bꞌɨga 
et?” Ɨ Yesu ket ten esmonggainonj da, “Owɨ, wɨn ɨmɨnjog na endenindam. 
Kon ɨtemb jɨ Rɨga.” 71 Ɨ ton ket endento da, “Nangga mim men ket bꞌusaya 
nɨnda yɨr ungata yɨt tarakindam? Mop nokɨp men kemb merainajog yɨpya 
ke utkundenindam Tina tugɨm ke opureni Godɨnd ɨsadrena yɨtkak.”

Yesu Bꞌɨsagɨkam Onyitonj Pilatom Wɨpɨnd 
(Mat 27:1‑2, 11‑14; Mak 15:1‑5; Yoan 18:28‑38)

23  1 Seg komkesa onggɨtyam rɨga bobo owɨnkɨto, ɨ ket Yesund 
yiyo Roma gabmani mopyam Pilatom pɨlwa. 2  Ɨ ton ket Pilatom 

rɨl yogenkauto Yesund kot wa oramitam odede yɨt kɨma da, “Sɨn ke Ti 

yodarkautondam odede negɨr mɨle opi re Ton sowaina Ju yɨtam rɨgaina 
mɨle bꞌanygɨnena nya ke engka eyeninonj, ɨ Ton kwa rɨga ogoka eyeninonj 
Roma mopyam king Kaisam pɨlwa teks oramkam, ɨ dɨde Ton
Tilenggyam bꞌagenaenonj da, ‘Kon King Kerisoten.’ ” 3  Sɨ Pilato ket 
Yesund yɨgekitonj da, “Ma Man Ju rɨga waina King et?” Ɨ Yesu tin mɨra 
yomnonj da, “Owɨ, kemb man mindenyɨt.” 4 Ngɨrpu Pilato ket yɨt pɨtapɨta 
yomnonj yɨna mopyam sɨ rɨga wa pɨlwa dɨde rɨga bobo wa pɨlwa da, 
“Kon makwa onggɨt Rɨgam pɨlɨnd negɨr ma bꞌɨsagɨkam rɨl yodaren.” 5 Ajɨ 
ton ukoi danda kɨma endento da, “Tonɨt rɨga nenegɨr kana urunyuruny 
omnena eyeninonj Tina ouyaena ke kupka Yuda eriya nata. Sɨ Ton 
Galili eriya kena bꞌatomonj onggɨtyam ouyaena, ngɨrpu ket ikonj dɨkɨnd 
Yerusalem taunɨnd.”

Yesu Bꞌɨsagɨkam Onyitonj King Erodɨm Wɨpɨnd
6  Ɨ re Pilato onggɨtyam yɨt utkundonj, ton rɨga arkisinonj da, “Sɨ rɨka 

Ton Galili ke rɨga e?” 7 Ɨ re ton wumɨr yokatonj da Ton onggɨtyam eriya 
kena ikonj rɨnte re Erodɨmna danda wɨrand yɨbɨm. Sɨ ton ket Yesund 
yɨtmɨkitonj Erodɨm pɨlwa, nokɨp onggɨt wɨnɨnd Erod kea de toda kwa 
yɨbnonj Yerusalem taunɨnd. 8  Ɨ re Erod Yesund yɨr yongonj, ton ma sobijog 
sam na awonj, mop nokɨp ton ma emb jɨ singi aukenenonj Yesund yɨr 
ongongɨm nokɨp ton kea get ke utkundenonj Ti gatab yɨdɨr yɨt, ɨ dɨde kwa 
ton singi na yɨr ongongɨm Tina omnɨki kɨd kesa kɨma danda wɨko rɨnte 
ra Ton omnɨk ti wɨpɨnd. 9 Sɨ Erod Yesund yerkenonj re jogjog bꞌengabenga 
gatab kena, ajɨ Yesu makwa ngai tin mɨra yomnenonj. 10 Ajɨ yɨna mopyam 
sɨ rɨga dɨde Ju rɨga waina gog ouyaena rɨga owɨnkɨto, dɨde ket ma sobijog 
danda kɨma na Yesum rɨl ogenka yiyenauto negɨr ma bꞌɨsagɨkam. 11 Sɨ 
Erod Yesund ngong engena kɨma yɨtkar omnɨka yiyenonj tina geja rɨga 
kɨma, ɨ jɨ malɨk yomnɨkonj, ɨ dɨde ket kingɨmna ngɨndngɨnd pɨnpɨn 
kobɨrgɨm yikitonj, ngɨrpu ket Tin yɨtmɨkitonj Pilatom pɨlwa. 12  Erod ake 
Pilato naska re geja rɨga na ebnonda, ajɨ onggɨt bibɨr natemb ket ton 
rɨgarɨga awonda.

Pilato Yesund Ujɨm Yɨsagɨkonj 
(Mat 27:15‑26; Mak 15:6‑15; Yoan 18:39–19:16)

13 Sɨ Pilato yɨpand ara emokinonj yɨna mopyam sɨ rɨga ɨ Ju rɨga waina 
memba ɨ dɨde Ju rɨga. 14 Ɨ Pilato ten amninonj da, “Wɨn onggɨt Rɨgand kor 
pɨlwa iya odede negɨr rɨl ogenka kɨma na da Ton re rɨga bꞌanygɨnena nya 
ke engka Rɨga e. Yɨr de, kon ke wa wɨpɨnd yɨgekenyɨn waina ogenki negɨr 
rɨl gatab, ajɨ kon makwa ngai onggɨt Rɨgam pɨlɨnd yodaren yɨpa negɨr mɨle. 
15 Sɨ Erod toda kwa makwa nangga negɨr na yodarau, mop nokɨp Tin ɨtenda 
nena yomɨny sowa pɨlwa. Sɨ wɨn kemb yɨr yongya da makwa ɨta yɨpa negɨr 
mɨle yɨbɨm Ti pɨlɨnd rɨnte ra rɨrɨrkɨp tainy uj ma bꞌɨsagɨkam. 16 Sɨ onggɨt 

p 23:17 Nɨnda Grik peband da [Mop nokɨp Pilatom kea yɨpa get ke mɨle yɨbnawonj odede 
da ton yɨpayɨpa sɨbɨbmet rɨga apendeninonj Ju rɨga wanɨm ita onggɨtyam Ju rɨga waina Uj 
Ɨgwanti Nony Iyena Diyamdiyam Wɨnɨnd.] 

paemb kon Tin ɨrasken, ɨ ɨngkek ket Tin openjɨn.” 17 (Awɨr e) p 18  Ajɨ komkesa 
rɨga yɨpand bꞌokta ara wuwenonj da, “Onggɨt Rɨgand uj tama na yeomnene! 
Ajɨ Baraband sowa yopende!” 19 Ɨtemb rɨga Baraba re sɨbɨbmet nat oramiti 
yɨbnonj nokɨp tonɨt onggɨt taunɨnd ukoi nyɨ rɨga kɨma soro kɨma bebɨg mɨle 
yomnɨkonj dɨde rɨga uj andrɨkinonj. 20 Ajɨ Pilato bꞌusaya kwa towa pɨtapɨta 
amnawonj, nokɨp ton singi na awonj Yesund opendam. 21 Ajɨ ton ɨja na ara 
yoikɨndenayo da, “Wul bꞌagbagɨnd yɨdrɨke! Wul bꞌagbagɨnd yɨdrɨke!” 22  Ajɨ 
Pilato nowam ten amninonj da, “Nangga pae? Nangga ukoi negɨr mɨle na 
yomnɨkɨm? Kon makwa ngai Ti pɨlɨnd yodaren yɨpa uj okatam negɨr mɨle. 
Sɨ onggɨt paemb kon Tin ɨrasken, ɨ ɨngkek ket Tin openjɨn.” 23 Ajɨ rɨgap 
kea Pilatond ɨl ongka yiyeno ukoijog obairena ara kɨma, dɨde yɨgekeno 
Yesund wul bꞌagbagɨnd ɨdrɨkam. Sɨ onggɨtyam towaina obairena arap kea 
Pilatomna singi gou wa yomnonj. 24 Seg ket Pilato kikitum bꞌɨsagɨka yɨt 
yindonj towaina bꞌarkita rɨrɨrkɨp omnam. 25 Sɨ Pilato kea ket Ju rɨga waina 
bꞌarkita rɨrɨrɨnd Baraband yopendonj yet re sɨbɨbmetɨnd oramiti yɨbnonj 
soro kɨma bebɨg mɨle omnɨka map dɨde rɨga uj ondrɨka map. Ajɨ ton Yesund 
yoramitonj towaina singi rɨrɨrɨnd Tin wul bꞌagbagɨnd ɨdrɨkam.

Yesund Wul Bꞌagbagɨnd Yɨdrɨko 
(Mat 27:32‑44; Mak 15:21‑32; Yoan 19:17‑27)

26  Ɨ re Roma geja rɨgap Yesund yiyo, ton ket yɨpa Kurene tunggam 
Simonɨnd yusunato yet re ikonj wungawungapu tungg ke, dɨde ket 
Yesumna wul bꞌagbag ti kumbɨnd yoramito Yesum kakɨnd iyoyɨm.

27 Ɨ ukoi rɨga bobop Tin yɨmta yundoko, ɨ towa wɨngɨrɨnd nɨnda kongga 
re dor bꞌipowa na wuwenonj dɨde gar kopa kɨma na yii aento Tinɨm. 28  Ɨ 
Yesu onggɨt kongga wa pɨlwa wɨp engendonj, dɨde ket ten amninonj da, 
“Yerusalem taun kongga! Goro Ken yii niyagɨkya! Ajɨ wɨn yii bꞌeagɨkinam 
wanɨm dɨde waina bꞌɨgawarɨm. 29 Mop nokɨp ra bꞌɨdgotnena wɨn ik dem 
Yerusalem taunɨnd, rɨgap opima tendenanj dem da, ‘Ton bꞌogɨl omni 
kongga im jɨ yepim re popam ɨ bꞌɨga ukki kesa kom ɨ dɨde bꞌɨga ngom 
okki kesa ngom.’

30 “Ɨ onggɨt wɨnɨnd rɨgap opima bꞌɨdgotnena moga map dor tamnenanj 
dem da, ‘Sɨn nɨpmɨkinam!’ ɨ sukak tamnenanj dem da, ‘Sɨn ujɨm 
nɨkangɨnjinam!’ 31 Mop nokɨp rada ton yu odede nenegɨr mɨle im omnɨka 
eyenanj Kor pɨlɨnd yete re wul nangg pɨla yilo nɨbnyɨn, sɨ nangga e ket tawɨk 
wa pɨlɨnd dɨde waina bꞌɨgawar wa pɨlɨnd, ra onggɨtyam wul nangg uj tainy?”

32  Ɨ ton kwa nɨmog negɨr raskol rɨga daka yɨpand Yesu kɨma eyo wul 
bꞌagbagɨnd ɨdrɨkam.

33 Ɨ re ton opekto onggɨt pɨpmet wa ogenaya da, “Uj Rɨgamna Mopkak 
Wɨmenapu Tungg”, ademb de ket Yesund wul bꞌagbagɨnd yɨdrɨko, ɨ dɨde 
osiemb nɨmog raskol rɨga daka edrɨko yɨpa re Yesu ma yɨmjog yɨm tab kena 
ɨ kwa daka yɨpa re Tina sawai yɨm tab kena. 34 Ɨ Yesu yindonj da, “Abu! 
Towa negɨr mɨle awɨr amnaine, mop nokɨp ton ma wumɨr im nangga e ton 
yomnɨki.” Ɨ geja rɨgap Yesumna kobɨrgɨm ɨtaika eyento pes bꞌarena ke. 35 Ɨ 
rɨgap owɨnki Yesund yɨr yɨpko, ɨ Ju rɨga waina membap kea daka Tin jɨ malɨk 
omnɨka yiyeno da, “Ton nɨnda rɨga wa yɨrkokar akaeneninonj, sɨ rada ɨtemb 
Rɨga Godɨmna obagendi Keriso e, Ton bꞌogla Tilenggyam yɨrkokar yakat.” 
36 Ɨ kwa geja rɨga Ti wus wa tuwonj, dɨde ket todaka Tin jɨ malɨk yomnɨko, ɨ 
dɨde ket Ti tokɨltokɨl wain yokau onayam. 37 Ɨ ton ket endento da, “Rada Man 
Ju rɨga waina king et, Man bꞌogla Molenggyam yɨrkokar bꞌakae!” 38 Ɨ kwa ɨja 
naemb jɨ Yesumna wul bꞌagbag pumb ke ɨrɨki yɨbnonj da,

“Ɨtemb Rɨga re Ju rɨga waina King e.”
39 Ɨ yɨpa wul bꞌagbagɨnd ɨdrɨki raskol rɨgat Yesund yɨsadrenonj da, “Ma 

Man Kerisotet? Sɨ Molenggyam yɨrkokar bꞌakae, dɨde sowa da yɨrkokar 
nokae!” 40 Ajɨ daka yɨpa raskol rɨgat tin yɨsmonggawonj odede samany yɨt 
kɨma da, “Awɨr e man Godɨnd moga yuwajɨt? Men re Ton kɨma yɨpa rɨrɨr 
negɨr ma bꞌɨsagɨka nasi. 41 Sɨ onggɨtyam negɨr ma bꞌɨsagɨka re meranɨm 
dɨmdɨmjog e, mop nokɨp men yokasya re meraina omnɨki mɨle rɨrɨr nate. 
Ajɨ ɨtemb Rɨga re makwa nanggamog negɨr mɨle na yomnɨkonj.” 42  Ɨ ton 
ket Yesund yomnonj da, “Yesu! Man ken nonyɨk notɨmjɨt ra Man meket 
Moina pumb tungg wa!” 43  Sɨ Yesu tin mɨra yomnonj da, “Kon ɨmɨnjog 
men wumɨr motɨnyɨn da man yu Kon kɨma ɨta mɨtɨbnyɨt dor de otomanti 
samsam tungg wa.”

Yesu ma Uj Wul Bꞌagbagɨnd 
(Mat 27:45‑56; Mak 15:33‑41; Yoan 19:28‑30)

44 Ɨ re ket amaya lomtɨk yokatonj, sɨbɨbɨt kupka gowukoi yɨkangɨndonj, 
ngɨrpu ama re ket tri (3) kɨlok awonj sɨmana gatabɨnd. 45 Sɨ lomkongga 
ngaya re kea osmantonj. Ɨ kwa ket ukoi gutomgutom kobɨrgɨm rɨna re 
yɨnametɨnd ewɨrɨnti yɨbnenenonj yɨnayɨna pɨpmet dɨde yɨna pɨpmet 
ganggand, ton ɨnyɨnyɨnd bꞌɨnyowendonj. 46 Ɨ Yesu ket ukoi kana ara 
yikenonj da, “Abu! Kon Koina wɨngawɨnga Mor yɨm kumb nate yoramisɨn.” 
Ɨ onggɨt yɨt seg ke ket Ton uj awonj. 47 Ɨ re Roma wan andred (100) geja 
rɨga mopyamɨt mɨle yɨr ongong yiyenonj rɨna re aukonj, ton Godɨnd 
yesoulitonj odede da, “Ɨmɨnjog e, ɨtemb Rɨga re negɨr kesa dɨmdɨmjog Rɨga 
e.” 48  Ɨ komkesa rɨga bobo yepiya re yɨpand wuwenonj onggɨtyam mɨle yɨr 
ongongɨm, ton kea mɨle yɨr angto rɨna re aukɨto, dɨde ket ton gar bebɨg 
map dor bꞌipowa kɨma ɨtendento. 49 Ɨ komkesa rɨga yepiya re Yesum wumɨr 
wekenonj dɨde kongga yepiya re Galili ke Tin yɨmta undoka yiyo, ton paja 
kena owɨnki wekenonj onggɨtyam mɨle yɨr ɨpkam.

Yesumna Ujgɨm Eungita gatab Yɨt 
(Mat 27:57‑61; Mak 15:42‑47; Yoan 10:38‑42)

50‑51 Ɨ yɨpa rɨga nyɨ da Yosep, ton re Arimataya tungg ke rɨga na Yuda 
eriya wɨngɨrɨnd. Ton re bꞌogɨl rɨga na dɨde negɨr kesa dɨmdɨmjog rɨga na 
yɨbnonj, ɨ dɨde ton God ma pumb tungg na yɨr yungaenenonj. Ɨ kwa ton 
re yɨpa Ju rɨga waina Sanedrin memba na yɨbnonj, ajɨ ton maka yɨmjatonj 
rɨna re Ju rɨga waina Sanedrin membap tɨrɨr yomno Yesund ongandam 
dɨde makwa bꞌingaenonj onggɨtyam towaina omnɨka mɨle wɨngɨrɨnd. 52  Ɨ 
onggɨt rɨgat ket yikonj Pilatom pɨlwa, ɨ ket tin yerkitonj Yesumna ujgɨm 
okatam. 53  Seg ton nɨnda rɨga kɨma Yesumna ujgɨm wul bꞌagbag kumb ke 
yɨjgendo gou wa, dɨde ket kobɨrgɨm ke ujgɨm ponpon yomnɨko, ngɨrpu ket 
yoramito gɨmo yɨund eski gopmet wa rɨkɨnd re maka yɨpa ujgɨm oramiti 
yɨbnonj. 54 Ɨ ɨtemb bibɨr re bꞌangonjena bibɨr na awonj Ju rɨga waina 
wɨram dɨde yɨr opmitena bibɨrɨm, ɨ dɨde ket wɨn re wus wa na auka ikonj 
onggɨtyam bibɨr otomam.

55 Ɨ kongga yepiya re Yesu kɨma yɨpand tuwonj Galili eriya ke, ton 
Tin yɨmta undoka yiyo. Sɨ ton kea yɨr yongo rɨkɨnd re Yesumna ujgɨm 
yoramito. 56  Ɨ re kongga ɨtekto, ton ket angonjento ngɨrangngɨrang gasa 
dɨde gaya ujgɨmɨnd oramkam. Seg ton ket wɨram wekenonj Ju rɨga waina 
wɨram dɨde yɨr opmitena bibɨrɨnd God ma bꞌingawa yɨt rɨrɨrɨnd.

Yesumna Utnyita gatab Yɨt 
(Mat 28:1‑10; Mak 16:1‑8; Yoan 20:1‑10)

24  1 Ɨ re Ju rɨga waina wɨram dɨde yɨr opmitena bibɨr kak ke 
naskajog bibɨr awonj, sɨtawarjog konggap eito

ngɨrangngɨrang gasa Yesumna gopmet wa rɨna re ton angonjento 
Yesumna ujgɨmɨnd oramkam. 2  Ajɨ ton kea yɨr yongo onggɨtyam ukoijog 
gɨmo rɨna re ururkiti yɨbnonj onggɨtyam gɨmo yɨund oski gopmet mora 
ke. 3  Ɨ re ton gɨmo yɨund oski gopmet wɨngɨr wa bꞌɨgarkɨto, ton makwa 
Yonggyam Yesumna ujgɨm yodaro. 4 Sɨ ton re onggɨt gatabɨm nonysɨpsɨp 
na wekenonj, odedend ket nɨmog rɨga onyitonda towa wusɨnd yepiya re 
ɨnyomarena kɨma kobɨrgɨm bꞌikoki awaminonda. 5 Sɨ re kongga mogapɨp 
as ɨroukɨto gou wa, onggɨt rɨgap ten amninonda da, “Nangga pae wɨn 
yilo ai Rɨgand oraka yiyenya gopmetɨnd uj rɨga wa wɨngɨrɨnd. 6  Ton awɨr 
e dɨkɨnd, ajɨ ke utnyis. Wɨn nonyɨk bꞌamjinam rɨja na re Ton wen wumɨr 
amninonj, re Ton wɨn kɨma yɨbnenenonj Galili eriyand. 7 Ton odede 
yindonj da, ‘Rɨgap bꞌogla Rɨgamna Bꞌɨga negɨr mɨle rɨgaina yɨm kumb 
wa oramisi dem, dɨde ket onggɨt negɨr mɨle rɨgap Tin wul bꞌagbagɨnd 
ɨdrɨki dem, ɨ ɨngkaemb ket nowam bibɨrɨnd Ton ket tutnyis dem.’ ” 8  Sɨ 
konggap omandemb ket nonyɨk amdɨto Yesumna opureni yɨtkak. 9 Ɨ re 
ket ton ɨtekto gopmet ke, ton kea onggɨtyam komkesa mɨle usenenauto 

ileben (11) ɨtmɨkitijog rɨga wa pɨlwa dɨde komkesa rɨga wa pɨlwa yepiya 
re wekenonj ton kɨma. 10 Sɨ opimemb jɨ kongga, Magdala tunggam Mariya 
ɨ Yoanna ɨ Yakobom mog Mariya ɨ dɨde nɨnda kongga yepiya re wekenonj 
ton kɨma. Sɨ tonpiyamb usenenauto onggɨtyam yɨt ɨtmɨkitijog rɨga wa 
pɨlwa. 11 Ajɨ onggɨtyam towaina opureni yɨtkak re ɨja na wɨp aukɨto 
ɨtmɨkitijog rɨga wa wɨpɨnd da nony kesa rɨgaina opureni yɨtkak im, sɨ 
onggɨt penaemb ton maka ten gar ke akatto. 12  Ajɨ Petro utnyitonj dɨde 
ket bꞌɨkonj de gopmet wa. Seg ton ket uwontonj, ɨ ket kobɨrgɨm nena na 
yɨr anginonj, ngɨrpu re ket ton gopmet ke ewaikitonj, ton nony sɨndamara 
kɨma na yikonj onggɨtyam auki gasa gatab.

Yesu Pɨtapɨta Awonj Emmao Nyawɨnd 
(Mak 16:12‑13)

13  Ɨ Yesu ma bꞌauyaena rɨga wɨngɨrɨnd nɨmog rɨgap menon yokatonda 
Yerusalem taun ke de yɨpa tungg wa nyɨ da Emmao ama rɨka ileben (11) 
kilomita pɨn na yɨbnonj Yerusalem taun ke. 14 Ɨ ton ket towa wɨngɨrɨnd 
yɨt bꞌusenena ekonda onggɨtyam komkesa mɨle gatab rɨna re aukɨto. 15 Ɨ 
re ton towa wɨngɨrɨnd yɨt bꞌusenena ekonda dɨde yɨt ɨglenena eyinonda, 
Yesu ket towa wus wa awonj, dɨde ket ton kɨma yɨpand yikonj. 16  Ajɨ 
Godɨt towaina yɨrkɨp utwangkinonj. Sɨ onggɨt penaemb ton maka Yesund 
yongwatonda. 17 Ɨ Yesu ket ten arkitonj da, “Nanggamog yɨtkak im wɨn 
ɨglenena eyinya nyawɨnd?” Ɨ ton osiyamb ket onyitonda gar bebɨg kɨma. 
18  Ɨ towa wɨngɨrɨnd yɨpa rɨga nyɨ da Kleopa Tin yɨsmonggawonj da, 
“Ma Manɨta Menta obayam wumɨr kesa mɨbnyɨmɨt Yerusalem taunɨnd 
onggɨt gatab rɨna re onggɨt taunɨnd mɨle aukonj onggɨtyam diyamdiyam 
wɨnɨnd?” 19 Sɨ Yesu ten arkitonj da, “Nangga gasa na aukonj?” Ɨ todaka 
ket Tin mɨra yomnonda da, “Najaret tunggam Yesum gatab gasa na. 
Ton re bageyam na yɨbnonj, sɨ Ton wɨko amnɨkeninonj dɨde yɨtkak 
apureneninonj re danda kɨma na Godɨm wɨpɨnd dɨde komkesa rɨga wa 
wɨpɨnd. 20 Ajɨ meraina yɨna mopyam sɨ rɨga dɨde meraina membapiya 
Tin uj ma bꞌɨsagɨkam yoramito, sɨ ket Tin wul bꞌagbagɨnd yɨdrɨko. 
21 Sɨn nony bꞌɨjawa yoramitonda Ti pɨlɨnd da Ton ɨta mera Israel kantri 
ɨtrɨngenj meraina geja rɨga wa pɨlke. Ɨ kwa tumɨnd indondɨm da yu kemb 
nowam bibɨr e ainy onggɨtyam mɨle auki seg ke. 22  Ɨ bꞌusaya kwa tumɨnd 
indondɨm da sowa wɨngɨrɨnd nɨnda konggap sɨn kɨd kesa nomnanj. Ton 
sɨtawarjog na wui de Yesumna gopmet wa, 23  ajɨ ton makwa Tina ujgɨm 
yɨr yongi, ɨ re ton ɨtekanj, ton ket sɨn wumɨr nomnanj da, ‘Sɨn aneru 
kea liyalliyal yɨr angu yepiya re endenya da Ton ke yilo e ainy.’ 24 Ɨ kwa 
sɨn kɨma wɨmena rɨga wɨngɨrɨnd nɨmog rɨga kea ekya de onggɨt gopmet 
wa, dɨde ket ɨja na gasa adarkinya rɨja na re konggap bꞌagenairanj, ajɨ 
ton maka Yesund yɨr yongya.” 25 Ɨ Yesu ket ten amnonj da, “Wɨn nony 
menamena kutjog rɨga i. Sɨ wɨn ɨl bꞌangnena kana im bageyam waina 

komkesa opureni yɨtkak gar ke akateninya. 26  Ma onggɨtyam mɨle 
bꞌogɨl im rɨrɨrkɨp taukanj Kerisom pɨlɨnd? Sɨ onggɨt paemb Ton bꞌogla 
onggɨtyam bꞌɨdgotnena rakatenin dɨde Tina bꞌogɨl ɨnyomarena wa 
bꞌegarɨk.” 27 Ɨ Yesu ket yɨt bꞌatomonj Mosemna peba ke ngɨrpu de komkesa 
bageyam waina peba wa, ɨ ket towa esɨpkenawainonj komkesa Ti gatab 
ɨrɨki yɨtkak onggɨtyam peba wɨngɨrɨnd.

28  Ɨ re ton onggɨt tungg wus wa aukɨto rɨtade re ton ekonda, Yesu ɨja 
na wɨp awonj da onggɨt tunggɨnd topanjis‑a de yɨpa tungg wa. 29 Ajɨ 
nɨmog rɨgap danda kɨma Tin yognenonda da, “Omanda sɨn kɨma ɨtende, 
nokɨp ke momta e sɨ imoka, ɨ lom da ke awɨr e auka yik!” Seg Yesu ket 
ɨtendonj dɨde bꞌɨgaronj yɨpa met wa ton kɨma wɨmenam. 30 Ɨ re Yesu 
omitonj ton kɨma diyamɨm, Ton ket yɨpa sana nganja yokatonj, ɨ ket 
Godɨnd sɨteket yɨt yomnonj, ɨ ket yipkɨkonj dɨde towa akawonj. 31 Sɨ 
omandemb ket God nɨmog rɨgaina yɨrkɨp apngenjinonj, sɨ ɨngkenaemb 
ket ton Tin yongwatonda. Ngɨrpu omandemb ket Yesu towa yɨrɨnd 
bꞌeomnenonj. 32  Seg ton towalenggyam bꞌarkena ekenonda da, “Ma kea 
Tina yɨtɨt men ɨsanikesa gar nokateny, re Ton nyawɨnd men yɨt nomneny 
dɨde peba yɨt mera esɨpkeniny?” 33  Ɨ ton odenja ket utnyita nena awonda, 
dɨde ket ɨtendonda de Yerusalem taun wa. Seg ademb de ton ket bꞌeomi 
adarinonda ileben (11) ɨtmɨkitijog rɨga dɨde nɨnda rɨga yepiya re ton kɨma 
wekenonj. 34 Ɨ ileben (11) ɨtmɨkitijog rɨga dɨde nɨnda rɨga yepiya re ton 
kɨma wekenonj towa usekawo da, “Yonggyam ke ɨmɨnjog utnyis, dɨde kea 
Ton pɨtapɨta ainy Simonɨm wɨpɨnd.” 35 Ngɨrpu todaka nɨmog rɨgap ket 
usekainonda nanggamog mɨle na re aukonj nyawɨnd dɨde rɨja na re ton 
Yesund yongwatonda, re Ton sana nganja yipkɨkonj.

Yesumna Utnyiti Jɨ Ouyawam 
(Mat 28:16‑20; Mak 16:14‑18; Yoan 20:19‑23; Ɨtai 1:6‑8)

36  Ɨ re ton onggɨtyam yɨt ɨpnenand wekenonj, odedend ket Yesu towa 
wɨngɨrɨnd onyitonj dɨde ket ten simesime amninonj da, “Ngɨmbla wɨn 
kɨma.” 37 Ajɨ ton re wɨnga kesa na dɨde moga na aukɨto, ɨ ton ɨja na 
nony aukɨto da, “Sɨn wɨngawɨnga e yɨr yongu.” 38  Sɨ Yesu ten amninonj 
da, “Nangga paim wɨn moga aindam, ɨ nangga paim wɨn waina garɨnd 
nonysɨpsɨp aukindam? 39 Ɨtenemb jɨ Kon Rɨga. Wɨn yɨr anginam Koina 
yɨm dɨde pɨs. Wɨn Ken nesopaya dɨde yɨr nonga! Wɨngawɨngam ma opima 
ti mɨ dɨde kak, ajɨ Kor opima mɨ dɨde kak odede rɨja e re wɨn Ken yɨr 
nongya.” 40 Ɨ re Ton onggɨtyam yɨt apureninonj, Ton ket towa auyainonj 
ɨdrɨki yɨra Tina yɨmɨnd dɨde pɨsɨnd. 41 Ɨ re ton ukoi samɨnd wekenonj, ton 
makwa Tin gar ke yokato, ajɨ ton kɨd kesa na aento. Odedend ket Yesu 
ten egekisinonj da, “Ɨta wa nangga e owowɨm dɨkɨnd yɨbɨm?” 42  Sɨ ton 
ket kabum ogni kɨb Ti yokawo. 43  Ngɨrpu Yesu ket yokatonj dɨde ket towa 
wɨpɨnd yongonj.

44 Ɨ Yesu ket ten amninonj da, “Ɨnaemb jɨ Kon yɨt apureninond wanɨm, 
re Kon nɨbnenenond wɨn kɨma da komkesa yɨtkak bꞌogla rɨrɨrkɨp taukanj 
rɨnsim re ɨrɨki wekeny Kor gatab Mosemna gog peband ɨ bageyam 
waina peband ɨ dɨde Ger peband.” 45 Ɨ onggɨt wɨnɨnd ket Yesu towaina 
gar epangkinonj onggɨt yɨna peba yɨtkak isɨpmaram. 46  Ɨ Yesu ket ten 
amninonj da, “Ɨja emb jɨ yɨna peband ɨrɨki wekeny odede da Keriso ɨta 
bꞌɨdgotnena okas dem dɨde uj ke tutnyis dem Tina uj kak ke nowam 
bibɨrɨnd. 47 Ɨ dɨde rɨgap opima negɨr mɨle ke engenda gatab yɨt pɨtapɨta 
tamnenanj dem Tina nyɨ kɨma, nokɨm da ɨdenat God towaina negɨr 
mɨle awɨr tamnainy. Sɨ onggɨtyam pɨtapɨta omnena mɨle bꞌatom ra 
dem Yerusalem kae de komkesa bꞌengabenga yɨtam rɨga wa pɨlwa. 48  Sɨ 
wɨn re onggɨtyam gasa gatab yɨr ungatayam rɨga im. 49 Sɨ yɨr de, Kon 
ɨta Yɨnayɨna Wɨngawɨnga ɨtmɨkisɨn dem wanɨm yena re Kor Bꞌu tɨrɨr 
yomnonj wanɨm ɨtmɨkitam. Sɨ onggɨt paemb wɨn omanda tekenyɨt onggɨt 
taunɨnd, ngɨrpu ra Ton Tina danda ke wen tekokiny dem rɨnte ra pumb ke 
tinɨk dem.”

Yesu ma Menon Pumb Tungg wa 
(Mak 16:19‑20; Ɨtai 1:9‑11)

50 Ɨ re ket Yesu Tina bꞌauyaena rɨga wɨp eyinonj ngɨrpu de Betaniya 
tungg wus wa, Ton Tina yɨm urowatonj, ngɨrpu Ton ket ten bꞌogɨl 
amninonj. 51 Ɨ re Ton ten bꞌogɨl amnɨkinonj, odedend ket Ton towa 
pɨlke yiwatonj, ɨ God ket Tin yiyonj de pumb tungg wa. 52  Seg ket 
Tina bꞌauyaena rɨgap Tin kumsos yemko, ngɨrpu ton ket ukoijog sam 
kɨma ɨtekto de Yerusalem taun wa. 53  Ɨ ton ket ita wɨnɨnd yɨnametɨnd 
wekenenonj dɨde Godɨnd yesoureneno. 

Yɨtkak Rɨga Jɨwɨm Awonj

1  1 God yɨmta kena komkesa gasa atobarkinonj, ajɨ Yɨtkak re adea de naska 
get ke yɨbnonj. Ɨ ɨtemb Yɨtkak adea de yɨbnonj God kɨma. Sɨ ɨtemb Yɨtkak re 

Godte. 2 Otomapu wa onggɨt wɨnɨnd re God komkesa gasa atobarkinonj, ɨtemb 
Yɨtkak, Ton kea adea de yɨbnonj God kɨma. 3 God komkesa gasa atobarkinonj 
re onggɨt Yɨtkakɨm pɨlkena. Sɨ onggɨt Yɨtkak kesa makwa ngai yɨpa gasa aukonj 
rɨnsim re otobarki wekeny. 4 Yɨrkokar yɨbnonj re onggɨt Yɨtkakɨm pɨlnat, sɨ 
onggɨtyam yɨrkokarɨt ngaya na teteawonj rɨga wa. 5 Ɨ ɨtemb ngaya bꞌanyoratena 
ikonj re sɨbɨb nat. Ajɨ onggɨt sɨbɨbɨt makwa rɨrɨr na awonj ɨtemb ngaya osoukam.

Yoan ma Peba
Yoanɨmna Ɨrɨki God ma 
Bꞌogɨl Yɨrkokar Bage Yɨt

Isɨpkita Yɨtkak
Onggɨtyam God ma bꞌogɨl yɨrkokar bage yɨt peba ɨrɨka rɨga re Yoante. Ɨ ton 

re yɨpa Yesumna ɨtmɨkitijog rɨga e. Ɨ ɨntemb jɨ bꞌauyaena rɨga yena re Yesu singi 
yiyenenonj. Ɨ Yoan onggɨtyam peba yɨrɨkonj re ama rɨka A.D. nainti dɨde wan 
andred (90‑100) kemag gangga nat.

Yoan ɨtemb peba yɨrɨkonj re nok mana da ɨdenat ogenka rɨgap gar ke utkunda 
oramisi Yesum pɨlɨnd, ɨ ton ket yɨrkokar okasi (20:31). Sɨ Yoan Yesund pɨtapɨta 
yomneny da Ton re Godɨmna ngɨrpu kesa yɨtkak e, yet re rɨga jɨ awonj dɨde 
wɨmena yikenonj rɨga wa wɨngɨrɨnd.

Ɨ onggɨtyam peband seben (7) sɨrar mɨle kae Yesund wɨngawɨnga nya ke 
pɨtapɨta yomneny, ɨ onggɨtyam nɨnda kɨd kesa kɨma danda wɨko re awɨr im 
wekeny nɨnda bꞌogɨl yɨrkokar bage yɨt peband. Ɨ rɨnsim re Yoan sɨrar mɨle 
useneniny, tonpimemb yɨmjatenyi da “Keriso re God e” ɨ Ti opima ukoijog 
isɨpkita kesa danda dɨde mɨle yɨbnainy. Ɨ nangga ma jɨ da Yoan ukoijog danda 
kɨma yɨmjateny da “Yesu re Godɨmna Bꞌɨga e,” ajɨ Yoan kwa ɨta yomneny Yesund 
da, “Ton re kea ɨmɨnjog rɨga jɨ awonj.” Sɨ odede mɨle kea aukenento Ti pɨlɨnd opi 
re gɨm dɨnder ɨ nony bebɨg ɨ owoupa ɨ dɨde singi bꞌiyena.

a 1:21 Ɨt re Yoan yinj da, “Onggɨtyam bageyam” ɨntemb yomɨny rɨna re God Mosend 
yomnonj da ɨta kon yɨpa bageyam ɨtmɨkisɨn dem. Sɨ Israel rɨga onggɨtyam gatab wumɨr na 
wekenonj. 

6  Ɨ God yɨpa rɨga yɨtmɨkitonj, ɨ ton ket pɨta awonj. Tina nyɨ re Yoanɨt. 
7 Ton ikonj re onggɨt ngaya gatab yɨr ungata yɨt rɨga wa pɨtapɨta omnena 
mana. Nokɨm da ɨdenat tina yɨt ke komkesa rɨgap gar ke utkunda okasi. 
8  Yoan re ma ton tilenggyam onggɨtyam ngaya na. Ajɨ ton ikonj re onggɨt 
ngaya gatab yɨr ungata yɨt pɨtapɨta omnena mana. 9 Ɨtemb re ɨmɨnjog 
ngaya na rɨnsim re komkesa rɨga ngaya anyorkeneniny. Sɨ ɨtemb ngaya 
kea ikonj onggɨt gowukoi wa. 10 Ɨ Ton kea onggɨt gowukoyɨnd yɨbnonj. 
Sɨ God onggɨtyam gowukoi Ti pɨlkena yotobarkonj. Ajɨ onggɨtyam 
gowukoyɨt maka Tin yongwatonj. 11 Ɨ Ton ikonj Tinajog Yuda Kantri wa. 
Ajɨ Tinajog rɨgap Tin maka singi yiyeno, ajɨ yɨsayowa. 12  Ajɨ yepiya ra Tin 
Yonggyamɨm ɨmjatenyi dɨde Tina nyɨwɨm pɨlɨnd gar ke utkunda oramisi, 
God opima towa danda takainy Tina bꞌɨga awowɨm. 13  Sɨ opimemb God 
ma bꞌɨga ukukenenanj re ma rɨgaina kus nya kaim, o rɨgaina gɨm ke singi 
kaim, o leomna singi kaim. Ajɨ Godɨm pɨlkaima ukukenenanj.

14 Ɨ ɨtemb Yɨtkak rɨga jɨwɨm awonj. Ɨ ket Ton sowa wɨngɨr nat wɨmena 
yikenonj. Sɨ sɨn kea Tina bꞌogɨl ɨnyomarena yɨr ongong yiyenonda. Ɨtemb 
bꞌogɨl ɨnyomarena re lesmɨta Bꞌɨgamna e yet re ikonj Bꞌuɨm pɨlke. Ton re wurar 
dɨde ɨmɨnjog yɨtkak ke yɨndangɨr omni na. 15 Sɨ Yoan Ti gatab yɨr ungata yɨt 
pɨtapɨta amneninonj, ɨ ket danda kɨma unenonj odede da, “Ɨtemb jɨ rɨga yena 
re kon yomnond da, ‘Yɨpa rɨga ɨta kor kak ke ik, ɨ Ton re ukoijog rɨga e, ajɨ kon 
re goujog rɨga en, nokɨp Ton kea de get ke yɨbnonj re kon maka ukendond.’ ” 
16 Sɨ Ton re wurar dɨde ɨmɨnjog yɨtkak ke yɨndangɨr auki na, sɨ men komkesa Ti 
pɨlkaim usausapyam wurar okatena eyenindam. 17 Mop nokɨp God Tina gog yɨt 
aramisinonj re Mosem pɨlnat, ɨ Mose akainonj Israel rɨga wa. Ajɨ osiemb wurar 
dɨde ɨmɨnjog yɨtkak tetkonda re dɨmdɨm Yesu Kerisom pɨlkena. 18 Makwa ngai 
ke yɨpa rɨgat Godɨnd yɨr yongonj. Ajɨ lesmɨta Bꞌɨga, Ton Tilenggyam re God e yet 
re ikonj Bꞌuɨm pɨlke. Sɨ Tonɨtemb rɨga wa pɨlwa Godɨnd pɨtapɨta yomnenonj.

Baptiso Yoanɨmna Yesum gatab Yɨr Ungata Yɨt 
(Mat 3:1‑12; Mak 1:1‑8; Luk 3:1‑18)

19 Ɨ Ju rɨgap yepiya re Yerusalem taunɨnd wekenonj, ton nɨnda sɨ rɨga dɨde 
Lebi rɨga emdɨto, ɨ ket etmɨkurto Yoanɨm pɨlwa erkenam da, “Yetet man?” Sɨ 
onggɨt wɨnɨnd kea Yoan yɨr ungata yɨt apulisinonj. 20 Ajɨ ton maka bꞌaimantonj 
dɨde ton kea tilenggyam ɨmɨnjog ke towa pɨtapɨta amnawonj da, “Kon ma 
Kerisoten.” 21 Seg ton ket yerkeno da, “Sɨ yetet man ket? Man Eliyatet?” Ɨ Yoan 
amninonj da, “Nayɨ, ma kon Ton ten.” Ɨ kwa yomno da, “Ma man onggɨtyam 
bageyam tet yena re God tɨrɨr yomnonj ɨtmɨkitam?” a Ɨ ton ket mɨra amninonj 
da, “Nayɨ”. 22 Ngɨrpu ton kikitumjog yomno da, “Sɨ yetet man ket? Man 

sowa mɨra yɨtkak nokaine towanɨm yepiya re sɨn nɨtmɨkuranj. Man rɨja e ket 
molenggyam bꞌatgenaet?” 23 Sɨ Yoan mɨra amninonj odede rɨja na re bageyam 
Isaya yindonj da,

“Kon re bage yɨt unenam nonykok en wul kesa tunggɨnd da,
‘Wɨn Yonggyamɨmna nya dɨmdɨm yomnɨka!’ ”

24 Ɨ omanda ta nɨnda Parisai rɨgaina ɨtmɨkuri rɨga wekenonj. 25 Sɨ ton 
Yoanɨnd yerkito odedemb da, “Nangga pae man daka rɨga baptiso 
amnɨkinyɨt, rada man ma Kerisotet, Eliyatet, ɨ onggɨtyam bageyamtet 
yena re God tɨrɨr yomnonj ɨtmɨkitam?” 26  Seg Yoan ten mɨra amninonj da, 
“Kon nyɨ kaim rɨga baptiso amnɨkinyɨn. Ajɨ wa wɨngɨrɨnd yɨpa Rɨga ɨta 
onyiti yɨbɨm yena re wɨn maka yongwasya. 27 Sɨ Ton ɨta ik kor yɨmta ke. 
Sɨ kon ma rɨrɨrkɨpjog rɨga en Tina yongɨnkak kai ɨtreka wɨko omnɨkam 
rɨna ra goujog wɨko rɨgat mɨle omnɨk.” 28  Onggɨtyam komkesa mɨle aukɨto 
re Betaniya taun nat rɨna re Yordan kɨlɨmɨnd yɨpa tab wa yɨbnonj. Yoan 
rɨga baptiso amnɨkinonj re onggɨtyam taun natemb.

God ma Mamoi Bꞌɨga Yesu
29 Seg yɨpa bibɨr kak ke Yoan Yesund yɨr yongonj re Ton ti wɨpwɨp 

ikonj. Ɨ Yoan yindonj da, “Yɨr de, God ma Mamoi Bꞌɨga, yete re 
urowateniny gowukoi rɨgaina negɨr mɨle. 30 Sɨ kon ɨnaemb jɨ rɨga 
yomnenond da, ‘Yɨpa rɨga ɨta kor kak ke ik. Ɨ Ton re ukoijog pumb rɨga 
e ajɨ kon re goujog rɨga en, nokɨp Ton kea de get ke yɨbnonj re kon maka 
ukendond.’ 31 Koda makwa naskand Tin yongwatond. Ajɨ kon netkond 
dɨde yu nyɨ ke rɨga baptiso amnɨkinyɨn, nokɨm da ɨdenat kon Israel rɨga 
wa tauyaenyɨn onggɨtyam rɨga.” 32  Ɨ Yoan ɨtemb jɨ ket yɨpa yɨr ungata 
yɨt pɨtapɨta amnawonj da, “Kon yɨr yongen Yɨnayɨna Wɨngawɨngand. 
Ɨ Ton ket eouka ik wub kumb ke gimai re dɨde, ɨ ket Ti kumbɨnd igis. 
33  Ɨ koda kwa maka Tin yongwasɨn. Ajɨ Godɨt ken nɨtmɨkitonj nyɨ ke 
rɨga baptiso omnɨkam. Tonɨtemb wumɨr nomnonj da, ‘Man ɨta Yɨnayɨna 
Wɨngawɨngand yɨr iyɨt eoukand dɨde igitand yɨpa rɨgam kumbɨnd. Sɨ 
ɨndamaemb jɨ man ongwasɨt da ɨtemb jɨ Rɨga yet ra Yɨnayɨna Wɨngawɨnga 
ke rɨga baptiso tamnɨkiny.’ 34 Sɨ kon kea onggɨtyam mɨle yɨr yongen. Sɨ 
onggɨt paemb kon ket yɨr ungata yɨt nitinjɨn da, ‘Ɨt re jɨ Rɨga God ma 
Bꞌɨga e.’ ”

Yesu ma Naskajog Nɨmog Bꞌauyaena Rɨga
35 Yɨpa bibɨr kak ke Yoan bꞌusaya tina nɨmog bꞌauyaena rɨga kɨma 

owɨnki wekenonj. 36  Ɨ re Yesu menon yokatonj, Yoan Ti pɨlwa yɨr bꞌɨskonj 
dɨde ket yindonj da, “Yɨr de, God ma Mamoi Bꞌɨga!” 37 Sɨ re onggɨtyam 
nɨmog bꞌauyaena rɨgap tina opureni yɨtkak utkundonda, ton kea ket 
Yesund yɨmta yundokonda. 38  Ɨ Yesu ɨtaingitonj dɨde ket ten yɨr angonj 
Tin yɨmta undokand. Ɨ ket ten arkitonj da, “Wɨn nangga e oraka iya?” Ɨ 

ton ket Tin yomnonda da, “Rabi! Rokate Man mɨbnyɨt?” (Rabi engendi 
yɨtkak re ouyaena rɨga e.) 39 Seg Yesu ten amnonj da, “Ayo tetka! Ɨ ɨta yɨr 
ongya.” Sɨ onggɨt penaemb ton ekonda, ɨ ket pɨpmet yɨr yongonda rɨkɨnd 
re Ton yɨbnonj. Ɨ ton ket Yesu kɨma adea de ebnonda onggɨt bibɨrɨnd. 
Ɨ wɨn re ket sɨmana gatab powa (4) kɨlok awonj. 40 Sɨ osi re nɨmog rɨga 
yepiya re Yoanɨnd yutkundonda, ton kea ket Yesund yɨmta yundokonda. 
Sɨ osi re onggɨt nɨmog rɨga wɨngɨrɨnd, yɨpa rɨga re Simon Petrom 
yɨnggan Andreat. 41 Ɨ ɨtemb re rɨga Andrea naskajog gasa yomnɨkonj 
re tinajog nany Simon na yodaronj. Sɨ ton ket wumɨr yomnonj da, “Sɨn 
kea Mesiyand yodarya.” (Mesiya engendi yɨtkak re Kerisote.) 42  Ɨ ton 
ket ti nanyɨnd iyonj Yesum pɨlwa. Ɨ re Yesu Simonɨnd yɨr yɨpkonj, Ton 
ket yomnonj da, “Man re Yoanɨm bꞌɨga, Simontet. Rɨgap men ket nyɨ 
motgenai ra Kepa kae.” (Kepa engendi yɨtkak re Petrote.)

Pilip ake Natanael
43  Yɨpa bibɨr kak ke re Yesu singi awonj Galili eriya wa menonɨm, 

Ton kea ket Pilipɨnd yodaronj. Seg Yesu ket tin yomnonj da, “Yɨmta 
nundoke!” 44 Ɨ Pilip re Betsaida taun ke rɨga na, sɨ toda Andrea ake Petro 
re onggɨtyam yɨpaina taun ke rɨga i. 45 Ɨ Pilip ket Natanaelɨnd yodaronj 
dɨde ket wumɨr yomnonj da, “Sɨn kea jɨ rɨga yodaru ya gatab na re 
Mose gog yɨt peband yɨrɨkonj dɨde bageyamɨp erɨkto. Ton re Najaret 
tunggam Yesute, Yosepɨmna Bꞌɨga.” 46  Sɨ Natanael Pilipɨnd yerkitonj 
da, “Ma Najaret? Sɨ ɨta nangga bꞌogɨl e ik onggɨt tungg ke?” Ɨ Pilip ket 
daka yomnonj da, “Metkɨm! Ɨta yɨr onget.” 47 Ɨ re Yesu Natanaelɨnd yɨr 
yongonj menonɨnd Ti pɨlwa, Ton kea ti gatab yindonj da, “Yɨr de! Ɨtemb 
jɨ ɨmɨnjog Israel rɨga. Ti pɨlɨnd awɨr e kwa bꞌanygɨnena mɨle.” 48  Seg 
Natanael Yesund yerkitonj da, “Man nangga wumɨr kae odede nomnyɨt?” 
Ɨ Yesu ket mɨra yomnonj da, “Kon naska nata yɨr mongen re man pig wul 
wɨrand mɨbnyɨt. Ɨ ɨngkena ket Pilip men ara memok.” 49 Sɨ ɨngkenaemb 
ket Natanael Yesund pɨtand yomnonj da, “Ouyaena Rɨga‑wɨi! Man re 
God ma Bꞌɨga et. Ɨ Man re Israel King et.” 50 Ɨ Yesu ket tin yomnonj da, 
“Ma man onggɨt pae Kor pɨlɨnd gar ke utkunda yoramisɨt re Kon wumɨr 
momnyɨn da Kon ke men yɨr mongen pig wul wɨrand? Onggɨtyam mɨle 
re ma ukoi im, ajɨ man opima ket ukoijog mɨle yɨr tanginyɨt.” 51 Ɨ Yesu 
ket yɨt yɨsmontonj da, “Kon ɨmɨnjogjog wen tamninyɨn. Wɨn ɨta wub yɨr 
ongya dem ɨpangendand, ɨ ket opima aneru yɨr teyenindam dem pumb 
wa menonɨnd Rɨgamna Bꞌɨgam pɨlke dɨde pumb ke inkand kwa Ti pɨlwa.”

Molkongga Awowɨm Mɨle de Kanaan Taunɨnd

2  1 Re nowam bibɨr yokatonj, yɨpa molkongga awowɨm mɨle aukonj 
Kana taunɨnd Galili eriya wɨngɨrɨnd. Ɨ Yesumna mog re kea de 

wɨbnonj. 2  Sɨ onggɨtyam molkongga

  Yoan 1 ,  2

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



224

 

b 2:14 Nɨnda Ju rɨga yepiya re wuwenonj paja kantri ke, ton ma rɨrɨr na odede sɨ bꞌangga 
iyenam yɨnamet wa, opi re kau, mamoi ɨ gimai. Onggɨt penaemb yɨnamet aband sɨ bꞌangga 
asogenento. Ɨ kwa Ju rɨga waina yɨnamet teks oramkapu wulkɨp re rɨgaina wɨp o nyɨ ɨrɨki 
kesa silba koin nena na, ajɨ nɨnda kantri koin re rɨgaina wɨp o nyɨ ɨrɨki kɨma na. Sɨ onggɨt 
penaemb wulkɨp sensi amnenento. 

awowɨm mɨle yonggyamwarɨp kea Yesu dɨde Tina bꞌauyaena rɨga 
engaukɨto. Sɨ todaka ket kea de wekenonj. 3 Ɨ onggɨtyam mɨlepund bebɨg 
aukonj re obai omnam ɨk kea bꞌundwatto. Sɨ Yesumna mog ket Yesund 
yomnonj da, “Towa ke awɨr im ɨk.” 4 Ɨ Yesu mɨra womnonj da, “Kongga! 
Nangga pae man onggɨtyam bebɨg Kor pɨlwa iyɨt? Kor makaya wɨn rɨrɨrkɨp 
ainy odede wɨko omnɨkam.” 5 Sɨ Ti mog wɨko rɨga amninonj da, “Wɨn ɨja 
ima gasa tamnɨkindam rɨja im ra Ton wen tengainy omnɨkam.” 6 Ɨ onggɨt 
wɨnɨnd Ju rɨga wa kea yɨpa ɨseka mɨle ebnawonj. Sɨ onggɨt mop penaemb jɨ 
siks (6) gɨmo ke omnɨki nyɨkak dɨkɨndemb wekenonj onggɨt metɨnd. Ɨ yɨpa 
nyɨkak bꞌogɨl e owam ama rɨka eiti (80) lita o mɨnda wan andred twenti 
(120) lita nyɨ. 7 Ɨ Yesu ket wɨko rɨga amninonj da, “Wɨn nyɨkak angjɨkina 
nyɨ ke!” Seg ton ket nyɨkak angjɨkto ngɨrpu yɨndangɨr aukɨto. 8  Ɨ Yesu ket 
ten amninonj da, “Otade wɨn nyɨ aurokina dɨde ket eyinam de diyamdiyam 
mopyam rɨgam pɨlwa!” Seg ton ket eito. 9 Sɨ onggɨtyam diyamdiyam 
mopyamɨt ket nyɨ ke auki ɨk met yotonkitonj. Ajɨ ton maka wumɨr yokatonj 
rɨngkena iyo. Ajɨ onggɨtyam wɨko rɨga yepiya re nyɨ aurokɨto, tonpiya tenta 
wumɨr wekenonj. Sɨ onggɨtyam diyamdiyam mopyam rɨgat sisɨl kongga 
kɨma rɨgand ara yɨawonj da, “Metkɨm!” 10 Ɨ ton ket tin yomnonj da, “Sɨ ɨja 
emb jɨ komkesa rɨgaina mɨle, ton naska bꞌogɨl ɨk im taramitauranj ɨngauki 
rɨga wa. Ɨ ra ɨkɨt ten takasiny, ɨngkaemb ket burakak ɨk taramitauranj. Ajɨ 
man bꞌogɨl ɨk na so ameninyɨt ngɨrpu ɨte re ket otade.” 11 Sɨ Yesu onggɨtyam 
naskajog kɨd kesa kɨma danda wɨko yomnɨkonj re Kana taun nat Galili 
eriya wɨngɨrɨnd. Ɨ onggɨt omnɨka kenaemb Ton Tina bꞌogɨl ɨnyomarena pɨta 
wa yomnonj. Ɨ Tina bꞌauyaena rɨgap toda kwa onggɨt omnɨka kenaemb gar 
ke utkunda yoramito Ti pɨlɨnd da, “Ton re God ma Bꞌɨga, Keriso e.”

Yesu Yɨnamet Kɨl kesa Yomnonj 
(Mat 21:12‑13; Mak 11:15‑17; Luk 19:45‑46)

12  Onggɨt kak ke Yesu, Ti mog, Ti yɨngganwar ɨ dɨde Tina bꞌauyaena 
rɨga kɨma wuwonj de Kaparnaum taun wa. Sɨ ton demb de ma jog bibɨr 
na wekenonj.

13 Ɨ re Ju rɨga waina Uj Ɨgwanti Nony Iyena Diyamdiyam Wɨn wus wa 
awonj, Yesu ket yikonj Yerusalem taun wa. 14 Ɨ re Yesu yɨnamet aba wa 
yikonj, Ton kea yɨr anginonj kau bꞌasoga rɨga, mamoi bꞌasoga rɨga, gimai 
bꞌasoga rɨga ɨ dɨde wulkɨp sensi omnena rɨga yepiya re kasand omnɨki 
wekenonj. b 15 Ɨ Yesu ket bꞌipowa kai yɨraskonj. Seg Ton ket komkesa 

bꞌasoga rɨga dɨde wulkɨp sensi omnena rɨga eaukeninonj yɨnamet aba ke, 
toda kwa kea mamoi dɨde kau. Ɨ Ton ket wulkɨp sensi omnena rɨgaina 
koin egmarkinonj. Ɨ kwa ket towaina kasa gu etongeninonj. 16 Ɨ Ton ket 
gimai bꞌasoga rɨga amninonj da, “Wɨn ɨngkek ewaikurina jɨ onggɨtyam 
gasa. Goro Kor Bꞌu ma met yomnɨkya gasa bꞌasogapu metɨm.” 17 Ɨ re 
Yesumna bꞌauyaena rɨgap onggɨtyam auki mɨle yɨr yongo, ton kea nony 
aukɨto onggɨtyam yɨtkak rɨnte re yɨna peband ɨrɨki yɨbɨm da, “Abu kon 
moina metɨm ukoi singi e aukenenyɨn, sɨ onggɨtyam ukoi singite ken 
mu pembpemb omnɨka niyeneny.” 18  Ɨ re Ju rɨga waina wɨp iyoi rɨgap 
onggɨtyam Yesumna mɨle yɨr angto, sɨ onggɨt penaemb ton ket Yesund 
yerkito da, “Man kea odede mɨle amnɨkinyɨt. Sɨ Man nangga kɨd kesa kɨma 
danda wɨko im sowa notouyainyɨt rɨngkae ra sɨn Moina danda ɨmjasu 
da Man rɨrɨr et onggɨtyam mɨle omnɨkam?” 19 Yesu ket mɨra amninonj 
da, “Wɨn onggɨtyam yɨnamet yiyogɨka! Sɨ Kon bꞌogɨl e bꞌusaya orangen 
nowa bibɨr wɨngɨrɨnd.” 20 Seg Ju rɨga waina wɨp iyoi rɨgap yɨsmonggawo 
da, “Rɨgap onggɨtyam yɨnamet yorango re poti siks (46) kemag kɨma na. 
Ma sɨ Man nowa bibɨr wɨngɨr nate ɨtemb met oranget dem?” 21 Ajɨ Yesu 
onggɨtyam yɨnamet gatab yɨtnono aenonj re Tina jɨ mana. 22  Ɨ re Yesu yɨmta 
ke utnyitonj uj ke, Tina bꞌauyaena rɨgap kea nony aukɨto nangga gatab na 
re Ton yɨtnono aenonj. Sɨ onggɨt kak kenaemb ton gar ke utkunda yoramito 
yɨna peband dɨde onggɨtyam yɨtkak rɨna re Yesu apureninonj.

Yesu Wumɨr e Komkesa Rɨgaina Gar
23  Ɨ re Yesu Yerusalem taunɨnd yɨbnonj Ju rɨga waina Uj Ɨgwanti Nony 

Iyena Diyamdiyam Wɨn wɨngɨrɨnd, Ton ademb de nɨnda kɨd kesa kɨma 
danda wɨko amnɨkinonj. Sɨ re rɨgap onggɨtyam Tina wɨko yɨr angto, kea 
jogjog rɨgap gar ke utkunda yoramito Tina nyɨwɨm pɨlɨnd. 24 Ajɨ Yesu 
maka Tina nony bꞌɨjawa yoramitonj towa pɨlɨnd. Mop nokɨp Ton wumɨr 
na komkesa rɨga. 25 Sɨ Yesu ma singi na awonj rɨga wa pɨlke rɨga wa gatab 
yɨr ungata yɨt okatam. Mop nokɨp Ton wumɨr e nangga e yɨbɨm rɨgaina 
garɨnd.

Yesu dɨde Nikodemo

3  1 Ɨ yɨpa rɨga yɨbnonj Parisai rɨga wa wɨngɨrɨnd, ɨ tina nyɨ re 
Nikodemot. Ɨ ton re Ju rɨga waina wɨp iyoi rɨga na. 2  Ɨ yɨpa 

sɨwɨnyɨnd, ton ket yikonj Yesum pɨlwa, ɨ ket Yesund yomnonj da, 
“Ouyaena Rɨga‑wɨi! Sɨn wumɨr im da man Godɨm
pɨlke metkot re ouyaena rɨga na. Mop nokɨp ra maka ra God yɨpa 
rɨgam pɨlɨnd ɨbɨm, ton makwa rɨrɨr e odede kɨd kesa kɨma danda wɨko 
tamnɨkiny rɨnsim re man amnɨkeneninyɨt.” 3  Seg Yesu ket tin mɨra 
yomnonj da, “Kon ɨmɨnjogjog men motɨnyɨn. Ra man maka bꞌusaya 
tukenjɨt, man ma rɨrɨr et God ma pumb tungg yɨr ongongɨm.” 4 Ɨ 

Nikodemo daka Yesund yerkitonj da, “Sɨ rɨdede e kwa rɨgajog tukenj? 
Rɨrɨr e ton ti mogɨmna kom bora wa bꞌɨtgar, ɨ ket tukenj?” 5 Yesu ket 
mɨra yomnonj da, “Kon ɨmɨnjogjog men motɨnyɨn. Ra yɨpa rɨga maka 
ra tukenj nyɨ dɨde Yɨnayɨna Wɨngawɨnga ke, ton ma rɨrɨr e God ma 
pumb tungg wa bꞌɨtgar. 6  Sɨ gɨm ke rɨga jɨ re rɨgaina jɨ kae tukenj, ajɨ 
wɨngawɨnga ke rɨga re Yɨnayɨna Wɨngawɨnga kae tukenj. 7 Sɨ man goro 
kɨd kesa tawɨm nangga yɨtkak gatab e re Kon wumɨr momnyɨn. Ajɨ wɨn 
bꞌogla bꞌusaya tukenjindam. 8  Ɨ rɨb re tina singi rɨrɨr nate yikeny. Sɨ ra 
man tina dudlam tutkunjɨt, ajɨ man ma wumɨr et rɨngkae ta ik dɨde 
rɨtama ta yik. Komkesa Yɨnayɨna Wɨngawɨnga ke ukuki rɨga re toda kwa 
odede yɨpa wɨp imemb.” 9 Seg Nikodemo ket yerkitonj da, “Sɨ rɨdede 
e onggɨtyam mɨle rɨrɨrkɨp tainy?” 10 Sɨ Yesu ket tin mɨra yomnonj da, 
“Man re Israel rɨga wa ouyaena rɨga et. Sɨ man nangga pae maka wumɨr 
mɨbnyɨt onggɨtyam wɨngawɨnga gatab? 11 Kon ɨmɨnjogjog men motɨnyɨn. 
Sɨn ɨnsim apurenindam nangga im re sɨn wumɨr wekenyɨn. Ɨ sɨn ɨnsim 
yɨr ungata yɨt apurenindam nangga im re sɨn yɨr ongong eyenindam. Ajɨ 
wɨn makaima sowaina yɨr ungata yɨt emjatenindam. 12  Kon gowukoi gasa 
kaim wen wumɨr amneninyɨn, ajɨ wɨn makaima yɨtkak gar ke utkunda 
ke akasindam. Sɨ rada Kon pumb tungg gasa kaim yɨtnono tamneninyɨn, 
rɨdede im wɨn onggɨtyam yɨtkak gar ke utkunda ke takatenindam? 
13  Ɨ makwa ke ngai yɨpa rɨga pumb tungg wa yikonj, ajɨ ɨnta yɨpaina, 
Rɨgamna Bꞌɨga yet re pumb tungg ke ikonj. 14 Ɨ rɨgap bꞌogla Rɨgamna 
Bꞌɨgand urowasi wulkak kumb wa odede rɨja na re Mose demb de wul 
kesa tunggɨnd yɨpa gɨrem yurowatonj gɨrem ongi rɨga yilo okatam ra ton 
ɨtemb gɨrem yɨr ongi. 15 Nokɨm da ɨdenat komkesa rɨgap yepiya ra gar ke 
utkunda oramisi Ti pɨlɨnd, ton bꞌogla yakate dadal ngɨrpu kesa yɨrkokar.

16  “God ma sobijog na gowukoi rɨga singi eyeninonj, sɨ onggɨt penaemb 
Ton Tina lesmɨta Bꞌɨga akainonj. Nokɨm da ɨdenat komkesa rɨga yepiya 
ra Ti pɨlɨnd gar ke utkunda oramisi, ton ma opima negɨr taukanj ajɨ ton 
ɨta okasi dadal ngɨrpu kesa yɨrkokar. 17 Ɨ God Tina Bꞌɨga gowukoi rɨga wa 
pɨlwa yɨtmɨkitonj re ma gowukoi rɨga negɨr ma bꞌɨsagɨka mana, ajɨ onggɨt 
mana da gowukoi rɨgap yɨrkokar okasi Tina wɨko ke. 18  Sɨ yete re Ti 
pɨlɨnd gar ke utkunda yoramis, ton ma ɨta ket negɨr ma bꞌɨsagɨka okas. Ajɨ 
yete re maka gar ke utkunda yoramis, ton re kea negɨr ma bꞌɨsagɨka okati 
e yɨbɨm. Mop nokɨp ti awɨr e gar ke utkunda oramiti yɨbnau Godɨmna 
lesmɨta Bꞌɨga, Tina nyɨwɨm pɨlɨnd. 19 Sɨ ɨtemb re negɨr ma bꞌɨsagɨka e. Sɨ 
ngaya re kea ikonj onggɨt gowukoi wa. Ajɨ rɨgap sɨbɨb e singi yiyenyi, ajɨ 
ton ma ɨta onggɨtyam ngaya singi yiyenyi nokɨp towaina mɨle re negɨrjog 
im wekeny. 20 Komkesa rɨga yepim re negɨrjog mɨle amnɨkenenanj, 
ton onggɨt ngayam re bond im aukenenanj. Sɨ ton ma opima onggɨt 
ngayam pɨlwa tuweny nokɨp ra ton ngaya wa tuweny, ton moga im da 
towaina negɨr mɨle ke pɨta wa raukinem. 21 Ajɨ yepim re ɨmɨnjog mɨle 

amnɨkenenanj, ton opima onggɨt ngayam pɨlwa tuweny, nokɨm da ɨdenat 
ton towaina omnɨki mɨle tapekanj da onggɨtyam towaina mɨle re God ma 
singind omnɨki im.”

Baptiso Yoanɨmna Yesum gatab Yɨr Ungata Yɨt
22  Onggɨt kak ke Yesu dɨde Tina bꞌauyaena rɨga wuwonj Yuda eriya 

wa. Ɨ Ton ademb de yɨpand gɨlgɨl wekenonj, ɨ Ton ket rɨga baptiso 
amnɨkinonj. 23  Ɨ Ainon tungg re Salim tungg wus nat yɨbnonj, ɨ demb de 
ma yɨpa kɨma nyɨ wɨmenapu na wekenonj. Sɨ onggɨt penaemb Yoan toda 
kwa rɨga baptiso amnɨkinonj onggɨt tunggɨnd. Sɨ rɨga re kea wuwenonj, 
dɨde ket baptiso yokateno. 24 Mop nokɨp onggɨt wɨnɨnd rɨgap Yoanɨnd 
maka sɨbɨbmet wa yoramito. 25 Nɨnda Yoanɨmna bꞌauyaena rɨga yɨpa 
Ju rɨga kɨma yɨt bꞌɨpatento Ju rɨga waina ɨseka mɨle gatab. 26  Ɨ ton ket 
Yoanɨm pɨlwa tuwonj, ɨ Yoanɨnd yomno da, “Ouyaena Rɨga‑wɨi! Yɨr de, 
ɨtemb re rɨga yet re man kɨma yɨbnonj Yordan kɨlɨm yɨpa tab wa, ɨ re man 
Ti gatab yɨr ungata yɨt pɨta amneninot, Ton rɨga im baptiso amnɨkiny. Sɨ 
jogjog rɨga im Ti pɨlwa wuweny.” 27 Sɨ Yoan mɨra amninonj da, “Makwa 
yɨpa rɨga rɨrɨr e okas nanggamog gasa, ajɨ bꞌogla rada God ti okau. 28  Sɨ 
wɨn bꞌogla walenggyam kor gatab yɨr ungata yɨt tapurenindam rɨna re 
kon nindond da, ‘Kon ma Kerisoten ajɨ Godɨt ken naska nɨtmɨkitonj, ɨ 
ɨngkenaemb ket Ton ikonj.’ 29 Ra yɨpa molkongga awowɨm mɨle tawɨk, 
ɨtemb jɨ sisɨl kongga kɨma rɨga e yet ra kongga okas. Ɨ sisɨl kongga kɨma 
rɨgamna masar re ti wus nate onyiti ɨbɨm tin yɨm okawam. Ɨ ra masar 
tutkunj onggɨtyam sisɨl kongga kɨma rɨgamna yɨtkak da, ‘Sɨn kea bꞌogɨl 
molkongga i aya,’ ton ma sobijog gar sam e tainy. Sɨ koda yɨpa wɨp emb 
onggɨtyam gar sam ke yɨndangɨr auki nɨbnyɨn. 30 Sɨ ɨtemb re rɨga Keriso 
bꞌogla ukoijog rɨga rain, ajɨ kon bꞌogla goujog rɨga rawɨn.”

31 Ɨ yet ra wub kumb ke ik, ton re ukoijog rɨga e, ajɨ komkesa gasa 
ra ti wɨra nasim tekeny. Ɨ yet ra gowukoi ke ik, ton re yɨpa gowukoi 
rɨga e. Sɨ ton gowukoi gasa gatab im tapureniny. Sɨ Keriso yet re pumb 
tungg ke ikonj, Ton re ukoijog rɨga e ajɨ komkesa gasa re Ti wɨra nasim 
wekeny. 32  Ton ɨnsim yɨr ungata yɨt apureniny rɨna re Ton yɨr anginonj 
dɨde utkundenonj. Ajɨ makwa yɨpa rɨgat onggɨtyam Tina yɨr ungata 
yɨt emjasiny. 33  Ɨ rɨga yete re onggɨtyam Tina yɨr ungata yɨt emjasiny, 
sɨ tontemb tina garɨnd tɨrɨr yomɨny da God re ɨmɨnjog e. 34 Mop nokɨp 
ɨtemb Rɨga, Keriso yena re God yɨtmɨkitonj, Ton Godɨmna opureni 
yɨtkak im apureneniny, nokɨp God Ti Yɨnayɨna Wɨngawɨnga kupkakupka 
e yokaeneny. 35 Ɨ Abu God onggɨt Ti Bꞌɨgand singi e yiyeny, sɨ Ton kea 
komkesa gasa Ti yɨmɨnd aramisinonj. 36  Sɨ yet ra onggɨt Bꞌɨgam pɨlɨnd gar 
ke utkunda oramis, ton re dadal ngɨrpu kesa yɨrkokar kɨma e. Ajɨ yet ra 
maka onggɨt Bꞌɨgam pɨlɨnd gar ke utkunda oramis, ton ma ɨta yɨrkokar 
okas. Ajɨ ton God ma ukoi soro kɨma bꞌɨsagɨka wɨra nate yɨbneneny.

Yesu dɨde Yɨpa Samariya Tunggam Kongga

4  1 Ɨ Parisai rɨgap kea utkundo odede da Yesu jogjog rɨga im Tina 
bꞌauyaena rɨgam amnɨkiny dɨde jogjog rɨga im baptiso amnɨkiny, ajɨ 

Yoan re ma jog im. Sɨ Yesu kea wumɨr yokatonj onggɨtyam Parisai rɨgaina 
utkundeni yɨtkak gatab. 2  Ɨmɨnjog e da Yesu maka Tilenggyam yena 
baptiso amnɨkinonj ajɨ Tina bꞌauyaena rɨgapiya. 3  Sɨ Yesu Yuda eriya ke 
yiwatonj, ɨ ket bꞌusaya Galili eriya wa ɨtendonj. 4 Ɨ re Yesu Galili eriya wa 
ɨtendam awonj, Ton kea God ma singind yɨsamkonj da Ton
Samariya eriya nata e yik. 5 Sɨ onggɨt penaemb Yesu yikonj de yɨpa taun 
wa Samariya eriya wɨngɨrɨnd, ogenaya da Sikar. Ɨ Sikar taun re wus nat 
yɨbnonj onggɨtyam goukɨpol ke rɨna re Yakob yokawonj ti bꞌɨga Yosepɨm. 
6  Ɨ demb de kea Yakobɨmna euki nyɨkip yɨbnonj. Ɨ Yesu nya pɨnpɨn ɨmaeni 
map jɨ yarɨm awonj. Sɨ re Ton onggɨt nyɨkip wusɨnd ɨsamlitonj, kea ket 
lomtɨk awonj.

7 Ɨ onggɨt wɨnɨnd ket yɨpa Samariya tunggam kongga tikonj nyɨ iskam. 
Sɨ Yesu ket tin womnonj da, “Be ngai onayam nyɨ nokae!” 8  Mop nokɨp 
onggɨt wɨnɨnd Yesumna bꞌauyaena rɨga re kea Yesund yɨraro dɨde onggɨt 
taun wa wuwonj owou imdam. 9 Ɨ onggɨt wɨnɨnd Ju rɨga maka Samariya 
tunggam rɨga kɨma bꞌinkɨndenento. Sɨ onggɨt penaemb ɨtomb Samariya 
tunggam kongga Yesund yomnonj da, “Man re Ju rɨga et, ɨ kon re 
Samariya tunggam kongga en. Sɨ rɨdede ma pae Man ken nɨgekisɨt onaya 
nyɨwɨm?” 10 Ɨ Yesu tin mɨra womnonj da, “Ra man wumɨr okasɨt nangga 
e God ma yiyag wurar, dɨde ra Ken notɨngwasɨt yete re Kon merkisɨn 
da ‘Onaya nyɨ nokae,’ manɨt rako Ken nerkisɨt ɨ Kon keako mor mokaen 
yɨrkokar nyɨ.” 11 Ɨ onggɨt konggat Yesund yomnonj da, “Sɨ Mor awɨr e 
daka nyɨkak nyɨ iskam, ɨ nyɨ re ma sobijog ngortod wa e yɨbɨm onggɨt 
nyɨkipɨnd. Sɨ onggɨt paemb, rɨngkae Man okasɨt onggɨtyam yɨrkokar nyɨ? 
12  Mera bꞌu Yakobɨt onggɨtyam nyɨkip yeukonj, ɨ tonjog, ɨ tina bꞌɨgawar 
ɨ dɨde tina ongeni bꞌangga onggɨt nyɨkip kena nyɨ yonaikeneno. Ɨ ton 
ket ɨtemb nyɨkip sowa nokainonj. Sɨ rɨka Man pumbjog rɨga et ajɨ Yakob 
re goujog rɨga e?” 13  Yesu ket mɨra womnonj da, “Komkesa yepiya ra 
onggɨtyam nyɨ onaikenenyi, ton opima bꞌusaya nyɨpa taukenenanj. 14 Ajɨ 
yet ra onggɨtyam nyɨ onai rɨnte ra Kon okaen, ton makwa ɨta ngai nyɨpa 
taukeneny. Ajɨ onggɨtyam nyɨ rɨna ra Kon okaen, ti pɨlɨnd yɨpa kipnyɨ 
pɨla e tawɨk. Sɨ onggɨtyam nyɨ tobrureneny ra dadal ngɨrpu kesa yɨrkokar 
okawa ma.” 15 Ɨ onggɨt konggat Yesund yomnonj da, “Sɨ be Man kor nokae 
onggɨtyam nyɨ, nokɨm da ɨdenat kon maka nyɨpa taukenenyɨn, dɨde 
ɨdenat kon maka dɨkɨnd nyɨ iskam netkenenyɨn.”

16  Sɨ Yesu tin womnonj da, “Meke, ɨ moleowɨnd ara emoket, ɨ dɨde ket 
tɨtenjɨt dor dɨkɨnd!” 17 Ɨ ket onggɨt konggat yɨsmonggawonj da, “Kor awɨr 
e leo.” Seg Yesu tin womnonj da, “Sɨ ɨmɨnjog na man minjɨt da kor awɨr 

e leo. 18  Nokɨp mor paib (5) leo na mɨbnainonj. Ɨ kwa rɨnte re ket rɨga 
man kɨma yɨbɨm re ma mor leojog e. Sɨ onggɨtyam moina opureni yɨt 
re ɨmɨnjog e.” 19 Ɨ onggɨt konggat ket windonj da, “Ukoyam! Kon ket yɨr 
mongen re da Man yɨpa bageyam et. 20 Sɨn re Samariya tunggam rɨga 
im, ɨ sowa bꞌuwarɨp onggɨt Gerisim dor natemb Godɨnd yewangaeneno. 
Ajɨ wɨn Ju rɨgap endenindam da ɨnta yɨpaina pɨpmet Yerusalem taunɨnd 
Godɨnd ewangayam.” 21 Seg Yesu ket onggɨt konggand womnonj da, 
“Kongga! Gar ke utkunda ke nokate! Ɨta jɨ wɨn ik. Ra onggɨt wɨnɨnd 
wɨn ma ɨta Bꞌund ewangaenenya onggɨt Gerisim dorɨnd o de Yerusalem 
taunɨnd. 22  Ɨ wɨn yewangaenenya nangga im re wɨn ma wumɨr im. Ajɨ 
sɨn yewangaenenyu nangga e re sɨn wumɨr, nokɨp yɨrkokar okawa mɨle 
ik re Ju rɨga wa pɨlkae. 23  Ajɨ wɨn ɨta ik. Sɨ ɨtemb jɨ yu wɨn rɨdenasim 
ra ɨmɨnjog ewangaya rɨgap Bꞌund ewangaenenyi wɨngawɨnga ke dɨde 
ɨmɨnjog yɨtkak ke. Mop nokɨp Bꞌu odede Tinɨm ewangaya rɨga im oraka 
eyeniny. 24 Ɨ God re Wɨngawɨnga e. Sɨ Tinɨm ewangaya rɨgap bꞌogla 
ewangaya yeyene wɨngawɨnga ke dɨde ɨmɨnjog yɨtkak ke.” 25 Sɨ todaka 
ket onggɨt konggat Yesund yomnonj da, “Kon wumɨr en da Mesiya, 
ogenaya da Keriso, ɨta ik. Ɨ ra Ton ik, Ton ɨta komkesa gasa gatab mera 
tesɨpkeniny.” 26  Sɨ Yesu ket ti pɨta womnawonj da, “Kon ɨntemb jɨ Rɨga yet 
re man kɨma yɨtnono aenyɨn.”

27 Ɨ onggɨt wɨnɨnd re Yesu onggɨt Samariya tunggam kongga kɨma 
yɨtnono aenonj, Tina bꞌauyaena rɨga ɨtekto, ɨ ket kɨd kesa na auto, nokɨp 
Yesu kea onggɨtyam kongga kɨma yɨtnono aenonj. Ajɨ makwa ngai yɨpa 
rɨgat yerkitonj da, “Nangga e Man yomnɨket?” o da, “Nangga pae Man 
ton kɨma yɨtnono aenyɨt?” 28  Seg ket onggɨt konggat omanda tina nyɨkak 
yɨraronj, dɨde ket ɨtendonj taun wa. Ɨ ton kea ket rɨga wumɨr amninonj 
da, 29 “Tuyɨm, ɨ onggɨt Rɨgand yɨr ongongɨm yopa yete re ken wumɨr 
nomneny komkesa gasa gatab rɨna re kon amnɨkeneninond. Ma rɨka 
ɨtemb re Rɨga, Kerisote?” 30 Sɨ rɨgap taun ke yiwato, ɨ ket Yesum pɨlwa 
tuwonj.

31 Ɨ onggɨt ganggand re rɨga maka opekto, Tina bꞌauyaena rɨgap Tin 
ɨl yongko da, “Ouyaena Rɨga‑wɨi! Be ngai diyam ae!” 32  Ajɨ Yesu ten 
amninonj da, “Kor ɨta owou owowɨm rɨnsim re wɨn ma wumɨr im.” 
33  Sɨ ket Tina bꞌauyaena rɨgap towalenggyam bꞌɨgekena wuwenonj da, 
“Ke yet owou Ti itiyau owowɨm?” 34 Ɨ Yesu ket ten amninonj da, “God 
Ken nɨtmɨkitonj Tina singi wɨko omnɨkam dɨde undwatam. Sɨ ɨntemb 
jɨ Kornɨm owou. 35 Ma wɨn endenindam da powa (4) mobi im komb ɨ 
ɨngkaemb ket erngokam wɨn ik dem? Ajɨ Kon wen tamninyɨn. Wɨn yɨr 
epangkinam dɨde ket yɨr ke ɨnjomkena teyenindam sopapu. Sɨ kɨp re kea 
ungijog im erngokam. 36  Ɨ yete re kɨp erngoka eyeniny, ton re kea tina 
mɨra okati e yɨbɨm, sɨ ton kɨp bobo omnɨka eyeniny de dadal ngɨrpu kesa 
yɨrkokar wa. Nokɨm da ɨdenat tuny ɨgmarka rɨga dɨde kɨp erngoka rɨga 

yɨpand gɨlgɨl sam okasya. 37 Ɨ rɨgap yɨpa yɨtkak opurena yiyenyi da, ‘Yɨpa 
rɨgat tuny ɨgmarka eyeniny ajɨ bꞌenga rɨgat kɨp erngoka teyeniny.’ Sɨ 
onggɨtyam yɨtkakɨt kea ɨmɨnjog e yɨmjas onggɨtyam mɨle gatab. 38  Ɨ Kon 
wen tetmɨkisinyɨn ra kɨp erngoka mim rɨna re wɨn maka bebɨg kɨma yɨr 
ɨpka eyentondam. Sɨ nɨnda rɨgapiya bebɨg kɨma yɨr epkɨto, ajɨ wɨn kɨp 
erngoka teyenindam ra towaina bebɨg kɨma bꞌasowa wɨko omnɨki sopapu 
kaim.”

39 Ɨ re onggɨt konggat Yesum gatab yɨr ungata yɨt bꞌusekonj da, “Ton 
kea wumɨr nomneny komkesa mɨle rɨna re kon amnɨkeneninond,” onggɨt 
taun ke rɨgap kea tina yɨt utkundeno. Sɨ onggɨtyam tina yɨt ke ma yɨpa 
kɨma Samariya tunggam rɨgapiya Yesund gar ke utkunda ke yokato. 40 Sɨ 
onggɨt penaemb ket ton Samariya tunggam rɨgap Yesum pɨlwa tuwonj, 
ɨ ket Yesund yerkito ton kɨma towaina taunɨnd wɨmenam. Sɨ Yesu adea 
ket ton kɨma yɨbnonj nɨmog bibɨr kɨma. 41 Ɨ Yesu towa yɨtkak pɨtapɨta 
amnenainonj, sɨ onggɨtyam Tina yɨtkak kenaemb kwa bꞌusaya jogjog rɨga 
gar ke utkunda rɨga aukɨto. 42  Sɨ ket rɨgap onggɨt konggand womno da, 
“Sɨn kea ket sowalenggyam Yesu ma yɨtkak utkundenindam dɨde sɨn ket 
wumɨr aindam da ɨtemb rɨga re ɨmɨnjog gowukoi rɨga wa yɨrkokar okawa 
rɨga e. Sɨ onggɨt paemb sɨn ma ɨta ket Yesund gar ke utkunda ke okasu 
moina opureni yɨtkak ke.”

Yɨpa Ukoi Nyɨ Rɨga ma Bꞌɨga Ɨsakendam 
(Mat 8:5‑13; Luk 7:1‑10)

43  Ɨ nɨmog bibɨr kak ke Yesu Sikar taun ke yiwatonj de Galili eriya wa. 
44 Yesu Tilenggyam yɨr ungata yɨt yindonj da, “Makwa ɨta yɨpa bageyamɨt 
rɨga wa pɨlke bꞌɨsnawa yokateny tinajog tunggɨnd.” 45 Ɨ re Galili tunggam 
rɨga Yerusalem taun wa wuwenonj Ju rɨga waina Uj Ɨgwanti Nony Iyena 
Diyamdiyam okatam, ton ademb de komkesa mɨle yɨr angto rɨna re Yesu 
amnɨkinonj onggɨtyam diyamdiyam wɨnɨnd. Sɨ onggɨt penaemb re Yesu 
Galili eriya wa opendonj, Galili tunggam rɨgap Tin simesime yomno.

46  Ɨ ket Yesu bꞌusaya Galili eriya wɨngɨrɨnd Kana tungg wa yikonj rɨkɨnd 
re Ton nyɨ ke ɨk yomnɨkonj. Ɨ onggɨt wɨnɨnd yɨpa kingɨmna ukoi wɨko rɨga 
yɨbnonj Kaparnaum taunɨnd, ɨ tina bꞌɨga re kopa na yɨbnonj. 47 Sɨ onggɨt 
rɨga ma bꞌɨga re momta uj okata nat yɨbnonj. Sɨ onggɨt penaemb re ton 
ket utkundonj da Yesu ke Yuda eriya ke ikonj de Galili eriya wa, ton kea 
ket Yesum pɨlwa yikonj. Ɨ ton ket yɨgekitonj menonɨm tina met wa dɨde 
tina bꞌɨga ɨsakendam. 48  Yesu tin yomnonj da, “Ra maka ra wɨn yɨr ongya 
Koina kɨd kesa kɨma danda wɨko dɨde moga kɨma danda wɨko, sɨ wɨn 
ma opima gar ke utkunda ke notkasya.” 49 Ɨ onggɨt kingɨmna ukoi wɨko 
rɨgat Yesund ɨl yongkonj da, “Yonggyam! Koina bꞌɨga momta e uj okas. Sɨ 
wanaka nikya!” 50 Sɨ Yesu tin yomnonj da, “Bꞌogɨl e, man meke! Moina 
bꞌɨga ke yilo yokas.” Seg onggɨt rɨgat ket Yesu ma yɨt gar ke utkunda ke 

yokatonj rɨna re tin yomnonj. Seg ɨngkenaemb ket ton yiwatonj. 51 Ɨ re 
ton menon yokatonj tungg wa, nyawɨnd nɨnda tina wɨko rɨgap tin wɨpwɨp 
yomno bage yɨt kɨma. Sɨ ton ket tin wumɨr yomno da, “Mor bꞌɨga ke 
yilo yokasɨm.” 52  Seg onggɨt ukoi wɨko rɨgat wɨn gatab ten arkisinonj da, 
“Rɨdenat kor bꞌɨga bꞌogɨl awɨm?” Sɨ ton ket tin wumɨr yomno da, “Sɨm nat 
juwarɨt tin yɨrarɨm sɨmana wan (1) kɨlok gatab.” 53  Sɨ ti bꞌu kea ket wumɨr 
yokatonj da, “Onggɨtyam yɨpaina wɨn natemb Yesu ken yɨt nomnenyɨm 
da mor bꞌɨga ke yilo yokas.” Seg ket ton dɨde komkesa rɨga Yesund gar 
ke utkunda ke yokato yepiya re tina metɨnd wekenonj. 54 Ɨ re Yesu Yuda 
eriya ke ikonj de Galili eriya wa, Ton nɨmogɨm onggɨtyam kɨd kesa kɨma 
danda wɨko na yomnɨkonj.

Kopa Rɨga Ɨsakendam Betsaida Kipɨnd

5  1 Ɨ onggɨt kak ke re ket Ju rɨga waina diyamdiyam wɨn awonj, 
Yesu Yerusalem taun wa yikonj. 2  Ɨ yɨpa jambea pɨla kip, Ibru yɨt 

ke ogenaya da Betsaida, yɨbnonj Yerusalem taun wɨngɨrɨnd de Mamoi 
Bꞌɨgarenapu Mora wusɨnd, ɨ demb de paib (5) dɨr kesa met wekenonj. 3  Ɨ 
onggɨtyam dɨr kesa met wɨngɨr nat bꞌengabenga kopa kɨma rɨga bobo 
wekenonj pasɨnd opi re yɨrdɨdɨ rɨga, gomgom rɨga dɨde dɨmɨr kopa kɨma 
rɨga. [Ɨ ton onggɨt kipɨnd nyɨ ulugaya wɨn na yɨr yungaeneno. 4 Mop 
nokɨp yɨpa aneru kea wɨn ke yikenenonj onggɨt kip wa, ɨ ket ton nyɨ 
yulugaenenonj. Sɨ nyɨ ulugaya kak ke yet ra naskajog nyɨ wa tɨsongg, 
ton ɨta tina kopa ke bꞌɨtɨsakenj nanggamog kopa e re ti yɨbnau.] 5 Ɨ 
ademb de yɨpa rɨga yɨbnonj yet re teti eit (38) kemag wɨngɨrɨnd kopand 
yɨbnenenonj. 6  Ɨ re Yesu onggɨt rɨgand yɨr yongonj pasɨnd, Ton kea wumɨr 
awonj da ton re ma yɨpa kɨma kemag na kopand yɨbnenenonj. Sɨ Ton ket 
tin yomnonj da, “Ma man singi et bꞌɨsakendam?” 7 Ɨ onggɨt kopa rɨgat 
Yesund mɨra yomnonj da, “Ukoyam! Kor awɨr e yete yɨm bꞌakawa rɨga 
nyɨ wa ken ɨsonggam nyɨ ulugaya wɨnɨnd. Sɨ kon ra ɨl bꞌangka netkenyɨn 
nyɨ wa menonɨm, yɨpa rɨgat ɨta nɨtɨsalngis de nyɨ wa menonɨm.” 8  Ɨ Yesu 
ket tin yomnonj da, “Onyite, ɨ ket moina dar yotokende dɨde ket menon 
yokate!” 9 Seg odenja ket onggɨt rɨgat ket kopa ke bꞌɨsakendonj. Ɨ ton ket 
tina dar yotokendonj dɨde ket menon yokatonj.

Ɨ onggɨtyam bibɨr re Ju rɨga waina wɨram dɨde yɨr opmitena bibɨr 
na. 10 Sɨ onggɨt penaemb Ju rɨgap onggɨt kopa ke bꞌɨsakendi rɨgand 
yomno da, “Yu re meraina wɨram dɨde yɨr opmitena bibɨr e. Sɨ ɨtemb 
re ma bꞌogɨl omnɨka e ainy rɨnte re man moina dar yiyɨt.” 11 Ajɨ ton ten 
mɨra amninonj da, “Onggɨt rɨgat yete re ken nɨsakenj, Tonɨt nomɨny da, 
‘Moina dar yotokende dɨde menon yokate!’ ” 12  Sɨ ton ket tin yerkito da, 
“Yetemb jɨ rɨga yete re men momɨny da, ‘Dar yotokende dɨde menon 
yokate!’ ” 13  Ajɨ onggɨt kopa ke bꞌɨsakendi rɨgat maka wumɨr awonj yete 
Ton jɨ rɨga. Mop nokɨp Yesu kea onggɨt pɨpmet ke ɨimonj Ju rɨga bobo 

map. 14 Ɨ onggɨt kak ke ket Yesu tin yodaronj yɨnametɨnd, ɨ Ton ket tin 
yomnonj da, “Man kea kopa ke bꞌɨsakendi et. Sɨ goro kwa ngai negɨr mɨle 
tamnɨkinɨm, nokɨm da ɨdenat ket makwa nangga negɨrjog mɨle tawɨk 
mor pɨlɨnd.” 15 Ɨ re onggɨtyam rɨgat yiwatonj Ju rɨga wa pɨlwa, ton kea 
ket ten wumɨr amninonj da, “Ɨtemb re rɨga Yesute yet re ken nɨsakenjɨm.” 
16  Sɨ onggɨt penaemb Ju rɨgap Yesum pɨlɨnd negɨr kɨma bꞌɨdgotnena mɨle 
yomnɨko, nokɨp Yesu onggɨtyam mɨle yomnɨkonj re Ju rɨga waina wɨram 
dɨde yɨr opmitena bibɨr nat. 17 Sɨ Yesu ket ten mɨra amninonj da, “Kor 
Bꞌu wɨko omnɨka nata yɨbnɨkeneny ngɨrpu yu, sɨ Koda kwa wɨko nata 
nɨbnenenyɨn.” 18  Sɨ Yesu ma ɨna Ju rɨga waina wɨram dɨde yɨr opmitena 
bibɨr owama gatab mɨle nena na yerbekonj, ajɨ daka kwa Ton Godɨnd Ti 
Bꞌujogɨm yogenayonj. Sɨ odede opurena kenaemb Tilenggyam God kɨma 
yɨpa rɨrɨrkɨp tondon bꞌakatenonj. Sɨ onggɨt mop penaemb Ju rɨgap ma 
sobijog gar soro kɨma na nya oraka eyento Tin ongandam.

God ma Danda kɨma Rɨga Yesu
19 Sɨ onggɨt penaemb Yesu ten mɨra amninonj da, “Kon ɨmɨnjogjog 

wen tamninyɨn. Bꞌuɨt nangga mɨle im re amnɨkiny, toda kwa Ti Bꞌɨga 
ɨnsima mɨle tamnɨkiny. Sɨ onggɨt paemb rada Bꞌɨgat maka ra yɨr tanginy 
nanggamog mɨle rɨnsim re Ti Bꞌu omnɨka eyeniny, Bꞌɨgat ma rɨrɨr e 
Tilenggyam nanggamog mɨle omnɨkam. 20 Mop nokɨp Bꞌuɨt ɨta Ti Bꞌɨgand 
singi yiyeny, sɨ Ton Ti Bꞌɨgand komkesa mɨle youyaukuriny nangga im 
re Ton amnɨkeniny. Ɨ ma onggɨtyam nena im youyaukuriny, ajɨ Ton 
kwa Ti Bꞌɨgam ukoijog mɨle im ouyaukuriny. Nokɨm da ɨdenat wɨn 
kɨd kesa tainindam. 21 Mop nokɨp ɨja emb jɨ Bꞌuɨt uj rɨga utnɨkeneniny 
dɨde yɨrkokar agoneneniny. Ɨ odede yɨpa wɨp kaim daka Bꞌɨgat rɨga wa 
yɨrkokar tagoneneniny yena ra Ton singi tamneniny okawam. 22  Ɨ ɨja emb 
jɨ kwa Bꞌu makwa yena ɨsagɨkam yomneny, ajɨ Ton komkesa ɨsagɨka mɨle 
yoramitonj Ti Bꞌɨgam pɨlnate. 23  Nokɨm da ɨdenat komkesa rɨgap onggɨt 
Bꞌɨgand ɨsnaenenyi odede wɨp rɨja im re ton Ti Bꞌund yɨsnaenenyi. Yete 
re maka Bꞌɨgand yɨsnaeny, ton kwa ma ɨta yɨsnaeny Ti Bꞌund yet re Tin 
yɨtmɨkitonj. 24 Ɨ Kon kwa ɨmɨnjogjog wen tamninyɨn. Yet ra Koina yɨtkak 
tutkunj ɨ ra gar ke utkunda oramis Ti pɨlɨnd yet re Ken nɨtmɨkitonj, ton 
kea yokas dadal ngɨrpu kesa yɨrkokar. Ɨ ton ma ɨta negɨr ma bꞌɨsagɨka 
okas dem, ajɨ ton kea uj ke opantonj yɨrkokar wa. 25 Ɨ kwa Kon ɨmɨnjogjog 
wen tamninyɨn. Ɨta yɨpa wɨn ik rɨdenat ra uj rɨgap Godɨmna Bꞌɨga ma 
nonykok utkundenyi, ɨ utkunda rɨga yilo im taukanj. Sɨ ɨtemb jɨ yu wɨn. 
26  Mop nokɨp Bꞌu Ti pɨlnata yɨrkokar yowam, ɨ ket onggɨtyam yɨrkokar 
Ti Bꞌɨgam yokawonj Ti pɨlɨnd owamam odede rɨja e re Ti Bꞌu yowam. 27 Ɨ 
Bꞌu kea Ti Bꞌɨgam yokawonj bꞌɨsagɨka mɨle omnɨkam, mop nokɨp Ton re 
Rɨgamna Bꞌɨga e. 28  Sɨ wɨn goro kɨd kesa taindam onggɨtyam gatab, mop 
nokɨp yɨpa wɨn ɨta ik dem, ra onggɨt wɨnɨnd gopmetɨnd rɨgap tutkundenyi 

dem Tina nonykok. 29 Ɨ yepiya re bꞌogɨl mɨle amnɨkento, ton topekanj dem 
ra utnyita mim yɨrkokar wa, ajɨ yepiya re negɨrjog mɨle amnɨkento, ton 
topekanj ra dem utnyita mim de negɨr ma bꞌɨsagɨka okatam.

Yesum gatab Yɨr Ungata Yɨt
30 “Ɨ Kon makwa rɨrɨr en Kolenggyam nanggamog mɨle omnɨkam. Sɨ 

Kon bꞌɨsagɨka mɨle amnɨkeninyɨn ɨja ima rɨngma re Kon utkundenenyɨn 
Godɨm pɨlke. Sɨ Koina bꞌɨsagɨka mɨle re negɨr kesa dɨmdɨmjog e, mop 
nokɨp Kon ma Koina singi mɨle e oraka yiyenyɨn ajɨ Tina singi mɨle 
e yet re Ken nɨtmɨkitonj. 31 Ɨ ra Konjogɨt yɨr ungata yɨt tapureninyɨn 
Kor gatab, onggɨtyam Koina yɨr ungata yɨt re ma ɨmɨnjog e. 32  Sɨ ɨta 
yɨpa bꞌenga rɨga yete re Kor gatabɨm yɨr ungata yɨt apureneniny. Ɨ Kon 
wumɨr en da onggɨtyam tina Kor gatab yɨr ungata yɨt re ɨmɨnjog e. 
33  Ɨ wɨn rɨga etmɨkurtondam Yoanɨm pɨlwa. Sɨ Yoan ket yɨr ungata yɨt 
yindenonj ɨmɨnjog yɨtkak gatab. 34 Sɨ Kon maka yɨr ungata yɨt yokatenyɨn 
yɨpa rɨgam pɨlke. Ajɨ Kon onggɨtyam yɨt apureninyɨn re, nok mim 
da ɨdenat wɨn yɨrkokar okasya. 35 Ɨ ɨtemb re rɨga Yoan re yɨpa lampa 
na rɨna re yɨmbenenonj dɨde bꞌanyoratenonj. Sɨ wɨn singi autondam 
sobijog ganggand onggɨtyam tina ngaya pɨtand ukoi sam omnɨkam. 
36  Sɨ Yoanɨmna yɨr ungata yɨt re ma ukoi e, ajɨ Kor ɨta yɨpa ukoijog yɨr 
ungata yɨt. Ɨ Kon ɨnsima wɨko amnɨkeninyɨn rɨna re Kor Bꞌu nokainonj 
Kornɨm undwatam. Sɨ onggɨtyam Koina omnɨki wɨkopim Kor gatab yɨr 
ungata yɨt emjatenanj da Kor Bꞌuɨt Ken nɨtmɨkitonj. 37 Ɨ kwa Bꞌu yet re 
Ken nɨtmɨkitonj, Tonɨtemb Kor gatab yɨr ungata yɨt yindonj. Ajɨ wɨn 
makwa ngai Tina nonykok yutkundonda, ɨ kwa wɨn maka Tina jɨ yɨr 
yongonda. 38  Ɨ waina garɨnd awɨr e kwa Bꞌuɨmna yɨtkak yɨbɨm, mop 
nokɨp wɨn makaya Ti pɨlɨnd gar ke utkunda yoramisya yena re Bꞌu 
yɨtmɨkitonj. 39 Ɨ kwa wɨn bꞌobogɨl im yɨna peba bꞌauyaena wuwenyɨt, mop 
nokɨp wɨn nony aindam da wɨn onggɨtyam peba kaim dadal ngɨrpu kesa 
yɨrkokar yokatenya. Sɨ onggɨtyam yɨna pebapim Kor gatab yɨr ungata 
yɨt apurenanj. 40 Ajɨ wɨn ma opima singi ainindam Kor pɨlwa menonɨm 
yɨrkokar okatam.

41 “Ɨ Kon ma ɨta rɨga wa pɨlke esourena yokatenyɨn. 42  Ajɨ Kon 
wanɨm wumɨr ainyɨn da wa awɨr e kwa yɨbɨm Godɨm singi mɨle waina 
garɨnd. 43  Ɨ Kon netkond re Kor Bꞌu ma nyɨ kɨma na, ajɨ wɨn ma ɨta 
Ken nokatenya. Rada yɨpa rɨga tinajog nyɨ kɨma ik, sɨ wɨn ɨta onggɨt 
rɨgand okasya. 44 Wɨn opima walenggyam walenggyam esourena 
akatenenindam, ajɨ wɨn ma ɨta oraka yiyenya onggɨt bꞌogɨl ɨnyomarena 
rɨnte re yɨpaina nena God, Ti pɨlke ik. Sɨ wɨn rɨdede e Kor pɨlɨnd gar 
ke utkunda oramisya? 45 Ɨ wɨn goro nony taininam da Kon wen opima 
bꞌɨsagɨkam taramisinyɨn Kor Bꞌu ma kot wa. Sɨ wɨn opima Mosem pɨlɨnd 
singi ainindam warɨm bꞌogɨl ɨsma okatam. Ajɨ ɨtemb Mose tontemb wen 

c 6:7 Grik peband da “tu andred (200) Denari”. Ɨ yɨpa Denari re yɨpa wɨko rɨga ma yɨpa 
bibɨr wɨko mɨra na. 

kot wa taramkiny dem bꞌɨsagɨkam. 46  Ɨ ra wɨn Mosend gar ke utkunda 
ke okasya, wɨn kea Ken gar ke utkunda ke nokasya. Mop nokɨp ton gog 
yɨt peba erɨkinonj re Kor gatab na. 47 Sɨ ra wɨn maka tina gog yɨt pebam 
pɨlɨnd gar ke utkunda oramisya, sɨ rɨdede im wɨn Koina opureni yɨtkakɨm 
pɨlɨnd gar ke utkunda oramisya?”

Paib Tausɨn (5,000) Rɨga Ongena Yɨt 
(Mat 14:13‑21; Mak 6:30‑44; Luk 9:10‑17)

6  1 Ɨ onggɨt kak ke Yesu Galili sɨpa tab wa gɨga nya ɨjendonj. Ɨ Galili 
Sɨpam kwa yɨpa nyɨ re Tiberiya Sɨpa e. 2  Sɨ jogjog rɨga bobop kea 

Yesund yɨmta yundoko, mop nokɨp ton kea kɨd kesa kɨma danda wɨko 
yɨr angto rɨna re Ton kopa rɨga wa pɨlɨnd amnɨkinonj. 3  Seg ket Yesu yɨpa 
dor ɨjonj. Ɨ demb de ket Tina bꞌauyaena rɨga kɨma omnɨkto. 4 Ɨ onggɨt 
wɨnɨnd Ju rɨga waina Uj Ɨgwanti Nony Iyena Diyamdiyam Wɨn re ma 
pɨn na ket awonj. 5 Ɨ re Yesu yɨr bꞌɨskonj, Ton kea yɨr anginonj jogjog 
rɨga bobo menonɨnd Ti pɨlwa. Sɨ Yesu Pilipɨnd yerkitonj da, “Rokasim 
men owou temjindam onggɨt rɨga bobo ongenam?” 6  Yesu Tilenggyam 
kea wumɨr awonj da ɨnte Ton omnɨk. Ajɨ Ton onggɨtyam yɨt yopulitonj 
re Pilipɨnd otonkita mana. 7 Ɨ Pilip ket Yesund mɨra yomnonj da, “Ra ita 
rɨgap yɨpa kɨpol yɨpa kɨpol imda teyenanj, wan tausɨn tu andred (1,200) 
Kina c ke imdi owou re towanɨm ma rɨrɨr im taukanj.” 8  Ɨ Tina bꞌauyaena 
rɨga wɨngɨrɨnd yɨpa rɨga, Simon Petromna yɨnggan Andrea, todaka ket 
Tin yomnonj 9 da, “Ɨta yɨpa bꞌɨga dɨkɨnd. Sɨ ton paib (5) sana nganja dɨde 
nɨmog sobijog kabum kɨma e yɨbɨm. Ajɨ rɨdede im onggɨtyam owou ke 
odede jogjog rɨga bobo tangenindam?” 10 Ɨ ket Yesu yindonj da, “Wɨn 
rɨga wumɨr amninam omnɨkam!” Ɨ onggɨt pɨpmetɨnd re rɨnyarɨnya met 
na yɨbnonj. Sɨ re rɨga omnɨkto, rɨgajog nena agenkɨto re paib tausɨn 
(5,000) na, ajɨ maka kongga dɨde bꞌɨga agenkɨto. 11 Seg ket Yesu sana 
nganja akasinonj dɨde ket Godɨnd sɨteket yɨt yomnonj. Seg Ton ket rɨga 
wa agoninonj yepiya re omnɨki wekenonj. Ɨ Ton kwa ɨja na yɨpa wɨp nya 
ke kabum daka agoninonj towaina singi rɨrɨrɨnd. 12  Ɨ re rɨga ngor aukɨto, 
Yesu Tina bꞌauyaena rɨga amninonj da, “Owou komb bobo amnɨkinam. 
Ke owou bꞌasomneninem.” 13  Seg ton kea owou komb yɨpand bobo 
amnɨkto rɨga wa pɨlke yepiya re onggɨtyam paib (5) sana nganja auto, sɨ 
ton re twelp (12) wat na yɨndangɨr amnɨkto. 14 Ɨ re rɨgap onggɨtyam kɨd 
kesa kɨma danda wɨko yɨr yongo rɨna re Yesu yomnɨkonj, ton kea endento 
da, “Ɨtemb re ɨmɨnjog onggɨtyam bageyamte yet ra ik onggɨt gowukoi 
wa.” 15 Sɨ onggɨt penaemb rɨgap yɨsamko menonɨm Yesum pɨlwa dɨde Tin 
danda kɨma usunatam, nokɨm da ɨdenat Tin towa kingɨm omnyi. Ajɨ Yesu 

kea towaina ɨsamki mɨle wumɨr awonj, sɨ Ton towa pɨlke ɨtrɨngendonj, ɨ 
bꞌusaya Tinta yikonj de dor wa.

Yesu Nyɨ Tumɨnd Ikonj 
(Mat 14:22‑23; Mak 6:45‑52)

16  Ɨ re sɨ imokonj, Yesumna bꞌauyaena rɨgap wuwonj de sɨpa wa. 17 Ɨ 
demb de yɨpa gɨga yɨbnonj. Sɨ ton ket gɨga wa angurkɨto dɨde ket wuwonj 
sɨpa yɨpa tab wa de Kaparnaum wa. Re ket sɨbɨb awonj, ajɨ Yesu maka 
wanaka ten adarinonj. 18  Ɨ onggɨt ganggand yɨpa ukoi depu rɨb ikonj dɨde 
ket rɨbɨt sɨpand wuro yowɨnkonj. 19 Ɨ ton karab ingaena eito re ama rɨka 
paib (5) o siks (6) kilomita pɨn na. Ɨ onggɨt wɨnɨnd Yesu ikonj sɨpa nyɨ 
tumɨnd dɨde ket onggɨt gɨga wus wa awonj. Sɨ re Tina bꞌauyaena rɨgap 
Tin yɨr yongo, ton kea moga aukɨto. 20 Sɨ Yesu ten amninonj da, “Kon ten. 
Goro moga tainam!” 21 Ɨ ton sam kɨma Tin gɨga wa angitam simesime 
yomno. Seg odenja ket gɨga ibekitonj Kaparnaum sɨpa yuru wa rɨtade re 
ton menonɨm aukɨto.

Yɨrkokarɨm Owou Yesu
22  Re Yesumna bꞌauyaena rɨgap onggɨt pɨpmet ke yiwato, rɨga bobo kea 

naska nata yɨr angto da yɨpaina nena gɨga na de yɨbnonj ɨ Yesu maka 
onggɨt gɨgand angitonj Tina bꞌauyaena rɨga kɨma, ajɨ Tina bꞌauyaena 
rɨga nenapiya yiwato. Ɨ ɨspari ke ket ton opimemb rɨga bobo omanda 
wekenonj onggɨt pɨpmetɨnd rɨkɨnd re Yesu ten angeninonj sɨpa yɨpa 
tabɨnd. 23  Ɨ onggɨt wɨnɨnd nɨnda gɨga tuwonj Tiberiya ke, ɨ ket ibekurto 
onggɨt pɨpmet wusɨnd rɨkɨnd re rɨgap onggɨtyam sana auto rɨna re 
Yonggyam sɨteket yɨt yomnonj Godɨnd. 24 Sɨ opimemb rɨga bobo yena 
re Yesu angeninonj, kea wumɨr aukɨto da Yesu dɨde Tina bꞌauyaena 
rɨga awɨr im de onggɨt pɨpmetɨnd. Sɨ ton ket gɨga wa angurkɨto rɨna re 
Tiberiya ke tuwonj, ɨ ket Kaparnaum wa wuwonj Yesund orakam. 25 Ɨ re 
ton Yesund yodaro yɨpa sɨpa tab wa, ton ket Tin yomno da, “Ouyaena 
Rɨga‑wɨi! Rɨdenat Man metket dɨkɨnd?” 26  Sɨ Yesu ten amninonj da, “Kon 
ɨmɨnjogjog wen tamninyɨn. Wɨn Ken oraka niyenya re ma onggɨt pae da 
wɨn kea yɨr yongma kɨd kesa kɨma danda wɨko ajɨ onggɨt pae da wɨn kea 
sana auromam dɨde ket ngor aukɨromam. 27 Goro wɨn wɨko tamnɨkinam 
onggɨtyam owowɨm rɨnte ra tɨtkɨk ajɨ onggɨtyam owou mana rɨnte ra 
dadal ɨbneneny dɨde tawameneniny dadal ngɨrpu kesa yɨrkokarɨnd. 
Sɨ Rɨgamna Bꞌɨgasim wa tagoniny onggɨtyam dadal yɨrkokar owou, 
nokɨp Abu God kea Ti pɨlɨnd ɨmjati mal youtɨntonj.” 28  Sɨ ton ket Yesund 
yerkito da, “Sɨn singi im Godɨmna wɨko omnɨkam. Sɨ bꞌogla nangga e 
sɨn omnɨku?” 29 Ɨ Yesu ket ten mɨra amninonj da, “Ɨtemb jɨ Godɨmna 
wɨko da wɨn gar ke utkunda oramisya Ti pɨlɨnd yena re Ton yɨtmɨkitonj.” 
30 Sɨ ket ton Yesund yerkito da, “Sɨ man nangga kɨd kesa kɨma danda 

wɨko e omnɨket, nokɨm da ɨdenat sɨn yɨr ongu dɨde ket gar ke utkunda 
ke motkasu? Sɨ man nangga wɨko e omnɨket? 31 Mera bꞌuwarɨp owou 
awenento re mana na wul kesa tungg nata odede rɨngma re peband ɨrɨki 
yɨbɨm da, ‘Mose pumb tungg ke owou towa agoninonj owowɨm.’ ” 32  Ɨ 
ket Yesu ten amninonj da, “Kon ɨmɨnjogjog wen tamninyɨn. Ma Moset 
wa owou agoninonj pumb tungg ke. Ajɨ Kor Bꞌute wa ɨmɨnjog owou 
agoneneniny pumb tungg ke. 33  Mop nokɨp ɨntemb jɨ Godɨmna owou rɨnte 
re pumb tungg ke inɨk ɨ gowukoi rɨga wa yɨrkokar ogona eyeniny.”

34 Sɨ ton Yesund yerkito da, “Ukoyam! Onggɨtyam owou sowa 
nogonenine!” 35 Ɨ Yesu ket ten amninonj da, “Kontemb yɨrkokarɨm 
owou. Sɨ yet ra Kor pɨlwa ikeny, ton ma ɨta ket owoupand ɨbɨm. Ɨ yet 
ra Kor pɨlɨnd gar ke utkunda oramis, ton ita wɨnɨnd ma ɨta nyɨpa ɨbɨm. 
36  Ajɨ Kon kea wen amninond da, ‘Wɨn kea Ken yɨr nongɨma, ajɨ wɨn 
makaya gar ke utkunda ke nokasya.’ 37 Komkesa rɨga rɨnsim re Kor Bꞌu 
Kor nogoniny, ton opima Kor pɨlwa tuweny. Ɨ yet ra Kor pɨlwa ik, Kon 
makwa ngai ɨta eaukenyɨn bau wa. 38  Mop nokɨp Kon pumb tungg ke 
netkond re ma Koina singi omnɨka mana, ajɨ Tina singi omnɨka mana yet 
re Ken nɨtmɨkitonj. 39 Sɨ ɨtemb jɨ Tina singi yet re Ken nɨtmɨkitonj da Kon 
goro kwa ngai yɨpa rɨga yedamkitawɨn komkesa rɨga wa wɨngɨrɨnd rɨna 
re Kor Bꞌu nokainonj. Ajɨ Kon bꞌogla ten rutnɨkinɨn dadal ngɨrpu kesa 
yɨrkokar wa kikitum bibɨrɨnd. 40 Mop nokɨp ɨntemb jɨ Kor Bꞌuɨmna singi 
da komkesa rɨga yepiya ra Bꞌɨgand yɨr ongi dɨde gar ke utkunda oramis 
Ti pɨlɨnd, ton bꞌogla dadal ngɨrpu kesa yɨrkokar yakate. Sɨ Kon opima ten 
tutnɨkinyɨn dem kikitum bibɨrɨnd.”

41 Sɨ onggɨt penaemb Ju rɨgap Yesum gatab yɨt bꞌebongnento, mop 
nokɨp Ton yindonj da, “Kon ɨntemb jɨ owou rɨna re pumb tungg ke 
inkond.” 42  Sɨ ton endento da, “Ma ɨte Yesu, Yosepɨm bꞌɨga? Ma men 
ma wumɨr im Ti bꞌu ake Ti mog? Sɨ rɨdede pae Ton yu yindeny da Kon 
netkond re pumb tungg kena?” 43  Ɨ Yesu ket daka mɨra amninonj da, 
“Seg ke yɨt bꞌebongnena wa wɨngɨrɨnd! 44 Sɨ makwa ngai yɨpa rɨga rɨrɨr 
e Kor pɨlwa ik, ajɨ ɨnta ra Kor Bꞌu Kor wus wa yii yet re Ken nɨtmɨkitonj. 
Ɨ Kon kwa daka ɨta tin utnyisɨn dem kikitum bibɨrɨnd. 45 Sɨ bageyam 
waina peband ɨja imemb jɨ ɨrɨki wekeny da, ‘Komkesa rɨga bꞌatouyaenanj 
Godɨm pɨlkaim.’ Sɨ komkesa rɨga yepiya ra Bꞌund yɨt utkundenyi dɨde 
bꞌatouyaenanj Ti pɨlke, ton opima Kor pɨlwa tuweny. 46  Makwa ke yet 
Bꞌund yɨr yongonj, ajɨ Tonɨta yet re Godɨm pɨlke ikonj. Sɨ Tonɨta Tinta 
Bꞌund yɨr yongonj. 47 Sɨ Kon ɨmɨnjogjog wen tamninyɨn. Yet ra gar ke 
utkunda rɨga ɨbɨm, ton kea dadal ngɨrpu kesa yɨrkokar yokas. 48  Sɨ Kon 
ɨtemb yɨrkokarɨm owou. 49 Wa bꞌuwarɨp wul kesa tungg nata owou eyento 
re mana na, ajɨ ton kea uj aukɨto. 50 Ɨtemb jɨ onggɨtyam owou rɨnte re 
pumb tungg ke inɨk. Sɨ yet ra onggɨtyam owou ou, ton ma ɨta uj okas. 
51 Kon ɨtemb yɨrkokarɨm owou rɨna re pumb tungg ke ikonj. Sɨ yet ra 

onggɨtyam owou ou, ton dadal e yilo ɨbneneny. Sɨ onggɨtyam owou rɨnte 
ra Kon takainyɨn ra Koina mɨ e gowukoi rɨga wa yɨrkokar okawam.”

52  Sɨ onggɨtyam Yesu ma opureni yɨt mapenaemb Ju rɨga towalenggyam 
towa wɨngɨrɨnd danda kɨma yɨt bꞌugwatento da, “Rɨdede e onggɨt rɨgat 
mera notkainy Tina mɨ ongongɨm?” 53  Sɨ onggɨt penaemb Yesu ten 
amninonj da, “Kon ɨmɨnjogjog wen tamninyɨn. Ra wɨn maka Rɨgamna 
Bꞌɨga ma mɨ ongong iyenya dɨde maka Tina kus onaya iyenya, wa awɨr e 
kwa yɨrkokar wa pɨlɨnd. 54 Ɨ yet ra Koina mɨ ongong iyeny dɨde Koina kus 
onaya iyeny, ton kea dadal ngɨrpu kesa yɨrkokar yokas. Ɨ Kodaka ket tin 
utnyisɨn dem kikitum bibɨrɨnd. 55 Mop nokɨp Koina mɨ re ɨmɨnjog owou 
e, ɨ Koina kus re ɨmɨnjog onaya nyɨ e. 56  Sɨ yet ra Koina mɨ ongong iyeny 
ɨ Koina kus onaya iyeny, ton Kor pɨlnate yɨbneneny ɨ Kodaka ti pɨlnate 
nɨbnenenyɨn. 57 Ɨ yɨrkokarɨm Bꞌu Ken nɨtmɨkitonj, sɨ Kodaka Bꞌuɨmna 
yɨrkokar nate yɨrkokar nɨbnenenyɨn. Ɨ odede yɨpa wɨp nya ke ɨtemb 
rɨga yet ra Ken ongong nitiyeny, todaka Koina yɨrkokar nate yɨrkokar 
ɨbneneny. 58  Ɨntemb jɨ owou rɨna re pumb tungg ke inkonj. Ɨ onggɨtyam 
owou re ma ɨja e ɨt re mera bꞌuwarɨp re awenento dɨde ket uj aukenento. 
Sɨ yet ra onggɨtyam owou oweneny, ton ɨta yɨrkokar ɨbneneny dadal 
ngɨrpu kesa.” 59 Yesu onggɨtyam yɨtkak apureninonj re Tina ouyaena nat 
de Ju rɨga waina yɨr opmitenapu metɨnd de Kaparnaum wa.

Nɨnda Bꞌauyaena Rɨgap Yesund Yɨraro
60 Ɨ re Yesumna bꞌauyaena rɨga onggɨtyam Tina ouyaeni yɨtkak 

utkundeno, towa wɨngɨrɨnd jogjog rɨgap apurento da, “Onggɨtyam yɨtkak 
re seojog e okatam. Sɨ yete rɨrɨr e Tin ɨmjas?” 61 Ɨ Yesu kea Tilenggyam 
wumɨr yokatonj da Tina bꞌauyaena rɨgap re yɨt na bꞌebongnento Ti 
gatab. Sɨ Ton ket ten amninonj da, “Ma ke onggɨtyam yɨtkakɨt wen gar 
negɨr amnɨkiny? 62  Sɨ ra wɨn Rɨgamna Bꞌɨgand yɨr ongya dem pumb wa 
menonɨnd rɨtade re Ton naskand yɨbnonj, ma wɨn opima kwa gar negɨr 
taukindam dem? 63  Yɨnayɨna Wɨngawɨngatemb jɨ Rɨga yete re rɨga wa 
yɨrkokar agoniny. Ajɨ gowukoi rɨgaina dandat makwa ngai rɨrɨr e rɨga wa 
yɨrkokar takainy. Sɨ yɨtkak rɨna re Kon wa apurenawainyɨn re Yɨnayɨna 
Wɨngawɨngam pɨlkaim dɨde yɨrkokar okawa mim. 64 Ajɨ wa wɨngɨrɨnd 
nɨnda rɨga opima wekeny yepim re maka onggɨtyam yɨtkak gar ke 
utkunda ke yokasi.” Yesu nangga pena odede yindonj re nokɨp Ton get ke 
wumɨr na rɨga yepiya ra maka gar ke utkunda oramisi ɨ rɨnggɨt rɨgate Tin 
tɨb yii dem. 65 Ɨ Yesu ket yɨt yɨsmontonj da, “Sɨ onggɨt mop penaemb Kon 
wen amninond da, ‘Makwa ngai yɨpa rɨga rɨrɨr e Kor pɨlwa ik, ajɨ ɨnta ra 
Kor Bꞌu Kor notkau.’ ”

66 Sɨ onggɨt kak ke Tina bꞌauyaena rɨga wɨngɨrɨnd jogjog rɨgap Tin kak 
yiyawo dɨde ket Tin yɨraro. Seg ton ket makwa ngai bꞌusaya Ton kɨma menon 
yokateno. 67 Sɨ onggɨt penaemb Yesu twelp (12) ɨtmɨkitijog rɨga arkisinonj 

da, “Ma wɨda opima singi aindam Ken ɨraram?” 68 Ɨ Simon Petro Tin mɨra 
yomnonj da, “Yonggyam! Man dadal ngɨrpu kesa yɨrkokar yɨtkak kɨma et. 
Sɨ ya pɨlwa im sɨn ket wuyɨn? 69 Ɨ sɨn kwa gar ke utkunda ke yokatenyu dɨde 
wumɨr im da Man re Godɨmna Yɨnayɨna Rɨga et.” 70 Ɨ Yesu mɨra amninonj 
da, “Ma ma Konɨt wen twelp (12) rɨga abagɨkinond? Ajɨ wa wɨngɨrɨnd yɨpa 
rɨga re negɨr wɨngawɨnga kɨma e.” 71 Yesu onggɨtyam yɨt yindonj re Simon 
Iskariyotɨmna bꞌɨga Yudasɨm gatab na nokɨp ton re twelp (12) rɨga wɨngɨrɨnd 
yɨpa rɨga na dɨde tontemb Tinɨm tɨbam tau dem.

Yesu dɨde Ti Yɨngganwar

7  1 Onggɨt kak ke ket Yesu Galili eriya wɨngɨr nata yikenonj. Ajɨ Ton 
maka singi awonj Yuda eriya wa menonɨm. Mop nokɨp Ju rɨgap Tin 

oraka yiyeno ongandam. 2  Ɨ Ju rɨga waina Dikaramet Diyamdiyam Wɨn re 
kea wus nat awonj. 3 Sɨ onggɨt penaemb Yesund Ti yɨngganwarɨp yomno da, 
“Man bꞌogla iwasɨt ɨngkek ɨ meket Yuda eriya wa, nokɨm da ɨdenat Moina 
bꞌauyaena rɨgap Moina kɨd kesa kɨma danda wɨko yɨr ongong teyenanj rɨna 
ra Man tamnɨkinyɨt. 4 Mop nokɨp yet ra singi tainy tilenggyam pɨtapɨta 
awowɨm, ton makwa ɨta egiti wɨko tamnɨkiny. Sɨ ra Man onggɨtyam wɨko 
tamnɨkinyɨt, Man bꞌogla Molenggyam pɨtapɨta tainyɨt gowukoi rɨga wa.” 
5 Nangga mop pena Ti yɨngganwarɨp odede endento re, nokɨp ton maka 
Yesund gar ke utkunda ke yokato. 6 Sɨ onggɨt penaemb Yesu ten amninonj da, 
“Kor makaya wɨn rɨrɨrkɨp ainy menonɨm, ajɨ wa menonɨm wɨn re ɨpangendi 
e ebnau ita wɨnɨnd. 7 Ɨ gowukoi rɨgap makwa opima wen negɨr yɨr ke yɨr 
tangranj, ajɨ ton opima Ken negɨr yɨr ke yɨr notngi, mop nokɨp Kon towa 
gatab yɨr ungata yɨt pɨtapɨta amneninyɨn da towaina mɨle re negɨrjog im. 
8 Sɨ wɨn wuwe onggɨtyam diyamdiyam wɨn okatam. Yu Kon ma ɨta neken 
onggɨtyam diyamdiyam wɨn okatam, mop nokɨp Kor makaya onggɨtyam wɨn 
nitkau rɨrɨrkɨp awowɨm.” 9 Sɨ onggɨtyam yɨt seg ke ket Ton adea de yɨbnonj 
Galili eriyand.

10 Ɨ re Yesumna yɨngganwar wuwonj onggɨtyam diyamdiyam wɨn okatam, 
seg Todaka ket yɨmta yikonj ajɨ Ton maka rɨga wa wɨpɨnd pɨtapɨta aenonj ajɨ 
egitenonj‑a. 11 Sɨ demb de onggɨtyam Dikaramet Diyamdiyam Wɨn natemb 
Ju rɨgap Yesund oraka yiyeno dɨde ket erkena yiyeno da, “Rote jɨ onggɨtyam 
Rɨga?” 12 Ɨ jogjog rɨga bobo wɨngɨrɨnd rɨgap Ti gatab ma sobijog na yɨt 
bꞌebongnena wuwenonj. Sɨ nɨndap apurento da, “Ton re bꞌogɨl Rɨga e.” Ajɨ kwa 
nɨndap apurento da, “Nayɨ, Ton jogjog rɨga im bꞌanygɨnena nya ke ugungatena 
eyeniny.” 13 Ajɨ makwa ngai yɨpa rɨgat Ti gatab yɨt pɨtapɨta yomnenonj rɨga wa 
wɨpɨnd, mop nokɨp ton Ju rɨga waina mopyam rɨga na moga uwadto.

Yesu Ma Ouyaena Yɨnametɨnd
14 Ɨ re ket onggɨtyam Dikaramet Diyamdiyam Wɨn ɨnyɨnyɨnd awonj, 

Yesu yɨnamet aba wa yikonj dɨde ket rɨga auyaeninonj. 15  Ɨ re Ju rɨgap 

Yesund yɨt yutkundeno, ton kea kɨd kesa aento dɨde ket bꞌɨgekento da, 
“Ɨtemb Rɨga re sɨkɨl kesa rɨga e. Sɨ rɨdede na Ton yɨna peba yɨt wumɨr 
yokatenonj?” 16  Sɨ onggɨt penaemb Yesu ten mɨra amninonj da, “Koina 
ouyaena re ma Koina e, ajɨ Tina e yet re Ken nɨtmɨkitonj. 17 Ɨ yet ra singi 
tainy God ma singi mɨle omnɨkam, ton ɨta ongwas onggɨtyam Koina 
ouyaena gatab da onggɨtyam re Godɨm pɨlkaim o mɨnda Koinajog nony 
ke opurena im. 18  Ɨ yete re tinajog nony ke apureniny, ton oraka yiyeny 
re tilenggyam rɨga wa pɨlke esourena okata ma. Ajɨ yete re nya oraka 
yiyeny bꞌogɨl ɨnyomarena okawam Godɨm pɨlwa yet re Tin yɨtmɨkitonj, 
Ton re ɨmɨnjog yɨt opurena rɨga e, ɨ Ti pɨlɨnd awɨr e kwa negɨr kɨma 
kaokao mɨle. 19 Sɨ ke wa Mose gog yɨt akainonj? Wa wɨngɨrɨnd awɨr e 
kwa yete gog yɨt yɨmta undokiny. Sɨ nangga pae wɨn oraka niyenya Ken 
ongandam?” 20 Sɨ rɨga bobop ket mɨra yomno da, “Man negɨr wɨngawɨnga 
ke okati et. Yete Men oraka miyeny ongandam?” 21 Seg Yesu ket ten 
mɨra amninonj da, “Kon yɨpa kɨd kesa kɨma danda wɨko yomnɨkond. Sɨ 
onggɨt paemb wɨn komkesa kɨd kesa aena wuwenyɨt. 22  Ɨ Mose wa God 
ma obagendi tɨrɨr omni mal wugɨm ɨpka mɨle akainonj. (Onggɨtyam 
mɨle re ma Mosem pɨlkena ikonj ajɨ wa bꞌuwar wa pɨlkena.) Sɨ onggɨt 
paimemb wɨn waina bꞌɨga God ma obagendi tɨrɨr omni mal wugɨm ɨpka 
mɨle amnɨkenenindam waina wɨram dɨde yɨr opmitena bibɨr wɨngɨrɨnd. 
23  Sɨ wɨn ma opima singi ainindam Mosemna gog yɨt erbekam. Sɨ onggɨt 
paemb wɨn wa bꞌɨgawar God ma obagendi tɨrɨr omni mal wugɨm ɨpka 
mɨle amnɨkenenindam waina wɨram dɨde yɨr opmitena bibɨr wɨngɨrɨnd. 
Sɨ nangga paim wɨn daka Kor pɨlwa soro aukindam nokɨp Kon yɨpa 
rɨgand kea kupkakupka yɨsakendond waina wɨram dɨde yɨr opmitena 
bibɨrɨnd. 24 Wɨn goro bꞌɨsagɨka mɨle tamnɨkindam gɨm ke yɨr ongong gasa 
ke, ajɨ wɨn bꞌɨsagɨka mɨle tamnɨkindam ra negɨr kesa dɨmdɨmjog bꞌɨsagɨka 
mɨle kena.”

Ma Yesu Keriso e?
25  Ɨ re nɨnda Yerusalem taun rɨgap Yesund yɨt yutkundo, ton endento 

da, “Ma ɨtemb jɨ rɨga yena re meraina mopyam rɨgap oraka yiyenyi 
ongandam? 26  Sɨ yɨr de, Ton pɨta kɨpɨnd yɨt pɨtapɨta amneniny rɨga wa 
wɨpɨnd. Ajɨ makwa yete Tin yɨt yomneny. Sɨ rɨngma, ma ke mopyam 
rɨgap ɨmɨnjog Tin yongwasi da ɨtemb rɨga re Kerisote? 27 Ajɨ men wumɨr 
im da ra Keriso ik, makwa ɨta yete wumɨr okas rɨngkae jɨ Ton ik. Ajɨ 
ɨtemb re Rɨga men wumɨr im da ɨngkae ikonj.” 28  Sɨ onggɨt penaemb Yesu 
yɨnamet aband unena kɨma ouyaena eyeninonj odede da, “Sɨ wɨn wumɨr 
im Kornɨm. Ɨ wɨn wumɨr im da rɨngkae Kon netkond. Sɨ Kon ma Koinajog 
singi kena netkond. Ajɨ God Ton re ɨmɨnjog e yet re Ken nɨtmɨkitonj. 
Ajɨ wɨn ma wumɨr im Tinɨm. 29 Ajɨ Kon wumɨr en Tinɨm nokɨp Kon Ti 
pɨlkena netkond, ɨ Tonɨt daka ket Ken nɨtmɨkitonj.” 30 Sɨ onggɨt penaemb 

  Yoan 7

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



240

ton oraka yiyeno Tin okatam. Ajɨ makwa yɨpa rɨgat yɨm yoramitonj Ti 
pɨlɨnd nokɨp Tina wɨn re maka yokatonj. 31 Ajɨ onggɨtyam rɨga bobo wa 
wɨngɨrɨnd jogjog rɨgap Yesund gar ke utkunda ke yokato. Dɨde ton ket 
endento da, “Ra ket Keriso ik, rɨka Ton rɨrɨr e tamnɨkiny odede jogjog kɨd 
kesa kɨma danda wɨko rɨngmim re onggɨt Rɨgat amnɨkeniny? Ma rɨrɨr e.”

32  Ɨ Parisai rɨgap kea onggɨtyam rɨga bobo waina Yesum gatab bꞌebongnena 
yɨt utkundeno. Sɨ ket yɨna mopyam sɨ rɨga dɨde Parisai rɨgap yɨnamet wɨko 
rɨga etmɨkurto Yesund yɨmɨnd usunatam. 33 Sɨ onggɨt penaemb Yesu yindonj 
da, “Kon ma pɨnjog e nɨtɨbnyɨn wɨn kɨma. Ɨ ket Kon tɨtenjɨn Ti pɨlwa yet re 
Ken nɨtmɨkitonj. 34 Sɨ wɨn ɨta Ken oraka nitiyenya dem ajɨ wɨn ma ɨta Ken 
notɨdarya dem. Ɨ dɨde kwa wɨn ma rɨrɨr im menonɨm rokate ra Kon nɨtɨbnyɨn 
dem.” 35 Ɨ re Ju rɨga waina mopyam rɨgap Yesund yɨt yutkundo, ton towa 
wɨngɨrɨnd bꞌarkena wuwenonj da, “Ɨtemb re rɨga rɨtama menonɨm ainy, sɨ 
ɨdenat men maka Tin odaru? Ma Ton ama ta meraina wetaweta auki Ju rɨga 
wa pɨlwa menonɨm ainy Grik yɨt opurena kantri wɨngɨrɨnd dɨde kwa Grik 
yɨtam rɨga ouyaenam? 36 Nangga e jɨ onggɨt yɨtkakɨt yisɨpkis re Ton yinj da, 
‘Wɨn ɨta Ken oraka nitiyenya dem ajɨ wɨn ma ɨta Ken notɨdarya dem. Ɨ dɨde 
kwa wɨn ma rɨrɨr im menonɨm rokate ra Kon nɨtɨbnyɨn dem.’ ”

Yɨrkokar Okawam Obrulapu Nyɨ
37 Ɨ onggɨtyam Dikaramet Diyamdiyam Wɨn wɨngɨrɨnd kikitum bibɨr 

re ukoijog bibɨr na yɨbnonj. Sɨ re onggɨtyam kikitum bibɨr awonj, Yesu 
onyitonj dɨde ket unena kɨma yindonj da, “Yepiya ra nyɨpa tekeny, 
tuyɨm ayo Kor pɨlwa dɨde nyɨ onaikya! 38  Yet ra Ken gar ke utkunda ke 
notkas, yɨrkokarɨm nyɨ opima kɨlɨm pɨla bꞌɨtkenanj tina gar ke. Sɨ yɨna 
pebat daka odede wɨp emb yindeny.” 39 Sɨ Yesu onggɨtyam yɨt yindonj 
re Yɨnayɨna Wɨngawɨnga gatab na. Sɨ yepiya ra Yesund gar ke utkunda 
ke okasi, ton ɨta okasi dem onggɨtyam Yɨnayɨna Wɨngawɨnga. Ajɨ onggɨt 
wɨnɨnd Yɨnayɨna Wɨngawɨnga maike gar ke utkunda rɨga kɨma yɨbnonj, 
mop nokɨp Yesu maka uj ke utnyita ke bꞌogɨl ɨnyomarena yokatonj.

40 Ɨ re rɨga bobop onggɨtyam yɨt utkundeno, sɨ nɨnda rɨgap endento 
da, “Ɨtemb jɨ ɨmɨnjog onggɨtyam bageyam e yena re God tɨrɨr yomnonj 
ɨtmɨkitam.” 41 Ɨ nɨndap endento da, “Ɨtemb jɨ Keriso.” Ajɨ kwa nɨndap 
endento da, “Rɨdede e Keriso ik Galili eriya ke? 42  Ma yɨna pebat ɨja emb 
yindeny da Keriso ra pɨta tau dem Dawidɨmna kus kae, ɨ Dawidɨmna 
tungg, Betleem kae ik dem?” 43  Sɨ onggɨt penaemb rɨga bobo Yesu 
map gangga bꞌakalkɨto. 44 Ɨ nɨnda rɨgap singi na aukɨto Yesund yɨmɨnd 
usunatam ajɨ makwa yet Ti pɨlɨnd yɨm aramisinonj.

Ju Rɨga Mopyam waina Gar ke Utkunda kesa Mɨle
45  Ɨ re yɨnamet wɨko rɨgap ɨtekto yɨna mopyam sɨ rɨga dɨde Parisai 

rɨga wa pɨlwa, ton ket ten egekitto da, “Wɨn nangga pena Tin maka 

d 8:6 Ra Yesu mɨra omɨny da, “Gɨmokɨp ke uj ondrɨkya,” sɨ ton Tin kear kesa rɨgam omnyi. 
Ɨ ra Ton mɨra omɨny tin ɨtraram, ton Tin kot wa oramisi gog yɨt erbeka map. 

iya?” 46  Sɨ yɨnamet wɨko rɨgap mɨra amnɨto da, “Makwa ke yet odede 
yɨt apureninonj Ton re dɨde.” 47 Sɨ onggɨt penaemb Parisai rɨgap todaka 
mɨra amnɨto da, “Ma ke Ton wen daka bꞌanygɨnena nya ke wɨp amniny? 
48  Rɨka ke yet mera wɨp iyoi rɨga wɨngɨrɨnd o Parisai rɨga wɨngɨrɨnd Tin 
gar ke utkunda ke yokas? Makwa yet. 49 Sɨ opimemb rɨga bobo re gog 
yɨt wumɨr kesa rɨga im dɨde ton re God ma sake okati rɨga im.” 50 Ɨ towa 
wɨngɨrɨnd yɨpa rɨga, Nikodemo yet re naskand Yesum pɨlwa yikonj, ton 
ten amninonj, 51 da, “Meraina gog yɨtɨt ɨja emb yindeny da men naska 
rɨgam pɨlke bꞌagenai yɨt takasindam dɨde ket wumɨr okasu nangga im re 
ton amnɨkiny. Sɨ ɨngkaemb ket ti pɨlɨnd negɨr ma bꞌɨsagɨka mɨle omnɨku. 
Ma sɨ meraina gog yɨtɨt ɨja emb yindeny?” 52  Ɨ todaka tin mɨra yomno da, 
“Ma mada Galili kaet? Sɨ man yɨna peba wa yɨr mekene! Ɨ man ɨta wumɨr 
okasɨt da makwa ɨta yɨpa bageyam ik Galili ke.”

(Nɨnda Grik peband awɨr e onggɨtyam yɨt. Yoan 7:53–8:11.)
53  [Seg ket rɨgap yiwateno towaina met yɨpayɨpa wa.

Gigɨr dɨde Yɨgyɨg Bꞌiyena Mɨle Kongga gatab Yɨt

8  1 Ajɨ Yesu yikonj de Olib dor wa. 2  Ɨ ɨspari ke re Yesu bꞌusaya 
sɨtawarjog yikonj de yɨnamet aba wa, komkesa rɨga bobo kea Ti 

pɨlwa wuwenonj. Seg Ton ket omitonj dɨde ket ten auyaeninonj. 3  Ɨ Ju rɨga 
waina gog ouyaena rɨga dɨde Parisai rɨgap yɨpa kongga wokato tina gigɨr 
dɨde yɨgyɨg bꞌiyena
mɨle omnɨkand. Sɨ ton ket tin yɨmɨnd usunati wiyo dɨde ket wonyito rɨga 
bobo wa wɨpɨnd. 4 Ɨ ton ket Yesund yomno da, “Ouyaena Rɨga‑wɨi! Sɨn 
onggɨt konggand wokasu re onggɨt pɨpmet nat rɨkɨnd re ton yɨpa bꞌenga 
rɨga kɨma gigɨr dɨde yɨgyɨg bꞌiyena mɨle yomnɨkya. 5 Ɨ gog yɨt wɨngɨrɨnd 
Mose sɨn ningainonj odede kongga bꞌogla gɨmokɨp ke ɨdrɨkam uj tama na. 
Sɨ Man nangga e mitinjɨt omnɨkam?” 6  Sɨ ton odede yɨt opurena kenaemb 
Yesund yotonkeno, nokɨm da ɨdenat ton rɨl odarai Tin kot wa oramitam. d 
Ajɨ Yesu uwontonj dɨde ket Tina yɨmkak ke gowɨnd erɨneninonj. 7 Ɨ re 
ton Yesund yɨgekenawayo, Yesu ket utnɨkonj dɨde ket ten amninonj 
da, “Wa wɨngɨrɨnd yete man negɨr mɨle kesa rɨga man naska gɨmokɨp 
bꞌɨske ti pɨlwa!” 8  Yɨt seg ke Ton bꞌusaya uwontonj dɨde ket gowɨnd 
ɨrɨkand bꞌaramitonj. 9 Ɨ re ton Tina yɨt utkundo, ton ket yɨpayɨpa ɨtrɨngka 
wuwenonj nanyam rɨga naska ɨ daka ket sisɨl rɨga. Ngɨrpu ket Yesu nena 
unyitonj, ɨ ɨtomb kongga toda re omanda wɨbnonj. 10 Ɨ Yesu utnɨkonj ɨ 
ket tin werkitonj da, “Kongga! Ropim rɨga? Ma awɨr e yete mornɨm negɨr 

ma bꞌɨsagɨkam rɨga?” 11 Sɨ ton mɨra yomnonj da, “Yonggyam! Awɨr e 
kwa yete.” Sɨ Yesu daka tin womnonj da, “Sɨ bꞌogɨl e, Kodaka ma ɨta mor 
pɨlɨnd negɨr ma bꞌɨsagɨka omnɨken. Sɨ man meke, dɨde ngɨrpu yu ke goro 
kwa ngai yɨpa negɨr mɨle omnɨkɨm!”]

Gowukoyɨm Ngaya Yesu
12  Ɨ Yesu bꞌusaya rɨga amninonj da, “Kon re gowukoyɨm ngaya en. Sɨ 

yet ra Ken yɨmta nutundok, ton makwa ɨta ikeny sɨbɨbɨnd, ajɨ ton ɨta okas 
yɨrkokarɨm ngaya.” 13  Sɨ Parisai rɨgap Tin yomno da, “Man Moinajog 
gatab nate yɨr ungata yɨt apureninyɨt. Sɨ Moina yɨr ungata yɨt re ma 
ɨmɨnjog e.” 14 Ɨ Yesu ket ten mɨra amninonj da, “Nangga ma jɨ rada Kon 
Koinajog gatab nate yɨr ungata yɨt apureninyɨn, onggɨtyam Koina yɨr 
ungata yɨt re ɨmɨnjog e. Nokɨp Kon wumɨr en rɨngkena Kon netkond, ɨ 
rɨtama Kon neken. Ajɨ wɨn ma wumɨr im rɨngkae Kon netkond o rɨtama 
Kon neken. 15 Ɨ wɨn opima gɨm ke gowukoi rɨgaina mɨle rɨrɨrɨnd rɨga 
wa pɨlɨnd bꞌɨsagɨka mɨle amnɨkenindam, ajɨ Kon makwa ngai ya pɨlnate 
bꞌɨsagɨka mɨle yomnɨkenenyɨn. 16  Ɨ ra Kon bꞌɨsagɨka mɨle omnɨken, 
onggɨtyam Koina bꞌɨsagɨka mɨle re ɨmɨnjog e. Mop nokɨp Kon ma Kenta 
e nɨbnyɨn, ajɨ Kon nɨbnyɨn re Kor Bꞌu kɨma e yet re Ken nɨtmɨkitonj. 17 Sɨ 
waina gog yɨt wɨngɨrɨnd ɨja emb jɨ ɨrɨki yɨbɨm da, ‘Ra nɨmog rɨgaina yɨr 
ungata yɨt yɨpa rɨrɨr taya, sɨ onggɨtyam yɨr ungata yɨt re ɨmɨnjog e.’ 18  Sɨ 
Kon Kolenggyam re Koinajog gatab yɨr ungata yɨt opurena Rɨga en. Ɨ Kor 
Bꞌu yet re Ken nɨtmɨkitonj, Todaka kwa Kor gatab yɨr ungata yɨt opurena 
Rɨga e.” 19 Sɨ onggɨt penaemb ton Yesund yerkito da, “Rokate Mor Bꞌu 
yɨbɨm?” Sɨ Yesu mɨra amninonj da, “Wɨn ma wumɨr im Kornɨm ɨ kwa ma 
wumɨr im Kor Bꞌuɨm. Ra wɨn Kornɨm wumɨr taindam, wɨn kea kwa Kor 
Bꞌuɨm daka wumɨr aindam.” 20 Ɨ re Yesu rɨga ouyaenand yɨbnonj yɨnamet 
aband, Ton onggɨtyam yɨtkak apureninonj re Godɨm wulkɨp oramkapu 
boks wus nat. Ajɨ makwa yet Tin yɨmɨnd yusunatonj, mop nokɨp Tina wɨn 
re maka itkawonj.

Yesu ma Menon gatab Yɨt
21 Ɨ Yesu bꞌusaya ten amninonj da, “Kon ɨta tewaikisɨn, ɨ wɨn ɨta Ken 

oraka nitiyenya. Ajɨ wɨn opima waina negɨr mɨlend uj taukindam. Sɨ 
wɨn ma rɨrɨr im menonɨm rɨtama ra Kon neken.” 22  Sɨ onggɨt penaemb Ju 
rɨga waina mopyam rɨgap bꞌarkento da, “Ton nangga pae odede yindeny 
da, ‘Wɨn ma rɨrɨr im menonɨm rɨtama ra Kon neken.’ Ma sɨ onggɨt 
mop paemb yinj da Ton Tilenggyam e bꞌatnganj?” 23  Seg Yesu ket ten 
amninonj da, “Wɨn re gou ke rɨga im, ajɨ Kon re pumb ke Rɨga en. Sɨ wɨn 
re onggɨtyam gowukoi rɨga im, ajɨ Kon re ma onggɨtyam gowukoi Rɨga 
en. 24 Sɨ onggɨt paemb Kon kea wen wumɨr amninyɨn da, ‘Wɨn opima 
waina negɨr mɨlend uj taukindam.’ Sɨ ra wɨn maka Ken gar ke utkunda ke 

notkasya da Kon Tonten, wɨn opima waina negɨr mɨlend uj taukindam.” 
25 Sɨ onggɨt penaemb ton ket Yesund yɨgekito da, “Yetet Man?” Sɨ Yesu ket 
ten mɨra amninonj da, “Kon ɨntemb jɨ Rɨga yet re otomapu ke wa opurena 
tetiyainyɨmɨn ngɨrpu yu. 26  Ɨ Kon ma yɨpa kɨma gasa im awaminyɨn 
wa gatab opurenam dɨde negɨr ma bꞌɨsagɨka omnɨkam. Ajɨ yet re Ken 
nɨtmɨkitonj, Tina opurena re ɨmɨnjog e. Sɨ Kodaka ɨnsima gowukoi rɨga 
wa apurenawainyɨn rɨna re Kon Ti pɨlke utkundeninond.” 27 Ajɨ ton ma 
wumɨr na da Yesu re Ti Bꞌuɨm gatab im wumɨr amneniny. 28  Sɨ Yesu ten 
amninonj da, “Onggɨt wɨnɨnd ra wɨn Rɨgamna Bꞌɨga urowasya, ɨdenatemb 
wɨn wumɨr okasya dem da Kon Ton ten, ɨ Kon makwa ngai opima 
Koina nony ke gasa amnɨkeninyɨn ajɨ Kon ɨnsima yɨpa rɨrɨrkɨp yɨtkak 
apureninyɨn rɨna re Kor Bꞌu nouyaenonj. 29 Sɨ yet re Ken nɨtmɨkitonj, Ton 
re Kon kɨma e. Ɨ Ton ma ɨta Kenta nɨrareny, mop nokɨp Kon ita wɨnɨnd 
Tinɨm sam okawa mim gasa amnɨkeninyɨn.” 30 Ɨ re Yesu onggɨtyam yɨt 
apureninonj, jogjog rɨgap kea Tin gar ke utkunda ke yokato.

Ɨmɨnjog Abraamɨmna Bꞌɨga
31 Sɨ onggɨt penaemb Yesu Ju rɨga amninonj yepiya re Tin gar 

ke utkunda ke yokato da, “Ra wɨn Koina yɨtkakɨm pɨlɨnd tekenyɨt, 
wɨn opima ɨmɨnjog Koina bꞌauyaena rɨga taindam. 32  Ɨ wɨn opima 
ɨmɨnjog yɨtkak wumɨr taindam, sɨ onggɨtyam ɨmɨnjog yɨtkakɨt ɨta wen 
tetrɨngasiny.” 33  Sɨ ton ket Yesund mɨra yomno da, “Sɨn re Abraamɨmna 
kus ke bꞌɨga im. Ɨ sɨn makwa ngai yɨpa wɨnɨnd yama na wɨko rɨga 
aukɨtondam. Sɨ Man rɨdede pae minjɨt da, ‘Wɨn opima bꞌɨtrari rɨga 
taindamꞌ?” 34 Sɨ Yesu ket ten mɨra amninonj da, “Kon ɨmɨnjogjog wen 
tamninyɨn. Komkesa rɨga yepiya ra negɨr mɨle tamnɨkenenanj, ton re 
negɨr mɨlemna wɨko rɨga im. 35 Sɨ yɨpa rɨga ma wɨko rɨga ma ɨta dadal 
ɨbneneny ti yonggyamɨm metɨnd, ajɨ ti bꞌɨgata ton dadal ɨbneneny ti bꞌu 
ma metɨnd. 36  Sɨ onggɨt paemb ra Bꞌɨgat wen tetrɨngasiny, wɨn opima 
ɨmɨnjog bꞌɨtrari rɨga taukindam. 37 Kon wumɨr en da wɨn re Abraamɨmna 
kus ke bꞌɨga im. Ajɨ wɨn Ken oraka niyenya ongandam, mop nokɨp waina 
garɨnd awɨr e kwa pɨpmet yɨbɨm Koina yɨtkak wɨmenam. 38  Kon ɨnsim 
yɨtkak apureninyɨn rɨna re Kor Bꞌu nouyaukinonj. Ajɨ wɨdaka ɨnsim gasa 
omnɨka eyenindam rɨna re wɨn utkundentondam wa bꞌuɨm pɨlke.”

39 Sɨ ton Yesund mɨra yomno da, “Abraam re sowa bꞌu e.” Sɨ Yesu 
daka mɨra amninonj da, “Rada wɨn Abraamɨmna bꞌɨgawar im, wɨn kako 
ɨnaemb gasa omnɨka eyenindam rɨna re Abraam amnɨkeninonj. 40 Sɨ Kon 
wa ɨnsima ɨmɨnjog yɨtkak apurenawainyɨn rɨna re Kon utkundeninond 
Godɨm pɨlke. Ajɨ otade wɨn Ken oraka niyenya ongandam. Sɨ Abraam 
maike odede mɨle amnɨkeninonj. 41 Sɨ wɨn ɨnsima wɨko omnɨka 
eyenindam rɨnsim re wa bꞌu omnɨka eyeniny.” Sɨ onggɨt penaemb ton 
kwa Yesund yomno da, “Sɨn ma basa oraki bꞌɨga im. Sowa yɨpaina bꞌu re 

Godta tinta.” 42  Sɨ Yesu ket ten amninonj da, “Rako God wa Bꞌu ebnau, 
kako wɨn Ken singi niyenya, mop nokɨp Kon Godɨm pɨlkena netkond 
ɨ ɨtemb Kon ket dɨkɨnd nɨbnyɨn. Sɨ Kon ma Koina singi kena netkond, 
ajɨ Tonɨt Ken nɨtmɨkitonj. 43  Sɨ nangga pae wɨn maka nony aukindam 
Koina opureni yɨtkak gatab? Sɨ nokpaim da wɨn ma rɨrɨr im Koina yɨtkak 
utkundam. 44 Sɨ wɨn wa bꞌu, Satanam pɨlke rɨga im. Sɨ wɨn singi ainindam 
wa bꞌu ma singi mɨle omnɨka mim. Ton re otomapu ke rɨga onganda 
rɨga na yɨbnonj ɨ ton maka onyitonj ɨmɨnjog yɨtkakɨm pɨlɨnd, mop nokɨp 
ti pɨlɨnd awɨr e kwa ɨmɨnjog yɨtkak yɨbɨm. Ɨ ra ton bꞌanygɨnena yɨt 
tapureniny, ton tinajog nony kaim apureniny, nokɨp ton re bꞌanygɨnena 
rɨga e ɨ kwa ton re komkesa bꞌanygɨnena mɨlem bꞌu e. 45 Ajɨ Kon re 
ɨmɨnjog yɨtkak im apureninyɨn, sɨ onggɨt mop paemb wɨn maka Ken gar 
ke utkunda ke nokasya. 46  Ɨ ɨta yete wa wɨngɨrɨnd nɨtɨmjas da Kor ɨta 
negɨr mɨle? Sɨ rada Kon ɨmɨnjog yɨtkak im apureninyɨn, nangga pae wɨn 
maka gar ke utkunda ke nokasya? 47 Sɨ yet ra Godɨmna rɨga tainy, ton ɨta 
Godɨmna opureni yɨtkak utkundena yikeny. Sɨ ɨtemb jɨ mop nangga pae 
wɨn maka God ma yɨtkak utkundenindam, nokɨp wɨn re ma Godɨmna 
rɨga im.”

Yesu dɨde Abraam
48  Sɨ onggɨt Ju rɨgap Yesund mɨra yomno da, “Sɨn nindenindam da, 

‘Man re Samariya tunggam rɨga et yepim re Godɨm wumɨr kesa wekeny, 
dɨde Man negɨr wɨngawɨnga ke okati et.’ Sɨ ma onggɨtyam yɨt ɨmɨnjog e?” 
49 Sɨ Yesu mɨra amninonj da, “Kon ma negɨr wɨngawɨnga ke okati en. Sɨ 
Kon Kor Bꞌu na yɨsnaenenyɨn. Ajɨ wɨn ma ɨta Ken nɨsnaenenya. 50 Kon ma 
Kornɨm bꞌogɨl ɨnyomarena e oraka yiyenyɨn. Ajɨ ɨta jɨ yɨpa rɨga yete re 
Kornɨm bꞌogɨl ɨnyomarena oraka yiyeny dɨde rɨga ɨsagɨka eyeniny. 51 Kon 
ɨmɨnjogjog wen tamninyɨn. Yet ra Koina yɨtkak tawameneniny, ton ma 
ɨta uj yɨr ong dem dadal ngɨrpu kesa.” 52  Seg Ju rɨgap ket Yesund yomno 
da, “Sɨ yu sɨn pɨtakɨpɨnd wumɨr yokasu da Man re negɨr wɨngawɨnga 
ke okati rɨga et. Abraam re kea uj awonj dɨde daka Godɨmna bageyam 
toda kwa kea uj aukɨto. Ajɨ Man odede mindenyɨt da, ‘Yet ra Koina 
yɨtkak yɨmta undoka iyeny, ton makwa ɨta uj tainy dem dadal ngɨrpu 
kesa.’ 53  Sɨ rɨka Man ukoyam et, ajɨ sowa bꞌu Abraam yet re uj awonj re 
ma amaya ukoyam e? Ɨ bageyam toda re kea uj aukɨto. Sɨ Man rɨdede e 
Molenggyam bꞌagenaet?” 54 Sɨ Yesu ket ten mɨra amninonj da, “Ra Kon 
Kolenggyam Kornɨm bꞌogɨl ɨnyomarena takasinyɨn, onggɨtyam Koina 
bꞌogɨl ɨnyomarena re kɨp kesa e. Ajɨ ɨta Kor Bꞌu yete re Kornɨm bꞌogɨl 
ɨnyomarena nogoneneniny. Sɨ wɨn Tinaemb yogenaya da, ‘Sowa God’. 
55 Ɨ wɨn ma wumɨr im Tinɨm ajɨ Kon wumɨr en Tinɨm. Ɨ ra Kon nitinjɨn 
da Kon ma wumɨr en Tinɨm, sɨ Kon re bꞌanygɨnena rɨga en wɨn re dɨde. 
Ajɨ Kon Tinɨm wumɨr en dɨde Tina yɨtkak im awameneninyɨn. 56  Ɨ wa 

bꞌu Abraam re ma sobijog sam nat yɨbnɨkenenonj yɨr ungand Koina 
bibɨr yɨr ongongɨm. Ɨ ton ket kea yɨr yongonj dɨde ket sam awonj.” 57 Sɨ 
onggɨt penaemb Ju rɨgap Tin yomno da, “Man makaya pipti (50) kemag 
yokasɨt. Sɨ rɨdede na Man Abraamɨnd yɨr yongot?” 58  Seg Yesu ket ten 
esmonggainonj da, “Kon ɨmɨnjogjog wen tamninyɨn. Abraam re yɨmta 
kena ukendonj, ajɨ Konɨtemb naska get ke nɨbnenenond.” 59 Sɨ onggɨt 
penaemb ton gɨmokɨp emdɨto Tin ɨdrɨkam. Ajɨ Yesu kea bꞌulongkena 
yikonj dɨde ket yɨnamet bau wa opendonj.

Yɨrdɨdɨ Rɨga Ɨsakendi Yɨt

9  1 Ɨ re Yesu nya yɨmayonj, Ton kea yɨpa yɨrdɨdɨ ukendi rɨga yɨr 
yongonj. 2  Sɨ Tina bꞌauyaena rɨgap Tin yerkito da, “Ouyaena Rɨga‑

wɨi! Yaina negɨr mɨlet tin odede yɨrdɨdɨ ukendam yomnonj, mɨnda tinajog 
negɨr mɨlet o mɨnda ti bꞌu ake ti mog waina negɨr mɨlet?” 3  Ɨ Yesu mɨra 
amninonj da, “Ma tinajog negɨr mɨlet o ma ti bꞌu ake ti mog waina negɨr 
mɨlet tin yɨrdɨdɨ ukendam yomnonj. Ajɨ ton yɨrdɨdɨ ukendonj re Godɨmna 
wɨko pɨta omna mana ti pɨlɨnd. 4 Yu men bꞌogla Tina wɨko ramnɨkinum 
yet re Ken nɨtmɨkitonj ngɨrpu ra ket bibɨr wɨn bꞌutundwas. Ɨ sɨwɨny ɨta 
ik. Sɨ onggɨtyam wɨnɨnd makwa yɨpa rɨgat rɨrɨr e wɨko omnɨk. 5 Sɨ ɨte re 
Kon gowukoyɨnd nɨbnyɨn, Kon re gowukoyɨm ngaya en.” 6  Onggɨtyam 
yɨt seg ke Yesu auya bꞌɨskonj gou wa dɨde ket onggɨtyam auya ke pam 
yomnɨkonj. Seg ket Yesu onggɨtyam pam ke onggɨt rɨga ma yɨrkɨp 
esnɨkonj. 7 Ɨ Yesu ket tin yomnonj da, “Meke Silowam kip wa, ɨ ket yɨrkɨp 
bꞌɨtɨseket!” (Silowam engenda yɨtkak re “Ɨtmɨkiti” e.) Sɨ ton yiwatonj 
dɨde ket yɨrkɨp bꞌɨsekonj. Seg ton ket yɨr bꞌɨskena yikonj tina met wa. 8  Ɨ 
re ti wuswusam rɨgap dɨde yepiya re naskand tin yɨr ongong yiyeno tina 
bꞌɨjenena mɨlend, ton tin ɨsakendi yɨr yongo, ton kea bꞌɨgekento da, “Ma 
ɨntemb jɨ rɨga yet re omiti yɨbnenenonj bꞌɨjenenam?” 9 Sɨ nɨndap endento 
da, “Tontemb onggɨtyam rɨga.” Ajɨ kwa nɨndap da, “Nayɨ, ajɨ ton re yɨpa ti 
wɨp pɨla rɨga e.” Ajɨ onggɨtyam ɨsakendi rɨga tilenggyam bꞌagenayonj da, 
“Kon ɨtemb jɨ rɨga.” 10 Sɨ onggɨt penaemb ton tin yɨgekito da, “Sɨ rɨdede 
na moina yɨrkɨp bꞌɨpangenjya?” 11 Sɨ onggɨt rɨgat ten mɨra amninonj da, 
“Ɨte re rɨga ogenaya da Yesu, Tonɨt pam yomnɨk ɨ ket onggɨtyam pam 
ke koina yɨrkɨp esnɨk. Ɨ Ton ket ken ningau da, ‘Meke de Silowam wa 
dɨde bꞌɨtɨseket.’ Sɨ kon yiwasɨn ɨ ket bꞌɨseken, ɨ ɨngkenaemb ket koina yɨr 
ɨpangenjya, ɨ kon ket yɨr bꞌɨskenyɨn.” 12  Sɨ ton tin yɨgekito da, “Rotemb jɨ 
onggɨtyam Rɨga?” Ton mɨra amninonj da, “Kon ma wumɨr en.”

13  Sɨ rɨgap onggɨtyam ɨsakendi rɨga yiyo Parisai rɨga wa pɨlwa. 14 Ɨ 
onggɨtyam bibɨr re Ju rɨga waina wɨram dɨde yɨr opmitena bibɨr nat 
re Yesu pam yomnɨkonj dɨde onggɨt rɨgamna yɨr epangendonj. 15 Sɨ 
onggɨt penaemb Parisai rɨgap todaka tin bꞌusaya yɨgekito da, “Rɨdede 
na man yɨr ɨpangenjɨt yɨr bꞌɨskenam?” Sɨ ton ten mɨra amninonj da, 

e 9:22 Onggɨt wɨnɨnd Ju rɨga waina eaukena bꞌɨsagɨka mɨle ɨja naemb yɨbnonj. 1) Sobijog 
bꞌɨsagɨka mɨle: teti (30) bibɨr kɨma towaina yɨr opmitenapu met ke eaukitam, rɨga kɨma ma 
ɨta wuswus ɨbɨm. 2) Ukoi bꞌɨsagɨka mɨle: ogenka kesa wɨn nate towaina yɨr opmitenapu 
met ke eaukitam, rɨga kɨma ma rɨrɨr e bꞌinkɨndenam. Ɨ rɨgap ma rɨrɨr e ton kɨma bꞌasoga 
mɨle omnɨkam o tinɨm yii iyagɨkam tina uj gatab, tina ujgɨm gɨmokɨp ke ɨdrɨkam 

“Ton koina yɨrkɨpɨnd pam yoramɨk. Ɨ kon ket bꞌɨseken, ɨ ɨngkenaemb 
ket yɨr ongongɨm aen.” 16  Sɨ onggɨt penaemb Parisai rɨga wɨngɨrɨnd ket 
nɨndap endento da, “Ɨtemb rɨga re ma Godɨm pɨlkae, nokɨp Ton maka 
meraina wɨram dɨde yɨr opmitena bibɨr yowam.” Ajɨ kwa nɨndap endento 
da, “Rɨdede na negɨr mɨle kɨma rɨgat odede kɨd kesa kɨma danda wɨko 
amnɨkiny?” Sɨ ton ket gangga bꞌakalkɨto towa wɨngɨrɨnd. 17 Sɨ onggɨt 
penaemb ton bꞌusaya onggɨtyam yɨrdɨdɨ rɨgand yɨgekito da, “Ton kea 
moina yɨrkɨp epangenj, sɨ rɨdede e man Ti gatab mitinjɨt?” Sɨ ton ket 
esmonggainonj da, “Ton re bageyam e.” 18  Ajɨ Ju rɨga waina mopyamɨp 
maka ti gatab ɨmɨnjogɨm yomno da ton yɨrdɨdɨ rɨga na yɨbnonj ɨ ket yɨr 
ɨpangɨk. Ngɨrpu ton ket onggɨtyam yɨr ɨpangendi rɨgam bꞌu ake mog 
engauko. 19 Ɨ ton ket ten arkito da, “Ma waina bꞌɨga e jɨ yena re wɨn 
yomnonda da yɨrdɨdɨ na ukendonj? Sɨ rɨdede na yu ton yɨr ɨpangɨk?” 20 Sɨ 
ti bꞌu ake ti mog mɨra amninonda da, “Sɨn wumɨr i da ton re sowaina 
bꞌɨga e, ɨ ton yɨrdɨdɨ na ukendonj. 21 Ajɨ sɨn ma wumɨr i rɨdede na ton 
yɨr ɨpangɨk o sɨn kwa ma wumɨr i yet tina yɨrkɨp epangenj. Mobe tin 
yerkena! Ton ke ukoi e. Sɨ ton tilenggyam bꞌogɨl e bꞌatgenai ti gatab.” 
22  Sɨ ti bꞌu ake ti mog onggɨtyam yɨt endenonda re Ju rɨga waina mopyam 
moga mapena, mop nokɨp ton kea tɨrɨr yomno da yet ra pɨtapɨta omɨny 
da Yesu re Keriso e, ton ɨta bꞌɨsagɨka mɨle okas eaukenam towaina yɨr 
opmitenapu met ke. e 23  Sɨ onggɨt mop penaemb ti bꞌu ake ti mog odede 
endenonda da, “Ton ke ukoi e. Mobe tin yerkena!”

24 Seg ket ton nɨmogɨm yɨgekito onggɨt rɨgand yet re yɨrdɨdɨ yɨbnonj 
da, “Godɨm bꞌogɨl ɨnyomarena yokaene! Sɨn wumɨr im da ɨtemb Rɨga 
re negɨr mɨleyam e.” 25 Sɨ ton mɨra amninonj da, “Kon ma wumɨr 
en rɨka Ton negɨr mɨleyam e. Ajɨ kon ɨnta yɨpaina wumɨr da kon re 
yɨrdɨdɨ rɨga na nɨbnond ajɨ yu kon ket yɨr ɨpangendi en.” 26  Ɨ ton ket 
tin yɨgekito da, “Nangga na Ton yomnɨk mor pɨlɨnd? Ɨ rɨdede na Ton 
moina yɨrkɨp epangenj?” 27 Ɨ ton ket ten mɨra amninonj da, “Kon kea 
wen wumɨr amninyɨn ajɨ wɨn maka nutkunjya. Nangga pae wɨn bꞌusaya 
singi aindam utkundam? Ma sɨ wɨdaka singi im aindam Tina bꞌauyaena 
rɨga awowɨm?” 28  Sɨ ton ket negɨr yɨt ke tin yomno da, “Man re onggɨt 
Rɨgamna bꞌauyaena rɨga et. Ajɨ sɨn re Mosemna bꞌauyaena rɨga im. 29 Sɨn 
wumɨr im da God kea Mosend yɨt yomnenonj ajɨ sɨn ma wumɨr im ɨtemb 
Rɨga rɨngkaemb Ton ikonj.” 30 Sɨ ton ket ten amninonj da, “Sɨ nangga 
pae, etama kɨma awɨk. Ton kea koina yɨrkɨp epangenj, ajɨ wɨn maka 

wumɨr aindam rɨngkae Ton ik. 31 Men wumɨr im da God ma opima negɨr 
mɨleyam utkundeniny, ajɨ Ton utkundeniny re Tinɨm ewangaya rɨga 
im dɨde Tina singi omnɨka rɨga im. 32  Gowukoi otomapu ke ngɨrpu yu 
makwa ngai yɨpa rɨgat utkundonj da ke yɨpa rɨgat yɨrdɨdɨ ukendi rɨga ma 
yɨrkɨp epangendonj. 33  Sɨ rako ɨtemb rɨga maka Godɨm pɨlke ikonj, Ton 
makwa rako ngai rɨrɨr na ainy nanggamog odede wɨko omnɨkam.” 34 Seg 
ton ket tin yɨsmonggawo da, “Man kupka negɨr mɨle nat ukendot. Sɨ man 
sɨn nouyaeninyɨt‑a?” Ɨ ton ket tin yeaukeno bau wa.

35 Ɨ re Yesu utkundonj da ton tin yeaukeno bau wa, Ton kea tin 
yodaronj. Ɨ Ton ket tin yomnonj da, “Ɨta man gar ke utkunda yoramisɨt 
Rɨgamna Bꞌɨgam pɨlɨnd?” 36  Sɨ ton mɨra yomnonj da, “Ukoyam! Yetemb 
jɨ Ton? Kon ɨta singi Ti pɨlɨnd gar ke utkunda oramitam.” 37 Ɨ Yesu tin 
yomnonj da, “Sɨ man ɨta Tin yɨr ongong yiyenyɨt. Ɨ Tontemb jɨ Rɨga yete 
re man kɨma yɨtnono aeny.” 38  Ɨ ton ket yindonj da, “Yonggyam! Kon ke 
gar ke utkunda yoramisɨn.” Seg ton ket Yesum pɨlwa kumsos bꞌamkonj. 
39 Ɨ Yesu ket yindonj da, “Kon onggɨt gowukoi wa netkond re bꞌɨsagɨka 
mɨle omnɨka mana, nokɨm da ɨdenat yɨrdɨdɨ rɨga yɨr tepangkanj, ajɨ 
yepim re yɨr ɨpangki wekeny, ton bꞌogla yɨrdɨdɨ rɨga raukinem.”

40 Ɨ Parisai rɨga wɨngɨrɨnd nɨnda rɨga yepiya re wekenonj Yesu kɨma, 
ton kea onggɨtyam yɨt utkundo. Sɨ ton ket Yesund yerkito da, “Sɨ ma sɨda 
kwa yɨrdɨdɨ rɨga im?” 41 Ɨ Yesu ket ten amninonj da, “Sɨ rako wɨn yɨrdɨdɨ 
rɨga aukɨtondam, keako wɨn maka negɨr mɨle kɨma na wekenyɨt. Ajɨ yu 
wɨn kea endenindam da sɨn yɨr ɨpangki im, sɨ waina negɨr mɨle re opima 
wa pɨlɨnd wekeny.”

Bꞌogɨl Mamoi Yɨr Ɨpka Rɨga Yesu

10  1 “Kon ɨmɨnjogjog wen tamninyɨn. Yet ra maka mora bora ke 
bꞌɨtgar mamoi kara wɨngɨr wa ajɨ ra bꞌenga nya tatonkeniny 

ɨjenam, sɨ ɨtemb rɨga re yurowamam e dɨde raskol rɨga e. 2  Ajɨ yet ra 
mora bora ke bꞌɨtgar, ton re onggɨtyam mamoi yɨr ɨpka rɨga e. 3  Ɨ ra mora 
yɨr ɨpka rɨgat mora ɨpangenj onggɨt mamoi yɨr ɨpka rɨgam bꞌɨgaram, 
mamoyɨp bꞌogla tina nonykok utkunji. Ɨ ton tinajog mamoi yɨpayɨpa nyɨ 
tagenainy dɨde ton ket ten wɨp tamniny de bau wa. 4 Ɨ ra ton komkesa 
tinajog mamoi bau wa tapekiny, ton naska wa e tainy dɨde tina mamoyɨp 
ɨta tin yɨmta undoki, mop nokɨp ton wumɨr im tina nonykok. 5 Ajɨ ton 
makwa ɨta ngai bꞌenga rɨgand yɨmta undoki ajɨ ton ti pɨlke bꞌɨtkenanj‑a, 
mop nokɨp ton ma wumɨr im onggɨtyam bꞌenga rɨga ma nonykok.” 6  Yesu 
onggɨtyam tendam yɨt ke ten amninonj ajɨ ton maka nony aukɨto nangga 
yɨt na re towa usekawonj.

7 Sɨ onggɨt penaemb Yesu bꞌusaya ten amninonj da, “Kon ɨmɨnjogjog wen 
tamninyɨn. Kon re mamoi wa mora en. 8 Kon re yɨmtanyam en ajɨ komkesa 
Ju rɨga waina wɨp iyoi rɨga yepiya re naska kana tuwonj, ton re yurowamam 

f 10:22 Re yɨpa Siriya kantri geja rɨga mopyam Antiyokus Epipanesɨt Yerusalem taun 
yokatonj B.C. wan andred siksti seben (167) kemagɨnd, ton yɨnametɨnd yɨpa towaina sɨ 
omnɨkapu kap yorangonj dɨde ket nenegɨr nya ke sɨ omnɨka yiyenenonj. Sɨ onggɨt penaemb 
yɨpa Ju rɨga, Makabiyus, ton Ju rɨga wɨp eyeninonj dɨde ket Yerusalem towa pɨlwa yomno. 
Seg ton ket yɨnamet kɨlkesa yomnonj dɨde ket Godɨm yokawonj. Sɨ Ju rɨgap onggɨt mɨle 
gatab nony iyenam diyamdiyam wɨn yokateneno. 

im dɨde raskol rɨga im. Sɨ mamoyɨp maka ten yɨt utkundenento. 9 Kon re 
mora en. Sɨ yet ra bꞌɨtgar onggɨtyam mora bora nya, ton ɨta yɨrkokar okas. 
Ɨ ra ton bꞌɨtgareny dɨde topendeny, sɨ odede menamenand ton ɨta bꞌogɨl sal 
tɨb tadarkiny. 10 Ɨ yurowamam rɨga re ɨna nena ma ik ɨt re da yurowamɨm 
ɨ uj ondrɨkam ɨ dɨde eomnenam. Ajɨ Kon onggɨt mana netkond da ɨdenat 
mamoyɨp yɨrkokar okasi dɨde onggɨtyam yɨrkokar kupkakupka ɨnɨka yik. 
11 Kon re bꞌogɨl mamoi yɨr ɨpka rɨga en. Sɨ bꞌogɨl mamoi yɨr ɨpka rɨgat tina 
yɨrkokar bꞌogla oramis mamoi bꞌogɨl omnam. 12  Ajɨ wulkɨp kɨma wɨko rɨga 
re ma ɨmɨnjog mamoi yɨr ɨpka rɨga e. Ɨ mamoi re toda ma tinajog im. Sɨ ra dɨ 
yongg ik, ton mamoi terarkiny dɨde ket bꞌɨtkeny. Sɨ onggɨt dɨ yonggɨt mamoi 
tejgeniny dɨde ket terenjainy. 13 Sɨ nangga pae ton bꞌɨtkeny re nokɨp ton re 
wulkɨp kɨma wɨko rɨga e, sɨ ton ma ɨmɨnjog singi kaim onggɨtyam mamoi 
yɨr ɨpka eyeniny. 14 Kon re bꞌogɨl mamoi yɨr ɨpka rɨga en. Ɨ Kon wumɨr en 
Koina mamoi, ɨ todaka Koina mamoi wumɨr im Kornɨm. 15 Ɨ rɨja e re Bꞌu 
Kornɨm wumɨr yɨbɨm, Kodaka kwa ɨja e Kor Bꞌuɨm wumɨr nɨbnyɨn. Sɨ Kon 
Koina yɨrkokar bꞌogla oramisɨn onggɨtyam Koina mamoi bꞌogɨl omnam. 16 Ɨ 
God ma obagɨki kesa rɨga toda re Koina mamoi im rɨnsim re maka onggɨt Ju 
kus kara borand wekeny. Sɨ Kon bꞌogla teda kwa wɨp teyeninyɨn. Ɨ ɨngkaemb 
ton Koina nonykok tutkundenyi dɨde ket yɨpaina mamoi bobo tauranj. Seg 
ton ket yɨpaina mamoi yɨr ɨpka rɨga wɨrand tekeny. 17 Ɨ nangga mop pae Bꞌu 
Ken singi niyeny re nokɨp Kon bꞌogla Koina yɨrkokar ujɨnd oramisɨn, nokɨm 
da ɨdenat Kon bꞌusaya okasɨn onggɨtyam yɨrkokar. 18 Ɨ makwa ɨta yɨpat 
onggɨtyam yɨrkokar nɨtɨsas Kor pɨlke, ajɨ Konte onggɨtyam yɨrkokar ujɨnd 
oramisɨn Koina singi rɨrɨrɨnd. Sɨ Kor ɨta danda onggɨtyam yɨrkokar ujɨnd 
oramitam ɨ kwa kor ɨta danda bꞌusaya onggɨtyam yɨrkokar okatam. Sɨ Kon 
onggɨtyam bꞌingawa yokatond re Kor Bꞌuɨm pɨlkena.”

19 Ɨ onggɨtyam Yesu ma yɨt map Ju rɨgap bꞌusaya gangga bꞌakalento 
towa wɨngɨrɨnd. 20 Sɨ towa wɨngɨrɨnd jogjog rɨgap endento da, “Ton kea 
negɨr wɨngawɨnga ke okati e yɨbɨm, ɨ ɨngkaemb korɨrkorɨr awɨk. Sɨ nangga 
pae wɨn Tin yɨt yutkundenya?” 21 Ɨ nɨndap daka endento da, “Onggɨtyam 
opureni yɨt re ma negɨr wɨngawɨnga ke okati rɨgaina opurena im. Rɨka rɨrɨr 
e negɨr wɨngawɨnga ke okati rɨgat yɨrdɨdɨ rɨga ma yɨrkɨp tepangenj?”

Ju Rɨgap Yesund Yɨsayo
22  Ɨ Yɨnamet Bꞌogɨl Omna gatab Nony Iyena Diyamdiyam Wɨn f awonj 

Yerusalem taunɨnd, ɨ ɨtemb wɨn re gɨbɨl wɨn nat. 23  Ɨ Yesu yikenonj yɨpa 

dɨr kesa met nat ogenaya da, ‘Solomonɨmna Met’ yɨnamet kara wɨngɨrɨnd. 
24 Ɨ re Ju rɨga tuwonj Ti pɨlwa, ton kea Tin yɨwatɨnto. Ɨ ton ket Tin yomno 
da, “Rɨdede pɨn im Man sɨn nonysɨpsɨpɨnd notowaminyɨt? Rada Man 
Kerisotet, Man sɨn pɨtakɨpɨnd wumɨr nomnine!” 25 Ɨ Yesu ket ten mɨra 
amninonj da, “Kon kea wen wumɨr omnena teyinyɨmɨn ajɨ wɨn maka gar 
ke utkunda yoramitenyɨma. Onggɨtyam wɨko rɨna re Kon amnɨkinyɨmɨn 
Kor Bꞌuɨm nyɨ kɨma, tonpim Kor gatab yɨr ungata yɨt apurenanj. 26  Ajɨ 
wɨn makwa ɨta gar ke utkunda yoramitenya, mop nokɨp wɨn re ma Koina 
mamoi im. 27 Koina mamoyɨp opima utkundenyi Koina nonykok, ɨ Kodaka 
towanɨm wumɨr en. Sɨ ton ɨta Ken yɨmta nutundoki. 28  Ɨ Kontemb towa 
akainyɨn dadal ngɨrpu kesa yɨrkokar. Sɨ ton makwa opima uj okasi dadal 
ngɨrpu kesa. Ɨ makwa ɨta yete ten tetrɨngasiny Koina yɨm ke. 29 Ɨ Kor Bꞌu 
yet re onggɨtyam mamoi Kor nokainonj, Ton re ukoijog danda rɨga e ajɨ 
komkesa re ma danda im. Sɨ makwa yete rɨrɨr e ten tetrɨngasiny Kor Bꞌu 
ma yɨm ke. 30 Kon dɨde Kor Bꞌu, Sɨn re yɨpaina i.”

31 Sɨ Ju rɨgap bꞌusaya gɨmokɨp emdɨto Tin ɨdrɨkam. 32  Ajɨ Yesu ket ten 
amninonj da, “Kon jogjog bꞌogɨl wɨko wa pɨta amnɨkainond rɨna re Kor 
Bꞌu nokainonj omnɨkam. Sɨ onggɨtyam wɨko wɨngɨrɨnd nangga wɨko mop 
pae wɨn singi aindam Ken gɨmokɨp ke ɨdrɨkam?” 33  Ɨ Ju rɨgap ket Tin 
yɨsmonggawo da, “Ma onggɨtyam bꞌogɨl wɨko mop pae sɨn gɨmokɨp ke 
Men ɨdrɨkam momnyu, ajɨ Moina Godɨnd bꞌɨsadrena mɨle mop pae. Nokɨp 
Man re rɨgajog et ajɨ Man Molenggyam God kɨma yɨpa rɨrɨr e awowɨm 
aenyɨt.” 34 Seg Yesu ket ten mɨra amninonj da, “Ma waina gog peband ɨja 
e ɨrɨki yɨbɨm da, ‘Kon kea nindenond da wɨn re god im wekenyɨt rɨga wa 
wɨpɨnd’? 35 Sɨ God re kea onggɨtyam rɨga ‘god’ ke agenainonj yepiya re 
Godɨmna yɨtkak yokateno. Sɨ men wumɨr im da makwa yete rɨrɨr e yɨna 
peba yɨt awɨr omɨny. 36  Sɨ onggɨt mop paemb Kon bꞌagenaen da, ‘Kon re 
Godɨmna Bꞌɨga en,’ nokɨp Godɨt Ken yɨna nomnonj ɨ onggɨt gowukoi wa 
nɨtmɨkitonj. Ajɨ wɨn nangga pae odede nomnenya onggɨt gatab da, ‘Man 
kea bꞌɨsadrena mɨle yomnɨket’? 37 Ɨ rada Kon ma Kor Bꞌu ma wɨko im 
amnɨkeninyɨn, sɨ wɨn goro gar ke utkunda ke notkata! 38  Ajɨ rada Kon 
opima amnɨkeninyɨn, wɨn bꞌogla gar ke utkunda ke nokata! Ajɨ maka 
ra rɨrɨr ra, wɨn bꞌogla onggɨtyam Koina omnɨki wɨko gar ke utkunda ke 
akasinam! Sɨ ɨdenat wɨn wumɨr okasya da Bꞌu Kor pɨlnate yɨbɨm ɨ Koda 
kwa Kor Bꞌuɨm pɨlnata nɨbnyɨn.” 39 Sɨ onggɨt penaemb ton bꞌusaya Yesund 
oraka yiyo yɨmɨnd usunatam. Ajɨ Ton kea ɨtrɨngendonj towa pɨlke.

40 Seg Yesu ket bꞌusaya yiwatonj Yordan kɨlɨm yɨpa tab wa. Ɨ Ton ket 
yikonj onggɨt pɨpmet wa rɨkɨnd re Yoan naskand rɨga baptiso amnɨkeninonj 
dɨde ket ademb de yɨbnonj. 41 Sɨ jogjog rɨga re kea Ti pɨlwa wuwenonj ɨ ket 
endento da, “Yoan makwa ke yɨpa kɨd kesa kɨma danda wɨko yomnɨkonj, ajɨ 
komkesa yɨt rɨna re ton onggɨt rɨgam gatab apureninonj re ɨmɨnjog na.” 42  Sɨ 
ademb de onggɨt pɨpmetɨnd jogjog rɨgap Yesund gar ke utkunda ke yokato.

Lajaromna Uj

11  1 Yɨpa rɨga, nyɨ da Lajaro, kopa na yɨbnonj Betaniya tunggɨnd 
rɨkɨnd re Mariya ake ti wundoi Marta ebnonda. 2  Ɨ ɨntomb jɨ 

Mariya yet re Yonggyamɨm pɨlɨnd ngɨrangngɨrang gaya yɨgmarkonj 
dɨde ket tina mopngɨi ke Yonggyamɨmna pɨs esekonj. Ɨ Lajaro yet re 
kopand yɨbnonj, ton re ti kɨmɨr na. 3  Sɨ Lajaromna ngɨmɨr nɨmogɨp Yesum 
yɨt yɨtmɨkitawonda da, “Yonggyam! Yɨr de, Moina singi iyeni rɨga ke 
kopa nate yɨbɨm.” 4 Ɨ re Yesu onggɨtyam yɨt utkundonj, Ton yindonj da, 
“Onggɨtyam kopa re ma uj okata ma ajɨ Godɨmna bꞌogɨl ɨnyomarena pɨta 
omna ma. Sɨ ɨdenat onggɨtyam kopa ke Godɨmna Bꞌɨgat bꞌogɨl ɨnyomarena 
okas.” 5 Yesu kea nanyɨngganwar singi eyeninonj, Marta ɨ ti wundoi dɨde 
Lajaro. 6  Ɨ re Yesu utkundonj da Lajaro kopa nate yɨbɨm, Ton maka yikonj 
ajɨ omanda nɨmog bibɨr awamonj rɨkɨnd re Ton yɨbnonj. 7 Ɨ onggɨt kak 
ke Yesu Tina bꞌauyaena rɨga amninonj da, “Men bꞌusaya Yuda eriya wa 
rɨtekinum!” 8  Sɨ Tina bꞌauyaena rɨgap Tin yomno da, “Ouyaena Rɨga‑wɨi! 
Man rɨna pɨn mɨbnyɨmɨt re Ju rɨgap oraka miyeno gɨmokɨp ke ɨdrɨkam? 
Ajɨ nangga pae Man bꞌusaya ɨtendam ainyɨt?” 9 Ɨ Yesu ket mɨra amninonj 
da, “Yɨpa bibɨr wɨnɨm, ma twelp (12) awa im pop? Sɨ yet ra bibɨr wɨnɨnd 
menon okas, ton ma ɨta bꞌutuwombeny, mop nokɨp ton gasa pɨta nasim 
yɨr ongong eyeniny onggɨt gowukoyɨmna ngayand. Sɨ Kon re ngaya en. 
10 Ajɨ yet ra sɨwɨnyɨnd menon okas, ton ɨta bꞌutuwombeny nokɨp ti ma ɨta 
ngaya.” 11 Ɨ onggɨt yɨt seg ke ket Ton kwa ten amninonj da, “Meraina rɨga 
Lajaro yɨt e weg. Ajɨ Kon neken ra tin yɨt opmura ma.” 12  Ɨ Tina bꞌauyaena 
rɨgap Tin yomno da, “Yonggyam! Rada ton yɨt e weg, ton ɨta bꞌɨtɨsakenj.” 
13  Yesu Lajaromna uj gatab na yɨtnono aenonj ajɨ Tina bꞌauyaena rɨgap 
ɨja na nony aukɨto da Ton ɨmɨnjog yutunga gatab e yindeny. 14 Sɨ onggɨt 
penaemb Yesu pɨtakɨpɨnd ten wumɨr amninonj da, “Lajaro ke uj awɨm. 
15 Ɨ Kon maka demb de nɨbnyɨmɨn. Sɨ onggɨt paemb Kon sam e aen, 
nokɨm da ɨdenat wɨn gar ke utkunda ke notkasya. Sɨ men bꞌogla wowɨn 
ti pɨlwa!” 16  Seg Toma ogenaya da Didimo ket ti bꞌauyaena rɨgamadwar 
amninonj da, “Sɨ meda kwa wowɨn. Sɨ ɨdenat men uj taukindam mera 
Yonggyam kɨma.”

Yesu Marta kɨma Yɨtnono Aenonj
17 Ɨ re Yesu opendonj Betaniya tungg wa, Ton ket wumɨr yokatonj da 

Lajaro re kea powa (4) bibɨr kɨma na gɨmo yɨund oski gopmetɨnd yɨbnonj. 
18  Betaniya tungg re ma pɨn na yɨbnonj Yerusalem taun ke, bꞌogla ama 
rɨka nowa kilomita pɨn na. 19 Ɨ jogjog Ju rɨgap Marta ake Mariya adareno 
towa kɨmɨr Lajarom uj gatab omanam. 20 Ɨ re Marta utkundonj da Yesu 
ke ik, sɨ ton ket met ke yiwatonj Yesund wɨpwɨp omnam. Ajɨ Mariya 
re adea met wa wɨbnonj. 21 Sɨ Marta Yesund yomnonj da, “Yonggyam! 

Rako Man dɨkɨnd mɨbnot, kor kɨmɨr ma rako uj awonj. 22  Ajɨ yu kon kwa 
wumɨr en da ra Man Godɨnd erkisɨt, God ɨta mɨra Mor motkau.” 23  Sɨ 
Yesu ket tin womnonj da, “Mor kɨmɨr ɨta tutnyis.” 24 Ɨ Marta daka ket 
Tin yɨsmonggawonj da, “Kon wumɨr en da ton ɨta tutnyis dem utnyita 
wɨnɨnd kikitum bibɨrɨnd.” 25 Sɨ Yesu ket tin mɨra womnonj da, “Konten 
onggɨtyam utnyita dɨde yɨrkokar. Yet ra Ken gar ke utkunda ke notkas, 
nangga ma jɨ rada ton ke uj yokas, ton ɨta yilo tainy. 26  Ɨ rɨga yet ra yilo 
ɨbɨm ɨ ra gar ke utkunda ke Ken notkas, ton makwa ngai ɨta uj okas dadal 
ngɨrpu kesa. Sɨ ke man onggɨtyam yɨtkak gar ke utkunda ke yokasɨt?” 
27 Ɨ ton ket Yesund mɨra yomnonj da, “Owɨ, Yonggyam! Kon kea gar ke 
utkunda ke mokasɨn da Man re Godɨmna Bꞌɨga Kerisotet, yet re ikonj 
onggɨt gowukoi wa.”

Yesu Mariya kɨma Yɨtnono Aenonj
28  Ɨ onggɨt yɨt opurena kak ke, Marta yiwatonj met wa dɨde ket ti 

wundoi Mariyand musɨk yɨt wɨgiyawonj da, “Ouyaena rɨga ke ik, ɨ men 
mɨngawɨk.” 29 Ɨ re Mariya onggɨtyam yɨt utkundonj, ton wanakana 
onyitonj ɨ ket Yesum pɨlwa wikonj. 30 Sɨ Yesu re maka tungg wa menon 
yokatonj, ajɨ Ton adea de onggɨt pɨpmetɨnd yɨbnonj rɨkɨnd re Marta 
Tin wɨpwɨp yomnonj. 31 Ɨ re Mariya wanakana utnantonj dɨde met ke 
yiwatonj, sɨ Ju rɨga rɨna re ton kɨma wekenonj metɨnd dɨde ti pɨlwa 
omanam wuwenonj, ton kea tin yɨr wongo. Ɨ ton ket tin yɨmta wundoko 
odede nony kɨma da ton gopmet wa e wik demb de yii iyagɨkam. 32  Ɨ 
re Mariya opendonj rɨkɨnd re Yesu yɨbnonj, ton Yesumna pɨs wɨpɨnd 
eobankonj. Ɨ ton ket Yesund yomnonj da, “Yonggyam! Rako Man dɨkɨnd 
mɨbnot, kor kɨmɨr ma rako uj awonj.” 33  Ɨ Mariya kea yii bꞌɨrɨnenonj dɨde 
Ju rɨga yepiya re ton kɨma tuwonj, toda kwa yii bꞌɨrɨnento. Sɨ re Yesu 
ten yɨr anginonj yii bꞌɨrɨnenand, Ton onggɨtyam towaina yii bꞌɨrɨnena 
map ma sobijog na gar soro awonj dɨde Ton ket nony bebɨg awonj. 34 Sɨ 
Yesu ten amninonj da, “Rokate tin yoramitonda?” Ɨ ton ket mɨra yomno 
da, “Yonggyam! Sɨ wuyɨn ɨ Man ɨta yɨr onget.” 35 Sɨ Yesu ket yɨrekɨp 
yikenonj. 36  Sɨ onggɨt penaemb Ju rɨgap endento da, “Wɨi, yɨr de. Ma Ton 
ma sobijog na tin singi yiyenonj?” 37 Ɨ kwa towa wɨngɨrɨnd nɨnda rɨgap 
endento da, “Onggɨt rɨgat kea yɨrdɨdɨ rɨga ma yɨrkɨp epangendonj. Sɨ 
nangga pena Ton maka yogokonj tin uj okatam?”

Yesu Lajarond Yutnyitonj
38  Ɨ re Yesu onggɨtyam yɨt utkundonj, Ton bꞌusaya gar soro aukonj dɨde 

ket onggɨt gar soro kɨma gopmet wa yikonj. Ɨ gopmet re dorɨnd eski na 
yɨbnonj ukoi gong bora pɨla dɨde ukoi gɨmo ke mora utwangki na yɨbnonj. 
39 Seg ket Yesu rɨga amninonj da, “Gɨmo ɨtemb mora ke yururkita!” 
Ajɨ onggɨtyam uj rɨga ma ngɨmɨr Marta Tin yomnonj da, “Yonggyam! 

Ton kea powa (4) bibɨr kɨma e yɨbɨm. Sɨ ke kuka e yikeny.” 40 Sɨ Yesu 
tin womnonj da, “Ma Kon ke pop wumɨr momnyɨn da ra man gar ke 
utkunda oramisɨt, man ɨta yɨr onget Godɨmna bꞌogɨl ɨnyomarena?” 41 Seg 
ton ket gɨmo yururkito. Ɨ ket Yesu yɨr pumb wa awonj dɨde ket yindonj 
da, “Abu! Kon sɨteket yɨt momnyɨn nokɨp kea Man Ken nutkunjɨt. 42  Kon 
wumɨr na da Man ita wɨn nate Ken nutkundenyɨt. Ajɨ Kon onggɨtyam yɨt 
nindenyɨn re onggɨt rɨga bobo mapae yepim re owɨnki wekeny dɨkɨnd. 
Nokɨm da ɨdenat ton gar ke utkunda oramisi da Manɨt Ken nɨtmɨkitot.” 
43  Ɨ onggɨt yɨt opurena seg ke Yesu unena kɨma ara yikenonj da, “Lajaro! 
Bau wa opende!” 44 Sɨ re uj rɨga bau wa opendonj, tina pɨs dɨde yɨm re 
kobɨrgɨm ɨsetɨki ke ɨjobɨki na dɨde kwa tina wɨp re kobɨrgɨm kɨb ke ɨjobɨki 
na wekenonj. Sɨ Yesu ket ten amninonj da, “Kobɨrgɨm yotogɨka! Ɨ ti nya 
yɨspawa menonɨm!”

Yesund Ongandam Yɨsamko 
(Mat 26:1‑5; Mak 14:1‑2; Luk 22:1‑2)

45 Sɨ opimemb Ju rɨga yepiya re wuwenonj Mariyam pɨlwa, ton kea mɨle 
yɨr angto rɨna re Yesu amnɨkinonj. Sɨ towa wɨngɨrɨnd jogjog rɨgap kea 
Yesund gar ke utkunda ke yokato. 46 Ajɨ towa wɨngɨrɨnd nɨndapiya yiwato 
Parisai rɨga wa pɨlwa, ɨ ket ten wumɨr amnɨto nangga na Yesu amnɨkinonj. 
47 Sɨ onggɨt penaemb yɨna mopyam sɨ rɨgap dɨde Parisai rɨgap Ju rɨga waina 
Sanedrin kot bꞌeoma ara yemoko. Ɨ ton ket bꞌarkitto da, “Onggɨt Rɨgat kea 
jogjog im kɨd kesa kɨma danda wɨko amnɨkiny. Sɨ nangga e men Ti gatab 
omnɨku? 48  Ra men Tin nony ojwasu odede wɨko omnɨkand, komkesa rɨgap 
opima Tin gar ke utkunda ke okasi dɨde ket Tin yɨmta undoki. Ɨ ɨngkaim 
ket Roma mopyam rɨgap towaina geja rɨga kɨma tui dem ɨ ket meraina 
yɨnamet eomnenyi dem dɨde kwa meraina Ju yɨtam rɨga teomnenanj dem.” 
49 Ɨ towa wɨngɨrɨnd yɨpa rɨga Kayapa yet re yɨna mopyam sɨ rɨga yɨbnonj 
onggɨt kemagɨnd, ton ten amninonj da, “Wɨn makwa wumɨr im wekenyɨt. 
50 Sɨ wɨn ma wumɨr im bꞌogɨl nya orakam onggɨtyam bebɨg awɨr omnam. Sɨ 
ɨtemb re bꞌogɨljog e wanɨm da yɨpa rɨgat uj okas komkesa meraina Ju rɨga 
map dɨde ɨdenat kwa meraina kupka yɨtam rɨga maka bꞌeteomnenanj.” 51 Sɨ 
ton onggɨtyam yɨtkak yopulitonj re ma tinajog nony kena. Ajɨ ton onggɨt 
kemagɨnd yɨna mopyam sɨ rɨga na yɨbnonj, sɨ ton bage yɨt na yindonj da, 
“Yesu ɨta uj okas Ju yɨtam rɨga map. 52  Ɨ ma Ju yɨtam rɨga nena mapae, ajɨ 
kwa onggɨt mapae da Ton yɨpand teomkuriny Godɨmna bꞌɨga yepim re Tina 
obagɨki kesa rɨga wetaweta auki wekeny bꞌenga kantri nata.” 53 Sɨ onggɨt 
bibɨr natemb ton yɨsamko Yesund ongandam.

54 Sɨ onggɨt penaemb Yesu maka pɨtakɨpɨnd yikenonj Ju rɨga wa 
wɨngɨrɨnd. Ajɨ Ton ɨngkenaemb ket yiwatonj onggɨt taun wa ogenaya da 
Epraim. Ɨ Ton ket ademb de yɨbnonj Tina bꞌauyaena rɨga kɨma. Sɨ ɨtemb 
eriya re wul kesa tungg wus nat yɨbnonj.

g 12:5 Grik peband da “tri andred (300) Denari”. Ɨ yɨpa Denari re yɨpa wɨko rɨga ma yɨpa 
bibɨr wɨko mɨra na. 

55 Ɨ Ju rɨga waina Uj Ɨgwanti Nony Iyena Diyamdiyam Wɨn wus wa 
na auka ikonj. Sɨ yɨmta kena onggɨtyam diyamdiyam wɨn awonj, ajɨ 
nɨnda eriya ke jogjog rɨga kea naska nata wuwenonj Yerusalem taun 
wa towanɨm ɨseka mɨle omnɨkam. 56  Sɨ ton Yesund oraka yiyeno ɨ ket 
yɨnamet aband owɨnki bꞌarkena wuwenonj towa wɨngɨrɨnd da, “Wɨn rɨja 
im nony aindam? Ɨta Ton ik onggɨtyam diyamdiyam wɨn okatam?” 57 Ajɨ 
yɨna mopyam sɨ rɨgap dɨde Parisai rɨgap kea odede bꞌingawa yɨt yoramito 
da yet ra wumɨr okas da ɨndama Yesu dɨkɨnd yɨbɨm, ton bꞌogla ten wumɨr 
tamniny Tin yɨmɨnd usunatam.

Mariya Yesund Gaya ke Yeaukonj 
(Mat 26:6‑13; Mak 14:3‑9)

12  1 Ɨ re siks (6) bibɨr komb aukɨto Ju rɨga waina Uj Ɨgwanti Nony 
Iyena Diyamdiyam Wɨn awowɨm, Yesu kea Betaniya tungg wa 

opendonj. Ɨ Lajaro yena re Yesu uj ke yutnyitonj, ton ademb de onggɨt 
Betaniya tunggɨnd yɨbnonj. 2  Ɨ demb de onggɨt tunggɨnd nɨnda rɨgap 
kea Yesund ɨngaukam owou yongonjeno diyamdiyamɨm. Sɨ Marta re 
owou na yingg eyeninonj. Ɨ Yesu nɨnda rɨga kɨma na owoupund omiti 
yɨbnonj, ɨ Lajaro re kea de onggɨt rɨga wɨngɨrɨnd yɨbnonj. 3  Ɨ Mariya 
ukoi mɨra kɨma kɨlkesa ngɨrangngɨrang gaya ogenaya da nad yokatonj 
ama rɨka yɨpa lita na. Ɨ ton ket Yesumna pɨsɨnd yɨgmarkonj dɨde ket 
tina mopngɨi ke Yesumna pɨs esekonj. Sɨ met re kea onggɨt bꞌogɨl gaya 
ngɨrangɨt yɨwɨnatonj. 4 Ajɨ Tina bꞌauyaena rɨga wɨngɨrɨnd yɨpa rɨga, Yudas 
Iskariyot yet ra Tin tɨb yii dem, ton yindonj da, 5 “Rako man onggɨtyam 
ngɨrangngɨrang gaya yosogot, man keako akasinot wan tausɨn eit andred 
(1,800) Kina g dɨde ket agoninot gasa kesa rɨga wa. Sɨ nangga pena man 
maka odede yomnɨkot?” 6  Ɨ ton odede yindonj re ma onggɨt manaemb jɨ 
da gasa kesa rɨga yɨm okawam. Ajɨ nok mana da ton re yurowamam na 
yɨbnonj. Sɨ ton re rɨgaina oramki wulkɨp yɨr ɨpka rɨga na yɨbnonj, ɨ ton 
kea onggɨtyam wulkɨp wɨngɨrɨnd nɨnda tinɨm emdeneninonj. 7 Sɨ Yesu ket 
tin yomnonj da, “Tin wɨrare! Sɨ ton onggɨtyam mɨle yomnɨk re Kornɨm 
naskanaska eungita mɨle omnɨka ma. 8  Sɨ gasa kesa rɨga opima wɨn kɨma 
wekeneny ita wɨnɨnd, ajɨ Kon ma ɨta ita wɨnɨnd wɨn kɨma nɨtɨbnenenyɨn.”

9 Ɨ re ukoi Ju rɨga bobop wumɨr yokato da Yesu adea de onggɨt metɨnd 
yɨbnonj, ton kea Yesum pɨlwa wuwenonj. Ɨ ton ma Yesu nena na yɨr 
ongongɨm yopeno, ajɨ tida kwa Lajarond yɨr ongongɨm yena re Yesu 
uj ke yutnyitonj. 10 Sɨ ket yɨna mopyam sɨ rɨgap kea Lajarond tida kwa 
yɨsamko ongandam. 11 Mop nokɨp Lajaro map jogjog Ju rɨga Yesum pɨlwa 
wuwenonj dɨde ket gar ke utkunda ke Tin yokato.

h 12:15 Siyon ngɨmngai re Yerusalem Rɨga wanɨm yɨpa oeneni nyɨ na yɨbnonj. 

Yesu ma Bꞌɨgaram Yerusalemɨnd 
(Mat 21:1‑11; Mak 11:1‑11; Luk 19:28‑40)

12  Ɨ ɨspari ke ukoi rɨga bobo yepiya re onggɨtyam diyamdiyam wɨn 
okatam wuwenonj Yerusalem taun wa, ton kea utkundento da Yesu ke 
nya nate ik Yerusalem taun wa. 13  Sɨ ton ket apɨg kɨma opekto Yesund 
simesime omnam. Ɨ ket auwam kɨma aento da,

“Osanna! Ɨta God ma bꞌogɨl Man kɨma
yete re Yonggyamɨmna nyɨ kɨma ik,
ɨte re Israel rɨga wa king.”

14 Ɨ re Yesu yɨpa dongki bꞌɨga yodaronj, Ton kea angitonj onggɨtyam 
dongki bꞌɨga kumbɨnd. Sɨ onggɨt gatab re yɨna peband ɨja emb jɨ ɨrɨki 
yɨbɨm da,
 15 “Goro moga Siyon ngɨmngai! h

Yɨr de, moina king ɨte ik
omiti dongki bꞌɨga kumbɨnd.”

16  Naskand Yesu ma bꞌauyaena rɨga maka nony aukɨto onggɨt gatab. Ajɨ 
yɨmta kena re Yesu uj ke utnyitonj dɨde ket bꞌogɨl ɨnyomarena yokatonj, 
ton kea nonyɨk bꞌamdɨto da onggɨtyam yɨtkak ɨrɨki wekeny re Ti gatab 
im, sɨ onggɨt penaemb rɨgap odede mɨle amnɨkto Ti pɨlɨnd. 17 Ɨ onggɨt 
wɨnɨnd re Yesu Lajarond ara yemokonj gɨmo yɨund oski gopmet bau ke 
dɨde ket tin uj ke yutnyitonj, rɨga bobo re kea Yesu kɨma wekenonj. Sɨ 
onggɨt rɨga bobopiya Lajarom gatab yɨr ungata yɨt usenena yiyeno. 18  Sɨ 
onggɨt mop penaemb rɨga bobop Yesund simesime omnam yopo nokɨp ton 
kea utkundeno onggɨtyam kɨd kesa kɨma danda wɨko gatab rɨna re Ton 
yomnɨkonj. 19 Sɨ onggɨt penaemb Parisai rɨgap towa wɨngɨrɨnd endento 
da, “Yɨr de, komkesa onggɨt gowukoi rɨgap re kea Tin yɨmta yundoki. Sɨ 
mera awɨr e kwa nangga e omnɨkam awɨk.”

Nɨnda Grik Rɨgap Yesund Yodaro
20 Ɨ re rɨga tuwonj Yerusalem taun wa Godɨnd ewangayam onggɨtyam 

diyamdiyam wɨnɨnd, sɨ nɨnda Grik rɨga toda kwa kea de wekenonj 
onggɨt rɨga wa wɨngɨrɨnd. 21 Ɨ opimemb Grik rɨga tuwonj Betsaida 
tunggam Pilipɨm pɨlwa yet re ikonj Galili eriya ke. Ɨ ket ton tin yɨgekito 
da, “Sowa rɨga! Sɨn singi im Yesund yɨr ongongɨm.” 22  Ngɨrpu ket Pilip 
yikonj Andream pɨlwa dɨde tin wumɨr yomnonj. Seg ket Andrea ake Pilip 
ekonda Yesum pɨlwa dɨde ket Tin wumɨr yomnonda. 23  Sɨ Yesu ten ket 
esmonggawonj da, “Ɨtemb ke wɨn ik Rɨgamna Bꞌɨga bꞌogɨl ɨnyomarena 
okatam. 24 Kon ɨmɨnjogjog wen tamninyɨn. Ra yɨpa kɨnɨ tuny maka tɨsenj 
gou wa dɨde ra maka uj tainy, ɨtemb tuny re tinta e ɨbɨm. Ajɨ ra ɨtemb 

tuny uj tainy, ton jogjog kɨp im tejagɨkiny. 25 Ɨ yet ra tina yɨrkokar singi 
iyeny, ton ɨta onggɨtyam tina yɨrkokar edamkis dem. Ajɨ yet ra tina 
yɨrkokar singi kesa omɨny onggɨt gowukoyɨnd, ton ɨta onggɨtyam tina 
yɨrkokar yɨrgong omnɨkeneny dadal ngɨrpu kesa yɨrkokar wa. 26  Ɨ yet ra 
Kornɨm wɨko omnɨka iyeny, ton bꞌogla Ken yɨmta nundok. Sɨ rokate ra 
Kon nɨtɨbnyɨn dɨkɨnd, toda ɨndama onggɨtyam wɨko rɨga ɨbɨm Kon kɨma. 
Sɨ yet ra Kornɨm wɨko omnɨka iyeny, Kor Bꞌu ɨta tin ɨsnaeneny.

27 “Otade Kon kɨd e bꞌɨpokenyɨn, sɨ nangga e Kon nitinjɨn? Abu! Be 
onggɨtyam wɨn ke Ken nɨtrɨngate! Nayɨ, Kon onggɨt mop penaemb 
netkond ɨtemb wɨn okatam. 28  Abu! Man Moina nyɨwɨm pɨlɨnd bꞌogɨl 
ɨnyomarena yoramitene!” Ɨ onggɨt yɨt seg ke ket wub kumb ke yɨtpɨam 
ikonj da, “Kon kea bꞌogɨl ɨnyomarena yoramitenyɨn, ɨ Kon ɨta bꞌusaya 
oramitenenyɨn.” 29 Ɨ re rɨga bobop owɨnki onggɨtyam yɨtpɨam utkundo, 
ton endento da, “Ɨara e ara yikeny.” Ɨ kwa nɨndap da, “Anerute Tin 
yɨtnono yomneny.” 30 Sɨ Yesu yindonj da, “Onggɨtyam yɨtpɨam re ma 
Kor mana awɨk ajɨ wanɨm bꞌogɨl mana. 31 Sɨ yu ɨte re onggɨt gowukoyɨm 
bꞌɨsagɨka wɨn e. Sɨ yu Godte onggɨt gowukoyɨmna wɨp iyoi rɨga, Satanand 
bꞌɨtɨskanjis bau wa. 32  Ɨ ra Kon gou ke bꞌuturowasɨn, Kon ɨta komkesa 
rɨga Kor pɨlwa tugungasinyɨn dem.” 33  Sɨ Yesu onggɨtyam yɨt yindonj re 
ouyawa mana da rɨdede wɨp nya kae Ton uj okas dem. 34 Sɨ rɨga bobop 
Ton yɨgekito da, “Sɨn gog yɨt ke utkundenyu da, ‘Keriso ra dadal ngɨrpu 
kesa e ɨbneneny.’ Sɨ nangga pae Man mindenyɨt da Rɨgamna Bꞌɨgat bꞌogla 
bꞌuturowas? Sɨ yetemb jɨ onggɨtyam Rɨgamna Bꞌɨga?” 35 Seg Yesu ket ten 
esmonggainonj da, “Ɨ ma pɨn e ngaya ɨbɨm wa wɨngɨrɨnd. Sɨ wɨn bꞌamana 
wuwene onggɨt ngaya pɨta wɨnɨnd. Nokɨm da ɨdenat sɨbɨbɨt maka wen 
tekangɨnjiny. Sɨ yet ra sɨbɨbɨnd menon okas, ton ma wumɨr e rɨtama 
ton yik. 36  Sɨ onggɨt ngaya pɨta nat wɨn gar ke utkunda yoramita onggɨt 
ngayam pɨlɨnd, nokɨm da ɨdenat wɨn ngayamna bꞌɨga taukindam.”

Ju Rɨga waina Gar ke Utkunda kesa Mɨle

Ɨ re Yesu onggɨtyam yɨt opurena seg awonj, Ton towa pɨlke yiwatonj 
egitam. 37 Ɨ Yesu kea onggɨtyam komkesa kɨd kesa kɨma danda wɨko 
amnɨkeninonj rɨga wa wɨpɨnd. Ajɨ ton maka Tin gar ke utkunda ke 
yokato. 38  Nokɨm da ɨdenat bageyam Isayamna onggɨtyam yɨtkak rɨrɨrkɨp 
tainy. Sɨ ton odede na yindonj da,

“Yonggyam! Yet sowaina bage yɨtɨm pɨlɨnd gar ke utkunda yoramis?
Ɨ kwa ke ya pɨlnat Yonggyamɨmna danda yɨm pɨta ainy?”

39 Ɨ onggɨt mop penaemb ton maka rɨrɨr aukɨto gar ke utkundam, nokɨp 
Isaya bꞌusaya odede kwa yindonj da,
 40 “God kea towaina yɨrkɨp yɨrdɨdɨ amnɨkinonj,

ɨ towaina gar edokinonj.
Nokɨm da ke ton yɨr ongong reyeninem towaina yɨrkɨp ke,

ɨ ke ton towaina gar ke repɨndeninem
dɨde ket ke ton rengenjinem Kor pɨlwa,

ɨ dɨde ket ke Kon ten resakenjinɨn.”
41 Sɨ onggɨt mop penaemb Isaya onggɨtyam yɨt yindonj nokɨp ton kea 
Yesumna bꞌogɨl ɨnyomarena yɨr yongonj, sɨ ton Ti gatab na wumɨr 
amninonj. 42  Sɨ Ju rɨga waina memba wɨngɨrɨnd jogjog rɨga toda kwa kea 
Yesund gar ke utkunda ke yokato. Ajɨ ton maka towaina gar ke utkunda 
gatab pɨtapɨta amnento Parisai rɨga map. Nokɨp ton onggɨtyam gatab 
moga na auto da Parisai rɨgap ke towaina yɨr opmitenapu met ke ten 
reaukeninem. 43  Mop nokɨp opimemb memba ukoijog singi aento re rɨga 
wa pɨlke esourena okata mana ajɨ ton ma ukoi singi na aento Godɨmna 
bꞌogɨl ɨnyomarena okatam.

44 Sɨ Yesu ket unena kɨma yindenonj da, “Yet ra gar ke utkunda ke 
Ken notkas, ton ma Kena gar ke utkunda ke notkas ajɨ Tina yet re Ken 
nɨtmɨkitonj. 45 Ɨ yet ra Ken yɨr notɨng, ton kea Tin yɨr yong yet re Ken 
nɨtmɨkitonj. 46  Ɨ Kon onggɨt gowukoi wa netkond re ngaya na. Nokɨm 
da ɨdenat komkesa rɨga maka sɨbɨbɨnd tekeny yepim re gar ke utkunda 
ke Ken nokasi. 47 Ɨ nangga ma jɨ rada yɨpa rɨga maka Koina opureni 
yɨtkak tutkundeneniny dɨde maka tawameneniny, Kon ma ɨta tin 
bꞌɨsagɨkam omnyɨn. Nokɨp Kon ma nok mana netkond da Kon gowukoi 
rɨga tesagɨkinyɨn, ajɨ nok mana da gowukoi rɨga wa yɨrkokar takainyɨn. 
48  Ɨ yet ra Ken nɨtɨsai dɨde maka Koina opureni yɨtkak takasiny, sɨ ɨta jɨ 
ti bꞌɨsagɨkam rɨga. Sɨ onggɨtyam yɨtkaktemb rɨna re Kon apulisinond, 
tin negɨr ma bꞌɨsagɨkam omɨny dem kikitum bibɨrɨnd. 49 Mop nokɨp Kon 
apureninyɨn re ma Kor nony kaim ajɨ Ti pɨlkaim yet re Ken nɨtmɨkitonj. 
Ton kea Kor bꞌingawa yɨt nokawonj nangga im Kon tapureninyɨn ɨ 
rɨngmim Kon tapureninyɨn. 50 Sɨ Kon wumɨr en da Tina bꞌingawa yɨt 
re dadal ngɨrpu kesa yɨrkokar e. Sɨ onggɨt mop paimemb Kon ɨnsima 
yɨpa rɨrɨrkɨpjog yɨtkak apureninyɨn rɨngma na re Ken Kor Bꞌu wumɨr 
nomnonj.”

Yesu Tina Bꞌauyaena Rɨga Pɨs Esekinonj

13  1 Ɨ yɨmta kena Ju rɨga waina Uj Ɨgwanti Nony Iyena Diyamdiyam 
Wɨn awonj, ajɨ Yesu kea wumɨr awonj da wɨn re kemb rɨrɨr ainy 

Tinɨm onggɨtyam gowukoi ɨraram dɨde iwatam Ti Bꞌuɨm pɨlwa. Sɨ Ton 
Tinajog rɨga na singi eyeninonj yepiya re gowukoyɨnd wekenonj. Ɨ Ton 
ten kupkakupka singi eyeninonj ngɨrpu de Tina undwatapu wa. 2  Ɨ re 
Yesu dɨde Tina bꞌauyaena rɨga diyamdiyam auto, Satanat kea Simonɨmna 
bꞌɨga Yudas Iskariyotɨmna gar wa singi yoramitonj Yesund tɨb iyoyɨm. 3  Sɨ 
Yesu wumɨr na da Ti Bꞌu kea komkesa gasa re Ti yɨm nat aramisinonj. 
Ɨ Ton nonyɨk bꞌamdonj da, “Kon Godɨm pɨlkena netkond dɨde kanamb 
Kon tɨtenjɨn Godɨm pɨlwa.” 4 Ɨ Yesu ket onyitonj diyamdiyampu kasa ke 

dɨde Tina tumɨnd kobɨrgɨm yotogɨkonj. Seg Ton ket tawel yokatonj dɨde 
ket robmopɨnd bꞌibgonj. 5 Seg ket Ton nyɨ yɨgmarkonj besen bora wa, ɨ 
ket bꞌatomonj Tina bꞌauyaena rɨga pɨs ɨsekam dɨde usurenam tawel ke 
rɨna re Ton robmopɨnd bꞌibgi yowamonj. 6  Ɨ re ket Simon Petrom pɨlwa 
yikonj, ton Yesund yomnonj da, “Yonggyam! Ma Man ɨta pɨs nɨtɨseket?” 
7 Sɨ Yesu tin yɨsmonggawonj da, “Yu man ma ɨta nony auket nangga e Kon 
yomnɨken, ajɨ yɨmta kae man nony tauket dem.” 8  Ɨ Petro ket Tin yomnonj 
da, “Man makwa rɨrɨr et koina pɨs ɨsekam.” Ɨ Yesu ket tin mɨra yomnonj 
da, “Ra maka ra Kon mɨtɨseken, mor awɨr e Kon kɨma bꞌinkɨndena.” 9 Ɨ 
Simon Petro Tin yomnonj da, “Yonggyam! Goro koina pɨs nena tesekɨm 
ajɨ bea kwa yɨm ake mop.” 10 Sɨ Yesu tin mɨra yomnonj da, “Gony aureni 
rɨgat ɨnta pɨs nena bꞌɨtɨsek ajɨ ma opima nɨnda kɨpear. Nokɨp tina kupka jɨ 
re kɨlkesa e. Sɨ wɨn kɨlkesa im ajɨ ma komkesa im.” 11 Ɨ nangga mop pena 
Ton yindonj da, “Ma wɨn komkesa kɨlkesa im,” mop nokɨp Ton wumɨr na 
da towa wɨngɨrɨnd yɨpa rɨgatemb Tin tɨb yii dem.

12  Ɨ re Yesu towaina pɨs ɨseka seg awonj, Ton Tina tumɨnd kobɨrgɨm 
bꞌikitonj dɨde ket bꞌusaya Tina pɨpmet wa omitonj. Ɨ ket ten amninonj da, 
“Ke wɨn wumɨr yokasya nangga na Kon wanɨm yomnɨken? 13  Wɨn Ken 
nogenaya Ouyaena Rɨga kae dɨde Yonggyam kae. Sɨ waina opurena re 
ɨmɨnjog i. Nokɨp Kon ɨntenemb jɨ Rɨga. 14 Kon, ɨte re wa Yonggyam dɨde 
Ouyaena Rɨga, kea waina pɨs esekinyɨn. Sɨ onggɨt paemb wɨdaka bꞌogla 
walenggyam walenggyam pɨs bꞌɨseka tuwenyɨt. 15 Kon wɨngata mɨle na 
wa akainyɨn, nokɨm da ɨdenat wɨdaka kwa odede mɨle omnɨkenenya 
rɨngma na re Kon wanɨm yomnɨken. 16  Kon ɨmɨnjogjog wen tamninyɨn. 
Wɨko rɨga re ma ukoyam e, ajɨ tina yonggyam re ukoyam e. Ɨ daka yɨdɨr 
rɨga re ma ukoyam e, ajɨ rɨga yete re tin yɨtmɨkis re ukoyam e. 17 Sɨ 
ra wɨn wumɨr okatenya onggɨtyam gatab dɨde ra wɨn onggɨtyam mɨle 
tamnɨkindam, wɨn re bꞌogɨl omni rɨga im.

Yudasɨmna Tɨb Iyoi gatab Bage Yɨt 
(Mat 26:20‑25; Mak 14:17‑21; Luk 22:21‑23)

18  “Ɨ Kon ma komkesa wa gatab e nindenyɨn. Sɨ Kon wumɨr en yena 
re Kon abagɨkinond. Ajɨ onggɨt ma da onggɨt yɨna peba yɨtkak rɨrɨrkɨp 
rain da, ‘Yet re koina owou yowenenonj, ton kea ken kak nɨawonj.’ 19 Yu 
Kon naska kana im wen wumɨr amninyɨn gasa rɨnte ra tawɨk Kor pɨlɨnd. 
Nokɨm da ra ɨtemb gasa pɨta tainy ɨdenat wɨn gar ke utkunda ke notkasya 
dem da Kon ɨntemb jɨ rɨga. 20 Ɨ Kon ɨmɨnjogjog wen tamninyɨn. Yet ra 
Koina ɨtmɨkiti rɨgand okateny, ton Kena nokateny. Ɨ yet ra Ken notkateny, 
ton Tina yokateny yet re Ken nɨtmɨkitonj.”

21 Ɨ re Yesu onggɨtyam yɨt seg awonj, Ton ma sobijog na kɨd 
bꞌɨpokenonj. Sɨ Ton ket yɨr ungata yɨt yindonj da, “Kon ɨmɨnjogjog wen 
tamninyɨn. Wa wɨngɨrɨnd yɨpa rɨgat ɨta man Ken tɨb niyɨt dem.” 22  Sɨ Tina 

bꞌauyaena rɨgap nonysɨpsɨp na aukɨto da ya gatab e Ton yindeny. Sɨ ton 
ket yɨrɨk bꞌunjomkena wuwenonj towa wɨngɨrɨnd. 23  Ɨ Tina bꞌauyaena 
rɨga wɨngɨrɨnd yɨpa rɨga Ti wus kena yɨmkomel bꞌamki omiti yɨbnonj 
yena re Ton singi yiyenonj. 24 Sɨ Simon Petro onggɨt rɨgand mong ke 
yomnonj da, “Tin yɨgekite men wumɨr omnam ya gatab e Ton yindeny!” 
25 Sɨ ɨtemb rɨga ɨja na Yesumna dorkak wusɨnd bꞌɨrmekiti yɨbnonj, ɨ ket 
Yesund yomnonj da, “Yonggyam! Yetemb jɨ rɨga?” 26  Sɨ Yesu ket mɨra 
yomnonj da, “Ra Kon onggɨtyam owou pɨkendi ɨsonggen dor dɨde ti 
okaen, sɨ tontemb jɨ rɨga.” Seg Ton ket owou pɨkendi yɨsonggonj dɨde ket 
Simonɨmna bꞌɨga Yudas Iskariyotɨm yokawonj. 27 Ɨ re Yudas onggɨtyam 
owou pɨkendi yokatonj, sɨ odede natemb ket Satana ti pɨlɨnd bꞌɨgaronj. 
Sɨ onggɨt penaemb Yesu tin yomnonj da, “Man wanakana mɨle yomnɨke 
rɨnte re man yɨsamket omnɨkam!” 28  Ajɨ onggɨtyam owoupund omnɨki 
rɨga wɨngɨrɨnd makwa ke yɨpa rɨga nony aukonj nangga pena Ton odede 
yɨt tin yomnonj. 29 Sɨ nɨndap ɨja na nony aukɨto da Yesu nok ma tin 
yomɨny da, “Man gasa meranɨm temjinyɨt onggɨtyam diyamdiyam wɨnɨnd 
ingaenam” o mɨnda da, “Nɨnda gasa tagoniny gasa kesa rɨga wa.” Mop 
nokɨp Yudas re wulkɨp ga owama rɨga na yɨbnonj. 30 Sɨ re ɨtemb rɨga 
Yudas owou pɨkendi yokatonj, ton odenja ket bau wa opmarkitonj. Sɨ 
ɨtemb re ket kea sɨwɨny awonj.

Petromna Oena gatab Bage Yɨt 
(Mat 26:31‑35; Mak 14:27‑31; Luk 22:31‑34)

31 Ɨ re Yudas bau wa opmarkitonj, Yesu yindenonj da, “Otade Rɨgamna 
Bꞌɨga kea bꞌogɨl ɨnyomarena yokas dɨde God daka kwa kea Ti pɨlke bꞌogɨl 
ɨnyomarena yokas. 32  Ɨ rada God kea Ti pɨlke bꞌogɨl ɨnyomarena yokas, 
sɨ God daka kwa ɨta Rɨgamna Bꞌɨgam Tina bꞌogɨl ɨnyomarena okau. Sɨ 
Ton ɨta odenja Ti okau. 33  Kor bꞌɨgawar! Kon ma pɨnjog e nɨtɨbnyɨn wɨn 
kɨma. Ɨ ɨngkaemb ket wɨn Ken oraka nitiyenya dem. Sɨ Kon otade wen 
wumɨr amninyɨn re odede yɨpa wɨp im rɨja na re Kon Ju rɨga waina 
mopyam rɨga wumɨr amninond da wɨn ma rɨrɨr im menonɨm de rɨtama 
ra Kon neken dem. 34 Ɨ Kon wa sisɨl bꞌingawa yɨt takainyɨn. Wɨn bꞌogla 
singi bꞌitiyenindam wa wɨngɨrɨnd. Kon kea singi wen eyeninond, sɨ 
wɨdaka kwa ɨja na singi bꞌitiyenindam wa wɨngɨrɨnd. 35 Ra wɨn singi 
bꞌitiyenindam wa wɨngɨrɨnd, sɨ ɨdenasimemb komkesa rɨgap wen 
tangwatenanj da wɨn re Koina bꞌauyaena rɨga im.”

36  Ɨ ket Simon Petro Yesund yɨgekitonj da, “Yonggyam! Rɨtama man 
meket?” Ɨ Yesu ket yɨsmonggawonj da, “Yu man ma rɨrɨr et Ken yɨmta 
undokam rɨtama ra Kon neken. Ajɨ yɨmta kae man yɨmta nutundoket 
dem.” 37 Sɨ Petro kwa Tin yɨgekitonj da, “Yonggyam! Nangga mop pae yu 
kon maka rɨrɨr taen men yɨmta undokam? Kon Mor mapae koina yɨrkokar 
bꞌatkaen.” 38  Seg Yesu ket tin mɨra yomnonj da, “Sɨ ɨta man Kor map 

moina yɨrkokar bꞌatkaet? Kon ɨmɨnjogjog men motɨnyɨn. Pauro ma ɨta 
wanaka ara ikeny dor ngɨrpu ra ket man nowapyam Ken notiyenyɨt.

Yesuta Nya Bꞌuɨm pɨlwa

14  1 “Goro wɨn gar bebɨg taukinam! Wɨn Godɨnd gar ke utkunda ke 
yokata dɨde Keda kwa gar ke utkunda ke nokata! 2  Kor Bꞌuɨmna 

metɨnd opima jogjog wɨmenapu pɨpmet wekeny. Rako pɨpmet demb de maka 
wekeny, Kon keako wen wumɨr amninond. Sɨ Kon neken ra wanɨm pɨpmet 
ongonjena mim. 3 Sɨ ra Kon neken dem dɨde ket wa pɨpmet tangonjenainyɨn, 
sɨ Kon kwa bꞌusaya tɨtenjɨn dem. Ɨ Kon ket wen taronsinyɨn dɨde ket eyinyɨn 
dem Koinajog pɨpmet wa. Sɨ ɨdenat wɨda tekenenyɨt de rokate re Kon 
nɨbnenenyɨn. 4 Ɨ wɨn wumɨr im onggɨtyam nya de onggɨt pɨpmet wa rɨtama 
ra Kon neken.” 5 Seg Toma ket Yesund yomnonj da, “Yonggyam! Sɨn ma 
wumɨr im rɨtama man meket. Sɨ rɨdede im sɨn wumɨr taukindam onggɨt nya 
gatab?” 6 Ɨ Yesu ket tin mɨra yomnonj da, “Konta nya ɨ ɨmɨnjog yɨtkak ɨ dɨde 
yɨrkokar. Sɨ makwa ngai yɨpa rɨgat ɨta yik Kor Bꞌuɨm pɨlwa, ra ton maka Ken 
yɨmta nutundok. 7 Rada wɨn kea Kornɨm wumɨr aukindam, sɨ wɨn kea Kor 
Bꞌuɨm daka kwa wumɨr aindam. Sɨ otade im wɨn Tinɨm wumɨr aukindam 
ɨ wɨn kea Tin yɨr yongenenyɨma.” 8 Seg Pilip daka ket Yesund yomnonj da, 
“Yonggyam! Bea sɨn Bꞌund nouyaene! Sɨ ɨdenatemb sɨn nony rɨrɨr taindam.” 
9 Sɨ Yesu tin mɨra yomnonj da, “Pilip! Kon ma wus na netkɨmɨn wɨn kɨma. Ma 
man makaya Kornɨm wumɨr yokasɨt? Yet re Ken yɨr ongong nitiyɨm, ton kea 
Kor Bꞌund yɨr ongong iyɨm. Sɨ rɨdede pae man mindenyɨt da, ‘Bea sɨn Bꞌund 
nouyaeneꞌ? 10 Sɨ ma man ɨtaemb wumɨr aet da Kon re nɨbnyɨn Kor Bꞌuɨm 
pɨlnate dɨde Kor Bꞌu re yɨbɨm Kor pɨlnate? Onggɨtyam yɨtkak rɨnsim re Kon 
wanɨm apurenawainyɨn, ma Kor nony kaim opurena eyeninyɨn, ajɨ Kor Bꞌute 
yete re Kor pɨlɨnd wɨmena yikeny, Tonte Tina wɨko omnɨka yiyeny. 11 Sɨ man 
gar ke utkunda ke Ken nokate da Kon re nɨbnyɨn Kor Bꞌuɨm pɨlnate dɨde Kor 
Bꞌu re yɨbɨm Kor pɨlnate. Ajɨ ra man maka Ken gar ke utkunda ke notkasɨt, 
man bꞌogla onggɨtyam Koina omnɨki kɨd kesa kɨma danda wɨko gar ke 
utkunda ke takasinyɨt. Ɨ ɨngkaemb man ket Ken gar ke utkunda ke notkasɨt. 
12  Kon ɨmɨnjogjog wen tamninyɨn. Yet ra Ken gar ke utkunda ke notkas, toda 
kwa onggɨtyam wɨko im omnɨka teyeniny rɨna re Kon omnɨka teyinond. 
Ɨ opimemb wɨko re ma ukoi im, ajɨ ton ukoijog wɨko im omnɨka teyeniny. 
Mop nokɨp Kon neken ra Kor Bꞌuɨm pɨlwa e. 13 Ɨ Kon opima onggɨtyam gasa 
tamnɨkeninyɨn rɨnsim ra wɨn Koina nyɨ kɨma netɨrkenenya. Nokɨm da ɨdenat 
Bꞌu bꞌogɨl ɨnyomarena takasiny Bꞌɨgam pɨlke. 14 Ra wɨn nangga gasa mana 
Ken netɨrkenya Koina nyɨwɨnd, Kon opima tamnɨkeninyɨn.

Yɨnayɨna Wɨngawɨngam gatab Tɨrɨr Omni Yɨt
15 “Ɨ ra wɨn Ken singi nitiyenya, sɨ wɨn bꞌogla Koina bꞌingawa yɨt yɨmta 

undoka teyenindam. 16  Kon ɨta Kor Bꞌund ɨgekisɨn, sɨ Ton wa tetmɨkitau 

i 14:23 Onggɨtyam “Sɨn” yisɨpkis re Bꞌu, Bꞌɨga dɨde Yɨnayɨna Wɨngawɨnga im. 

yɨpa yɨr ɨpka dɨde ouyaena rɨga. Ɨ Ton ket ɨta wɨn kɨma dadal ngɨrpu 
kesa ɨbneneny. 17 Ton re ɨmɨnjog yɨtkakɨmna Wɨngawɨnga e. Ɨ gowukoi 
rɨgap ma rɨrɨr im Tin okatam, mop nokɨp ton makaya Tin yɨr yongi dɨde 
makaya Tinɨm wumɨr yokasi. Ajɨ wɨn Tinɨm wumɨr im nokɨp Ton wɨn 
kɨma e yɨbɨm dɨde Ton wa pɨlnate ɨbneneny. 18  Kon ma ɨta wen terarinyɨn 
ngungum bꞌɨga pɨla, ajɨ ɨta wa pɨlwa netken dem. 19 Ɨ sobijog wɨn kak 
ke gowukoi rɨgap ma ɨta yɨr notngi dem. Ajɨ wɨn ɨta yɨr notngya dem, 
nokɨp Kon yilo e nɨbnyɨn dɨde wɨdaka kwa yilo im tekenyɨt. 20 Sɨ wɨn 
onggɨt bibɨr nasimemb nonyɨk bꞌatɨmjindam dem da Kon re nɨbnyɨn 
Kor Bꞌuɨm pɨlnate, ɨ wɨn re wekenyɨt Kor pɨlnasim, ɨ Kodaka re nɨbnyɨn 
wa pɨlnate. 21 Yet ra Koina bꞌingawa yɨtkak tawaminy dɨde ra opimemb 
yɨtkak yɨmta tundokiny, sɨ onggɨt rɨgatemb Ken singi niyeny. Ɨ kwa yet 
ra Ken singi nitiyeny, Kor Bꞌu ɨta tin singi iyeny. Ɨ Koda kwa tin ɨta singi 
iyenyɨn dɨde ket Kon Kolenggyam ɨta tinɨm pɨtapɨta taenenenyɨn.” 22  Seg 
ket Yudas, goro Yudas Iskariyot, ton Yesund yɨgekitonj da, “Yonggyam! 
Man kea sowa pɨlwa pɨtapɨta aenyɨt. Ajɨ nangga pae maka gowukoi rɨga 
wanɨm pɨtapɨta taenyɨt?” 23  Sɨ Yesu ket tin yɨsmonggawonj da, “Yet ra 
Ken singi nitiyeny, ton ɨta Koina yɨtkak yɨmta tundokiny. Ɨ Kor Bꞌu daka 
ɨta tin singi iyeny. Ɨ dɨde Sɨn opima ti pɨlwa wuyɨn dɨde ket wɨmenapu 
pɨpmet omgu ti pɨlɨnd yɨpand wɨmenam. i 24 Yet ra maka singi nitiyeny, 
ton ma ɨta Koina yɨtkak yɨmta tundokiny. Sɨ onggɨtyam yɨtkak rɨnsim 
re wɨn utkundenindam re ma Koina im ajɨ Kor Bꞌuɨmna im yet re Ken 
nɨtmɨkitonj.

25 “Sɨ onggɨt ganggand re Kon wɨn kɨma nɨbnenenyɨmɨn ngɨrpu yu, Kon 
kea onggɨtyam komkesa yɨtkak gatab wen amneninyɨmɨn. 26  Ɨ onggɨt yɨr 
ɨpka dɨde ouyaena rɨga re Yɨnayɨna Wɨngawɨngate. Ɨ Kor Bꞌu ɨta ɨtmɨkis 
dem Kor nyɨ kɨma. Sɨ Tonsim komkesa gasa gatab wen tauyaeniny dem 
dɨde wen nonony tamneniny dem komkesa yɨtkak gatab rɨna re Kon wen 
amneninond. 27 Ɨ Kon ngɨmbla ɨraren re wanɨm ma. Sɨ Kon ɨta Koina 
ngɨmbla wa takainyɨn. Onggɨtyam ngɨmbla rɨnte ra Kon takainyɨn re 
ma ɨja e rɨngma re gowukoyɨt agoneniny. Sɨ wɨn goro gar bebɨg dɨde 
moga tainindam. 28  Ɨ wɨn kea utkundenya onggɨtyam yɨtkak rɨna re Kon 
nindenyɨn da Kon ɨta neken dɨde ket tɨtenjɨn wa pɨlwa. Sɨ rada wɨn Ken 
singi e niyenya, wɨn sam im taindam Koina menon gatab de Kor Bꞌuɨm 
pɨlwa. Mop nokɨp Kon re ma ukoi en ajɨ Kor Bꞌu re ukoijog e. 29 Ɨ yu 
Kon naska kana im wen onggɨtyam gasa gatab wumɨr amninyɨn rɨnsim 
ra taukanj. Nokɨm da ra ton pɨta taukanj ɨdenat wɨn gar ke utkunda 
ke Ken notkasya. 30 Ɨ Kon ma pɨn e wɨn kɨma yɨtnono taenyɨn nokɨp 
gowukoyɨmna wɨp iyoi rɨga Satana re kemb ɨtemb ke ik. Ajɨ ti awɨr e 
kwa danda ingawam Kor pɨlɨnd. 31 Ajɨ Kon nok ma singi da gowukoi rɨga 

wumɨr rainem da Kon ɨta Kor Bꞌund singi yiyenyɨn dɨde Kon ɨnsima gasa 
amnɨkeninyɨn rɨngma na re Kor Bꞌu Ken ningawonj. Utnɨkinam ɨngkek, ɨ 
ka wuyɨn!

Ɨmɨnjog Greip Kai Yesu

15  1 “Kon re ɨmɨnjog greip kai en, ɨ Kor Bꞌu re wala rɨga e. 2  Komkesa 
bɨa rɨnsim re Kor pɨlɨnd wekeny, ra ton maka kɨp tejagɨkanj, Kor 

Bꞌu opima onggɨtyam bɨa awɨr omnɨkam tepkiny. Ɨ kwa komkesa bɨa 
rɨnsim re kɨp kɨma wekeny, Kor Bꞌu opima nɨnda negɨr pip ɨpka teyeniny 
kɨlkesa omnam, nokɨm da ɨdenat ton jogjog kɨp tejagɨkiny. 3  Sɨ wɨn re kea 
kɨlkesa omni im onggɨtyam yɨtkak ke rɨna re Kon wen amneninond. 4 Wɨn 
bꞌogla wɨmena tuwenyɨt Kor pɨlɨnd, ɨ Kodaka kwa ɨta wa pɨlɨnd wɨmena 
netkenyɨn. Sɨ yɨpa bɨat maka ra greip kayɨnd wɨmena ikeny, ton ma rɨrɨr 
e tilenggyam kɨp tejagɨkiny. Toda yɨpa wɨp e ra wɨn maka ra Kor pɨlɨnd 
tekenyɨt, wɨn ma rɨrɨr im kɨp ɨjagɨkam. 5 Sɨ Kon re greip kai en, ɨ wɨn re 
bɨa im. Yet ra Kor pɨlɨnd wɨmena ikeny, Kodaka kwa ɨta ti pɨlɨnd wɨmena 
netkenyɨn. Sɨ ton ɨngkaimemb jogjog kɨp tejagɨkiny. Mop nokɨp man 
makwa ngai rɨrɨr et Kor kesa ke nanggamog wɨko omnɨkam. 6  Ɨ yet ra 
maka Kor pɨlɨnd wɨmena ikeny, ton ɨja e wɨp ɨt re sopapu bau wa bꞌɨskoki 
bɨa re dɨde. Sɨ ra ɨrna seg sopapu wɨko rɨgat ket bobo tamnɨkiny dɨde 
wul wa bꞌɨtɨskokiny ɨ dɨde ket tembrɨkiny. 7 Ɨ ra wɨn Kor pɨlɨnd wɨmena 
tuwenyɨt, dɨde ra Koina yɨtkak wa pɨlɨnd tekeny, sɨ ra wɨn nangga singi 
mana Ken nɨtgekisya, wɨn ɨta okasya. 8  Ɨ ra wɨn jogjog kɨp tejagɨkindam 
dɨde Koina bꞌauyaena rɨga taukindam, sɨ ɨngkaemb wɨn Kor Bꞌund bꞌogɨl 
ɨnyomarena okaenya. 9 Ɨ Koda kwa ɨja ima wen singi eyeninyɨn rɨja e 
re Kor Bꞌu Ken singi niyeny. Sɨ wɨn bꞌogla Koina singi bꞌiyena mɨlend 
tuwenyɨt. 10 Kon kea Kor Bꞌu ma bꞌingawa yɨt yɨmta undoka eyeninond, 
sɨ ɨngkenaemb Kon Tina singi bꞌiyena mɨlend wɨmena nekenond. Sɨ 
wɨdaka ɨja na kwa Koina bꞌingawa yɨt yɨmta tundokindam Kon re dɨde, sɨ 
ɨngkaimemb wɨdaka Koina singi bꞌiyena mɨlend wɨmena tuwenyɨt.

11 “Sɨ onggɨt mop penaemb Kon onggɨtyam yɨt ke wen amninyɨn 
da ɨdenat Koina sam waina garɨnd ɨbɨm dɨde ɨngkaimemb kwa Kon 
onggɨtyam waina sam yɨndangɨr tamnɨkinyɨn. 12  Ɨtemb jɨ Koina bꞌingawa 
yɨt da wɨn bꞌogla wa wɨngɨrɨnd singi bꞌitiyenindam rɨja im re Kon wen 
singi eyeninyɨn. 13  Awɨr e kwa yama ukoijog singi bꞌiyena mɨle yɨbnau, 
ajɨ ɨnta ra ton tina yɨrkokar bꞌatkau tina rɨgawar map. 14 Sɨ ra wɨn Koina 
bꞌingawa yɨt yɨmta tundokindam, wɨn re kea Kor rɨgawar im. 15 Sɨ 
Kon ma ɨta ket wen wɨko rɨga ke nyɨ tagenainyɨn, nokɨp wɨko rɨga ma 
wumɨr e nangga im ti yonggyam amnɨkiny. Ajɨ Kon wen nyɨ agenainyɨn 
re Kor rɨgawar kaim, mop nokɨp Kon kea wen komkesa gasa wumɨr 
amnɨkinond rɨna re Kon Kor Bꞌuɨm pɨlke utkundenond. 16  Wɨn maka Ken 
nobagendonda, ajɨ Konɨt wen abagɨkinond, dɨde nyɨ akainond. Nokɨm 

da ɨdenat wɨn tuwenyɨt ɨ kɨp tejagɨkindam ɨ dɨde onggɨtyam waina kɨp 
ɨmnɨneni kesa tekeny. Ɨ nokɨm da kwa ra wɨn nanggamog gasa mana 
Kor Bꞌund erkenya Kor nyɨ kɨma, ɨdenat Ton wa tagoniny. 17 Sɨ onggɨt 
mop penaemb Kon onggɨtyam yɨt ke wen engainyɨn da ɨdenat wɨn wa 
wɨngɨrɨnd singi bꞌitiyenindam.

Gowukoi Rɨgaina Singi kesa Mɨle
18  “Ɨ ra onggɨt gowukoi rɨgap wen singi kesa tamnenanj, wɨn bꞌogla 

wumɨr okasya da ton naska kea Ken singi kesa nomneno, ajɨ yɨmta kaim 
wen singi kesa amnenanj. 19 Ɨ rada wɨn gowukoi ke rɨga im, gowukoyɨt 
keako wen singi eyeniny, nokɨp wɨn gowukoi ke rɨga im. Ajɨ wɨn ma 
gowukoi ke rɨga im, ajɨ Konɨt wen abagɨkinond onggɨt gowukoi ke. Sɨ 
onggɨt mop paemb gowukoyɨt wen singi kesa amneniny. 20 Sɨ wɨn bꞌogla 
nonyɨnd yowama onggɨtyam yɨtkak rɨna re Kon wen amninonj da, ‘Wɨko 
rɨga re ma ukoyam e, ajɨ tina yonggyam re ukoyam e.’ Sɨ rada rɨgap 
ke Kor pɨlɨnd bebɨg dɨde bꞌɨsadrena mɨle oramka niyenauto, ton opima 
kwa daka wa pɨlɨnd bebɨg kɨma bꞌɨdgotnena oramka teyenauranj. Ɨ 
rada rɨgap ke Koina yɨtkak yɨmta yundoko, ton opima kwa daka waina 
yɨtkak yɨmta undoki. 21 Ajɨ rɨgap opima Koina nyɨ map komkesa odede 
mɨle tamnɨkenenanj wa pɨlɨnd, mop nokɨp ton ma wumɨr im Godɨm yet 
re Ken nɨtmɨkitonj. 22  Ɨ rako Kon maka netkond dɨde ten maka wumɨr 
amneninond, ma rako towa pɨlɨnd negɨr mɨle wekeny. Ajɨ yu ton ma rɨrɨr 
im mop ogenka teyenanj towaina negɨr mɨle gatab. 23  Ɨ yet ra Ken singi 
kesa notɨneny, ton kwa daka Kor Bꞌu na singi kesa yomneny. 24 Sɨ rako 
Kon maka towa wɨngɨrɨnd onggɨtyam wɨko amnɨkeninond rɨna re yɨpa 
rɨgat maka rɨrɨr awonj omnɨkam, ma rako towa pɨlɨnd negɨr mɨle wekeny. 
Ajɨ yu Kon nitinjɨn da ton kea onggɨtyam kɨd kesa kɨma danda wɨko yɨr 
ongong eyento, ajɨ ton kea Sɨn singi kesa nomneno Ken dɨde Kor Bꞌund. 
25 Ajɨ ɨtemb re onggɨtyam yɨtkak rɨrɨrkɨp omna ma rɨnte re ɨrɨki yɨbɨm 
towaina gog yɨt wɨngɨrɨnd da, ‘Ton rɨl kesand Ken singi kesa nomneno.’

26  “Sɨ ra yɨr ɨpka dɨde ouyaena rɨga ik dem yena ra Kon Kor Bꞌuɨm pɨlke 
ɨtmɨkisɨn wa pɨlwa, Ton re ɨmɨnjog yɨtkakɨmna Wɨngawɨnga e. Sɨ ra Ton 
Kor Bꞌuɨm pɨlke ik dem, Tonsimemb Kor gatab yɨr ungata yɨt pɨtapɨta 
tamneniny dem. 27 Ɨ wɨda kwa bꞌogla Kor gatab yɨr ungata yɨt pɨtapɨta 
tamnenindam, mop nokɨp wɨn kea otomapu ke Kon kɨma wekenot ngɨrpu 
yu.

Bebɨg kɨma Bꞌɨdgotnena gatab Bage Yɨt

16  1 “Sɨ onggɨt mop penaemb Kon onggɨtyam yɨt ke wen amneninyɨn 
da ɨdenat wɨn maka sap totekindam. 2  Ɨ rɨgap opima wen Ju rɨga 

waina yɨr opmitenapu met ke teaukenanj dem. Ajɨ ɨta jɨ wɨn ik dem, 
sɨ onggɨt wɨnɨnd rɨgap opima wen uj ondrɨka teyenanj dem. Ɨ onggɨt 

Yoan 15 ,  16  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



263

onganda rɨgap ɨja im nony taukanj dem da, ‘Sɨn kea Godɨm bꞌogɨl wɨko 
yomnɨkau.’ 3  Ton maka wumɨr aukɨto Kor Bꞌuɨm dɨde kwa Kornɨm, sɨ 
onggɨt paemb ton odede wɨko tamnɨkanj dem. 4 Ajɨ onggɨt mop penaemb 
Kon onggɨtyam yɨt ke wen amneninyɨn da ra onggɨtyam bebɨg wɨn ik 
dem, ɨdenat wɨn onggɨtyam yɨtkak nonyɨk tamjindam dem rɨnsim re Kon 
wen wumɨr amneninyɨn.

Yɨnayɨna Wɨngawɨnga ma Wɨko

“Otomapu ke Kon onggɨtyam yɨtkak maka wen wumɨr amninond, mop 
nokɨp Kon omanda wɨn kɨma nɨbnond. 5 Yu Kon neken Ti pɨlwa e yet re 
Ken nɨtmɨkitonj. Sɨ wa wɨngɨrɨnd makwa yɨpa rɨgat Ken ke nerkis da, 
‘Rɨtama Man meket?’ 6  Ajɨ re Kon onggɨtyam yɨt ke wen amneninyɨn, sɨ 
waina gar re kea gar kopa ke yɨndangɨr auki im wekeny. 7 Ajɨ Kon kwa 
ɨmɨnjog yɨtkak e wen wumɨr tamninyɨn. Ɨtemb re wanɨm bꞌogɨl e ra Kon 
tewaikisɨn, mop nokɨp ra Kon maka neken, sɨ onggɨtyam yɨr ɨpka dɨde 
ouyaena rɨga ma ɨta wa pɨlwa ik dem. Ajɨ ra Kon neken, Kon ɨta wa pɨlwa 
Tin ɨtmɨkisɨn dem. 8  Ɨ ra Ton ik, Ton ɨta gowukoi rɨga wa temjatenainy 
dem negɨr mɨle gatab ɨ negɨr kesa dɨmdɨmjog mɨle gatab ɨ dɨde bꞌɨsagɨka 
mɨle gatab. 9 Negɨr mɨle gatab re ɨntemb ɨt re da rɨgap ma opima gar ke 
utkunda aramkɨranj Kor pɨlɨnd. 10 Ɨ negɨr kesa dɨmdɨmjog mɨle gatab 
re ɨntemb ɨt re da Kon neken ra Abum pɨlwa e ɨ wɨn ma ɨta ket Ken yɨr 
notngya. 11 Ɨ bꞌɨsagɨka mɨle gatab re ɨntemb ɨt re da onggɨt gowukoyɨmna 
wɨp iyoi rɨga Satana re kea negɨr ma bꞌɨsagɨka okati e yɨbɨm.

12  “Kor ma yɨpa kɨma yɨt im pop nɨbnainy wanɨm wumɨr omnenam, 
ajɨ otade wɨn ma rɨrɨr im okatenam. 13  Ajɨ ra onggɨt ɨmɨnjog yɨtkakɨmna 
Wɨngawɨnga ik dem, Tonsim wen wang teyeniny dem komkesa ɨmɨnjog 
yɨtkak wɨngɨr wa. Mop nokɨp Ton ma ɨta tina nony ke yɨt tapureniny, 
ajɨ ɨna nena im tapureniny nangga im re Ton utkundeny. Ɨ kwa Tonsim 
wa pɨtapɨta tamnenainy onggɨtyam yɨtkak rɨnsim ra warɨ taukanj. 14 Sɨ 
Ton Kor pɨlkaim yɨtkak tutkundeneniny dɨde ket onggɨtyam yɨtkak 
im wa pɨtapɨta tamnenenainy. Ɨ ɨngkaemb Ton bꞌogɨl ɨnyomarena Kor 
notkaeneny. 15 Ɨ komkesa gasa rɨnsim re Kor Bꞌuɨm pɨlɨnd wekeny re 
Koina im. Sɨ onggɨt paemb Kon nindenyɨn da, ‘Yɨnayɨna Wɨngawɨnga Kor 
pɨlkaim yɨtkak tutkundeneniny dɨde ket onggɨtyam yɨtkak im wa pɨtapɨta 
tamnenenainy.’

Gar Kopa kak ke Bꞌogɨl Sam
16  “Ɨ Kon ma pɨn im wen terarinyɨn, onggɨt sobijog wɨnɨnd wɨn ma ɨta 

yɨr notngya. Ajɨ onggɨt wɨn kak ke ɨta kwa yɨr notngya dem.” 17 Sɨ onggɨt 
penaemb nɨnda Tina bꞌauyaena rɨga bꞌarkena wuwenonj towa wɨngɨrɨnd 
da, “Nangga e jɨ onggɨtyam yɨtkak rɨnte re Ton men wumɨr nomneniny 
da, ‘Ɨ Kon ma pɨn im wen terarinyɨn, onggɨt sobijog wɨnɨnd wɨn ma 

  Yoan 16

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



264

ɨta yɨr notngya. Ajɨ onggɨt wɨn kak ke ɨta kwa yɨr notngya demꞌ ɨ kwa 
onggɨtyam yɨtkak da, ‘Kon neken ra Abum pɨlwa eꞌ?” 18  Ɨ kwa omanda 
ton bꞌarkenand wekenonj da, “Nangga e jɨ onggɨtyam yɨtkak rɨnte re 
Ton yindeny da, ‘Ma pɨn e jɨ wɨnꞌ? Sɨ men ma wumɨr im nangga e Ton 
yindeny.” 19 Ɨ Yesu kea wumɨr yokatonj nangga na re ton singi aukɨto 
Tin erkitam. Sɨ Ton ten amninonj da, “Ma wɨn ɨnte onggɨtyam yɨtkak 
isɨpkitam yorakya rɨna re Kon nindenyɨn da, ‘Ɨ ma pɨn e jɨ wɨn ra wɨn 
maka Ken yɨr notngya. Ajɨ onggɨt kak ke ket kwa ma pɨn e jɨ wɨn ra wɨn 
Ken yɨr notngya demꞌ? 20 Ɨ Kon ɨmɨnjogjog wen tamninyɨn. Ra onggɨtyam 
wɨn pɨta tainy, wɨn yii opima tainindam dɨde gar kopa kɨma yii 
bꞌɨtrɨnenindam, ajɨ gowukoi rɨgap sam e omnɨka iyenyi. Sɨ wɨn gar kopa 
tainindam ajɨ onggɨtyam waina gar kopa bꞌetɨngkanj ra ukoi sam mim. 
21 Ɨ ra konggam momta mɨna bꞌujena wɨn titkau, ton gar kopa e okateny, 
nokɨp kemb ɨtemb ke Ti wɨn titkau. Ajɨ ra ton bꞌɨga ukenj, ton makwa ɨta 
ket tina bꞌɨdgotnena gatab nony iyeny ajɨ sam o tainy da bꞌɨga ke ukenj 
onggɨt gowukoi wa. 22  Sɨ onggɨt paemb wɨda kwa yu odedemb gar kopa 
yokatenya. Ajɨ ra Kon bꞌusaya wen yɨr tanginyɨn dem, wɨn gar sam im 
taukindam dem. Ɨ makwa ɨta yɨpat onggɨtyam waina sam teomneniny 
wa pɨlke. 23  Ɨ onggɨt bibɨrɨnd wɨn makwa ɨta nangga ma netɨrkenya 
dem. Sɨ Kon ɨmɨnjogjog wen tamninyɨn. Nangga mana ra wɨn Kor Bꞌund 
erkenya Koina nyɨwɨnd, sɨ Ton opima wa takainy. 24 Naskand wɨn maka 
Godɨnd yerkenonda Koina nyɨwɨnd ngɨrpu yu. Ajɨ yu wɨn ket bꞌogla Koina 
nyɨwɨnd erkenya, ɨ ket wɨn opima takatenindam. Sɨ ɨdenatemb waina gar 
sam ke yɨndangɨr auki tekeny.

Yesu Gowukoi Gou wa Yomnonj
25 “Ɨ Kon wɨngata yɨt kena onggɨtyam yɨtkak wa apurenainyɨn. Ajɨ 

ɨta jɨ wɨn ik ra Kon maka ket wɨngata yɨt ke wa tapurenainyɨn. Ajɨ 
Kon ket pɨtakɨp nasim wa pɨtapɨta tamnenainyɨn Kor Bꞌuɨm gatab. 26  Ɨ 
onggɨt bibɨrɨnd wɨn opima Koina nyɨwɨnd erkenya. Ajɨ Kon ma odede 
ma nindenyɨn da Konte Kor Bꞌund erkenyɨn wa gatabɨnd. 27 Nokɨp Bꞌute 
Tilenggyam wen singi eyeniny. Sɨ nangga pae Ton wen singi eyeniny re, 
nokɨp wɨn kea Ken singi niyenya dɨde gar ke utkunda yoramitenya da 
Kon netkond re Godɨm pɨlkena. 28  Sɨ Kon netkond re Kor Bꞌuɨm pɨlkena 
dɨde ket opendond onggɨt gowukoi wa. Ɨ Kon kwa ɨraren onggɨtyam 
gowukoi dɨde ket tɨtenjɨn Kor Bꞌuɨm pɨlwa.” 29 Seg Yesumna bꞌauyaena 
rɨgap Tin yomno da, “Yɨr de, otade Man keamb pɨtakɨpɨnd mindenyɨt. 
Dɨde Man maka nanggamog wɨngata yɨt na yingaet. 30 Sɨ sɨn otade wumɨr 
yokasu da Man wumɨr et‑a komkesa gasa. Sɨ Man ma ɨta yena rɨga yɨr 
ungaet nanggamog gatabɨm Men metɨrkeny. Sɨ onggɨt wumɨr kaimemb 
sɨn gar ke utkunda ke Men mokasu da Man re Godɨm pɨlkena metkot.” 31 Ɨ 
ket Yesu mɨra amninonj da, “Sɨ ke wɨn otade wumɨr yokasya? 32  Sɨ yɨr de, 

ɨta jɨ wɨn ik rɨdenat ra wɨn komkesa wetaweta taukindam waina yɨpayɨpa 
pɨpmet wa dɨde ket Ken nena e nɨtrarya. Sɨ ɨtemb ke onggɨtyam wɨn ik. 
Ajɨ Kon ra ma Kenta e taen, nokɨp Kor Bꞌu ɨta Kon kɨma yɨbneneny. 33  Sɨ 
Kon onggɨtyam yɨt wen wumɨr amneninyɨn, nok mim da ɨdenat wɨn 
ngɨmbla okatenya Kor pɨlɨnd. Ɨ wɨn opima bꞌɨdgotnena takatenindam 
onggɨt gowukoyɨnd, ajɨ wɨn bꞌogla napnap towɨnkindam, nokɨp Kon kea 
onggɨtyam gowukoi danda kesa yomnond.”

Yesu Tinɨm Yɨr Opmitenonj

17  1 Ɨ re Yesu onggɨtyam yɨt opurena seg awonj, Ton wub kumb wa 
wɨp bꞌurowatonj dɨde ket yɨr opmitonj da,

“Abu! Kemb ɨtemb ke wɨn ik. Man bꞌogla Mor Bꞌɨgam bꞌogɨl 
ɨnyomarena yokae! Sɨ ɨdenat Bꞌɨgat Todaka Mor bꞌogɨl ɨnyomarena 
motkau. 2  Man kea Mor Bꞌɨgam odede danda yokawot komkesa 
rɨga wɨp omnam, nokɨm da ɨdenat Ton komkesa rɨga wa dadal 
ngɨrpu kesa yɨrkokar takainy yena re Man Ti yokainot. 3  Sɨ ɨtemb 
jɨ dadal ngɨrpu kesa yɨrkokar da rɨgat wumɨr e yɨbɨm Mornɨm 
yete re Man yɨpaina ɨmɨnjog God mɨbnyɨt dɨde Yesu Kerisom yena 
re Man yɨtmɨkitot. 4 Kon kea onggɨtyam wɨko yundwasɨn rɨna re 
Man Kor nokawot omnɨkam. Sɨ ɨngkaemb Kon bꞌogɨl ɨnyomarena 
Mor mokaenyɨn onggɨt gowukoyɨnd. 5 Abu, naskand re onggɨtyam 
gowukoi maka aukonj, Kon kea Man kɨma bꞌogɨl ɨnyomarenand 
nɨbnond. Sɨ otade Man onggɨtyam bꞌogɨl ɨnyomarena nokae Man 
kɨma yɨpand onggɨtyam bꞌogɨl ɨnyomarenand wɨmenam.

Yesu Tina Bꞌauyaena Rɨga wa Yɨr Opmitenonj
6  “Ɨ Kon ke Moina nyɨ pɨtapɨta yomnenond onggɨtyam rɨga wa 

pɨlwa yena re Man Kor nokainot onggɨt gowukoi ke. Ton Mornɨm 
mana wekenonj, ajɨ Manɨt Kor nokainot. Ɨ ton ket Moina yɨtkak e 
yɨmta undoka yiyenyi. 7 Yu ton ket wumɨr im da komkesa gasa rɨna 
re Man Kor nogoninot re Mor pɨlkaim. 8  Mop nokɨp Kon kea towa 
onggɨtyam yɨtkak akainond rɨna re Man Kor nokainot, dɨde ton 
kea onggɨtyam yɨtkak akatento. Ɨ ton ket ɨmɨnjog wumɨr yokato da 
Kon netkond re Mor pɨlkena dɨde ton ket gar ke utkunda yoramito 
da Manɨt Ken nɨtmɨkitot. 9 Sɨ Kon towanɨm metɨrkisɨn. Ajɨ Kon ma 
metɨrkisɨn onggɨt gowukoi rɨga gatab e ajɨ towa gatab e yena re Man 
Kor nokainot, nokɨp ton re Mor mim. 10 Koina komkesa gasa re Mor 
mim, ɨ Moina komkesa gasa re Kor mim. Sɨ Kon towa pɨlkaemb bꞌogɨl 
ɨnyomarena yokatenyɨn. 11 Ɨ Kon makwa ɨta ket nɨtɨbnyɨn onggɨt 
gowukoyɨnd, ajɨ ton opima tekeny onggɨt gowukoyɨnd. Sɨ Kon neken 
ra Mor pɨlwa e. Yɨnayɨna Bꞌu! Man bꞌogla ten yɨr ɨpka teyeninyɨt 
Moina danda nyɨ ke rɨna re Man nokawot! Nokɨm da ɨdenat toda 

yɨpaina taukanj odede rɨngmim re Men wekenyɨn. 12  Ɨ re Kon ton 
kɨma nɨbnenenyɨmɨn, Kon kea ten yɨr epkeneninyɨmɨn onggɨtyam 
Moina danda nyɨ ke rɨna re Man nokawot, dɨde Kon kea yɨrgong 
amnɨkeninyɨmɨn. Sɨ towa wɨngɨrɨnd makwa yet bꞌedamkisɨm. Ajɨ 
ɨna yɨpaina wul tunggɨmna bꞌɨga nenat, nokɨm da ɨdenat yɨna peba 
rɨrɨrkɨp tainy. 13  Sɨ yu Kon ket netken Mor pɨlwa e, ajɨ Kon onggɨtyam 
yɨt apureninyɨn re onggɨt gowukoi nate, nokɨm da ɨdenat Koina sam 
yɨndangɨr auka ikeny towaina garɨnd. 14 Ɨ Kon kea Moina yɨtkak 
towa akainond ɨ gowukoi rɨgap ten singi kesa amnenenanj. Mop 
nokɨp ton ma gowukoi ke rɨga im ket odede ɨte re Kon ma onggɨt 
gowukoi ke rɨga en. 15 Kon ma nok ma merkisɨn da Man ten temjinyɨt 
onggɨt gowukoi ke, ajɨ nok ma da Man ten yɨrgong tamnɨkeneninyɨt 
negɨrjog rɨga Satanam pɨlke. 16  Ton re ma gowukoi ke rɨga im odede 
ɨte re Kon ma gowukoi ke rɨga en. 17 Ɨ Moina yɨtkak re ɨmɨnjog 
yɨtkak e, sɨ Man ten yɨnam amnine onggɨtyam ɨmɨnjog yɨtkak ke. 
18  Ɨ Man kea Ken nɨtmɨkitot onggɨt gowukoi wa, sɨ Koda kwa odede 
wɨp imemb ten etmɨkeneninyɨn onggɨt gowukoi wɨngɨr nata. 19 Sɨ 
Kon Kolenggyam yɨna omnam bꞌakaenyɨn towanɨm bꞌogɨlɨm, nokɨm 
da ɨdenat toda towalenggyam wɨngawɨnga kɨlkesa taukanj ɨmɨnjog 
yɨtkak ke.

Yesu Sosi gatab Yɨr Opmitenonj
20 “Ɨ Kon merkisɨn re ma towanɨm nena ma, ajɨ daka towanɨm ma 

yepim ra Ken gar ke utkunda ke notkasi towaina bage yɨt ke. 21 Abu! 
Ton komkesa bꞌogla yɨpaina raukinem odede ɨte re da Man mɨbnyɨt 
Kor pɨlnate ɨ Koda kwa re nɨbnyɨn Mor pɨlnate! Sɨ ɨdenat ton Mera 
pɨlɨnd tekeny. Nokɨm da ɨdenat gowukoi rɨgap ɨmɨnjog ke okasi da 
Manɨt Ken nɨtmɨkitot. 22  Sɨ Kon kea towa akainond onggɨtyam bꞌogɨl 
ɨnyomarena rɨna re Man Kor nokawot, nokɨm da ɨdenat ton yɨpaina 
taukanj odede ɨte re Men yɨpaina wekenyɨn. 23  Ɨ Kon towa pɨlnate 
nɨbnyɨn dɨde Man Kor pɨlnate mɨbnyɨt. Sɨ toda odede nya kaimemb 
kupkakupka yɨpaina tauranj. Nokɨm da ɨdenat gowukoi rɨga wumɨr 
taukanj da Manɨt Ken nɨtmɨkitot dɨde Mansim ten singi eyeninyɨt 
odede rɨngma na re Man Ken singi niyenot. 24 Abu! Onggɨtyam 
rɨga rɨna re Man Kor nokainot, Kon singi en da ton Kon kɨma 
tekeny rokate ra Kon nɨtɨbnyɨn, nokɨm da ɨdenat ton Koina bꞌogɨl 
ɨnyomarena yɨr ongenenyi. Sɨ rɨna re naskand onggɨtyam gowukoi 
maka pɨta awonj, Man kea onggɨtyam bꞌogɨl ɨnyomarena Kor 
nokawot nokɨp Man kea Ken singi niyenot. 25 Negɨr kesa dɨmdɨmjog 
Bꞌu! Gowukoi rɨgap maka wumɨr aukɨto Mornɨm ajɨ Konɨt Mornɨm 
wumɨr awond. Sɨ onggɨtyam Koina bꞌauyaena rɨgap re kea wumɨr 
yokato da Manɨt Ken nɨtmɨkitot. 26  Ɨ Kon kea Mor gatab ten wumɨr 

omnena teyinyɨmɨn ngɨrpu yu, ɨ Kon kwa opima wumɨr omnena 
eyinyɨn. Nokɨm da ɨdenat onggɨtyam singi towa pɨlɨnd ɨbɨm rɨngkae 
re Man Ken singi niyenyɨt dɨde Koda towa pɨlnate nɨtɨbnyɨn.”

Yesund Usunatam 
(Mat 26:47‑56; Mak 14:43‑50; Luk 22:47‑53)

18  1 Re ket Yesu yɨr opmita seg awonj, Ton ket Tina bꞌauyaena 
rɨga kɨma wuwonj Kidron paga yɨpa tab wa. Ɨ ademb de 

yɨpa sopapu yɨbnonj, sɨ Ton Tina bꞌauyaena rɨga kɨma onggɨt sopapu 
wɨngɨr wa wuwonj. 2  Ɨ Yesu Tina bꞌauyaena rɨga kɨma ademb de wɨn 
ke bꞌatabɨkenento. Sɨ onggɨt penaemb Yudas yet re Tin tɨb yiyonj, toda 
kwa wumɨr na yɨbnonj ɨtemb pɨpmet. 3  Sɨ Yudas yɨpa geja rɨga bobo 
dɨde nɨnda yɨnamet yɨr ɨpka rɨga akasinonj yɨna mopyam sɨ rɨga wa 
pɨlke dɨde Parisai rɨga wa pɨlke. Seg ton ket lampa ɨ ngaya dɨde ipowa 
gasa kɨma onggɨt pɨpmet wa wuwonj. 4 Sɨ Yesu re kea wumɨr yokatonj 
komkesa mɨle rɨnsim ra Ti pɨlɨnd taukanj. Sɨ Ton wɨp wa bꞌɨsonkitonj 
dɨde ket ten arkisinonj da, “Yena wɨn oraka iya?” 5 Ɨ ton mɨra yomno da, 
“Najaret tunggam Yesu.” Sɨ Yesu ten amninonj da, “Ɨtenemb Kon.” Ɨ Ti 
tɨb iyoyam Yudas toda omanda onyiti yɨbnonj. 6  Ɨ re Yesu ten amninonj 
da, “Ɨtenemb Kon,” ton ket kaknyakaknya gurgur ɨtekto dɨde ket gou wa 
sap otekto. 7 Sɨ Yesu bꞌusaya ten arkisinonj da, “Yena wɨn oraka iya?” Ɨ 
ton ket yomno da, “Najaret tunggam Yesu.” 8  Ɨ Yesu ket ten amninonj da, 
“Kon ke kɨm ninjɨn da, ‘Ɨtenemb Kon.’ Sɨ rada wɨn Kena oraka niyenya, 
sɨ opimemb Koina rɨga wou.” 9 Sɨ nangga pena Yesu odede yindonj re 
nok mana da ɨtemb yɨtkak rɨrɨrkɨp tainy rɨna re ton yopulitonj da, “Kon 
makwa ke yɨpa yɨdamkismɨn towa wɨngɨrɨnd rɨna re Man Kor nokainot.” 
10 Ɨ Simon Petrom re kea giri yɨbnawonj. Sɨ ton ket giri yɨtrɨngatonj dɨde 
ket yingawonj yɨna mopyam sɨ rɨgamna wɨko rɨgam pɨlɨnd ɨ dɨde ket 
tina yɨmjog ke yɨpya rom yɨpmarkitawonj. Ɨ ɨtemb wɨko rɨgamna nyɨ 
re Malkot. 11 Seg Yesu ket Petrond yɨswangonj da, “Giri yupungite tina 
metkak wa! Rɨngma, ma ma ɨta Kon onaen onggɨtyam bꞌɨdgotnena kapo 
rɨna re Kor Bꞌu nokawonj?”

Annasɨmna Bꞌɨsagɨka Yesum gatab 
(Mat 26:57‑58; Mak 14:53‑54; Luk 22:54)

12  Seg ket geja rɨga bobo dɨde towa wan tausɨn (1,000) Roma geja rɨga 
mopyam ɨ dɨde Ju rɨga waina yɨnamet yɨr ɨpka rɨgap Yesund yɨmɨnd 
yusunato dɨde ket Tin yɨjobɨko. 13  Seg ton naska ket Yesund yiyo de 
Annam pɨlwa. Nokɨp ton re Kayapamna jeam na yɨbnonj. Ɨ Kayapa re 
onggɨt kemagɨnd yɨna mopyam sɨ rɨga na yɨbnonj. 14 Ɨ kwa Kayapatemb jɨ 
rɨga yet re Ju rɨga ugoinonj da, “Sɨ ɨtemb re bꞌogɨljog emb jɨ ra yɨpa rɨgat 
uj okas komkesa Ju rɨga map.”

Petromna Oena gatab Yɨt 
(Mat 26:69‑70; Mak 14:66‑68; Luk 22:55‑57)

15 Ɨ Simon Petro dɨde yɨpa Yesumna bꞌauyaena rɨga Yesund yɨmta 
yundokonda. Ɨtemb bꞌauyaena rɨga re yɨna mopyam sɨ rɨgam wumɨr na 
yɨbnonj. Sɨ ton kea ket Yesu kɨma bꞌɨgaronj onggɨtyam yɨna mopyam sɨ 
rɨgamna met kara wɨngɨr wa. 16  Ajɨ Petro re onyiti na yɨbnonj kara bau 
ke. Sɨ onggɨt penaemb onggɨtyam bꞌauyaena rɨga yet re yɨna mopyam sɨ 
rɨgam wumɨr yɨbnonj, ton kara mora wa ɨtendonj dɨde ket mora yɨr ɨpka 
konggand yɨt womnonj Petrond ɨgaram. 17 Ɨ re ton Petrond wɨngɨr wa 
yiyonj, mora yɨr ɨpka wɨko konggat Petrond yomnonj da, “Ma madaka 
onggɨt rɨgamna yɨpa bꞌauyaena rɨga et?” Sɨ ton womnonj da, “Nayɨ, ma 
Kon ton ten.” 18  Ɨ wɨko rɨga dɨde yɨnamet yɨr ɨpka rɨgap wul yɨtano gɨbɨl 
map. Ɨ ton ket gɨbɨl bꞌɨrnɨto. Ɨ Petro daka re omanda ton kɨma onyiti gɨbɨl 
bꞌɨrnand yɨbnonj.

Mopyam Sɨ Rɨgamna Bꞌɨsagɨka Yesum gatab 
(Mat 26:59‑66; Mak 14:55‑64; Luk 22:66‑71)

19 Ɨ yɨna mopyam sɨ rɨgat ket Yesund yerkitonj Tina bꞌauyaena rɨga 
gatab dɨde Tina ouyaena gatab. 20 Sɨ Yesu tin yɨsmonggawonj da, “Kon 
ke gowukoi rɨga wa wɨpɨnd pɨta kɨpɨnd apurenenainond. Ɨ Kon ita 
wɨnɨnd meraina yɨr opmitenapu met nata dɨde yɨnamet aband rɨga 
auyaeneninond rɨkɨnd re komkesa Ju rɨga bꞌatabɨkenento. Sɨ Kon maka 
nangga wɨgawɨga yɨt na apureneninond. 21 Sɨ nangga pae man Kor pɨlɨnd 
bꞌɨgekita yoramisɨt? Sɨ man tena arkenine yepiya re Ken nutkundeno 
nanggamog yɨt na Kon ten amneninond. Sɨ yɨr de, ton wumɨrjog im 
wekeny nangga na re Kon apureninond.” 22  Ɨ re Yesu onggɨtyam yɨt 
opurena seg awonj, yɨnamet yɨr ɨpka rɨga wɨngɨrɨnd yɨpa rɨgat yet re Ti 
wusɨnd onyiti yɨbnonj, ton Yesund ana yɨpokitonj. Ɨ ton ket wɨp sɨngba 
kɨma Yesund yomnonj da, “Ma man odede wɨp yɨt kae yɨna mopyam 
sɨ rɨgand yɨt ɨsmonggaet?” 23  Ɨ Yesu ket tin mɨra yomnonj da, “Rada ke 
Kon negɨr yɨt yopulisɨn, man bꞌogla yɨr ungata yɨt minde onggɨt negɨr 
yɨt gatab! Ajɨ rada Kon ɨmɨnjog yɨt e yopulisɨn, sɨ nangga pena man Ken 
nonganjɨt?” 24 Sɨ onggɨt penaemb Anna Tin dɨdea yɨm ɨjobɨki yɨtmɨkitonj 
de yɨna mopyam sɨ rɨga Kayapam pɨlwa.

Petromna Bꞌusaya Oena gatab Yɨt 
(Mat 26:71‑75; Mak 14:69‑72; Luk 22:58‑62)

25 Ɨ re Simon Petro onyiti gɨbɨl bꞌɨrnand yɨbnonj, nɨnda rɨgap tin yerkito 
da, “Ma mada yɨpa Tina bꞌauyaena rɨga et?” Ɨ ton ket bꞌaenonj da, “Nayɨ, 
ma kon ton ten.” 26  Ɨ omanda yɨpa mopyam sɨ rɨgamna wɨko rɨga yɨbnonj. 
Ɨ ton re onggɨt kus rɨga na yena re Petro yɨpya rom yɨpmarkitonj. Sɨ ton 

Petrond yomnonj da, “Ma ke kon men yɨr mongen kɨm re man Ton kɨma 
mɨbnyɨt de sopapu wa?” 27 Sɨ Petro bꞌusaya ket bꞌaenonj, ɨ odenja ket 
pauro ara yikenonj.

Pilatomna Bꞌɨsagɨka Yesum gatab 
(Mat 27:1‑2, 11‑14; Mak 15:1‑5; Luk 23:1‑5)

28  Seg ket Ju rɨgap Yesund Kayapam pɨlke yiyo de Roma gabmani 
mopyam rɨga Pilatomna wɨkopu met wa. Sɨ ɨtemb mɨle aukonj re 
sɨtawarjog natemb. Ɨ Ju rɨga maka onggɨtyam Roma gabmani mopyam 
rɨgamna wɨkopu met wa bꞌɨgarkɨto, nokɨp ton ma singi na kɨl taukanj, 
nokɨm da ɨdenat ket ton kɨlkesand Ju rɨga waina Uj Ɨgwanti Nony Iyena 
Diyamdiyam owi. 29 Sɨ onggɨt penaemb Pilato bau wa opendonj towa 
pɨlwa, ɨ ket ten arkisinonj da, “Wɨn nangga mop pae onggɨt rɨgand kot 
wa oramitam iya?” 30 Ɨ ton ket tin yɨsmonggawo da, “Rako onggɨt rɨgat 
maka negɨrjog mɨle omnɨka rɨga yɨbɨm, sɨn ma rako Tin iyu mor pɨlwa 
kot omnɨkam.” 31 Sɨ ket Pilato ten amninonj da, “Wɨn walenggyam Tin 
yiya dɨde ket waina gog ke Ti pɨlɨnd bꞌɨsagɨka mɨle yomnɨka!” Ɨ Ju rɨgap 
ket tin daka yomno da, “Sowa pɨlɨnd awɨr e ingawam danda yɨbɨm rɨga 
ongandam.” 32  Sɨ nangga pena onggɨtyam mɨle aukonj re nok mana da 
ɨdenat Yesu ma onggɨtyam yɨtkak rɨrɨrkɨp tainy rɨna re Ton naska kana 
wumɨr amninonj rɨdede wɨp kae Ton uj okas. 33  Sɨ Pilato bꞌusaya tina 
wɨkopu met wɨngɨr wa bꞌɨgaronj dɨde ket Yesund ara yemokonj ɨ ket 
yomnonj da, “Ma Man Ju rɨga waina king et?” 34 Sɨ Yesu ket tin yerkitonj 
da, “Sɨ man moinajog nony kae mindenyɨt o mɨnda nɨnda rɨgapiya men 
odede wumɨr momnenyi Kor gatab?” 35 Ɨ Pilato daka Yesund yerkitonj 
da, “Ma Man ɨja e nony aet da kon Ju rɨga en? Moina Ju yɨtam rɨga dɨde 
yɨna mopyam sɨ rɨgapiya Men mitiyi kor pɨlwa kot omnɨkam. Sɨ nangga 
negɨrjog mɨle na Man yomnɨkmɨt?” 36  Ɨ ket Yesu mɨra yomnonj da, “Koina 
wɨp omnenapu kantri re ma onggɨt gowukoi kae. Rako da Koina kantri 
onggɨt gowukoi kae, keako Koina yɨr ɨpka rɨgap Ju rɨga epouranj Ken 
ɨrmekam, nokɨm da ɨdenat ton maka Ken mor pɨlwa nii. Ajɨ Koina wɨp 
omnenapu kantri re ma onggɨt gowukoi kae.” 37 Sɨ Pilato ket Yesund 
yomnonj da, “Sɨ man molenggyam king e bꞌagenaet?” Ɨ Yesu ket tin mɨra 
yomnonj da, “Man kemb minjɨt da Kon re king en. Sɨ Kon onggɨt mana 
pɨta awond dɨde onggɨt mana Kon netkond onggɨt gowukoi wa, nokɨm da 
ɨdenat Kon yɨr ungata yɨt tapureninyɨn ɨmɨnjog yɨtkak gatab. Sɨ komkesa 
rɨga yepim re onggɨt ɨmɨnjog yɨtkak tabɨnd wekeny, ton opima Koina 
nonykok utkundenyi.” 38  Ɨ Pilato ket Yesund yomnonj da, “Nangga e jɨ 
ɨmɨnjog yɨtkak?”

Ɨ ton ket onggɨtyam yɨt seg ke bꞌusaya bau wa opendonj Ju rɨga wa 
pɨlwa dɨde ket ten amninonj da, “Kon maka nanggamog negɨr mɨle na 
yodaraen Ti pɨlɨnd. 39 Ɨ ɨta jɨ wa yɨpa kesam owabɨnti mɨle ebnau da 

kon yɨpa sɨbɨbmet rɨga openjɨn wanɨm waina Uj Ɨgwanti Nony Iyena 
Diyamdiyam Wɨnɨnd. Sɨ rɨngma, ma wɨn singi im kon Ju rɨga wa king 
openjɨn wanɨm?” 40 Ajɨ Ju rɨgap unena kɨma ognento da, “Goro onggɨt 
Rɨgand, ajɨ Baraba na!” Sɨ Baraba re yɨpa raskol rɨga na yɨbnonj.

Pilatomna Kikitum Bꞌɨsagɨka Yɨt Yesund Ɨdrɨkam 
(Mat 27:15‑31; Mak 15:6‑20; Luk 23:13‑25)

19  1 Sɨ onggɨt penaemb Pilato geja rɨga engainonj Yesund okatam 
dɨde ɨraskam. 2  Ɨ ɨraska seg ke geja rɨgap ket dɨngdɨng kai dɨra 

pɨla yogauko dɨde ket ɨtemb dɨra Yesum mopɨnd yikito king pɨla. Ɨ ton ket 
king pɨla kuskus kobɨrgɨm kwa Tin yikito. 3  Seg ton ket Yesum wɨp wa 
wuwenonj odede yɨt kɨma da, “Simesime! Ju rɨga wa king!” dɨde ket ana 
yɨpokeno. 4 Seg ket Pilato bꞌusaya bau wa opendonj dɨde ket ten amninonj 
da, “Yɨr de, kon nok ma Tin iyɨn wa pɨlwa, nokɨm da ɨdenat wɨn wumɨr 
okasya da kon maka nanggamog negɨr mɨle na yodaraen Ti pɨlɨnd.” 5 Sɨ 
ket Yesu bau wa
opendonj dɨngdɨng kai ke ogauki dɨra bꞌikiti dɨde kuskus kobɨrgɨm bꞌikiti. 
Seg Pilato ten amninonj da, “Yɨr de, ɨtemb jɨ Rɨga!” 6  Ɨ re yɨna mopyam 
sɨ rɨgap dɨde yɨnamet yɨr ɨpka rɨgap Yesund yɨr yongo, ton unena kɨma 
ognento da, “Wul bꞌagbagɨnd yɨdrɨke! Wul bꞌagbagɨnd yɨdrɨke!” Sɨ Pilato 
ket ten amninonj da, “Wɨn walenggyam Tin yokata, dɨde wul bꞌagbagɨnd 
yɨdrɨka! Mop nokɨp kon maka nanggamog negɨr mɨle na yodaraen 
Ti pɨlɨnd.” 7 Seg Ju rɨgap ket tin mɨra yomno da, “Sowa ɨta jɨ gog yɨt, 
ɨ onggɨtyam gog yɨt kae Ton bꞌogla uj okas, nokɨp Ton Tilenggyam 
bꞌagenayonj Godɨmna Bꞌɨgam.”

8  Ɨ re Pilato onggɨtyam yɨt utkundonj, ton kwa ket ma sobijog na 
moga awonj. 9 Sɨ ton ket bꞌusaya ɨtendonj tina wɨkopu met wɨngɨr wa 
dɨde ket Yesund yomnonj da, “Rɨngkae Man metkot?” Ajɨ Yesu maka 
tin yɨsmonggawonj. 10 Sɨ onggɨt penaemb Pilato Yesund yomnonj da, 
“Ma Man ma ɨta nɨtɨsmonggaet? Ma Man wumɨr et da kor ɨta danda 
Men ɨtrɨngendam dɨde kor ɨta danda Men wul bꞌagbagɨnd ɨdrɨkam?” 11 Ɨ 
Yesu ket mɨra yomnonj da, “Mor ma ɨta nanggamog danda Kor pɨlɨnd 
oramitam, ajɨ ɨnta ra God mor motkau. Sɨ onggɨt paemb moina negɨr mɨle 
re ma ukoi e, ajɨ yete re Ken nitɨi mor pɨlwa, ti re ukoijog negɨr mɨle e.” 
12  Sɨ onggɨt yɨt map Pilato ket nya oraka yiyenonj Tin ɨtrɨngendam. Ajɨ Ju 
rɨgap unena kɨma ognento da, “Ra man onggɨt Rɨgand ɨtrɨngenjɨt, man 
ma Roma mopyam king Kaisamna rɨga et. Yet ra tilenggyam bꞌatgenai 
kingɨm, ton re Roma mopyam king Kaisamna geja rɨga e.”

13  Sɨ re Pilato onggɨtyam yɨt utkundonj, ton kea ket Yesund yopendonj 
bau wa dɨde ket tina bꞌɨsagɨkapu kasa kumbɨnd omitonj rɨna re onggɨt 
pɨpmetɨnd yɨbnonj ogenaya da Kɨla pɨpmet, ɨ Ibru yɨt ke da Gabata. 14 Sɨ 
onggɨtyam mɨle re Ju rɨga waina Uj Ɨgwanti Nony Iyena Diyamdiyam 

Wɨn bꞌangonjenam bibɨr nat aukonj, ɨ ket lomtɨk gatab awonj. Seg 
Pilato ket Ju rɨga amninonj da, “Yɨr yonga, ɨtemb waina king!” 15 Sɨ ton 
yɨpand unena kɨma ognento da, “Yeomnene! Yeomnene! Wul bꞌagbagɨnd 
yɨdrɨke!” Ɨ Pilato ket ten amninonj da, “Rɨngma, kon bꞌogɨl e waina king 
wul bꞌagbagɨnd ɨdrɨken?” Seg yɨna mopyam sɨ rɨgap tin yɨsmonggawo da, 
“Sowa awɨr e king, ajɨ Roma mopyam king Kaisata.” 16  Ngɨrpu ket Pilato 
onggɨt wɨnɨnd Yesund towa yɨmɨnd yoramitonj wul bꞌagbagɨnd ɨdrɨkam.

Yesu ma Uj Wul Bꞌagbagɨnd 
(Mat 27:32‑44; Mak 15:21‑32; Luk 23:26‑43)

Sɨ geja rɨgap ket Yesund yokato. 17 Sɨ Yesu Tina wul bꞌagbag kawar wa 
yomnonj ɨ ket opmarkitonj ɨ dɨde ket yikonj de onggɨt pɨpmet wa ogenaya 
da Mopkak Wɨmenapu Tungg, Ibru yɨt ke da Golgota. 18  Ɨ omandemb ket 
Tin wul bꞌagbagɨnd yɨdrɨko. Ɨ kwa nɨmog rɨga Ti yɨu ke yɨu ke edrɨko, 
sɨ Yesu re towa ɨnyɨny nat yɨbnonj. 19 Seg Pilato ket Yesu ma ongandam 
mop yɨtkak yɨrɨkonj wulpagɨmɨnd dɨde ket Tina wul bꞌagbag pumb ke 
yoramitonj. Sɨ ɨja naemb ɨrɨki yɨbnonj da,

“Najaret tunggam Yesu, Ju rɨga wa King”.
20 Sɨ Ju rɨga wɨngɨrɨnd jogjog rɨgap onggɨtyam ongandam mop ɨrɨki 
ogenka yiyeno, nokɨp ɨtemb pɨpmet rɨkɨnd re Yesund wul bꞌagbagɨnd 
yɨdrɨko re Yerusalem taun wus nat yɨbnonj. Ɨ onggɨtyam mop yɨtkak ɨrɨki 
yɨbnonj re Ibru yɨt ɨ Latin yɨt dɨde Grik yɨt kena. 21 Sɨ onggɨt penaemb Ju 
rɨga waina yɨna mopyam sɨ rɨgap Pilatond yomno da, “Goro ɨrɨkɨm da, ‘Ju 
rɨga ma kingꞌ, ajɨ ɨja na ɨrɨket da, ‘Onggɨt rɨgat bꞌagenayonj da Konten Ju 
rɨga wa king.’ ” 22  Ɨ Pilato ket ten esmonggainonj da, “Nangga na re kon 
yɨrɨken, bꞌogla ɨrɨki yebɨm.”

23  Ɨ re geja rɨgap Yesund wul bꞌagbagɨnd yɨdrɨko, ton Yesumna tumɨnd 
kobɨrgɨm emdɨto dɨde ket onggɨtyam kobɨrgɨm powa (4) geja rɨgap 
yɨpayɨpa bꞌasos wuwenonj. Ɨ ton kwa ket yokato wɨngɨr ke kobɨrgɨm. 
Ajɨ onggɨtyam kobɨrgɨm re yɨpaina kɨb na dɨde kupka yɨpaina onki na 
yɨbnonj kuna ke ɨdeni de pɨs wa. 24 Sɨ onggɨt penaemb ton towa wɨngɨrɨnd 
endento da, “Goro men onggɨtyam kobɨrgɨm yenyouku ajɨ men bꞌogla 
pes bꞌareninum ɨ ɨngkaemb ket yɨpa rɨgat okas.” Sɨ onggɨt mop penaemb 
onggɨtyam mɨle aukonj da onggɨtyam yɨtkak rɨrɨrkɨp tainy rɨnte re yɨna 
peband ɨrɨki yɨbɨm da,

“Ton Koina kobɨrgɨm towanɨm ataikɨto,
dɨde Koina yɨpa kobɨrgɨm okatam pes bꞌarento.”

Sɨ onggɨt penaemb geja rɨgap odede mɨle amnɨkto. 25 Ɨ Yesu ma wul 
bꞌagbag wusɨnd kea onyiti wekenonj dɨkɨnd Ti mog Mariya ɨ Ti kom mog 
ɨ Klopamna kongga Mariya ɨ dɨde Magdala tunggam Mariya. 26  Ɨ re Yesu 
Ti mog dɨde Tina singi iyeni bꞌauyaena rɨga Ti wusɨnd onyiti yɨr angonj, 
Ton Ti mogɨnd womnonj da, “Kongga, yɨr de ɨtemb mor bꞌɨga.” 27 Dɨde ket 

daka onggɨt bꞌauyaena rɨgand yomnonj da, “Yɨr de, ɨtomb mor mog.” Seg 
ket onggɨt wɨn natemb onggɨt bꞌauyaena rɨgat tin wiyonj tina met wa.

Yesu ma Uj 
(Mat 27:45‑56; Mak 15:33‑41; Luk 23:44‑49)

28  Ɨ onggɨt kak ke Yesu kea wumɨr yokatonj da komkesa gasa kemb 
undwatanj. Sɨ Yesu yindenonj da, “Kon nyɨpa en.” Nokɨm da ɨdenat 
yɨna peba yɨtkak rɨrɨrkɨp tainy. 29 Ɨ ademb de tokɨltokɨl ɨk besenɨnd 
yɨndangɨr yɨbnonj. Ɨ rɨgap nyɨ ɨngmatena ɨngmatena matres pɨla gasa ke 
onggɨtyam tokɨltokɨl ɨk besen wa yɨsonggo ɨ yisop tɨbkak ke yɨpo dɨde ket 
Yesumna tugɨm wa yurowato onayam. 30 Ɨ re Yesu onggɨtyam tokɨltokɨl ɨk 
yonayonj, Ton ket yindonj da, “Kemb yundwasɨn.” Seg ket as eamantonj, 
dɨde ket Tina wɨngawɨnga ewaikitonj.

31 Ɨ ket bꞌangonjena bibɨr na awonj. Ɨ Ju rɨgap ma singi na da ujgɨm wul 
bꞌagbag kumbɨnd tekeny onggɨtyam towaina wɨram dɨde yɨr opmitena 
bibɨrɨnd. Mop nokɨp onggɨtyam towaina wɨram dɨde yɨr opmitena bibɨr re 
naskajog bibɨr na Ju rɨga waina Uj Ɨgwanti Nony Iyena Diyamdiyam Wɨn 
wɨngɨrɨnd, sɨ Ju rɨgap ɨtemb bibɨr ukoijog yɨsnaeneno. Sɨ onggɨt penaemb 
ton Pilatond yɨgekito towaina selkak onygɨkam dɨde ujgɨm ewaikuram. 
32  Sɨ onggɨt penaemb geja rɨgap wuwonj dɨde ket naskanyam rɨga selkak 
yonygɨko ɨ kwa ket daka yɨpa rɨna re Yesu kɨma ɨdrɨki ebnonda. 33  Ɨ re 
ton Yesum pɨlwa tuwonj, ton kea yɨr yongo da Ton re kea uj yokas. Sɨ 
ton maka Tin selkak yonygɨko. 34 Ajɨ onggɨt geja rɨga wa wɨngɨrɨnd yɨpa 
rɨgat nɨm ke Yesund yɨponj yororand. Ɨ odenja ket kus ake nyɨ opekonda. 
35 Ɨ yet re onggɨtyam mɨle yɨr yongonj, tontemb yɨr ungata yɨt yopureny. 
Sɨ tina yɨr ungata yɨt re ɨmɨnjog e. Ɨ ɨtemb rɨga wumɨr e da ton ɨmɨnjog 
yɨt im apureniny, nokɨm da ɨdenat wɨda kwa gar ke utkunda oramisya. 
36  Ɨ onggɨtyam mɨle aukɨto re nok mana da ɨdenat onggɨtyam yɨna peba 
yɨtkak rɨrɨrkɨp tainy da, “Makwa ɨta yɨpa Tina kak tiposɨk.” 37 Ɨ daka kwa 
bꞌenga yɨna peba yɨtkakɨt yindeny da, “Rɨgap opima onggɨt Rɨgand yɨr 
ongi dem yena ra ɨpi dem.”

Yesu ma Eungita 
(Mat 27:57‑61; Mak 15:42‑47; Luk 23:50‑56)

38  Ɨ Arimataya tunggam Yosep re yɨpa Yesumna bꞌauyaena rɨga na 
yɨbnonj, ajɨ ton Ju rɨga moga map onggɨtyam wumɨr wɨgawɨga na 
yowamonj. Ɨ re Yesu uj awonj, ton Pilatond yerkitonj Yesumna ujgɨm 
okatam. Ɨ Pilato ket yingawonj. Sɨ ton yikonj dɨde ket Tina ujgɨm 
yokatonj. 39 Ɨ Nikodemo yet re naskand Yesund yodaronj yɨpa sɨwɨnyɨnd, 
todaka bꞌogɨl ngɨrangngɨrang wulpoj teyinonj ujgɨm eungitam. Ɨ 
onggɨtyam wulpoj bebɨg re ama rɨka teti powa (34) kilogram na. 40 Sɨ ton 
nɨnda rɨga kɨma Yesumna ujgɨm yiyo. Ɨ ton ngɨrangngɨrang wulpoj kɨma 

na kobɨrgɨm ɨsetɨki ke ujgɨm ogauka yiyeno. Sɨ ton yomnɨko re Ju rɨga 
waina eungitam mɨle kena. 41 Ɨ yɨpa sopapu kea de yɨbnonj onggɨt pɨpmet 
wusɨnd rɨkɨnd re Yesund wul bꞌagbagɨnd yɨdrɨko. Ɨ onggɨt sopapund kea 
yɨpa sisɨl gopmet yɨbnonj rɨna re makwa ke yɨpa rɨga naskand yeungito. 
42  Ɨ ɨtemb bibɨr re Ju rɨga waina bꞌangonjena bibɨr na, dɨde kwa ɨtemb 
gopmet re wus nat yɨbnonj. Sɨ onggɨt penaemb ton dɨkɨndemb Yesund 
yeungito.

Yesu ma Utnyita 
(Mat 28:1‑10; Mak 16:1‑8; Luk 24:1‑12)

20  1 Ɨ re Ju rɨga waina wɨram dɨde yɨr opmitena bibɨr kak ke 
naskajog bibɨr awonj, Magdala tunggam Mariya sɨtawarjog 

sɨ borand wikonj Yesu ma gopmet wa. Seg ton kea onggɨtyam gopmet 
ɨdokapu ukoi gɨmo ururkiti yɨr yongonj gopmet mora yurund. 2  Sɨ onggɨt 
penaemb ton bꞌɨkonj Simon Petro dɨde Yesu ma singi iyeni bꞌauyaena 
rɨga wa pɨlwa. Dɨde ket ten amnonj da, “Ton ke Yonggyamɨmna ujgɨm 
yokasi gopmet ke. Sɨ sɨn ma wumɨr im rokate Tin yoramisi.” 3  Seg Petro 
dɨde ɨtemb bꞌauyaena rɨga yiwatonda Yesumna gopmet wa. 4 Ɨ ton gɨlgɨl 
bꞌɨkonda, ajɨ ɨtemb bꞌauyaena rɨga Petrond yɨsalngitonj dɨde ket naska 
opendonj de gopmet wa. 5 Ɨ ton ket uwontonj dɨde ket ɨsetɨki kobɨrgɨm 
ondrɨki yɨr anginonj onggɨt gɨmo yɨund oski gopmet wɨngɨrɨnd. Ajɨ ton 
maike gopmet wɨngɨr wa bꞌɨgaronj. 6  Ɨ Simon Petro yɨmta kena opendonj 
dɨde ket gopmet wɨngɨr wa bꞌɨgaronj. Sɨ toda kwa kea yɨr anginonj 
ɨsetɨki kobɨrgɨm ondrɨki. 7 Ɨ onggɨtyam mop paspas kobɨrgɨm rɨna re Yesu 
ma mopɨnd ɨjobɨki yɨbnonj, ton re ma nɨnda ɨsetɨki kobɨrgɨm kɨma na 
yɨpand yɨbnonj. Ajɨ yɨpa bꞌenga pɨpmet nat eoromki yɨbnonj. 8  Sɨ onggɨt 
bꞌauyaena rɨgat yet re naska opendonj, todaka ɨdenatemb gopmet wɨngɨr 
wa bꞌɨgaronj. Dɨde ket yɨr anginonj ɨ ket ton gar ke utkunda yoramitonj. 
9 Nokɨp ton makwa ke nony aukonda onggɨtyam yɨna peba yɨtkak 
da, “Ton bꞌogla uj ke tutnyis.” 10 Sɨ kwa osiemb nɨmog bꞌauyaena rɨga 
ɨtendonda towaina wɨmenapu wa.

Yesu Magdala Tunggam Mariyam pɨlwa Pɨta Awonj 
(Mat 28:9‑10; Mak 16:9‑11)

11 Ajɨ Mariya re bau ke gɨmo yɨund oski gopmet wɨp owarkiti na 
yowamonj yii iyagɨkand. Ɨ ton yii iyagɨka kɨma uwontonj dɨde ket ɨtemb 
gɨmo yɨund oski gopmet wɨngɨr wa yɨr wikenonj. 12  Ɨ ton ket nɨmog aneru 
yɨr angonj bɨlbɨl kobɨrgɨm bꞌikoki. Ton re omiti na ebnonda rɨkɨnd re 
Yesu ma ujgɨm yɨbnonj, yɨpa re mop ke ɨ yɨpa re pɨs ke. 13  Ɨ anerup tin 
wɨgekitonda da, “Kongga! Nangga pae man yii bꞌɨrɨnenyɨt?” Sɨ Mariya 
ket ten amnonj da, “Ton ke kor Yonggyamɨmna ujgɨm yokasi. Sɨ kon 
ma wumɨr en rokate Tin yoramisi.” 14 Ɨ onggɨt yɨt seg ke Mariya kak 

wa ɨtaingitonj dɨde Yesund dɨkɨnda onyiti yɨr yongonj. Ajɨ ton maka 
yongwatonj da Yesute. 15 Ɨ Yesu ket tin wɨgekitonj da, “Kongga! Nangga 
pae man yii bꞌɨrɨnenyɨt? Yena man oraka yiyenyɨt?” Ɨ onggɨt konggat 
ɨja na nony awonj da Ton re onggɨtyam sopapu yɨr ɨpka rɨga e. Sɨ ton 
Tin yomnonj da, “Ukoyam! Rada manɨt Tin yiyɨt, ken wumɨr nomne 
rokate man Tin yoramisɨt. Sɨ kon ɨta Tin okatam yopen.” 16  Ɨ Yesu ket tin 
womnonj da, “Mariya!” Sɨ ton ket wɨp yowarkitonj dɨde ket Tin Ibru yɨt 
ke yomnonj da, “Rabuni!” isɨpkita yɨtkak da ouyaena rɨga. 17 Ɨ ket Yesu tin 
womnonj da, “Goro man Ken netɨsopayɨm! Nokɨp Kon makaya pumb wa 
neken Kor Bꞌuɨm pɨlwa. Ajɨ man meke Koina gar ke utkunda yɨngganwar 
wa pɨlwa dɨde ten wumɨr tamninyɨt da, ‘Kon pumb wa neken Kor Bꞌuɨm 
pɨlwa yete re wa Bꞌu, ɨ Kor Godɨm pɨlwa yete re wa God’.” 18  Seg Magdala 
tunggam Mariya ket wikonj bꞌauyaena rɨga wa pɨlwa, dɨde ket bage 
wikonj da, “Kon kea Yonggyamɨnd yɨr yongen.” Ɨ ket ten wumɨr amninonj 
rɨja na re Yesu tin wumɨr womnenonj.

Yesu Tina Bꞌauyaena Rɨga wa pɨlwa Pɨta Awonj 
(Mat 28:16‑20; Mak 16:14‑18; Luk 24:36‑49)

19 Ɨ onggɨt Ju rɨga waina wɨram dɨde yɨr opmitena bibɨr kak ke naskajog 
bibɨrɨnd bꞌauyaena rɨgap kea yɨpand bꞌeomto sɨ imokand. Ɨ ton re Ju 
rɨga wa moga mapena mora bꞌɨdoki wekenonj. Ɨ odedend ket Yesu yikonj 
dɨde towa wɨpɨnd onyitonj. Ɨ Ton ket ten amninonj da, “Ngɨmbla wɨn 
kɨma!” 20 Ɨ onggɨt yɨt seg ke Yesu towa auyainonj Tina yɨm dɨde yorora. 
Sɨ re bꞌauyaena rɨgap Yonggyamɨnd yɨr yongo, ton ket ma sobijog sam na 
aukɨto. 21 Ɨ Yesu bꞌusaya ket ten amninonj da, “Ngɨmbla wɨn kɨma! Kor 
Bꞌu kea Ken nɨtmɨkitonj, ɨ Kodaka odede wɨp kaim wen tetmɨkisinyɨn.” 
22  Ɨ onggɨt yɨt seg ke Ton nyonya unggulitonj towa pɨlwa dɨde ket ten 
amninonj da, “Yɨnayɨna Wɨngawɨngand yokata! 23  Ra wɨn yama na ra 
negɨr mɨle awɨr tamnɨkaindam, sɨ onggɨtyam towaina negɨr mɨle ra 
opima awɨr taukanj. Ɨ ra wɨn towa negɨr mɨle terarkaindam, sɨ towaina 
negɨr mɨle ra ɨndaima tekeny towa pɨlɨnd.”

Yesu Tomam pɨlwa Pɨta Awonj
24 Ɨ twelp (12) ɨtmɨkitijog rɨga wa wɨngɨrɨnd yɨpa rɨga Toma, ɨ ti kwa 

yɨpa nyɨ da Didimo, ton maike yɨbnonj opimemb nɨnda ɨtmɨkitijog rɨga 
kɨma, re Yesu towa pɨlɨnd pɨtapɨta awonj. 25 Sɨ onggɨt penaemb nɨnda 
bꞌauyaena rɨgap tin wumɨr yomno da, “Sɨn kea Yonggyamɨnd yɨr yongu.” 
Ajɨ Toma ten amninonj da, “Ra kon maka Tina yɨmɨnd nil yɨra yɨr tangen 
dɨde ra kon maka onggɨtyam nil yɨra tasopaen koina yɨmkak ke, ɨ dɨde 
ra kon maka Tina yorora esopaen koina yɨm ke, sɨ kon makwa ɨta gar ke 
utkunda oramisɨn.” 26  Ɨ eit (8) bibɨr kak ke Tina bꞌauyaena rɨga re bꞌusaya 
met wɨngɨr nat wekenonj, sɨ Toma toda omanda ton kɨma yɨbnonj. Ɨ mora 

re ɨdoki na wekenonj, ajɨ Yesu kea ikonj wɨngɨr wa dɨde ket onyitonj towa 
wɨpɨnd, ɨ dɨde ket yindonj da, “Ngɨmbla wɨn kɨma!” 27 Ɨ Yesu ket Tomand 
yomnonj da, “Mobe moina yɨmkak teyinɨm dɨkɨnd yɨra esopayam dɨde 
Koina yɨm yɨr ange. Ɨ moina yɨm teyinɨm dɨde ket Koina yorora yɨra 
yesopae. Sɨ goro gar ke utkunda kesa rɨga tawɨm, ajɨ gar ke utkunda rɨga 
na taet!” 28  Seg Toma ket Tin yomnonj da, “Kor Yonggyam dɨde kor God!” 
29 Sɨ Yesu tin yomnonj da, “Rɨka nok pae man gar ke utkunda ke nokasɨt, 
nokɨp kemb man Ken yɨr nonget? Sɨ yepiya ra maka Ken yɨr notngi, ajɨ 
ton gar ke utkunda ke notkasi, ton re God ma bꞌogɨl omni rɨga im.”

Peba Ɨrɨkam Mop
30 Ɨ Yesu kwa nɨnda jogjog kɨd kesa kɨma danda wɨko amnɨkinonj 

Tina bꞌauyaena rɨga wa wɨpɨnd. Ajɨ onggɨtyam wɨko gatab awɨr im ɨrɨki 
wekeny onggɨt peba wɨngɨrɨnd. 31 Ajɨ kon onggɨtyam yɨtkak erɨkinyɨn re 
nok mim da ɨdenat wɨn gar ke utkunda oramisya da Yesu re Keriso e, 
Godɨmna Bꞌɨga e, dɨde nokɨm da ɨdenat wɨn gar ke utkunda ke yɨrkokar 
okasya Tina nyɨwɨm pɨlɨnd.

Yesu Seben (7) Bꞌauyaena Rɨga wa pɨlwa Pɨta Awonj

21  1 Ɨ onggɨt kak ke Yesu bꞌusaya Tilenggyam pɨta awonj Tina 
bꞌauyaena rɨga wa pɨlwa Tiberiya sɨpa yurund. Sɨ ɨja naemb jɨ 

pɨta awonj. 2  Sɨ tonpiyamb jɨ rɨga yɨpand wekenonj opi re Simon Petro 
ɨ Toma ogenaya da Didimo ɨ Natanael yet re ikonj Kana tungg ke Galili 
eriya wɨngɨrɨnd ɨ Jebedaimna bꞌɨga nɨmog ɨ dɨde kwa nɨmog rɨga osi 
Yesu ma bꞌauyaena rɨga wɨngɨrɨnd. 3  Ɨ Simon Petro ten amninonj da, 
“Kon kabum ɨwɨka ma neken.” Sɨ toda ket tin yomno da, “Sɨda man 
kɨma wuyɨn‑a.” Ɨ ton ket wuwonj dɨde ket gɨga wa angurkɨto. Ajɨ onggɨt 
sɨwɨnyɨnd ton makwa nangga na ewɨkto. 4 Ɨ re sɨtawarjog awonj, Yesu 
kea ket onyitonj onggɨt sɨpa yurund. Ajɨ bꞌauyaena rɨgap Tin maka 
yongwato da Yesute. 5 Ɨ Yesu ket ten arkisinonj da, “Kor bꞌɨgawar! Ke ngai 
nangga kabum na wɨn ewɨkindam?” Ɨ ton mɨra yomno da, “Makwa o.” 
6  Sɨ Yesu ten amninonj da, “Gɨr bꞌɨska gɨga yɨmjog tab ke! Sɨ wɨn opima 
kabum temjindam.” Sɨ onggɨt penaemb ton gɨr bꞌɨsko ɨ ket ma yɨpa kɨma 
kabum na gɨr borand wekenonj, sɨ ton ma rɨrɨr na ɨrgɨnatam towaina 
danda ke. 7 Sɨ onggɨt penaemb Yesu ma ɨtemb singi iyeni bꞌauyaena rɨgat 
Petrond yomnonj da, “Yonggyamte!” Seg re Simon Petro yutkundonj da, 
“Yonggyamte,” ton tina tumɨnd kobɨrgɨm ke bꞌibgonj, nokɨp ton wɨ kesa 
na yɨbnonj. Ɨ ton ket sɨpa wa unykitonj. 8  Ajɨ nɨnda bꞌauyaena rɨgap yɨmta 
na kabum kɨma gɨr ɨgonyɨgony yiyo gɨga nya de yuru wa, mop nokɨp 
yuru ke pɨn re ama rɨka nainti (90) mita na. 9 Ɨ re ton gɨl wa ɨpkɨto, ton 
kea yɨr angto wul ɨtani dɨde kabum wulɨnd, ɨ kwa sana. 10 Ɨ Yesu ten 
amninonj da, “Nɨnda kabum teyinam rɨna re wɨn otade ewɨkindam!” 

j 21:18 Onggɨt wɨnɨnd bꞌɨtrari rɨga nena rɨrɨr na tina rob tilenggyam bꞌikitam. 

11 Sɨ Simon Petro gɨga wa angitonj dɨde gɨr ɨgonyɨgony yiyonj gɨl wa. Ɨ gɨr 
borand ukoi kabum re wan andred pipti tri (153) na wekenonj. Ɨ nangga 
ma jɨ da odede jogjog kabum na, ajɨ gɨr maike ɨnyoukonj. 12  Ɨ Yesu ket 
ten amninonj da, “Tuyɨm ayo! Sɨtawar diyam aina!” Ajɨ bꞌauyaena rɨga 
wɨngɨrɨnd makwa yɨpa rɨgat pɨtakɨpɨnd Tin erkitam yomnonj odedemb 
da, “Yetet Man?” Nokɨp ton kea wumɨr yokato da Yonggyamte. 13  Ɨ Yesu 
ket yikonj sana okatam dɨde ket towa akainonj. Ɨ kwa toda ɨja na kabum 
yomnɨkonj. 14 Ɨ Yesu uj ke Tina utnyita kak ke kea Tina bꞌauyaena rɨga wa 
wɨpɨnd pɨta aenonj. Sɨ ɨtemb re jɨ nowa manaemb ket.

Yesu ake Petro
15 Ɨ re ton sɨtawar diyam seg aukɨto, Yesu Simon Petrond yɨgekitonj 

da, “Yoanɨmna bꞌɨga Simon! Ma man ɨta Ken ukoi singi niyenyɨt ajɨ 
onggɨtyam nɨnda rɨgap ma ukoi kana e singi niyenyi?” Sɨ Petro Tin mɨra 
yomnonj da, “Owɨ, Yonggyam! Man wumɨr et da kon ɨta singi miyenyɨn.” 
Ɨ Yesu ket tin yomnonj da, “Koina mamoi tangeninyɨt!” 16  Ɨ Yesu bꞌusaya 
Petrond yɨgekitonj da, “Yoanɨmna bꞌɨga Simon! Ɨta man Ken singi 
niyenyɨt?” Sɨ Petro mɨra yomnonj da, “Owɨ, Yonggyam! Man wumɨr et 
da kon ɨta singi miyenyɨn.” Ɨ Yesu ket tin yomnonj da, “Koina mamoi yɨr 
tepkinyɨt!” 17 Ɨ Yesu nowam ket tin yɨgekitonj da, “Yoanɨmna bꞌɨga Simon! 
Ɨta man Ken singi niyenyɨt?” Sɨ Petro ket gar bebɨg awonj nokɨp Ton nowa 
manaemb ket tin yɨgekitonj da, “Ɨta man Ken singi niyenyɨt?” Ɨ Petro ket 
Tin mɨra yomnonj da, “Yonggyam! Man wumɨr et komkesa gasa. Sɨ Man 
wumɨr et da kon ɨta singi miyenyɨn.” Ɨ Yesu ket kwa tin yomnonj da, 
“Koina mamoi tangeninyɨt! 18  Kon ɨmɨnjogjog men motɨnyɨn. Ɨte re man 
sisɨl rɨgand mɨbnyɨt, man rɨrɨr e aenyɨt molenggyam rob bꞌikonenam dɨde 
menamenam rɨtata ra man singi taet menonɨm. Ajɨ ra man mid taet, man 
osiya moina yɨm tetnɨket, ɨ yɨpa rɨgat men rob mitkiteny dɨde ket men 
mitiyeny rɨtata ra man maka singi taet menonɨm.” j 19 Yesu onggɨtyam 
yɨt yindonj re ouyawa mana da Petro rɨdede nya kae uj okas dem dɨde 
Godɨm bꞌogɨl ɨnyomarena okau dem. Ɨ onggɨt yɨt opurena seg ke, Ton 
Petrond yomnonj da, “Ken yɨmta nundoke!”

Yesu dɨde Tina Singi Iyeni Bꞌauyaena Rɨga
20 Ɨ Petro wɨp engendonj dɨde ket yɨrɨk yunjomkitonj ɨtemb Yesu ma 

singi iyeni bꞌauyaena rɨgand re tin yɨmta yundokonj. Ɨ tonɨtemb jɨ rɨga yet 
re Yesum wus ke bꞌɨrmekiti omiti yɨbnonj kikitum diyamdiyam wɨnɨnd 
dɨde Yesund yerkitonj da, “Yonggyam! Yetemb jɨ rɨga ra Men tɨb mii?” 
21 Ɨ re Petro tin yɨr yongonj, ton ket Yesund yɨgekitonj da, “Yonggyam! 
Sɨ rɨngma jɨ daka ɨtemb rɨga tau dem?” 22  Sɨ Yesu ket tin mɨra yomnonj 

da, “Ra Kon singi taen da ton yilo ɨbɨm ngɨrpu ra Kon tɨtenjɨn dem, 
ɨtemb re ma man kɨma yɨt e. Man yɨmta nundoke!” 23  Sɨ onggɨt penaemb 
onggɨtyam yɨt warabag aukonj gar ke utkunda nany dɨde yɨngganwar wa 
pɨlwa da, “Onggɨt bꞌauyaena rɨgat ma ɨta uj okas.” Ajɨ Yesu maka odede 
yindonj da, “Ton ma ɨta uj okas,” ajɨ ɨja na da, “Ra Kon singi taen da ton 
yilo ɨbɨm ngɨrpu ra Kon tɨtenjɨn dem, ɨtemb re ma man kɨma yɨt e.”

24 Ton ɨntemb jɨ bꞌauyaena rɨga yete re yɨr ungata yɨt pɨtapɨta amneniny 
onggɨtyam gatab dɨde yete re onggɨtyam peba yɨrɨk. Sɨ men wumɨr im da 
tina yɨr ungata yɨt re ɨmɨnjog im.

25 Ɨ opima ta kwa nɨnda jogjog gasa rɨna re Yesu amnɨkinonj. Sɨ rako 
onggɨtyam komkesa yɨpayɨpa gasa ɨrɨki wekeny, kon nony aen da kupka 
gowukoyɨt makwa rɨrɨr e onggɨtyam ɨrɨki peba tawaminy. 

Otomapu Yɨtkak

1  1 Teopilo, koina naskanyam peba a wɨngɨrɨnd kon erɨkinond komkesa 
gasa otomapu ke rɨna re Yesu atomkinonj wɨko omnɨka dɨde 

ouyaena, 2  ngɨrpu onggɨt bibɨrɨnd re Ton ket Tina obagendi ɨtmɨkitijog 

Ɨtaikena Peba
Ɨtmɨkitijog Rɨga Waina 

Ɨtaikena Peba
Isɨpkita Yɨtkak

Onggɨtyam peba ɨrɨka rɨga re Lukte yet re Luk ma Peba yɨrɨkonj. Sɨ ton 
onggɨtyam peba yɨrɨkonj re ma bꞌobogɨl isɨpmari e, ajɨ nɨnda rɨgap endenanj 
da rɨka momta A.D. siksti powa (64) kemag nat ɨ kwa nɨnda rɨgap da rɨka A.D. 
sebenti (70) kemag kak kena. Ɨ ton ɨtemb peba yɨrɨkonj re “Teopilom” pɨlwa na 
ajɨ men ma wumɨr im yetemb jɨ ɨmɨnjog rɨga.

Sɨ onggɨt pebat yisɨpkeny re God ma bꞌogɨl yɨrkokar bage yɨt e rɨja na 
bꞌatobarkonj Ju rɨga wa wɨngɨrɨnd de Yerusalem taunɨnd dɨde warabag aukonj 
komkesa Yuda eriya wa ɨ Samariya wa ɨ dɨde komkesa gowukoi rɨga wa (1:8).

Ɨ dɨde Luk ton kwa singi e tina peba ogenka rɨga nonony omnam da gar ke 
utkunda rɨga re ma Roma gabmani mopyam rɨga wa pɨlwa geja omnɨka rɨga bobo 
im. Ɨ kwa Ju rɨga nonony amneninonj da Yesund gar ke utkunda mɨle re kesam 
peba rɨrɨrkɨpjog omnam e.

Sɨ Ɨtaikena peband re odede nowa ekalendi im auranj:
1) Ɨnte naskajog yisɨpkeny rɨngmana re Yesumna utnyita kak ke gar ke utkunda 

mɨle bꞌatomonj dɨde ket yikenonj Yerusalem taun wɨngɨrɨnd.
2) Ɨ ɨnte nɨmogɨm yisɨpkeny rɨngmana re ket gar ke utkunda mɨle warabag auka 

yikenonj nɨnda tungg nata Palestin wɨngɨrɨnd.
3) Ɨ ɨnte nowam yisɨpkeny rɨngmana re ket gar ke utkunda mɨle warabag auka 

yikenonj pajajog kantri nata ngɨrpu dea ta Roma kantri wa.
 

 

a 1:1 Luk naska yɨrɨkonj God ma bꞌogɨl yɨrkokar bage yɨt. Sɨ ɨtemb tina naska peba re 
“Lukɨmna Peba” e. 

b 1:12 Ju rɨgap towaina wɨram dɨde yɨr opmitena bibɨrɨnd menon yokateno re yɨpaina 
kilomita nena na. 

rɨga engainonj Yɨnayɨna Wɨngawɨnga ma danda ke da, “Wɨn God ma 
bꞌogɨl yɨrkokar bage yɨt dɨde kwa nɨnda yɨtkak warabag tamnɨkindam!” 
Dɨde God ket Tin yiyonj de pumb tungg wa. 3  Re Yesu maka pumb tungg 
wa yikonj, Ton bꞌɨdgotnena yokatonj kopa kɨma ɨ dɨde uj awonj. Ɨ ket 
nowam bibɨrɨnd utnyitonj uj ke ɨ yilo na yɨbnonj. Seg ket poti (40) bibɨr 
kɨma jogjogpyam Ton Tilenggyam wɨp pɨtapɨta aenonj ouyawam Tina 
ɨtmɨkitijog rɨga wa pɨlwa. Ɨ dɨde apureninonj God ma pumb tungg gatab 
yɨt. 4 Yɨpa wɨnɨnd re Yesu Tina ɨtmɨkitijog rɨga kɨma yɨpand bꞌeomkurto, 
sɨ Ton ket odede bꞌingawa yɨt akainonj da, “Goro Yerusalem taun ɨrara, 
ajɨ yɨr ungaya Bꞌuɨmna tɨrɨr omni yɨt rɨna re wɨn kor pɨlke utkundenonda, 
5 mop nokɨp ɨja emb jɨ yɨna peband ɨrɨki yɨbɨm da, ‘Yoan rɨga baptiso 
amnɨkinonj re nyɨ kena, ajɨ wɨn ma pɨn e Yɨnayɨna Wɨngawɨnga ke 
baptiso okatenya.’ ”

God Yesund Pumb Tungg wa Yiyonj
6  Ɨngkek ket re ton kwa yɨpand bꞌeomkurto, rɨgap Yesund yerkito 

da, “Yonggyam! Rɨngma, ma yu wɨn re ɨtemb wɨn e ra man bꞌusaya 
ongapet meraina Israel kantri rɨngmena re yɨbnonj Dawidɨm wɨnɨnd?” 
7 Sɨ Yesu daka mɨra amninonj da, “Re Bꞌu Tinajog danda ke wɨn o bibɨr 
aramkinonj, ɨtemb re ma wanɨm wumɨr okata mim. 8  Ajɨ wɨn opima 
danda temjindam dem ra Yɨnayɨna Wɨngawɨnga wa kumbɨnd tinɨk dem. 
Sɨ wɨn taukindam dem koina yɨr ungatayam im ɨ tapurenindam dem 
onggɨtyam kor gatab yɨr ungata yɨt de Yerusalem taunɨnd, ɨ komkesa 
Yuda eriya wɨngɨrɨnd, ɨ Samariya eriyand, ɨ dɨde ngɨrpu de gowukoi 
ngɨrpu wa.” 9 Ɨ re onggɨtyam yɨt opurena seg awonj, God Yesund pumb wa 
yurowatonj towa yɨrɨnd. Ɨ ket rɨmɨt tin yɨkangɨndonj towaina yɨr iyoyɨnd, 
ɨ dɨde ket yɨr ongong kesa awonj. 10 Ɨ rɨgap tin yɨr ke kakpɨpɨ ɨdrɨka yiyo 
ti menonɨnd wub kumb wa. Ɨ towa yɨr kesa borand nɨmog bɨlbɨl kobɨrgɨm 
bꞌikoki kɨma rɨga kea towa yɨu ke onyiti ebnonda. 11 Ɨ ket rɨga amninonda 
da, “Galili rɨga! Nangga paim wɨn dɨkɨnd owɨnki wekenyɨt dea de yɨr 
wub kumb wa? Ɨtemb Rɨga, Yesu yena re God yii wa pɨlke de wub kumb 
wa, Ton ɨta tɨtenj dem odede yɨpa wɨp nya ke rɨja na re wɨn Tin yɨr yiya 
menonɨnd de wub kumb wa.”

Naskajog Sosi ma Yɨr Opmita
12  Onggɨt kak ke ket ton yiwato dor kena nyɨ da Olib, ɨ dɨde ket ɨtekto 

de Yerusalem taun wa. Ɨtemb dor re ma pɨn e Yerusalem taun ke ama 
rɨka yɨpa kilomita e. b 13  Ɨ re ket ton bꞌɨgarkɨto de Yerusalem taun kara 
bora wa, ɨ ket wuwonj yɨpa met wa rɨkɨnd re ten obai amnenento, ɨ dɨde 

ket ɨjto nɨmogɨm ror kok wa. Sɨ tonpiya de rɨga wekenonj Petro ɨte, Yoan 
ɨte, Yakobo ɨte, Andrea ɨte, Pilip ɨte, Toma ɨte, Batolomeo ɨte, Matayo 
ɨte, ɨ Alpayomna bꞌɨga Yakobo, ɨ Kanana Rɨga Bobo wɨngɨrɨnd Simon, ɨ 
dɨde ket Yakobom bꞌɨga Yudas. 14 Komkesa onggɨt rɨgap nɨnda kongga 
yepiya re Yesund yɨmta yundokeneno, ɨ Yesum mog Mariya, ɨ dɨde Yesu 
ma yɨngganwar kɨma yɨpaina nony menamena nena yoramiteno dɨde ket 
danda kɨma yɨr opmitento.

Rɨgap Matiyand Yobagendo Yudasɨmna Pɨpmet Okatam
15 Ɨ onggɨt bibɨr wɨngɨrɨnd, re ama rɨka andred twenti (120) rɨga bobo 

na yɨpand wekenonj dɨkɨnd demb onggɨt metɨnd, ɨ Petro onyitonj onggɨt 
gar ke utkunda nany dɨde yɨngganwar wɨngɨrɨnd, ɨ dɨde ket yindonj da, 
16  “Kor nany dɨde yɨngganwar! Sɨ bꞌogla yɨna peba rɨrɨrkɨp rain rɨna re 
Yɨnayɨna Wɨngawɨnga Dawidɨmna tugɨm ke tulatula wumɨr yoramitonj 
Yudasɨm gatab yet re wang iyoyam awonj towanɨm yepiya re Yesund 
yokato negɨr omnam. 17 Ton re sɨn kɨma yɨpand ogeni rɨga na yɨbnonj 
sowa wɨngɨrɨnd, ɨ dɨde ton onggɨtyam sowaina wɨko wɨngɨrɨnd kea yɨpa 
yingg yokatonj yɨr ɨpkam. 18  (Ajɨ onggɨt rɨgat mɨra wulkɨp yokatonj negɨr 
kɨma kaokao mɨle kena rɨna re ton Yesum pɨlɨnd yomnɨkonj. Ɨ ket onggɨt 
wulkɨp kena gou kɨpol yokatonj tinɨm. Onggɨt kak ke ton ket mop ke 
mop ke gɨrɨgɨrɨ sap otendonj, ɨ kom ɨnyɨnyɨnd otendonj dɨde komkesa 
ti kom ɨsarkɨto. 19 Ɨ komkesa rɨga wekenonj de Yerusalem taun wa, kea 
onggɨtyam gatab wumɨr aukɨto, sɨ ton ket ɨtemb gou kɨpol nyɨ yoeko 
towainajog yɨt ke da ‘Akeldama’, yɨtkak nok ma yindeny da ‘Kus kɨma 
Gou Kɨpol’.) 20 Mop nokɨp Sam Peba wɨngɨrɨnd Yudasɨm gatab ɨja emb jɨ 
ɨrɨki yɨbɨm da:

‘Toko tina wɨmenapu pɨpmet rɨga kesa tungg rain,
ɨ Goro kwa yɨpat de onggɨt pɨpmetɨnd wɨmena yeken.’

Ɨ kwa ɨrɨki yɨbɨm da:
‘Toko yɨpa rɨgat ket tina pɨpmet yakat.’

21‑22  Sɨ onggɨt paemb da men bꞌogla yabagendu mera wɨngɨrɨnd odede 
rɨga yet re sɨn kɨma yikenenonj komkesa wɨnɨnd rɨna re Yonggyam Yesu 
yɨbnenenonj sowa wɨngɨrɨnd Yoanɨmna baptiso otomapu ke ngɨrpu de ɨt 
re wɨn rɨdenat re God Yesund yiyonj pumb wa mera pɨlke. Sɨ ton bꞌogla 
yɨpa rɨga, yɨr ungatayam tainy sɨn kɨma yɨpand Tina utnyita gatab.” 
23  Tina yɨt seg ke ton ket nɨmog rɨga awaikito. Yɨpa re Yosepɨt, kwa nyɨ 
da Barsaba yena re rɨgap kwa yɨpa nyɨ ke yogenayo da Yusto, ɨ yɨpa re 
Matiyat. 24 Onggɨt kak ke ton ket yɨr opmitto da, “Sowa Yonggyam! Man 
wumɨr et komkesa rɨgaina gar. Sɨ onggɨt nɨmog rɨga wɨngɨrɨnd yɨpa rɨga 
nouyaene yena re man yobagendot. 25 Sɨ ton bꞌogɨl e okas onggɨtyam 
wɨko pɨpmet dɨde ɨtmɨkitijog rɨgaina pɨpmet rɨna re Yudas kak yɨawonj 
dɨde menon yokatonj tinajog obagendi pɨpmet wa.” 26  Seg ket ton 

c 1:26 Rɨga obagenda mɨle: Ra rɨga nyɨ oramki gɨmokɨp taramkɨranj yɨpa besen wa, ɨ 
uwongnenyi ngɨrpu yɨpa tɨsenj gou wa, sɨ onggɨt ɨsendi gɨmokɨpɨnd nyɨ oramiti rɨgatemb 
pɨpmet okas. 

towaina obagenda mɨle kena osiemb nɨmog rɨgaina nyɨ aramito gɨmokɨp 
kumbɨnd, ɨ bꞌɨskento odede yɨt kɨma da God toko yabagend yɨpa rɨga. Sɨ 
ɨngkenaemb Matiyand yobagendo. c Sɨ rɨgap Matiyand yeomkito ileben 
(11) ɨtmɨkitijog rɨga kɨma twelp (12) rɨga awowɨm.

Yɨnayɨna Wɨngawɨnga Ikonj Sosi wa

2  1 Yɨpa Ju rɨga waina Godɨm ewangaya wɨn awonj re ogenaya da 
Pentikos. Ɨ Komkesa gar ke utkunda rɨga yɨpand bꞌeomkurto onggɨt 

yɨpaina pɨpmetɨnd. 2  Ɨ re ton wekenonj, odedend ket ara dudlam ikonj 
towa pɨlwa wub kumb ke odede wɨp ɨt re ukoi danda kɨma depu rɨb re 
dɨde, ɨ ket yɨndangɨr yomnonj komkesa met wɨngɨr rɨkɨnd re ton omnɨki 
wekenonj. 3  Ɨ re ton yɨr pumb wa wuwenonj, ɨtemb gasa ɨja na ikonj 
wul dɨmɨl pɨla. Ɨ wetaweta aukonj dɨde rɨga yɨpayɨpa kumbɨnd igurka 
yikenonj. 4 Ɨ komkesa rɨga re kea Yɨnayɨna Wɨngawɨngat yɨndangɨr 
amnɨkinonj dɨde ket danda agoninonj towanɨm opurenam bꞌengabenga 
yɨt. Sɨ ton ket bꞌatomto opurenam onggɨt bꞌengabenga yɨt ke.

5 Ɨ onggɨt wɨnɨnd Godɨnd ewangaya Ju rɨga wuwenonj komkesa 
bꞌengabenga kantri ke onggɨt gowukoyɨnd de wɨmenam Yerusalem taun 
wa ɨtemb Godɨmna wɨn owamam. 6  Ɨ onggɨt wɨnɨnd opimemb gar ke 
utkunda rɨga wuwenonj dɨde kea bꞌengabenga yɨt opurena eyento ara 
kɨma. Ɨ re rɨgap utkundento, ɨ ket bobo auka wuwenonj towa pɨlwa. Sɨ 
rɨgap re wɨnga kesa na aento, mop nokɨp ton towaina opureni yɨtkak 
utkundento re towainajog yɨt kena. 7 Ɨ dɨde kwa ma sobijog na kɨd kesa 
aena wuwenonj, sɨ ɨja naemb bꞌarkena wuwenonj da, “Sɨ rɨngma, ma opi 
re komkesa opurena rɨga re Galili eriya ke rɨga im? 8  Sɨ rɨdede im men 
komkesa utkundenindam yɨpayɨpa komkesa merainajog get ke yɨt? 9 Men 
re bꞌengabenga yɨtam rɨga im, nɨnda re Partiya rɨga im, ɨ nɨnda re Mediya 
rɨga im, ɨ nɨnda re Elam rɨga im, ɨ dɨde nɨnda re Mesopotamiya ke rɨga 
im. Ɨ nɨnda re Yuda rɨga im, ɨ Kapadokiya rɨga im. Ɨ nɨnda re Ponto rɨga 
im, ɨ kwa Asiya rɨga im. 10 Ɨ nɨnda re Prigiya rɨga im, ɨ kwa Pampiliya 
rɨga im. Ɨ nɨnda re Ejipt rɨga im, ɨ kwa Kurene wusɨnd Libiya gatab ke 
rɨga im. Ɨ dɨde nɨnda re Roma taun ke obayam im. 11 Ɨ kwa nɨnda re Ju 
rɨga im dɨde nɨnda re God ma obagɨki kesa rɨga im yepiya re engento Ju 
rɨga waina omnɨka mɨle wa. Ɨ nɨnda re Krit rɨga im ɨ dɨde kwa Arab rɨga 
im. Ɨ men yɨpayɨpa rɨga towaina opureni Godɨmna omnɨki ukoijog mɨle 
gatab yɨt utkundenindam re komkesa merainajog yɨpayɨpa yɨt kaim.” 
12  Ɨ ton ket komkesa kɨd kesa aento dɨde nony menamena kesa aukɨto, 
sɨ ton towalenggyam bꞌarkento da, “Nangga ma jɨ onggɨtyam mɨle pɨta 

ainy?” 13  Ajɨ nɨndap re ngong na engena eyento dɨde amnento da, “Ton re 
mogjog na sisɨl ɨk anaikanj.”

Petro Godɨmna Yɨt Pɨtapɨta Yomnenonj
14 Ɨ ket Petro onyitonj ileben (11) ɨtmɨkitijog rɨga kɨma, ɨ bꞌokta yɨtpɨam 

kɨma yɨt apureninonj towa pɨlwa da, “Wɨn, Ju rɨga dɨde komkesa rɨga 
yepim re wekenyɨt Yerusalem taunɨnd, kon mobe resɨpkenawainɨn, ɨ wɨn 
wumɨr yokata nangga na re awɨk! Sɨ wɨn bꞌobogɨl yɨpya aramkina! 15 Wɨn 
ɨja na nony aindam da, ‘Opimemb rɨga re ɨkpɨp im.’ Ajɨ ma ɨja e, mop 
nokɨp wɨn ɨtemb re sɨtawar nain (9) kɨlok e. Rɨgap ma opima sɨtawarɨnd 
ɨk anaikenenanj. 16  Nayɨ, ma ɨja e, ajɨ ɨtemb re bageyam Yoelɨmna opureni 
yɨtkak kae awɨk. Sɨ ton ɨja emb jɨ yindeny da,
 17 ‘Ɨ God yindeny da, ‘Kikitum bibɨrɨnd,

Kon ɨta Koina Wɨngawɨnga ɨgmarken dem komkesa rɨga wa pɨlɨnd.
Sɨ opima ket waina rɨga bꞌɨgap dɨde waina ngɨmngai bꞌɨgap bage yɨt 

tapurenanj dem.
Ɨ waina sisɨl rɨgap ket opima liyalliyal gasa yɨr ongong teyenanj 

dem.
Ɨ dɨde waina kesam rɨgap opima wɨma wunga tuweny dem.

 18 Ɨ kwa ɨta kon koina wɨko rɨga dɨde koina wɨko kongga towa pɨlɨnd
Koina Wɨngawɨnga ɨgmarken dem onggɨt bibɨrɨnd,
ɨ ton ket bage yɨt tapurenanj dem.

 19‑20 Kon moga kɨma danda wɨko pɨtapɨta tamneninyɨn dem de wub 
kumb wa,
sɨ lomkongga ɨta bꞌetngenj dem sɨbɨbɨm
dɨde mobi ɨta bꞌetngenj dem kuskusɨm.

Ɨ kwa kon kɨd kesa kɨma danda wɨko pɨtapɨta tamneninyɨn dem de 
gowukoi kumbɨnd,
sɨ rɨgap opima yɨr tangranj dem kus ɨ wul ɨ dɨde ukoijog 

bungbung kimbra.
Seg ra ket ɨngkaemb ket Yonggyamɨmna bibɨr ik dem

ukoi danda kɨma dɨde bꞌogɨl ɨnyomarena kɨma.
 21 Ɨ komkesa rɨga yepiya ra Yonggyamɨnd nyɨ uwatenyi, opima ton 

yɨrkokar okasi dem.’
22  “Ju rɨga! Wɨn bꞌobogɨl utkundeninam onggɨtyam yɨtkak rɨna ra 

kon tapureninyɨn. Sɨ God kea yobagendonj yɨpa rɨga, Najaret tunggam 
Yesund re wanɨm ouyawa mana jogjog sɨrar kɨma danda wɨko, ɨ kɨd kesa 
kɨma danda wɨko, ɨ dɨde moga kɨma danda wɨko. Sɨ re Yesu ikonj, Ton 
ket kea onggɨtyam danda wɨko amnɨkinonj wa wɨngɨrɨnd. Sɨ wɨn kea 
walenggyam wumɨr ainindam onggɨt wɨko gatab. Ɨ odede nya kenaemb 
God wa pɨtakɨpɨnd auyainonj da ɨtemb jɨ rɨga yena re God yobagendonj. 
23  Ɨ God kea Tina ɨsamki singi dɨde Tina get ke wumɨr ke naska nata 

tɨrɨr yomnonj Yesumna uj gatab, sɨ Ton ɨtemb Yesund wa akainonj. Ɨ 
wɨn ket Godɨm ewangaya kesa negɨr rɨgaina yɨm engaentondam Tin 
wul bꞌagbagɨnd ɨdrɨkam, sɨ wɨnpiya tin yongandonda. 24 Sɨ ton uj awonj, 
ajɨ God kea tina ujɨmna ukoi bꞌɨdgotnena ke yɨtrɨngendonj dɨde tin 
yutnyitonj. Mop nokɨp ujɨt ma rɨrɨr e ti wɨrand Tin emorki owam. 25 Sɨ 
yɨna peband Dawid ɨja emb jɨ yindeny onggɨt ti gatab da,

‘Kon naska nata Yonggyamɨnd yɨr yongenenond ita wɨnɨnd kor wɨp 
ke,
nokɨp Ton re kor yɨmjog yɨm tab kae yɨbɨm juwai kɨma pɨpmetɨnd,

nokɨm da ɨdenat Ton danda kɨma yɨm notkaeny
dɨde kon makwa ɨta bꞌutuwongnenyɨn rɨnggɨt bebɨg wɨngɨrɨnd.

 26 Ɨ kon ukoi gar sam aukenenyɨn dɨde kon ukoi sam kɨma im yɨtkak 
apureninyɨn,
ɨ kwa daka kon jɨ ke yilo nɨtɨbnyɨn ra warɨm bꞌogɨl ɨsma okata ma.

 27 Mop nokɨp Man ma ɨta koina wɨngawɨnga uj rɨgaina tungg wa ɨraret 
dem,
dɨde kwa Man ma ɨta Moina yɨna bꞌɨgand ɨtkɨki yɨr onget dem.

 28 Man kemb kor nouyawot nya rɨngkae ra rɨgap yɨrkokar okasi.
Sɨ ra kon neken dem Mor wɨp wa, Man ɨta ken sam ke yɨndangɨr 

notɨnyɨt dem.’
Sɨ onggɨt rɨrɨr natemb God Yesund yutnyitonj.

29 “Kor nany dɨde yɨngganwar! Kon bꞌogɨl e moga kesa danda kɨma 
nitinjɨn wa pɨlwa mera bꞌu Dawidɨm gatab. Ton ke uj awonj, ɨ rɨgap gop 
wa yoramito, sɨ tina gopmet re ɨta yɨbɨm men kɨma ngɨrpu yu. 30 Dawid 
re Godɨmna bageyam na yɨbnonj, ɨ God kea danda kɨma Tina nyɨ kɨma 
tin yomnonj da, ‘Kon ɨta moina bꞌɨgawar wa pɨlke yɨpa rɨga omisɨn dem 
moina king pɨpmetɨnd rɨngkae ra ton koina rɨga wɨp tamniny dem.’ Sɨ 
ɨngkenaemb Dawid wumɨr yokatonj onggɨtyam Godɨmna tɨrɨr omni 
yɨtkak. 31 Sɨ ton re naska nata Kerisomna utnyita gatab yɨr yongonj, ton 
ket yindonj da,

‘God makwa ɨta Tina wɨngawɨnga ɨrar dem uj rɨga waina tungg wa,
sɨ Tina jɨ makwa ɨta tɨtkɨk dem.’

32  Godɨt ɨtemb rɨga Yesund yutnyitonj. Ɨtemb Yesu re Keriso e. Sɨn 
komkesa re yɨr ungatayam im Tina utnyita gatab. 33  Ɨ God Tin yurowatonj 
dɨde yomitonj Tina yɨmjog yɨm tab ke juwai kɨma pɨpmetɨnd. Ɨngkenaemb 
ket Yesu yokatonj Yɨnayɨna Wɨngawɨnga Godɨm pɨlke rɨna re God tɨrɨr 
yɨt yomnonj Ti okawam, ɨ Ton ket yɨgmarɨk sowa pɨlɨnd. Sɨ ɨntemb jɨ 
onggɨtyam Yɨnayɨna Wɨngawɨngam pɨlke auki gasa rɨnte re wɨn yu yɨr 
yongya dɨde utkundenya. 34 Ɨ Dawid re maka yikonj de pumb tungg wa, 
ajɨ ton ɨja naemb jɨ yindonj da,

‘Yonggyam God, Ton kor Yonggyam Kerisom pɨlwa yindonj da,
“Omite Koina yɨmjog yɨm tab ke juwai kɨma pɨpmetɨnd,

 35 ngɨrpu ra ket Kon Moina komkesa geja rɨga gou wa tamninyɨn dem
dɨde taramisinyɨn dem Moina pɨs wɨrand moina danda 

ondratenam towa kumbɨnd.” ’
36  Sɨ onggɨt paemb wɨn, komkesa Ju rɨga, bꞌobogɨl wumɨr yokata Yesum 
gatab! Wɨnpiya ɨtemb rɨga Yesund wul bꞌagbagɨnd yɨdrɨkonda. Ajɨ Godɨt 
Tin yutnyitonj, sɨ ket Yonggyamɨm dɨde Kerisom yomnonj.”

37 Ɨ re ket rɨgap ɨtemb tina yɨt utkundeno, sɨ ton ket ma sobijog na 
gar kopa aukɨto. Ɨ ton ket arkento Petro dɨde nɨnda ɨtmɨkitijog rɨga da, 
“Sowa nany dɨde yɨngganwar! Nangga e sɨn ket omnɨku?” 38  Ɨ Petro mɨra 
amninonj da, “Gar engenjinam negɨr mɨlem pɨlke de Godɨm pɨlwa dɨde 
wɨn yɨpayɨpa Yesu Kerisomna nyɨ kɨma baptiso yokatena waina negɨr 
mɨle awɨr omnɨkam! Seg ra ket, God wanɨm onggɨtyam yiyag wurar 
takainy ra Yɨnayɨna Wɨngawɨnga e. 39 Mop nokɨp ɨtemb re Godɨmna tɨrɨr 
omni yɨt e wanɨm ɨ waina bꞌɨgawarɨm ɨ dɨde towanɨm komkesa yepim re 
paja wa wekeny rokate ta gowukoi ngɨrpu, yena ra mera Yonggyam God 
ara temoneniny.” 40 Ɨ kwa Petro nony aukam jogjog bꞌengabenga yɨt ke 
ten amneninonj, dɨde bꞌugowa yɨt ten amneninonj da, “Wɨn ewaikurinam 
rɨga wa pɨlke yepim re yu onggɨt gowukoyɨnd wekeny negɨr kaokao 
mɨlend, ɨ ket yɨrkokar yokata Godɨm pɨlke!” 41 Sɨ rɨga yepiya re tina yɨt 
gar ke emjatento, ton kea Yesund gar ke yokato dɨde baptiso yokateno. Ɨ 
onggɨt bibɨrɨnd ama rɨka tri tausɨn (3,000) rɨga na yɨpand aukɨto gar ke 
utkunda rɨga kɨma. 42  Ɨ ton danda kɨma onggɨtyam mɨle owama eyento re 
ɨja naemb jɨ. Ton yɨpaina gar singi kɨma bꞌeomenento ɨtmɨkitijog rɨgaina 
ouyaena okatam ɨ towalenggyam towalenggyam yɨpand yɨm bꞌakaenam, ɨ 
sana ipkɨkam aretom, ɨ dɨde kwa yɨpand yɨr opmitenam.

Gar ke Utkunda Rɨgaina Yɨrkokar Wɨmenam
43  God engainonj ɨtmɨkitijog rɨga, sɨ ton ket amnɨkenento jogjog moga 

kɨma danda wɨko dɨde kɨd kesa kɨma danda wɨko. Sɨ onggɨt penaemb 
komkesa rɨga ɨsnawa kɨma moga aukenento. 44 Ɨ komkesa gar ke utkunda 
rɨga yɨpa pɨpmetɨnd bꞌeomenento, ɨ towa wɨngɨrɨnd towaina nony 
menamena yɨpand aramkenento. Sɨ ton komkesa towaina gasa gɨlgɨl na 
ingaena eyenento. 45 Ɨ towa wɨngɨrɨnd nɨnda rɨga towaina gou kɨpol dɨde 
gasa asogenento, ɨ ket ɨtaika eyenento komkesa rɨga wa yepiya re ingaena 
gasam bꞌarakenento. 46  Ɨ ton ita bibɨr yɨpand nony menamena kɨma 
yɨnamet aband danda kɨma bꞌeomenento. Ɨ ton ket ita gar ke utkunda 
rɨgaina metɨnd sana epkɨkenento Yesund nony iyenam, sɨ ton ukoi sam 
kɨma dɨde kɨlkɨp kesa nony menamena kɨma owou awenento. 47 Ɨ ton ket 
Godɨnd yesoureneno, ɨ komkesa rɨgap ten yɨr angenento re ma sobijog na 
ten gar ke singi eyenento. Ɨ Yonggyam daka ket ita bibɨr rɨga wa yɨrkokar 
agoneneninonj, sɨ ket gar ke utkunda rɨgaina bobo re kea ukoi warabag 
auka yikenonj.

d 3:1 Ju rɨga waina yɨr opmita wɨn ɨja naemb jɨ ebnaenento ita bibɨrɨnd sɨtawar nain (9) 
kɨlok ɨ lomtɨk ɨ dɨde tri (3) kɨlok sɨmana gatabɨnd. e 3:6 Onggɨt wɨnɨnd gold ake silba re 
ukoijog wulkɨp na ebnonda. 

Petro Gomgom Rɨga Yɨsakendonj

3  1 Ɨ yɨpa bibɨrɨnd re yɨr opmita wɨn awonj tri (3) kɨlokɨnd sɨmana 
gatabɨnd, d Petro ake Yoan ekonda yɨnamet wa yɨr opmitam. 2  Ɨ 

onggɨt wɨnɨnd yɨpa gomgom rɨga yɨbnonj yet re ti mogɨm kom bora ke 
ɨja na ukendonj. Ɨ ita bibɨrɨnd rɨgap tin yiyeneno yɨpa yɨnamet kara 
mora wa nyɨ da “Otomanti Mora” ɨ yomiteneno mora dunda wa wulkɨp 
bꞌɨjenenam rɨga wa pɨlke yepiya re bꞌɨgarkenento yɨnamet aba wa. 3  Re 
Petro ake Yoan sisɨl opendonda onggɨt mora dunda wa bꞌɨgaram yɨnamet 
aba wa, onggɨt rɨgat ten yɨr angonj dɨde wulkɨp ejenenonj. 4 Ajɨ Petro 
Yoan kɨma yɨpand ti pɨlwa yɨr ɨsokonda, ɨ ket Petro yomnonj da, “Yɨr 
de sowa pɨlwa!” 5 Sɨ ton gomgom rɨgat ket nonyɨk bꞌamdenonj da, “Ɨta 
ngai ama rɨka towa pɨlke nɨnda wulkɨp takasinyɨn,” ɨ ket yɨr awonj towa 
pɨlwa. 6  Ɨ ket Petro yomnonj da, “Kor awɨr im gold o silba, e ajɨ kon ɨna 
nena e motkaen onggɨtyam gasa nanggamog e re kor nɨbnau. Najaret 
tunggam Yesu Kerisomna danda nyɨ kɨma utnyite, ɨ menon yokate!” 7 Ɨ 
Petro ket yemoratonj tina yɨmjog yɨmɨnd, ɨ ket tin yutnyitonj. Ɨ odenja ket 
tina pɨs dɨde kenykak danda kɨma aukɨto. 8  Ɨ ton ket bꞌukenykitonj dɨde 
onyitonj, ɨ menon yokatonj, ɨ ket Petro ake Yoan kɨma yɨpand bꞌɨgarkɨto 
yɨnamet aba wa. Re ɨsakendi rɨga yɨnamet aba wa bꞌɨgaronj, ton yikenonj, 
ɨ bꞌatiyakenonj, ɨ dɨde Godɨnd yesourenonj. 9 Ɨ re komkesa rɨgap tin 
yɨr ongong yiyeno ti menonɨnd dɨde Godɨnd esourenand, 10 ton kea tin 
yongwato da ɨntaemb jɨ rɨga yete re wulkɨp bꞌɨjenenam omiti yɨbneneny 
yɨnamet Otomanti Mora dundand. Ɨ ton ket ma sobijog na kɨd kesa dɨde 
wɨnga kesa aento onggɨt gatab rɨna re ti pɨlɨnd aukonj.

Petro ma Pɨtapɨta Omni Yɨt Yɨnametɨnd
11 Re ɨsakendi rɨgat Petro ake Yoan amorkonj yɨpa dɨr kesa metɨnd 

ogenaya da “Solomonɨmna Met”, ɨ komkesa rɨga wɨnga kesa na aena 
wuwenonj dɨde yɨpand bꞌɨkento towa pɨlwa. 12  Re Petro rɨga yɨr anginonj, 
ton ket amninonj da, “Israel rɨga! Nangga paim wɨn kɨd kesa aenindam 
onggɨt gatab, ɨ nangga paim wɨn nony menamena amnɨkindam da sɨn tin 
yɨsakenjya menamenam sowainajog danda ke o sowaina omnɨki Godɨm 
pɨlwa yɨna mɨle ke, dɨde ket odede nony kɨma yɨr ɨsokindam sowa pɨlwa? 
13 Sɨ Abraamɨmna God ɨ Isakɨmna God ɨ Yakobɨmna God, mera bꞌuwar 
waina God, Tonɨt Tina wɨko rɨga Yesund yutnyitonj dɨde bꞌogɨl ɨnyomarena 
yokawonj. Wɨnpiyamb ɨtemb Rɨga Yesund yokawonda ɨ yoramitonda 
Pilatom pɨlwa ongandam. Ɨ re ton bꞌɨsagɨka yomnɨkonj Tin opendam, ajɨ wɨn 

yoenonda Tin opendam. 14 Sɨ wɨn yoenonda onggɨt yɨnayɨna dɨde dɨmdɨmjog 
Rɨgand, ajɨ wɨn Pilatond yerkitonda negɨrjog rɨgand opendam wanɨm. 15 Sɨ 
wɨnpiya yongandonda yɨrkokar otobarkayamɨnd. Ajɨ Godɨt Tin yutnyitonj uj 
ke. Sɨn re onggɨtyam Tina utnyita gatab yɨr ungata rɨga im. 16 Sɨn onggɨtyam 
Yesumna danda nyɨ na gar ke yokatonda. Ɨ re kon onggɨt tina danda nyɨwɨnd 
tin yingaen, sɨ onggɨtyam tina danda nyɨwɨt tin dandam yomɨny. Dɨde ket 
Yesum pɨlɨnd gar ke utkundat tin odede kupkakupka bꞌogɨl yomɨny komkesa 
wa wɨpɨnd. Sɨ wɨn kemb ɨtemb tin yɨr yongya dɨde wumɨr yokasya. 17 Kor 
nany dɨde yɨngganwar! Yu kon wumɨr yokasɨn da wɨn maka bꞌobogɨl wumɨr 
aukɨtondam yete Yesu. Sɨ onggɨt penaemb jɨ odede Ti pɨlɨnd yomnɨkonda, 
ɨ waina wɨp iyoi rɨgap toda kwa kea odede mɨle amnɨkenento wɨn re dɨde. 
18 Ajɨ God kea tulatula komkesa Tina bageyam wumɨr amneninonj pɨtapɨta 
omnenam da Tina Keriso ɨta bꞌɨdgotnena okateny dem. Sɨ ɨtemb re kemb 
Yesum pɨlɨnd rɨrɨrkɨp awonj waina omnɨki mɨle ke. 19 Sɨ onggɨt paemb wɨn 
gar bꞌengenjinam negɨr mɨle ke de Godɨm pɨlwa dɨde Ti pɨlwa ɨtenjinam! 
Nokɨm da ɨdenat God waina negɨr mɨle teomneniny. 20 Ɨ ɨdenatemb bꞌogɨl 
ngɨmbla wɨn tuweny wa pɨlwa dɨmdɨm Yonggyamɨm pɨlke, ɨ ket God 
ɨta wa bꞌusaya tetmɨkitau Keriso Yesund yena re Tin tula yobagendonj 
wanɨm bꞌogɨlɨm. 21 Ɨtemb re Yesu bꞌogla ɨbɨm de pumb tungg wa, ngɨrpu 
ra onggɨtyam wɨn ik dem ɨt re ra God komkesa gasa sisɨl tamnɨkiny dem. 
Seg ket ton ik dem. Mop nokɨp God kea get ke Tina yɨna bageyam odede 
yɨt omnena teyinonj pɨtapɨta omnenam. 22  Ɨ Mose odede yindonj da, ‘Wa 
Yonggyam God ɨta wa wɨngɨrɨnd onyis dem yɨpa bageyam wainajog 
bꞌɨga wa pɨlke odede kon re dɨde. Sɨ wɨn bꞌogla tin utkundenya dem 
nanggamog yɨtkak im ra Ton wanɨm tapureniny dem! 23 Yet ra maka onggɨt 
bageyamɨmna yɨtkak tutkundeny, God ɨta kupkakupka tina nyɨ eomneny 
dem pumb tungg rɨga wa pɨlke.’

24 “Ɨ kwa daka komkesa bageyam, Samuwel dɨde yepiya re ti kak ke 
tuwonj, kea toda opurena dɨde pɨtapɨta omnena teito onggɨtyam komkesa 
wɨn gatab. 25 Ɨ wɨn re onggɨtyam bageyam waina yɨt owabɨndena rɨga 
im, nokɨp wɨn re towaina bꞌɨga im. Ɨ God Abraamɨm yokawonj outɨnti 
tɨrɨr omnijog yɨtkak, ɨ ket yomnonj da, ‘Ɨ moina kus ke bꞌɨgam pɨlkae Kon 
komkesa gowukoi bꞌengabenga yɨtam rɨga bꞌogɨl tamninyɨn dem.’ Ɨ dɨde Ton 
kea ket onggɨtyam outɨnti tɨrɨr omnijog yɨt wa bꞌuwar wa agoneneninonj. Sɨ 
wɨn re onggɨtyam outɨnti tɨrɨr omnijog mal yɨtkakɨmna owabɨnta rɨga im. 
26 Sɨ re God Tina wɨko rɨga Yesund yonyitonj, Ton ket naska nata yɨtmɨkitonj 
Ju rɨga wa pɨlwa wen bꞌogɨl omnam, nokɨm da ɨdenat wɨn yɨpayɨpa rɨgap 
terarkindam waina negɨrjog mɨle dɨde ket gar bꞌetngenjindam de Ti pɨlwa.”

Ju Rɨga waina Membap Petro ake Yoan Towa pɨlɨnd Bꞌɨsagɨka Yomnɨko

4  1 Ɨ re Petro ake Yoan rɨga yɨt amneninonda, yɨna sɨ rɨga ɨ yɨnamet yɨr 
ɨpka geja rɨga waina mopyam ɨ dɨde Sadukai

rɨga tuwonj towa pɨlwa. 2  Ɨ re ton tuwonj towa pɨlwa, Petro ake Yoan rɨga 
auyaeninonda Yesum gatab dɨde pɨtapɨta amneninonda da, “Yesu ke uj ke 
utnyitonj. Sɨ yet ra man Tin gar ke okasɨt mada ɨta tutnyisɨt dem uj ke.” Sɨ 
ton kea onggɨtyam towaina yɨt utkundo. Ɨ ton ket ma sobijog na gar negɨr 
aukɨto. 3  Sɨ ton ket ten yɨmɨnd akato ɨsagɨkam. Ajɨ kea bibɨr wɨn awɨr 
awonj. Sɨ ton singi auto ɨspari ke bꞌɨsagɨka mɨle omnɨkam. Ɨ ket ten egaro 
sɨbɨbmet wa. 4 Ajɨ ma yɨpa kɨma rɨgapiya towaina yɨt utkundeno dɨde 
towa wɨngɨrɨnd jogjog rɨgap kea Yesund gar ke utkunda ke yokateno. Sɨ 
onggɨtyam gar ke utkunda rɨga bobo re kea warabag aukonj, sɨ komkesa 
rɨgajog ogenki re ama rɨka paib tausɨn (5,000) na.

5 Ɨ ɨspari ke ket Ju rɨga waina wɨp iyoi rɨgap ɨ elda rɨgap ɨ dɨde Ju rɨga 
waina gog ouyaena rɨgap yɨpand bꞌeomkurto Yerusalem taun wa. 6  Ɨ dɨde 
yɨna mopyam sɨ rɨga Anna ɨ Kayapa ɨ Yoan ɨ Aleksandro ɨ dɨde komkesa 
yɨna mopyam sɨ rɨgamna gu rɨgawar kea omnɨkto de onggɨt bꞌɨsagɨkapu 
pɨpmetɨnd. 7 Ɨ ton ket Petro ake Yoan teyo onggɨt bꞌɨsagɨkapu pɨpmet 
ɨnyɨny wa dɨde ket anyito. Ɨ ton ket arkeno da, “Wɨn nanggamog danda 
kɨma na o yaina nyɨ kɨma na onggɨtyam mɨle yomnɨkma?” 8  Onggɨt 
wɨnɨnd Yɨnayɨna Wɨngawɨngat Petrond yɨndangɨr yomnonj, ɨ Petro ket 
ten mɨra amninonj da, “Wɨn sowa wɨp iyoi rɨga dɨde elda rɨga! 9 Ɨt re yu 
wɨn sɨn nerkenya onggɨtyam gomgom rɨga bꞌogɨl omna gatab da, ‘Rɨja na 
onggɨt rɨgat bꞌogɨl yokasɨm?’ 10 Wɨn komkesa dɨde komkesa Israel rɨga! 
Wɨn bꞌogla wumɨr taindam! Onggɨt gomgom rɨgat bꞌogɨl yokasɨm dɨde ton 
onyiti yɨbɨm wa wɨpɨnd kupka danda kɨma. Onggɨtyam mɨle aukonj re 
Najaret tunggam Yesu Kerisomna nyɨ kena. Wɨnpiya onggɨt Yesund wul 
bꞌagbagɨnd yɨdrɨkonda, ajɨ Godɨt Tin yutnyitonj uj ke. 11 Sɨ ɨja emb jɨ yɨna 
pebat Ti gatab yindeny da,

‘Yɨpa Motɨr wɨn met oranga rɨgap bꞌɨsayonda met orangam,
ajɨ God ket yɨmta ke met wugɨnd yoramitonj onggɨt met emorkam.
Sɨ ton ket ɨmɨnjog ɨsnawa kɨma Motɨr na awonj onggɨt met oranga 

wɨngɨrɨnd.’
Sɨ Yesu re onggɨtyam Motɨr e. 12  Sɨ yɨpaina nena Yesumna nyɨ kae rɨgap 
rɨrɨr e yɨrkokar okatenyi. Ajɨ rɨgat makwa rɨrɨr e yɨrkokar okas bꞌenga 
rɨgam pɨlke, mop nokɨp God makwa yɨpa bꞌenga rɨgamna nyɨ yoramitonj 
rɨga wa wɨngɨrɨnd meranɨm yɨrkokar okatam onggɨt gowukoyɨnd.”

13  Ɨ ton get ke wumɨr na da Petro ake Yoan re sɨkɨl kesa rɨga i dɨde 
multekɨp kesa rɨga i. Ajɨ re ton ten yɨr ango moga kesa danda kɨma 
opurenand, ton ma sobijog na wɨnga kesa aento. Sɨ ton ten omanda 
nonyɨnd awamo da ton re ke Yesu kɨma ebnonda. 14 Ɨ ton singi na da 
towaina yɨt gou wa omnam, ajɨ re ton yɨr yongo onggɨt rɨgand yet re 
bꞌogɨl yokatonj onyitand ton kɨma, sɨ ton towa ket makwa nangga yɨt 
na opurenam aukɨto. 15 Sɨ onggɨt penaemb ten engawo opendam bau wa 
onggɨt Sanedrin kot ke, seg ket ton yɨpand yɨt yɨgleneno towa wɨngɨrɨnd. 

16  Ɨ ket bꞌarkena wuwenonj da, “Nangga e men omnɨku onggɨt rɨga wa 
pɨlɨnd? Ton re kea ukoijog kɨd kesa kɨma danda wɨko yomnɨkma dɨde 
komkesa rɨga yepim re wekeny Yerusalem taunɨnd kea wumɨr yokatenyi 
onggɨt gatab. Sɨ meda kwa ma rɨrɨr im bꞌaitiyenindam. 17 Sɨ men bꞌogla 
ten danda kɨma mogam tamnyu da, ‘Goro kwa ngai yɨpa rɨgam pɨlwa 
onggɨt nyɨwɨnd tapurenina!’ Ke onggɨtyam yɨtkak warabag auka yeken 
rɨga wa wɨngɨrɨnd, ɨ dɨde kwa ke nɨnda rɨga wumɨr raukine.” 18  Seg 
ket, kwa bꞌusaya ten ara emoko. Re Petro ake Yoan bꞌɨgaronda, ton ket 
bꞌingawa yɨt amno da, “Goro kwa ngai tapurenina, o goro kwa ngai 
tauyaenina Yesumna nyɨwɨnd!” 19 Ajɨ Petro ake Yoan daka ten mɨra 
amninonda da, “Wɨn walenggyam bꞌɨsagɨkinam Godɨm wɨpɨnd! Ra sɨn 
waina yɨt bꞌobogɨl yɨmta undokya, ajɨ ra Godɨmna yɨt maka bꞌobogɨl 
yɨmta undokya, sɨ rɨngma, ɨtemb re dɨmdɨm mɨle e? 20 Sɨ onggɨt paemb 
sɨn ma rɨrɨr i bꞌatgokya opurenam Ti gatab yɨtkak rɨna re sɨn yɨr 
anginonda sowainajog yɨr ke dɨde utkundeninonda sowainajog yɨpya ke.” 
21 Sɨ ton pop nya oraka eyento ten bebɨgɨnd oramitam, ajɨ ma rɨrɨr na. 
Sɨ ton ket ten bꞌusaya mogam amneno, nokɨm da ɨdenat ton maka rɨga 
tauyaeninya Yesu ma nyɨwɨnd, ɨ ket ten etrɨngendo. Mop nokɨp komkesa 
rɨgap kea Godɨnd esourena yiyeno onggɨt mɨle gatab rɨna re gomgom 
rɨga bꞌogɨl yokatonj kɨd kesa kɨma danda wɨkom pɨlke. 22  Nokɨp onggɨt 
rɨgamna kemag re kea ama rɨka poti (40) na yɨbnawonj.

Gar ke Utkunda Rɨgaina Yɨr Opmita
23  Re Petro ake Yoan opendonda dɨde ɨtendonda towainajog gar ke 

utkunda rɨga wa pɨlwa, ton ket pɨta amnenainonda komkesa yɨt rɨna 
re yɨna mopyam sɨ rɨga dɨde Ju rɨga waina elda rɨgap apurento towa 
pɨlwa. 24 Ɨ re gar ke utkunda rɨgap utkundento onggɨtyam towaina yɨt, 
ton ket yɨpaina nonykok ke Godɨnd bꞌokta yesoureno da, “Sowa danda 
Yonggyam! Manɨt atobarkinot wub ake gou dɨde sɨpa, ɨ dɨde komkesa 
gasa onggɨt wɨngɨrɨnd. 25 Manɨt Yɨnayɨna Wɨngawɨnga ke Moina wɨko rɨga 
sowa bꞌu Dawidɨnd yɨndangɨr yomnot, ɨ ton ket sowa Yonggyam Yesum 
gatab yindonj tina tugɨm ke da,

‘Nangga pena yɨtam bꞌengabenga gar soro aukɨto Yonggyamɨm 
pɨlwa,
dɨde nangga pena komkesa God ma obagɨki kesa rɨgap kɨp kesa 

yɨt ɨsamka yiyeno Ti gatab?
 26 Gowukoi kingɨp owɨnkɨto

dɨde wɨp iyoi rɨgap yɨpand bꞌeomkurto
Yonggyamɨnd negɨr omnam dɨde Tina obagendi Kerisond negɨr 

omnam.’
27 Moina yɨt re ɨmɨnjog e. Sɨ Erod ake Pontiyo Pilato, ɨ God ma obagɨki 
kesa rɨgap, ɨ dɨde Israel rɨgap ɨmɨnjog na yɨpand gɨlgɨl bꞌeomkurto onggɨt 

Yerusalem taunɨnd Moina yɨna wɨko rɨga Yesund negɨr omnam yena 
re Man yobagendot gaya eauka ke. 28  Onggɨtyam mɨle aukonj re Moina 
yɨtkak rɨrɨrkɨp omnam e rɨna re Man Moina danda ke dɨde Moina singi 
ke tula yɨsamkot aukam. 29 Sowa Yonggyam! Man ket yu yɨr teyeninyɨt 
towaina moga bꞌamnena mɨle. Sɨn re Moina wɨko rɨga im. Sɨ Man sɨn 
yɨm notkainyɨt, sɨ sɨn ɨdenat Moina yɨtkak kupka juwai kɨma moga kesa 
tusenenindam. 30 Ɨ ra sɨn Moina yɨtkak kupka juwai kɨma tusenenindam, 
Man Moina yɨm bꞌɨtnɨket sowa pɨlɨnd dɨde danda notkainyɨt. Sɨ 
ɨngkaimemb sɨn kopa rɨga bꞌogɨl tamnɨkindam dɨde kwa Moina yɨna 
wɨko rɨga Yesumna nyɨ kaim pɨtapɨta tamnenindam kɨd kesa kɨma danda 
wɨko dɨde moga kɨma danda wɨko.” 31 Ɨ re ton yɨr opmita seg auto, God 
yɨjgɨndenonj onggɨtyam pɨpmet rɨkɨnd re ton bꞌeomto. Ɨ Ton odenja ten 
Yɨnayɨna Wɨngawɨnga ke yɨndangɨr amnɨkinonj dɨde ket ton moga kesa 
God ma yɨt kupka juwai kɨma moga kesa apurento.

Gar ke Utkunda Rɨgaina Wɨmena Mɨle
32  Onggɨtyam gar ke utkunda rɨga bobo, towaina nonykok dɨde gar re 

yɨpa nat auto. Ɨ ket makwa yɨpa rɨgat tina gasa gatab yindenonj da, “Kor 
mima koinajog gasa.” Ajɨ kea ton towa wɨngɨrɨnd komkesa gasa gɨlgɨl 
yingg eyento. 33  Ɨ ɨtmɨkitijog rɨgap yɨr ungata yɨt apurento ukoi danda 
kɨma Yonggyam Yesumna utnyita gatab. Ɨ kwa God ma ukoi wurar re 
kea komkesa gar ke utkunda rɨga wa kumbɨnd yɨbnonj. 34 Sɨ makwa yɨpa 
rɨga ingaena gasa kesa yɨbnonj towa wɨngɨrɨnd, nokɨp yepiya re gou 
kɨpol o met owama eyento, ton asogenento dɨde wulkɨp emdenento, ɨ ket 
eyenento mɨra wulkɨp ɨtmɨkitijog rɨga wa pɨlwa. 35 Ɨ ket bꞌɨsnawa kɨma 
aramkenento ɨtmɨkitijog rɨga wa wɨpɨnd. Ɨ ton ket esos eyenento yɨpayɨpa 
rɨga wa pɨlwa yepiya re ingaena gasa kesa wekenenonj. 36  Yɨpa Lebi gu 
ke rɨga yɨbnonj re Yosepɨt yet re Kipriyo ailan wa ukendonj. Ɨ ɨtmɨkitijog 
rɨgap daka tin nyɨ yoeko da Banaba, engenda yɨtkak da bꞌugowam bꞌɨga. 
37 Ɨ todaka odede yɨpa wɨp nya ke tina owami gou kɨpol yosogonj, dɨde 
ket mɨra wulkɨp teyinonj, ɨ dɨde ket bꞌɨsnawa kɨma aramkinonj ɨtmɨkitijog 
rɨga wa wɨpɨnd esosɨm.

Ananiya ake Ti Kongga Sapira

5  1 Sɨ yɨpa rɨga, nyɨ da Ananiya, ti kongga Sapira kɨma towaina gou kɨpol 
yosogonda. 2  Ɨ Ananiya yɨpa tab wulkɨp yokatonj towanɨm onggɨtyam 

mɨra wulkɨp wɨngɨrɨnd dɨde yegitonj. Ɨ ton ket ti konggand bꞌobogɨl wumɨr 
womnonj. Seg ket ton eyinonj komb wulkɨp ɨtmɨkitijog rɨga wa pɨlwa, ɨ 
bꞌɨsnawa kɨma aramkinonj. 3 Ɨ Petro ket yomnonj da, “Ananiya! Rɨdede na 
man bꞌanygɨnena nya ke mɨra wulkɨp yɨpa tab yomnɨket? Moina gar re 
kea Satanat yɨndangɨr yomɨny. Sɨ ma man kea Yɨnayɨna Wɨngawɨngand 
rabem yomnenyɨt dɨde ket gou kɨpol mɨra wulkɨp ke yɨpa tab yegisɨt? 4 Sɨ 

re naskand man maka yosogot onggɨtyam gou kɨpol, ɨtemb re mor yɨm nat 
yɨbnonj. Ɨ kwa re man mɨra wulkɨp akasinot, opimemb wulkɨp re kwa moina 
bꞌingawa wɨra nat wekenenonj. Sɨ onggɨtyam gou kɨpol dɨde mɨra wulkɨp 
re mor singi rɨrɨr nat wekenenonj omnɨkam. Ajɨ nangga pae man odede 
negɨr nony menamena yoramisɨt moina gar wa? Man ma rɨga na rabem 
amneninyɨt, ajɨ God na.” 5 Re Ananiya onggɨtyam yɨt utkundenonj, ton ket uj 
sap otendonj gou wa. Ɨ komkesa rɨga yepiya re utkundo onggɨtyam gatab yɨt, 
ton ma sobijog na moga aukɨto. 6 Sɨ ket sisɨl rɨgap owɨnkɨto, ɨ ket tina ujgɨm 
kukum yomnɨko, ɨ dɨde ket yiyo dɨde gop wa yeungito.

7 Ɨ ti kongga Sapira ma wumɨr na wɨbnonj nangga na re aukonj ti leom 
pɨlɨnd. Ɨ ket nowa awa seg ke todaka tikonj de onggɨt bꞌeomapu wa. 8 Ɨ ket 
Petro werkitonj da, “Wumɨr nomne! Ma ɨnsima waina okati mɨra wulkɨp?” 
Ɨ todaka mɨra yomnonj da, “Owɨ, ɨnsimaemb.” 9 Sɨ Petro ket tin womnonj 
da, “Nangga pena wɨn molkongga yɨpand odede yɨt yɨsamkya negɨr nya ke 
otonkenam Yonggyamɨmna Wɨngawɨnga? Yɨr de, rɨga yepiya re mor leond 
eungitam yiyi re opima ke mora dunda nasim. Ɨ ɨta kwa meda miyi dor.” 10 Ɨ 
odenja Sapira daka ket uj sap otendonj Petrom pɨs wɨpɨnd. Ɨ re sisɨl rɨgap 
bꞌɨgarkɨto wɨngɨr wa, ton kea ket tin uj ondrɨki yɨr wongo. Ɨ ton ket wiyo, ɨ 
weungito ti leom wusɨnd. 11 Sɨ komkesa sosi rɨga dɨde komkesa rɨga yepiya 
re utkundento onggɨt uj gatab yɨt, ton ma sobijog na moga aena wuwenonj.

Jogjog Kɨd Kesa kɨma Danda Wɨko dɨde Moga kɨma Danda Wɨko
12  Ɨ ɨtmɨkitijog rɨgap jogjog kɨd kesa kɨma danda wɨko dɨde moga kɨma 

danda wɨko amnɨkento rɨga wa wɨngɨrɨnd. Ɨ komkesa gar ke utkunda rɨgap 
yɨpaina nony menamena kɨma yɨpa dɨr kesa metɨnd bꞌeomenento yɨnamet 
kara wɨngɨrɨnd ogenaya da “Solomonɨmna Met”. 13 Ɨ gar ke utkunda kesa 
rɨgap ten moga na uwada eyenento, ɨ makwa yɨpand bꞌeomkenento ton 
kɨma. Ajɨ nangga ma jɨ ton maka ton kɨma yɨpand bꞌeomkenento, ton kea 
asourenento gar ke utkunda rɨga. 14 Ɨ jogjog rɨga dɨde kongga bobo auka 
wuwenonj Yonggyamɨnd gar ke okatam, sɨ gar ke utkunda rɨga bobo re 
kea ket bꞌaikɨndento dɨde warabag auka wuwenonj. 15 Ɨ re ket rɨgap yɨr 
angenento ɨtmɨkitijog rɨgaina jogjog kɨd kesa kɨma danda wɨko dɨde moga 
kɨma danda wɨko, ton kopa rɨga eyento ukoi nya wa, ɨ ket dar kumbɨnd 
dɨde tɨtɨnd oramka eyenento. Nokɨm da ra Petro menon okas ukoi nyawɨnd, 
ɨdenatemb ama rɨka tina wɨngat nɨnda rɨga ɨkangɨndena teyeniny. 16 Ɨ dɨde 
rɨga bobo bꞌeomkurto nɨnda taun ke rɨnsim re Yerusalem taun wusɨnd 
wekeny, ɨ eyento kopa rɨga dɨde negɨr kɨlkɨl wɨngawɨnga ke bꞌɨdgotnena 
okateni rɨga. Ɨ kea ket komkesa rɨgap bꞌogɨl yokateno.

Ɨtmɨkitijog Rɨgaina Bꞌɨdgotnena
17 Ajɨ yɨna mopyam sɨ rɨga dɨde komkesa ti ɨrmeka rɨga yepiya re 

Sadukai rɨga bobo wɨngɨrɨnd wekenonj, towaina garɨnd negɨr yɨr ke 

yɨr ongong mɨle ke yɨndangɨr aukɨto ɨtmɨkitijog rɨga wa pɨlwa. 18  Sɨ ton 
ket ten yɨmɨnd emdɨto negɨr omnam, ɨ ket sɨbɨbmet wa aramkɨto. 19 Ajɨ 
yɨpa Yonggyamɨmna aneru ikonj onggɨt sɨwɨnyɨnd, ɨ ket sɨbɨbmet mora 
yɨpangendonj dɨde ket apenjinonj bau wa. Ɨ ton ket ten amninonj da, 
20 “Wuwe dɨde towɨnkindam dor de yɨnamet aba wa, ɨ ket rɨga wumɨr 
tamnenindam dor onggɨtyam komkesa bage yɨt rɨngkaim re rɨgap 
yɨrkokar yokatenyi.” 21 Yɨt utkunda seg ke ton ket bꞌɨgarkɨto yɨnamet 
aba wa ɨsparkand, ɨ ket rɨga auyaento. Re yɨna mopyam sɨ rɨga dɨde ti 
ɨrmeka rɨga wuwonj, ton ket Ju rɨga waina Sanedrin memba dɨde Israel 
wɨngɨrɨnd komkesa ukoi nyɨ rɨga ara emokto bꞌeomam de Sanedrin kot 
wa, dɨde ket rɨga etmɨkurto sɨbɨbmet wa ɨtmɨkitijog rɨga opopɨm. 22  Ajɨ 
re opopam rɨgap opekto de sɨbɨbmet wa, ton makwa ɨtmɨkitijog rɨga 
adarkɨto sɨbɨbmet wɨngɨrɨnd. Sɨ ton ket ɨtekto dɨde wumɨr amnɨto. 23  Sɨ 
ton yɨt useka yiyeno da, “Re sɨn wuyɨn, sɨn yɨr yongu sɨbɨbmet mora re 
bꞌobogɨl ɨdoki na yɨbɨm, dɨde sɨbɨbmet yɨr ɨpka rɨga owɨnki na wekeny 
yɨpayɨpa morand. Ɨ re sɨn mora epangkindam, ajɨ sɨn makwa daka yena 
adarkindam onggɨt sɨbɨbmet wɨngɨr borand.” 24 Ɨ re yɨnamet yɨr ɨpka 
geja rɨga waina mopyam dɨde yɨna mopyam sɨ rɨgap utkundo onggɨtyam 
yɨtkak, ton ket ma sobijog na nonysɨpsɨp aukɨto towa gatab. Sɨ endento 
da, “Ra odede gasa auka ikeny, sɨ nangga e tawɨk?” 25 Onggɨt wɨnɨnd 
yɨpa rɨga ikonj, ɨ ten wumɨr amninonj da, “Wɨi, yɨr de, rɨga yena re wɨn 
aramkomam sɨbɨbmet wa, ton opima de yɨnamet aba wa owɨnki wekeny 
dɨde rɨga auyaenanj.” 26  Onggɨtyam yɨt utkunda seg ke, yɨnamet timtim 
rɨga mopyam yikonj tina wɨko rɨga kɨma, dɨde teito ɨtmɨkitijog rɨga 
de bꞌɨsagɨkapu pɨpmet wa. Ajɨ ton ma rɨrɨr na danda kɨma ingaenam 
menonɨm, mop nokɨp rɨga bobo na moga uwadto da, “Ke gɨmokɨp ke 
nedrɨkinem uj ondrɨkam.”

27 Ɨ re ton teito, ton engauto onyitam onggɨt Ju rɨga waina Sanedrin 
kotɨnd. Ɨ ket yɨna mopyam sɨ rɨgat ten arkeninonj 28  da, “Sɨn bꞌingawa yɨt 
wa akautondam da, ‘Goro ouyaena teyenindam onggɨt Rɨgamna nyɨwɨnd.’ 
Ajɨ wɨn yɨpya kesa aukɨtondam. Sɨ wɨn kea waina ouyaena ke Yerusalem 
taun yɨndangɨr yomnɨkya, ɨ dɨde wɨn opima singi ainindam sɨn injawam 
onggɨt Rɨgamna uj gatab.” 29 Ɨ Petro dɨde ɨtmɨkitijog rɨgap mɨra amnɨto 
da, “Men bꞌogla naska Godɨnd yɨmta undoku, ɨ yɨmta kena ket gowukoi 
nyɨ rɨga yɨmta tundokindam. 30 Wɨnpiya Yesund yɨdrɨkonda wul kumbɨnd, 
ɨ yongandonda. Ajɨ mera bꞌuwar waina Godɨt Tin yutnyitonj uj ke. 31 Ɨ 
Godɨt Tin ukoyamɨm yomnonj de pumb wa Tina rɨga wa Kingɨm dɨde 
Yɨrkokar Okawa Rɨgam, ɨ ket yoramitonj Tina yɨmjog yɨm tab ke juwai 
kɨma pɨpmet okatam. Sɨ ɨdenat ket onggɨtyam Tina danda ke Israel rɨgap 
negɨr mɨle ke gar tengendanj Godɨm pɨlwa, ɨ ket God towaina negɨr mɨle 
awɨr tamnɨkainy. 32  Sɨ sɨn re onggɨtyam gasa gatab yɨr ungatayam im. Ɨ 
God Yɨnayɨna Wɨngawɨnga towa akainonj yepim re Tin gar ke yokasi ɨ 

yɨmta yundoki, sɨ ɨtemb Yɨnayɨna Wɨngawɨnga daka kwa re onggɨtyam 
gatab yɨr ungatayam e.”

Gamaliyelɨmna Bꞌugowa Yɨt
33  Ɨ re bꞌɨsagɨka rɨgap odede towaina yɨt utkundento, ton ma sobijog na 

gar soro aukɨto, dɨde singi yoramito ten uj ondrɨkam. 34 Ajɨ onggɨtyam Ju 
rɨga waina Sanedrin kotɨnd yɨpa Parisai rɨga yɨbnonj nyɨ da Gamaliyel. 
Ton re gog yɨt ouyaena rɨga na, ɨ komkesa rɨgap tin yɨsnaeneno. Sɨ ton 
utnyitonj, ɨ bꞌingawa yoramitonj ɨtmɨkitijog rɨga opendam bau wa sobijog 
wɨn kɨma. 35 Ɨ re ton opekto, Gamaliyel ket amninonj da, “Israel rɨga! 
Wɨn wa wɨngɨrɨnd bꞌobogɨl nony menamena tamnɨkindam onggɨtyam 
mɨle gatab nangga mim re wɨn singi ainindam omnɨkam onggɨt rɨga wa 
pɨlɨnd. 36  Mop nokɨp men wumɨr im nɨmog rɨga gatab. Sɨ naskand yɨpa 
rɨga yɨbnonj re nyɨ da Teuda. Ton tilenggyam yindenonj da, ‘Kon re yɨpa 
ukoi rɨga en.’ Ɨ ama rɨka powa andred (400) rɨgapiya ti tab wa aukɨto. 
Ɨ re rɨgap tin yongando, ti yɨmta undoka rɨga kea wetaweta aukɨto, ɨ 
ket ti rawɨr kwa rɨga aukɨto. 37 Onggɨt kak ke, yɨpa wɨnɨnd re gabmani 
bꞌingawa yoramitonj rɨga nyɨ oramkam, yɨpa Galili rɨga Yudas onyitonj, 
ɨ bꞌanygɨnena nya ke rɨga wɨp amninonj tin yɨmta undokam. Onggɨtyam 
rɨga daka negɨr awonj, ɨ komkesa ti yɨmta undoka rɨga wetaweta aukɨto. 
38  Sɨ onggɨt paemb kon nitinjɨn wa pɨlwa onggɨtyam yunɨm auki mɨle 
gatab. Sɨ wɨn erarinam towa pɨlnate, ɨ towaina singind mɨle ramnɨkinem! 
Sɨ ten apenjinam! Mop nokɨp rada onggɨtyam towaina ɨsamka o omnɨka 
bꞌatobarkonj re rɨga wa pɨlkae, sɨ ɨta awɨr tainy dem. 39 Ajɨ rada Godɨm 
pɨlkae bꞌatobarkonj, wɨn ma rɨrɨr im ten awɨr omnam dɨde wɨn opima 
walenggyam bꞌatɨdarindam da wɨn re God kɨma geja rɨga im.” Sɨ komkesa 
bꞌɨsagɨka rɨgap kea yɨmjato tina opureni yɨtkak. 40 Ɨ ket ton ɨtmɨkitijog 
rɨga engaukɨto wɨngɨr wa. Ɨ ten ket ɨraska eyento, dɨde bꞌingawa yɨt 
akauto da, “Goro yɨt tapureninam Yesu ma nyɨ kɨma!” Seg ten ket apekto. 
41 Ɨ re ɨtmɨkitijog rɨgap opekto onggɨt Ju rɨga waina Sanedrin kot ke, 
ton ukoi sam kɨma na menon yokato. Mop nokɨp ton kea ɨngar kɨma 
bꞌɨdgotnena akatento Yesumna nyɨ map, ɨ ton nony menamena yomnɨko 
da, “God kea sɨn sam kɨma nokasiny onggɨtyam sowaina bꞌɨdgotnena 
ke Tina pumb tungg warabag omnɨkam.” 42  Ɨ ton ita bibɨr wɨram kesa 
ouyaena eyento dɨde pɨtapɨta yomneno God ma bꞌogɨl yɨrkokar bage yɨt 
yɨnamet aband dɨde rɨgaina met nata da, “Yesu re Keriso e yena re God 
tɨrɨr yomnonj ɨtmɨkitam.”

Seben (7) Diyakona Obagɨkam

6  1 Ɨ onggɨt wɨnɨnd re Yesum yɨmta undoka rɨga jogjog bꞌaikɨndena 
wuwenonj, Grik yɨtam Ju rɨgap ugaga eyento Ibru yɨtam Ju rɨga. 

Mop nokɨp Ibru yɨtam Ju rɨgap maike bꞌobogɨl owou yingg amnɨkenento 

ita bibɨrɨm Grik yɨtam Ju rɨga waina mik kongga wa pɨlwa. 2  Sɨ twelp 
(12) ɨtmɨkitijog rɨgap ara emokto komkesa Yesu ma bꞌauyaena rɨga, ɨ dɨde 
amnɨto da, “Sɨn wa pɨtapɨta tamnaindam sowaina bebɨg. Sɨ sɨn re ɨta kak 
wa yomnenyu Godɨmna yɨtkak gatab wɨko, nokɨp sɨn jogjog owou yingg 
iyena wɨko im amnɨkenindam. Sɨ odede mɨle re ma bꞌogɨl e ainy sowanɨm 
omnɨkam Godɨm wɨpɨnd. 3  Sowa gar ke utkunda nany dɨde yɨngganwar! 
Wɨn bꞌobogɨl yɨr teyenindam ɨ tabagɨkindam seben (7) ɨmɨnjog bꞌogɨl 
mɨleyam rɨga yepim re Yɨnayɨna Wɨngawɨnga ke dɨde bꞌogɨl multekɨp ke 
yɨndangɨr auki wekeny. Ɨ sɨn towa mimemb danda takaindam
onggɨtyam owou yingg iyena wɨko omnɨkam. 4 Sɨ sɨn ɨngkaim ket danda 
kɨma sowaina kupka nony menamena taramkindam yɨr opmitam dɨde 
God ma yɨt gatab wɨko omnɨkam.” 5 Ɨ komkesa bꞌeoma rɨgap towaina yɨt 
sam kɨma yokateno, ɨ ton ket rɨga abagɨkto. Sɨ opimemb jɨ nyɨ Stepano 
yet re gar ke utkunda ke dɨde Yɨnayɨna Wɨngawɨnga ke yɨndangɨr auki na 
yɨbnonj, ɨ Pilip, ɨ Prokoro, ɨ Nikanor, ɨ Timona, ɨ Parmena, ɨ dɨde Antiyok 
ke rɨga Nikolao yet re naskand God ma obagendi kesa rɨga na yɨbnonj 
ajɨ yɨmta ke engendonj Ju rɨga waina omnɨka mɨle wa. 6  Seg ket rɨgap 
ten eito ɨtmɨkitijog rɨga wa wɨp wa ɨ awɨnkɨto. Ɨ ket ɨtmɨkitijog rɨgap yɨr 
opmitto dɨde yɨm aramkɨto towa pɨlɨnd towanɨm danda okawam.

7 Sɨ Godɨmna yɨt warabag auka yikenonj, sɨ Yesu ma bꞌauyaena rɨga 
ma sobijog na bꞌaikɨndento Yerusalem taunɨnd. Ɨ ukoi yɨna sɨ rɨgaina 
bobo daka kea utkundento God ma yɨrkokar bage yɨt, ɨ ket Yesund gar ke 
utkunda ke yokato dɨde Tin yɨmta yundoko.

Stepanond Yɨmɨnd Yokato Negɨr Omnam
8  Ɨ Stepano re Godɨmna wurar dɨde danda kena yɨndangɨr auki yɨbnonj, 

sɨ ton amnɨkinonj ukoijog moga kɨma danda wɨko dɨde kɨd kesa kɨma 
danda wɨko rɨga wa wɨngɨrɨnd. 9 Ɨ Yerusalem taunɨnd yɨpa Ju rɨga waina 
yɨr opmitenapu met ebnawonj towa mana opi re Bꞌɨtrari Rɨga ɨ Kurene 
Rɨga ɨ dɨde Aleksandrea Rɨga. Ɨ re Stepano yɨt apureninonj, onggɨt Ju rɨga 
waina yɨr opmitenapu met ke nɨnda rɨga dɨde kwa Kilikiya dɨde Asiya ke 
nɨnda rɨga yɨpand soro kɨma owɨnkɨto Stepano kɨma yɨt bꞌugwatenam. 
10 Ɨ towaina yɨt bꞌugwatena wɨngɨrɨnd, God kea Stepanom bꞌogɨl multekɨp 
dɨde Yɨnayɨna Wɨngawɨnga yokawonj. Sɨ Stepano re onggɨtyam danda 
kenaemb yɨt apureninonj, ngɨrpu opimemb ton kɨma yɨt bꞌugwatena rɨgap 
makwa rɨrɨr na aukɨto tina yɨtkak gou wa omnenam. 11 Sɨ ton nɨnda rɨga 
wɨgawɨga engauto dɨde bꞌanygɨnena nya ke auyaento yɨtkak opurenam 
odede da, “Sɨn ke Mosem pɨlwa dɨde Godɨm pɨlwa bꞌɨsadrena yɨtkak 
utkundenonda Stepanomna opurena wɨngɨrɨnd.” 12  Ɨ ton ket onggɨtyam 
bꞌanygɨnena yɨtkak opurena ke Ju rɨga ɨ Ju rɨga waina elda rɨga ɨ dɨde Ju 
rɨga waina gog ouyaena rɨga ɨl angkɨto Stepanom pɨlwa soro omnɨkam. 
Sɨ komkesa rɨgap kea soro aukɨto, ɨ ket wuwonj Stepanom pɨlwa, ɨ tin 

yɨmɨnd yusunato dɨde ket yiyo de Ju rɨga waina Sanedrin kot wa. 13  Ɨ ton 
ket nɨnda bꞌanygɨnena yɨr ungata rɨga teito onggɨt Ju rɨga waina Sanedrin 
kot wa. Sɨ ton kea bꞌanygɨnena yɨr ungata yɨt apurento odede da, “Onggɨt 
rɨgat ita wɨnɨnd negɨr yɨt apureneninonj onggɨt yɨnamet gatab dɨde gog 
yɨt gatab. 14 Ɨ sɨn kea tin yutkundenonda odede opurenand da, ‘Onggɨt 
Najaret tunggam Yesut ɨta itrorɨk dem onggɨtyam yɨnamet, dɨde kwa 
opima tengenjiny dem gog rɨna re Mose mera nogoninonj.’ ” 15 Ɨ komkesa 
rɨga yepiya re omnɨki wekenonj onggɨt bꞌɨsagɨkapu pɨpmetɨnd, yɨr ɨsokto 
ti pɨlwa. Ɨ ton tina wɨp yɨr yɨpko re ɨja na ɨt re aneru ma wɨp re dɨde.

Stepanomna Pɨtapɨta Omni Yɨt

7  1 Seg re ket, yɨna mopyam sɨ rɨga Stepanond yerkitonj da, “Mɨnda 
onggɨtyam yɨt re ɨmɨnjog im?” 2  Sɨ Stepano mɨra amninonj da, “Kor 

nany dɨde yɨngganwar, ɨ kor bꞌuwar! Wɨn nutkunda! Mera bꞌu Abraam 
naskand yɨbnonj ade Mesopotamiya wa. Ɨ re ton maka menon yokatonj 
Aran wa, bꞌogɨl ɨnyomarena God pɨtapɨta awonj ti pɨlwa. 3  Ɨ Ton ket 
Abraamɨnd yomnonj da, ‘Man topenjɨt moina gou ke dɨde moina gu rɨga 
wa pɨlke, ɨ menon okasɨt onggɨt gou wa rɨna ra kon motouyaen.’ 4 Ɨ ton 
ket Kaldaya gou yɨraronj, ɨ yikonj de Aran wa wɨmenam. Re ton Aran 
gowɨnd yɨbnenenonj, ti bꞌu uj awonj. Sɨ ɨngkenaemb ket God Abraamɨnd 
yiyonj wɨmenam de onggɨt Kanaan gou wa rokasim re yu wɨn wekenyɨt. 
5  Ajɨ God makwa ngai ti yokawonj sobijogjog gou kɨpol ti owabɨndena 
iyoyɨm. Ɨ ti re maka yɨpa tina oraki bꞌɨga yɨbnawonj, ajɨ God tɨrɨr yɨt tin 
yomnonj da, ‘Kon ɨta motkaen dem onggɨtyam gou rokate re man mɨbnyɨt 
man dɨde moina kus ke bꞌɨgawar kɨma owabɨndenam.’ 6  Ɨ God kwa tin 
yomnonj odede da, ‘Moina kus ke bꞌɨgawar opima bꞌenga rɨgaina gowɨnd 
obayam taukanj dem. Ɨ onggɨt gou yonggyamwar rɨgap towaina wɨko rɨga 
mim tamnenanj dem ɨ ket towa pɨlɨnd nenegɨrjog mɨle tamnɨkenenauranj 
dem powa andred (400) kemag kɨma. 7 Ɨ ket Kon ɨta negɨr ma bꞌɨsagɨka 
omnɨken dem onggɨt kantrim pɨlɨnd yet ra wen wɨko rɨgam tamneniny 
dem.’ Ɨ dɨde kwa God yomnonj da, ‘Ɨ onggɨt kak ke ket opima moina 
bꞌɨgawar topendanj dem onggɨt kantri ke, ɨ tɨtekanj dem dɨkɨnd onggɨt 
gowɨnd, ɨ dɨde ket ton opima Kor pɨlwa kumsos bꞌamka tuweny dem.’ 
8  Ɨ God Abraamɨm outɨnti tɨrɨr omnijog yɨt yokawonj Tina obagendi tɨrɨr 
omni mal wugɨm ɨpka mɨle omnɨkam. Sɨ re ton bꞌɨga yorakonj Isak dɨde 
re Isak eitɨm (8) bibɨr yokatonj, ton ket Isakɨm pɨlɨnd God ma obagendi 
tɨrɨr omni mal wugɨm ɨpka mɨle yomnɨkonj. Ɨ re Isak bꞌɨga yorakonj 
Yakob, todaka ti bꞌɨga Yakobɨm pɨlɨnd kea onggɨtyam mɨle yomnɨkonj. Ɨ 
kwa re Yakob bꞌɨga arakinonj meraina twelp (12) bꞌuwar, toda kwa kea 
towa pɨlɨnd onggɨtyam mɨle yomnɨkonj.

9 “Ɨ meraina bꞌuwarɨp towa yɨnggan Yosepɨnd nonyɨk yɨponeneno, 
ngɨrpu tin wɨko rɨgam yosogo yɨpa Ejipt rɨgam pɨlwa. Ajɨ re ton ket 

Yosepɨnd yiyonj de Ejipt wa, God kea ton kɨma bꞌinkenenonj. 10 Sɨ re 
Yosep jogjog bꞌengabenga bebɨg kɨma bꞌɨdgotnena akateneninonj, God 
kea tin yopendenenonj onggɨtyam komkesa bꞌɨdgotnena ke. Ɨ kwa 
Ton ti yokawonj bꞌogɨl multekɨp, sɨ ɨngkenaemb ton bꞌogɨl bꞌugowa yɨt 
yogoninonj Ejipt kantri mopyam king Paraom. Sɨ onggɨt penaemb ɨtemb 
king Parao tin ukoi singi yiyenenonj, dɨde ton ket gabmani mopyam 
danda yokawonj wɨp iyoyɨm Ejipt kantri dɨde komkesa tina wɨko rɨga tina 
met wɨngɨrɨnd. 11 Ɨ onggɨt wɨnɨnd kea ukoi sou pɨta awonj komkesa Ejipt 
dɨde Kanaan gou wɨngɨrɨnd, sɨ ukoi bebɨg kɨma bꞌɨdgotnena na aukonj. Sɨ 
onggɨt penaemb mera bꞌuwarɨp daka ma rɨrɨr na owou odarkam aukɨto. 
12  Ɨ re Yakob utkundonj da owou opima de Ejipt wa, ton ket yiyata kɨma 
mera bꞌuwar etmɨkurinonj Ejipt wa owou okatam. 13  Ɨ re ton nɨmogɨm 
menon yokato Ejipt wa, Yosep wumɨr amninonj ti nanywar da, ‘Kon re 
wa yɨnggan en.’ Ɨ omandemb ket Ejipt kantri mopyam king Parao daka 
bꞌobogɨl wumɨr yokatonj Yosepɨmna gu rɨgawar gatab. 14 Ɨ ket Yosep 
ti nanywar etmɨkurinonj ti bꞌuɨm pɨlwa, ɨ engaukinonj ti bꞌu Yakob 
dɨde komkesa tina sebenti paib (75) gu rɨga menonɨm de Ejipt wa. 15  Sɨ 
ket Yakob Ejipt wa yikonj komkesa ti konggawar dɨde bꞌɨgawar kɨma. 
Ɨ ton dɨde mera bꞌuwar ademb Ejipt wa uj aukɨto. 16  Ɨ ton ket towaina 
ujgɨm eito Sekem wa Kanaan eriyand rɨna re Abraam naskand yɨpa gou 
kɨpol wulkɨp ke yokatonj Amorɨmna bꞌɨgawar wa pɨlke, ɨ ket ademb jɨ 
aramkenento onggɨt yɨpaina gopmet wa rɨna re Abraam yoskonj.

17 “Sɨ re ket God ma tɨrɨr omni powa andred (400) kemag wus wa auka 
ikonj rɨna re God Abraamɨnd tɨrɨr yɨt yokawonj ɨtendam Kanaan wa, 
meraina Israel rɨga kea bꞌusmurento dɨde ukoi warabag auka wuwenonj 
Ejiptɨnd, 18  ngɨrpu yɨpa bꞌenga rɨgat king pɨpmet yokatonj Ejiptɨnd yet re 
ma wumɨr na yɨbnonj Yosepɨm gatab. 19 Ton bꞌanygɨnena nya ke meraina 
gu rɨga amneninonj. Ɨ ton ket mera bꞌuwar wa pɨlɨnd negɨrjog bꞌingawa 
yɨt yoramitonj towaina sisɨl ukuki bꞌɨga oramitenam de bau wa, nokɨm 
da ɨdenat onggɨt bꞌɨgap maka yilo okasi dem. 20 Ɨ onggɨt wɨnɨnd Mose kea 
ukendonj. Ton re Godɨm wɨpɨnd otomanti bꞌɨga na, sɨ ti mog ket tin yɨr 
ɨpka yiyenonj nowa mobi kɨma ti bꞌuɨm metɨnd. 21 Nowa mobi seg ke, re ti 
bꞌu ake ti mog yɨraronda sɨta borand Nael kɨlɨmɨnd, Ejipt kantri mopyam 
king Paraomna ngɨmngai bꞌɨgat tin yokatonj onggɨt kɨlɨm ke. Ɨ ton ket ti 
bꞌɨgajogɨm yongenonj. 22  Ɨ Mose bꞌauyaenenonj Ejipt kantri mopyam king 
Paraomna metɨnd, sɨ ton kea wumɨrjog aukonj komkesa Ejipt rɨgaina 
omnɨka gasa. Sɨ ɨngkenaemb komkesa tina opurena dɨde tina omnɨka re 
kea ukoijog danda kɨma na aukɨto.

23  “Ɨ re ton poti (40) kemag awonj, ton ket ti garɨnd nony menamena 
yomnɨkonj odaram ti nany dɨde yɨngganwar, Israel rɨga. 24 Sɨ ton ket 
yikonj towa pɨlwa. Ɨ re ton yɨr yongonj yɨpa Ejipt rɨga nenegɨr kana 
ingaenand yɨpa Israel rɨgand, ton kea onggɨt Ejipt rɨgaina negɨr mɨle 

gatab yɨsagɨkonj, dɨde ket mɨra omnam yongandonj uj tama na. 25  Ɨ Mose 
ɨja na nony menamena yomnɨkonj odede da, ‘Koina Israel nany dɨde 
yɨngganwar bꞌogla bꞌobogɨl nony raukinem da God ɨta ken nitngau ten 
opendam onggɨt bꞌɨdgotnena ke’. Ajɨ ton maka nony aukɨto. 26  Ɨ yɨpa bibɨr 
kak ke, re ton yɨr angonj nɨmog Israel rɨga bꞌipowand, ton pop ɨl ongka 
eyenonj rɨgarɨga awowɨm. Ɨ ket ton towa ganggand ngɨmbla omnam 
amnonj da, ‘Wɨi, wɨn osiemb bꞌipoya re nanyɨnggan i. Nangga pai wɨn 
walenggyam walenggyam nenegɨr kana bꞌipoya?’ 27 Ajɨ onggɨt rɨgat yet 
re ti rɨgand nenegɨr kana yomnenonj, ton Mosend yotoukitonj yɨu wa, ɨ 
ket yomnonj da, ‘Yet mor danda mokawonj sowanɨm wɨp iyoi rɨgam dɨde 
bꞌɨsagɨka rɨgam? 28  Ma man singi et ken uj tama na ongandam odede rɨja 
na re man yɨpa Ejipt rɨga sɨm yonganjmɨt?’ 29 Re Mose onggɨtyam tina yɨt 
utkundonj, ton moga na awonj, ɨ ket bꞌɨkenonj Ejipt ke. Ɨ ton ket yikonj 
Midiyan gou wa, ɨ obayam awonj onggɨt gowɨnd. Sɨ ademb de ton kongga 
wokatonj, ɨ ton ket nɨmog bꞌɨga arakonj.

30 “Ɨ kwa ton ademb de nɨnda poti (40) kemag bꞌɨskokinonj. Seg ket 
yɨpa wɨnɨnd re ton yikonj wul kesa tungg wa de Sinai dor wa, ton kea 
yɨr yongonj yɨpa bꞌuwaep wul dɨmɨl bꞌɨrmatenand. Ɨ kwa Mose yɨr 
yongonj yɨpa aneru onggɨt bꞌuwaepɨnd. 31 Ɨ re Mose yɨr yɨpkonj ɨtemb 
gasa, ton kɨd kesa awonj. Re ton bꞌobogɨl yɨr ongongɨm yikonj de onggɨt 
bꞌuwaep wus wa, ton ket Yonggyamɨnd nonykok yutkundonj da, 32  ‘Kon 
re mor bꞌuwar waina God en, Abraamɨmna ɨ Isakɨmna ɨ dɨde Yakobɨmna 
God en.’ Re Mose yɨt utkundonj, ton ukoi moga kɨma kaktɨtɨ aukonj. Sɨ 
onggɨt penaemb ton maka ket bꞌusaya yɨr aenonj. 33  Ɨ Yonggyam kwa tin 
yomnonj da, ‘Man mor pɨsɨnd yongɨnkak atogɨkine, mop nokɨp ɨtemb 
pɨpmet rokate re man onyiti mɨbnyɨt re yɨna gou e. 34 Kon kea yɨr ongong 
eyeninyɨmɨn Koina Israel rɨgaina bebɨg kɨma bꞌɨdgotnena de Ejiptɨnd. 
Ɨ Kon ke utkundenenyɨmɨn towaina bꞌaena. Sɨ onggɨt paemb yu Kon 
netken dɨkɨnd ten ɨtrekam towaina bebɨg kɨma bꞌɨdgotnenam pɨlke. Sɨ 
metkɨm, Kon ɨta men mɨtɨtmɨkisɨn de Ejipt wa.’ 35  Sɨ Mose ɨntemb jɨ rɨga 
yena re naskand Israel rɨgap yɨsayo odede yɨt kɨma da, ‘Yet mor danda 
mokawonj wɨp iyoi rɨgam dɨde bꞌɨsagɨka rɨgam?’ Ajɨ Godɨt ɨtemb rɨga 
Mosem danda yokawonj Israel rɨga wa wɨp iyoi rɨgam dɨde towaina 
bꞌɨdgotnenam pɨlke ɨtreka rɨgam. Ɨ God ket onggɨt anerumna yɨmɨnd tin 
yoramitonj yet re pɨtapɨta awonj bꞌuwaepɨnd, dɨde ket yɨtmɨkitonj towa 
pɨlwa. 36  Ɨ onggɨt Mosetemb moga kɨma danda wɨko dɨde kɨd kesa kɨma 
danda wɨko amnɨkinonj Ejipt kantri wɨngɨrɨnd ɨ Kuskus Sɨpa ɨjendand ɨ 
dɨde poti (40) kemag kɨma wul kesa tungg nata menamenand. Sɨ ton ket 
Israel rɨga apenjinonj Ejipt kantri ke. 37 Ɨ ɨntaemb jɨ Mose yet re Israel rɨga 
wumɨr amninonj da, ‘God ɨta wa tetmɨkitau dem yɨpa bageyam wainajog 
gu rɨga wa pɨlke odede ɨt re kon re dɨde.’ 38  Ɨ ɨntaemb jɨ yɨpaina Mose yet 
re wul kesa tunggɨnd yɨpand yɨbnenenonj Israel rɨga bobo kɨma. Ɨ onggɨt 

wɨnɨnd ton yɨbnenenonj re onggɨt aneru kɨma na yet re ton kɨma yɨtnono 
aenonj Sinai dorɨnd dɨde mera bꞌuwar kɨma na. Ɨ ton ɨntemb jɨ Mose yet 
re yɨrkokarɨm yɨtkak akasinonj Godɨm pɨlke mera okawam. 39 Ajɨ mera 
bꞌuwarɨp ma singi na aukɨto tin yɨmta undokam. Ɨ ton ket tin yɨsaeneno 
dɨde nony ɨtendento ɨtendam de Ejipt wa. 40 Re Mose Oreb dor ɨjonj God 
ma yɨt okatam poti (40) bibɨr kɨma, Israel rɨgap Aronɨnd yomno da, ‘Man 
bꞌogla meranɨm tamnɨkinyɨt nɨnda god yepim ra men wɨp nitiyenanj. Mop 
nokɨp men ma wumɨr im nangga na re aukenenyɨm onggɨt rɨga Mosem 
pɨlɨnd yet re sɨn wɨp nomninonj Ejipt ke.’ 41 Sɨ onggɨt wɨnɨnd, ton yɨpa 
bꞌanygɨnena god aidol yomnɨko kau bꞌɨga pɨla. Ɨ ton ket sɨ gasa eyento 
onggɨt aidolɨm pɨlwa sɨ omnɨkam. Ɨ re ton yɨr yongo towainajog yɨm ke 
omnɨki ɨtemb gasa, ton ket ma sobijog sam kɨma na dɨde ɨsnawa kɨma na 
aukenento. 42  Sɨ God ten kak eainonj. Ɨ Ton erarinonj towa singi rɨrɨrɨnd 
ewangayam wub kumbɨnd nɨnda gasa opi re lomkongga, mobi, dɨde ɨki. 
Sɨ bageyam waina peband onggɨtyam towaina negɨr ewangaya gatab ɨja 
emb jɨ ɨrɨki yɨbɨm da,

‘Israel gu rɨga, re wɨn wul kesa tunggɨnd wekenot poti (40) kemag 
kɨma,
yet Kornɨm singi sɨ bꞌangga dɨde sɨ gasa eyeninonj Kor pɨlwa?
Makwa yet.

 43 Ajɨ wɨn eyenonda wɨn kɨma re wub kumbɨnd bꞌanygɨnena god Molok 
ewangayapu plaimet na
dɨde yɨpa waina ewangaya aidol ɨki Raipan na.
Sɨ wɨn osiemb aidol amnɨkonda re towa pɨlwa kumsos bꞌamka 

mana.
Sɨ onggɨt paemb Kon wen teaukeninyɨn dem wɨmenam de paja tungg 

Babilon wa,
ɨ dɨde ket nɨnda kantri nata.’

44 “Ajɨ kwa yɨpa sɨ omnɨkapu yɨna plaimet toda kea yɨbnenenonj 
mera bꞌuwar kɨma de wul kesa tunggɨnd. Ɨ onggɨtyam met oranga yɨt 
re ɨja naemb jɨ. Naska God Mosem youyawonj Tina ɨsamki wɨp met 
orangam. Sɨ Mose ket ɨtemb met yorangonj Israel rɨga kɨma ɨja na wɨp 
ɨt re rɨngmana re ton yɨr yongonj. Ɨ God omandemb jɨ ket towa pɨlwa 
pɨtapɨta aukenenonj onggɨt metɨnd da, ‘Kon ɨta wɨn kɨma nɨbnenenyɨn.’ 
45  Ɨ Mera bꞌuwarɨp kea onggɨtyam yɨna plaimet yiyeneno wul kesa tungg 
nata. Ɨ yɨmta ke ket, re ton Yosuwa kɨma wuwonj de God ma obagɨki kesa 
rɨgaina Kanaan gou wa, ton kea yiyeno onggɨtyam yɨna plaimet ton kɨma. 
Ɨ God opimemb Tina obagɨki kesa rɨga eaukeninonj meraina bꞌuwar wa 
wɨpɨnd. Ɨ ton kwa yiyeneno, ngɨrpu onggɨt wɨnɨnd re Dawid Israel king 
pɨpmet yokatonj. 46  Ɨ God ma sobijog na Dawidɨm wurar yogoninonj. Sɨ 
Dawid Godɨnd yɨgekitonj da, ‘Ra man singi taet, kon motrangaen yɨpa 
mor wɨmenapu met yɨpand wɨmenam Yakobɨmna gu rɨga kɨma.’ 47 Ajɨ 

God maka yingawonj tin onggɨtyam met orangam, sɨ ti bꞌɨga Solomonɨt 
ket Ti yorangawonj. 48  Ajɨ pumbjogyam God ma ɨta wɨmena yikeny 
rɨgaina yɨm ke orangi metɨnd. Sɨ ɨja emb jɨ bageyam yindeny onggɨt gatab 
da, 49 ‘Yonggyam yindeny da,

“Wub kumb re koina omitapu kasa e,
dɨde gowukoi re koina pɨs oramitapu pɨpmet e.

Sɨ rɨngma, wɨn rɨrɨr e koina odede ukoi wɨmenapu met notrangaya?
O rokate kor wɨram wɨmenapu pɨpmet nɨtɨbnau?

 50 Ma ma wub ake gou dɨde komkesa gasa re koina yɨm ke omnɨki 
im?” ’

51 “Sɨ wɨn re korɨrkorɨr rɨga im, ɨ waina gar re rogɨlkak im dɨde yɨpya 
re dum im. Sɨ wɨn God ma yɨt wumɨr kesa dɨde utkunda kesa ainindam. 
Ɨ wɨn sɨram bꞌɨrari kesa Yɨnayɨna Wɨngawɨngand yoenenya. Sɨ wɨda re 
yɨpa wɨp mɨle im amnɨkenenindam wa bꞌuwar re dɨde. 52  Waina bꞌuwarɨp 
bebɨg dɨde bꞌɨsadrena kɨma nenegɨr mɨle amnɨkenento komkesa bageyam 
rɨga wa pɨlɨnd. Ɨ ton kea uj andrɨkenento bageyam yepiya re tulatula 
pɨtapɨta omnena iyo da, ‘Ɨta Negɨr Kesa Dɨmdɨmjog Rɨga ik dem.’ Sɨ yu ket 
wɨn kemb onggɨtyam Negɨr Kesa Dɨmdɨmjog Rɨgamna tɨb iyena rɨga im 
dɨde Ti ongandayam im ainindam. 53  Wɨn kea emdɨtondam gog yɨt rɨna re 
Mose akasinonj anerum pɨlke, ajɨ wɨn ma opima owama eyenindam.”

Rɨgap Stepanond Gɨmokɨp ke Yɨdrɨko.
54 Ɨ re rɨgap Stepanomna onggɨtyam yɨt utkundo, ton ma sobijog na 

gar soro aukɨto dɨde tinɨm weyat bꞌɨpendena kɨma wuwenonj. 55  Ajɨ 
Stepanomna gar re Yɨnayɨna Wɨngawɨngat yɨndangɨr yomnonj. Ɨ re ton 
ket yɨr pumb wa yikenonj, ton kea yɨr angonj God ma bꞌogɨl ɨnyomarena 
dɨde Yesund onyiti Godɨmna yɨmjog yɨm tab ke juwai kɨma pɨpmetɨnd. 
56  Ɨ ton yindonj da, “Yɨr de, kon ɨta yɨr yongen pumb tungg ɨpangendi 
dɨde Rɨgamna Bꞌɨga onyiti Godɨmna yɨmjog yɨm tab ke juwai kɨma 
pɨpmetɨnd.” 57 Ɨ ton ket komkesa rɨgap ukoijog ara kɨma dɨde towaina 
yɨpya bꞌutwangka kɨma ti pɨlwa yɨpand ɨgmarento. 58  Ɨ ton ket tin yokato 
dɨde ɨgonyɨgony yiyo dea ta onggɨt taun bau wa, ɨ ket yɨskanto. Ɨ ket 
bꞌanygɨnena yɨr ungatayam rɨgap towaina kobɨrgɨm aramkɨto yɨpa sisɨl 
rɨga nyɨ da Saul, tina pɨs wɨpɨnd Stepanond ɨdrɨka gatab yɨr ungata mɨle 
omnɨkam dɨde ket tonpiyamb naska gɨmokɨp bꞌɨskento, ngɨrpu rɨgap 
gɨmokɨp ke yɨdrɨko. 59 Ɨ re ton dɨdea tin gɨmokɨp ke yɨdrɨko, Stepano 
Yonggyamɨnd ara yɨawonj da, “Kor Yonggyam Yesu! Yokate koina 
wɨngawɨnga!” 60 Ɨ ton ket kumsos bꞌamkonj, dɨde ket ukoi kana arara 
aenonj da, “Kor Yonggyam! Goro man onggɨtyam towaina negɨr mɨle 
nonyɨnd tawaminyɨt, ajɨ eomnenawaine!” Onggɨt yɨt seg ke, ton uj awonj.

8  1‑2  Ɨ re rɨgap Stepanond gɨmokɨp ke yɨdrɨko, Saul bꞌogɨl sam kɨma 
yɨmjatonj tin ongandam.

Saulɨmna Oramiti Ukoi Bebɨg kɨma Bꞌɨdgotnena Yerusalem Sosind

Ɨ re ket Stepano uj awonj, nɨnda Godɨm ewangaya rɨgap tina ujgɨm 
eungitam yiyo, dɨde ukoi gar bebɨg kɨma tin yii yiyagɨko. Ɨ onggɨt wɨnɨnd 
kea ukoijog bebɨg kɨma bꞌɨdgotnena pɨta awonj Yerusalem Sosind. Sɨ 
onggɨt penaemb komkesa gar ke utkunda rɨgap wetaweta aukɨto komkesa 
Yuda dɨde Samariya eriya nata. Ajɨ ɨtmɨkitijog rɨgap re maka wetaweta 
aukɨto. 3  Saul daka onyitonj sosi negɨr omnɨkam, sɨ ton yikenonj metta 
metta, ɨ gar ke utkunda rɨga dɨde kongga ɨgonyɨgony eyeninonj sɨbɨbmet 
wa oramkam.

God ma Bꞌogɨl Yɨrkokar Bage Yɨt Pɨtapɨta Omnam Samariyand
4 Rɨga yepiya re wetaweta aukɨto onggɨt bꞌɨdgotnena map, ton kea 

God ma bꞌogɨl yɨrkokar bage yɨt pɨtapɨta omnena yiyeno rɨtata re ton 
wuwenonj. 5 Ɨ Pilip daka yikonj yɨpa Samariya taun wa, ɨ ket ton towa 
pɨlwa pɨtapɨta yomnenonj Yesum gatab yɨt da Yesu re Keriso e. 6  Ɨ re rɨga 
bobop Pilipɨmna yɨt utkundeno dɨde yɨr ongong eyento kɨd kesa kɨma 
danda wɨko rɨna re ton amnɨkinonj, ton kea yɨpand singi kɨma dɨde nony 
sam kɨma akatento tina opureni yɨtkak. 7 Mop nokɨp re Pilip engaeninonj 
negɨr wɨngawɨnga opekam jogjog negɨr wɨngawɨnga ke imdi rɨga wa 
pɨlke onggɨt taunɨnd, ton kea ket ukoi kamil kɨma opeka wuwenonj rɨga 
wa pɨlke, ɨ kwa jogjog dɨmɨr kopa kɨma rɨga dɨde gomgom rɨga toda kwa 
kea bꞌogɨl yokateno. 8  Sɨ onggɨt penaemb ton ukoijog sam auka wuwenonj 
onggɨt taunɨnd.

9 Ɨ onggɨt wɨnɨnd yɨpa rɨga, nyɨ da Simon, yɨbnonj onggɨt Samariya 
taunɨnd. Ton re minj rɨga na. Ɨ re ton naskand minj mɨle amnɨkeneninonj, 
komkesa Samariya rɨga re kea kɨd kesa aukenento. Dɨde ton tilenggyam 
bꞌagenaenenonj da, “Kon re yɨpa ukoi rɨga en.” 10 Sɨ komkesa taunɨnd 
rɨga, goujog rɨga dɨde ukoi nyɨ rɨga, ukoijog utkunda yoramiteneno ti 
pɨlɨnd odede yɨt kɨma da, “Ɨtemb rɨga re godɨmna danda kɨma e, ogenaya 
da ‘Ukoijog Danda’.” 11 Ɨ re rɨgap yɨr angenento onggɨtyam tina ukoijog 
danda kɨma wɨko rɨna re ton minj nya ke amnɨkeneninonj jogjog kemag 
kɨma, ton kea kɨd kesa aukenento. Sɨ onggɨt penaemb ton ukoijog 
utkunda yoramiteneno ti pɨlɨnd. Ɨ ket Pilip yɨmta kena yikonj, ajɨ odede 
wɨn natemb ten adarinonj. 12  Ɨ re Pilip God ma pumb tungg gatab dɨde 
Yesu Kerisomna danda nyɨ gatab God ma bꞌogɨl yɨrkokar bage yɨt pɨtapɨta 
yomnenonj, rɨga ake konggap kea tina yɨt gar ke utkunda ke yokateno, ɨ 
ket baptiso yokateno. 13  Ɨ Simon re kea toda onggɨtyam yɨt gar ke utkunda 
ke yokatonj dɨde ket baptiso yokatonj. Ɨ ton ket kea ita wɨnɨnd Pilipɨm 
wus wa aukenenonj. Sɨ re ton yɨr ɨpka yiyenenonj kɨd kesa kɨma danda 
wɨko dɨde ukoi danda gasa rɨna re Pilip amnɨkeninonj, ton kea kɨd kesa 
aukenenonj.

14 Ɨ ket ɨtmɨkitijog rɨga yepiya re wekenonj Yerusalem taun wa, ton 
kea utkundeno da Samariya rɨgap re kea God ma yɨt gar ke utkunda 
ke yokateno. Sɨ ton Petro ake Yoan etmɨkito towa pɨlwa. 15‑16  Sɨ re ton 
opendonda de Samariya wa, ton ket utkundenonda odede yɨt da, “Sɨn 
baptiso nena e yokatenenyu Yonggyam Yesumna nyɨ kɨma, ajɨ Yɨnayɨna 
wɨngawɨnga re makwa ɨta ngai ya pɨlnate igurka yikeneny.” Sɨ onggɨt 
penaemb Petro ake Yoan towanɨm yɨr opmita yomnɨkonda da ɨdenat ton 
okatenyi Yɨnayɨna Wɨngawɨnga. 17 Ɨ re ket ton yɨm oramka eyeninonda 
rɨga wa pɨlɨnd, ton kea ket yokateno Yɨnayɨna Wɨngawɨngand. 18  Ɨ Simon 
re toda kwa kea yɨr yongonj onggɨtyam mɨle rɨna re ɨtmɨkitijog rɨgap yɨm 
aramkɨto rɨga wa pɨlɨnd dɨde ton ket Yɨnayɨna Wɨngawɨnga yokateno. Seg 
ket Simon osiemb nɨmog ɨtmɨkitijog rɨga wa wulkɨp akawonj, 19 odede 
yɨt kɨma da, “Koda nokawa onggɨtyam danda, nokɨm da ya pɨlɨnd ra 
kon yɨm oramisɨn, ɨdenat toda okas Yɨnayɨna Wɨngawɨnga.” 20 Ɨ Petro 
ket mɨra tin yomnonj da, “Man gar ke yɨmjatenyɨt odede da, ‘Kon rɨrɨr e 
okasɨn God ma yiyag wurar wulkɨp ke.’ Sɨ onggɨt paemb moina wulkɨp 
dɨde man toko yɨpand gɨlgɨl negɨr awa! 21 Mor re ma ɨta yingg sɨn kɨma 
onggɨt wɨkom, mop nokɨp moina gar re ma dɨmdɨm e Godɨm wɨpɨnd. 
22  Sɨ onggɨt paemb da man gar engende onggɨtyam moina negɨrjog mɨlem 
pɨlke rɨnte re man nony menamena yomnɨkenenyɨt da, ‘Kon rɨrɨr e okasɨn 
God ma yiyag wurar wulkɨp ke.’ Dɨde yɨr opmitene Yonggyamɨm pɨlwa. 
Ra man odede mɨle tamnɨkinyɨt, God ɨta yama awɨr motɨnainy onggɨtyam 
moina gar ke negɨr nony menamena. 23  Mop nokɨp kon yɨr mongen re, 
man rɨga negɨr omnɨka mɨle ke yɨndangɨr auki e mɨbnyɨt, dɨde kaokao 
negɨr nony menamena ke ɨjobɨki e mɨbnyɨt.” 24 Ɨ Simon daka mɨra amnonj 
da, “Wɨn kornɨm yɨr opmitena Yonggyamɨm pɨlwa, nokɨm da ɨdenat 
makwa ngai yɨpa gasa kor pɨlɨnd tawɨk rɨna re wɨn apureninya.” 25 Ɨ ket 
Petro ake Yoan nɨnda yɨr ungata yɨt amneninonda dɨde pɨtapɨta omnena 
eyeninonda Yonggyamɨmna yɨtkak gatab rɨna re Yesu ten auyaeninonj. Ɨ 
onggɨt kak ke, re ton ɨtendonda Yerusalem taun wa, ton nyatnyata God 
ma bꞌogɨl yɨrkokar bage yɨt pɨtapɨta omnena yiyenonda jogjog Samariya 
tungg nata.

Yɨpa Etiyopiya Ɨpakɨp Ɨkɨki Rɨga dɨde Pilip
26  Ɨ yɨpa Yonggyamɨmna aneru Pilipɨnd yomnonj da, “Utnyite, dɨde 

menon yokate detata iye gatab nya wa! Man yɨmaet onggɨtyam nya 
rɨnte re wul kesa tungg nata yikonj Yerusalem taun ke de Gaja wa!” 
27 Sɨ ton ket utnyitonj dɨde yiwatonj. Ɨ re ton onggɨtyam nya yɨmayonj, 
ton ket ɨpakɨp ɨkɨki Etiyopiya rɨgand yɨr yongonj. Ton re onggɨtyam 
Etiyopiya kantri wulkɨp yɨr ɨpka mopyam rɨga na yɨbnonj. Ɨ ket ton kwa 
yɨr ɨpka eyeninonj komkesa kwin Kandake ma wulkɨp. Ɨ ton yikonj re 
Yerusalem taun wa yɨr opmita mana. 28  Ɨ ton ɨtendonj re ti tungg mana. 

f 8:37 Nɨnda Grik peband da [Ɨ ket Pilip yomnonj da, “Ra man Yesund okasɨt moina kupka 
gar ke, man rɨrɨr e ket baptiso okasɨt.” Ɨ todaka mɨra yomnonj da, “Kon ke gar ke yokasɨn 
da Yesu Keriso re Godɨmna bꞌɨga e.”] 

Onggɨt wɨnɨnd re ton omiti yɨbnonj tina oso ke iyenapu trak kumbɨnd, 
ton bageyam Isayamna peba na yogenkonj. 29 Ɨ Yɨnayɨna Wɨngawɨngat 
Pilipɨnd yomnonj da, “Meke onggɨt oso ke iyenapu trak wus wa, dɨde ton 
kɨma yɨpand bꞌeteomkisɨt!” 30 Sɨ re ket Pilip bꞌɨkonj ti wus wa, ton kea tin 
yutkundonj bageyam Isayamna peba ogenkand. Sɨ ton ket yerkitonj da, 
“Wɨi, man ɨta nony auket nangga e re man yogenket?” 31 Ɨ todaka mɨra 
yomnonj da, “Ra yɨpa rɨgat maka ra nɨtisɨpkenau, sɨ rɨdede e kon nony 
tauken?” Seg ton ket oso ke iyenapu trak ena yognatonj, ɨ ket Pilipɨnd 
yingawonj da, “Man angite, dɨde kon kɨma omite!” 32  Sɨ ton Isayamna 
peba ogenka yiyonj re onggɨt gatab na da,

“Rɨgap Tin yiyo re odede wɨp na ɨt re rɨngma ra rɨgap mamoi 
ongandam yii.
Ɨ Ton makwa Tina tugɨm yɨt opurenam yɨpangendonj,
odede wɨp ɨt re rɨngma ra mamoi mumakesa ɨbɨm ra mamoi ngɨi 

ɨpka rɨgat mamoi ngɨi ɨpɨk.
 33 Ɨ re Ton odede Tilenggyam gou wa aukenenonj, kea dɨmdɨm 

bꞌɨsagɨka ke Tin yewaikitonj negɨr ma bꞌɨsagɨka okatam.
Ɨ Tina yɨrkokar onggɨt gowukoyɨnd re ɨja naemb negɨr nya ke seg 

awonj.
Sɨ rɨga wa wɨngɨrɨnd yepiya re Ti wɨnɨnd wekenonj onggɨt 

gowukoyɨnd,
yete rɨrɨr e ongwas da, ‘Ton uj awonj Tina rɨgaina negɨr mɨle ma 

pena’?”
34 Ɨ ɨpakɨp ɨkɨki rɨgat ket Pilipɨnd yerkitonj da, “Mobe wumɨr nomne, 

bageyam opimemb yɨt apureniny re ya gatab e? Mɨnda rɨka tilenggyam 
e, o yɨpa bꞌenga rɨgam gatab e?” 35 Sɨ Pilip ket bꞌatomonj yɨt opurena, 
dɨde ket ouyaena yiyenonj onggɨtyam bage yɨt ke rɨna re ton yogenkonj, 
ngɨrpu ton ket ti pɨtapɨta yomnenawainonj Yesum gatab God ma bꞌogɨl 
yɨrkokar bage yɨt. 36  Ɨ re ton nyawɨnd ekonda, ton ket opendonda de yɨpa 
pɨpmet wa rɨkɨnd re nyɨ yɨbnonj. Ɨ ket ɨpakɨp ɨkɨki rɨgat yindonj da, “Yɨr 
de, nyɨ ɨta dɨkɨnd! Nanggate ken notgok baptiso okatam?” 37 (Awɨr e) f 
38  Sɨ ton ket yingawonj oso iyenapu trak ena awowɨm. Re ena bꞌagnatonj, 
Pilip dɨde ɨtemb ɨpakɨp ɨkɨki rɨga nɨmognɨmog nyɨ wa ekonda, dɨde 
ket Pilip tin baptiso yomnonj. 39 Ɨ re ton nyɨ ke oblendonda de gɨl wa, 
Yonggyamɨmna Wɨngawɨngat omandemb Pilipɨnd yokatonj, dɨde yiyonj 
bꞌenga gatab wa. Sɨ onggɨt ɨpakɨp ɨkɨki rɨgat makwa ket bꞌusaya tin 
yɨr yongonj. Ɨ ton ukoi sam kɨma na nya yɨmayonj ti tungg wa. 40 Ɨ ket 
Yonggyamɨmna Wɨngawɨngat Pilipɨnd pɨtapɨta yomnonj de Ajoto tungg 

wa, ɨ rɨgap ket tin adea yodaro. Ɨ re ton ket yikenonj komkesa taun nata, 
ton God ma bꞌogɨl yɨrkokar bage yɨt pɨtapɨta omnena yiyenonj, ngɨrpu 
opendonj de Kaisareya wa.

Saulɨmna Gar Engenda 
(Ɨtai 22:6‑16; 26:12‑18)

9  1 Ɨ Saulɨm re omanda ti kom soro yɨbnaenenonj Yonggyamɨmna 
bꞌauyaena rɨga wa pɨlɨnd negɨr omnɨkam dɨde ongandam. Sɨ ton 

yikonj yɨna mopyam sɨ rɨgam pɨlwa. 2  Ɨ ton ket tin yerkitonj da, “Man 
moina nyɨ kɨma nɨtrɨkainyɨt nɨnda peba ɨtmɨkitam nɨnda Ju rɨga waina 
yɨr opmitenapu met nata Damasko taunɨnd. Mop nokɨp kon singi aen da 
ra kon neken onggɨt gatab wa dɨde tadarkinyɨn Yesund yɨmta undoka 
rɨga ake kongga, kon ten imda teyeninyɨn, ɨ kwa teyeninyɨn Yerusalem 
taun wa.” 3  Ɨ re ton yikonj onggɨt peba kɨma ɨ Damasko wus wa awonj, 
odenja ngayat tin yunyowayonj. 4 Sɨ ton sap otendonj gou wa, dɨde ket 
ara utkundonj odede yɨt da, “Saul! Saul! Nangga pae man negɨr kɨma 
bꞌɨdgotnena omnɨka yiyenyɨt kor pɨlɨnd?” 5 Seg ket Saul yerkitonj da, 
“Yetet man, Ukoyam?” Ɨ ket todaka mɨra yomnonj da, “Kon Yesuten ya 
pɨlnate re man negɨr kɨma bꞌɨdgotnena omnɨka yiyenyɨt. 6  Sɨ man ket 
utnyite dɨde bꞌɨtgaret onggɨt taun wa! Ɨ amaemb de yɨpa rɨgat men wumɨr 
motɨny nangga e ra man bꞌogla omnɨket.” 7 Ajɨ rɨga yepiya re ton kɨma 
wuwonj, ton ara nena na utkundo, ajɨ makwa yena yɨr yongo. Sɨ onggɨt 
penaemb ton owɨnki yɨt kesa wekenonj. 8  Ɨ re Saul utnyitonj gou ke, tina 
yɨrkɨp ɨpangendi na ebnonda, ajɨ makwa nangga gasa na yɨr anginonj. Sɨ 
rɨgap ket yɨm ke emorki na yiyo, ngɨrpu yɨpand bꞌɨgarkɨto Damasko taun 
kara bora wa. 9 Seg ket ton nowa bibɨr kɨma maike gasa yɨr angeneninonj, 
dɨde ton kwa maka diyam aukenenonj dɨde maka nyɨ anaeninonj.

10 Onggɨt wɨnɨnd yɨpa bꞌauyaena rɨga nyɨ da Ananiya yɨbnonj Damasko 
taunɨnd. Ɨ re ton liyalliyal yɨt yutkundonj Yonggyamɨnd, ɨ Ton ket 
tin yomnonj da, “Ananiya‑wɨi!” Sɨ todaka mɨra yomnonj da, “Owɨ, 
Yonggyam! Kon ɨta dɨkɨnd‑o.” 11 Sɨ Yonggyam tin yomnonj da, “Utnyite, ɨ 
menon yokate onggɨt nya wa ogenaya da, ‘Dɨmdɨmjog Nya’! Ɨ dɨde ra ket 
man meket dor Yudasɨm met wa, man ɨta odaret dor yɨpa Tarso tunggam 
nyɨ da Saul. Ton re yɨr e opmiteny. 12  Ɨ ton kea liyalliyal yɨpa rɨga yɨr yong 
nyɨ da Ananiya, ɨ kwa ton yɨr yong da ɨtemb rɨga Ananiya ke onggɨt met 
wa bꞌɨgarɨk ɨ yɨm aramisiny ti pɨlɨnd tin yɨr ɨpangendam.” 13  Ɨ ket Ananiya 
mɨra yomnonj da, “Yonggyam! Kon ke jogjog yɨt utkundeneninond onggɨt 
rɨgam gatab rɨna re ton Moina yɨna rɨga negɨr amnɨkeneninonj Yerusalem 
taunɨnd. 14 Ɨ kwa ton kea yɨna mopyam sɨ rɨga wa pɨlke danda yokatonj 
da ton komkesa rɨga imda teyeniny yena re Moina nyɨ kɨma agenairanj, 
dɨde kea ikonj dɨkɨnd Damasko wa onggɨtyam negɨr wɨko omnɨkam.” 
15 Ajɨ Yonggyam tin yomnonj da, “Menon yokate ti pɨlwa! Mop nokɨp Kon 

ke onggɨt rɨgand yobagendond Koina wɨko rɨgam yet ra Koina yɨt opurena 
teyeneniny. Sɨ ton opima ukoijog bebɨg turowateniny Koina nyɨ warabag 
omnɨkam God ma obagɨki kesa rɨga wa, ɨ king wa, ɨ dɨde kwa Israel rɨga 
wa pɨlwa. 16  Ɨ Kon ɨta tin ouyaenyɨn rɨdede wɨp e ton bꞌogla bꞌasowa 
takateniny Koina nyɨ map ra ton onggɨtyam wɨko omnɨka teyeniny.” 
17 Seg re ket Ananiya menon yokatonj, ɨ Yudasɨm met wa bꞌɨgaronj. Ɨ ket 
ton Saulɨm pɨlɨnd yɨm aramitonj dɨde yomnonj da, “Kor yɨnggan Saul! 
Man ke yɨr yongot Yonggyam Yesund nyawɨnd, re man metkot dɨkɨnd. Sɨ 
Tonɨtemb ken nɨtmɨkis men yɨr ɨpangendam dɨde Yɨnayɨna Wɨngawɨnga 
ke men yɨndangɨr omnam.” 18  Ɨ odenja ket tina yɨrkɨp ke jup pɨla gasa kea 
ogomkɨto. Ɨ ket tina yɨr ɨpangendonda. Seg ket ton utnyitonj, ɨ ket baptiso 
yokatonj. 19 Ɨ re ton ket owou awinonj, ton ket kwa kea danda akasinonj.

Saulɨmna Pɨtapɨta Omna Yɨt Damaskond

Seg ton ket bꞌauyaena rɨga kɨma yɨbnonj nɨnda bibɨr kɨma de Damasko 
wa. 20 Seg ton ket odenja yikonj Ju rɨga waina yɨr opmitenapu met wa, ɨ 
bꞌatomonj pɨtapɨta omnenam Yesum gatab yɨt da, “Yesu re Godɨmna Bꞌɨga 
e.” 21 Sɨ komkesa rɨga yepiya re tina yɨt utkundeno, ton kɨd kesa na aena 
wuwenonj, dɨde bꞌarkena wuwenonj da, “Ma ma ɨnte jɨ rɨga yet re gar ke 
utkunda rɨga negɨr omnɨka eyeninonj Yerusalem taunɨnd yepiya re ɨtemb 
Rɨga Yesund yewangaeneno? Ma ma ton nok mana ikonj dɨkɨnd da ɨdenat 
ton Yesund gar ke utkunda rɨga yɨmɨnd imda teyeniny, dɨde teyeniny 
yɨna mopyam sɨ rɨga wa pɨlwa sɨbɨbmetɨnd oramkam?” 22  Ajɨ Saul mogjog 
danda oikɨndena kɨma ɨmɨnjogɨm yɨt pɨtapɨta yomnenonj da, “Ɨtemb Yesu 
re Keriso e.” Sɨ onggɨt penaemb Ju rɨga yepiya re wekenonj de Damasko 
wa, nony menamena kesa auka wuwenonj tina yɨt gou wa omnenam.

23  Ɨ jogjog bibɨr seg ke, Ju rɨgap yɨpand omnɨkto, dɨde ket gɨlgɨl 
yɨsamko Saulɨnd ongandam. 24 Sɨ ton ita bibɨr dɨde sɨwɨny tin nya 
owama yiyeneno tin ongandam komkesa taun mora nata rɨngkena re 
rɨga wuwenenonj onggɨt taun kara bora wa bꞌɨgarenam o kara bora ke 
opendenam. Ajɨ Saul kea wumɨr yokatenonj onggɨtyam towaina ɨsamki 
yɨt gatab. 25 Sɨ daka yɨpa sɨwɨnyɨnd, tina bꞌauyaena rɨgap ukoi ga wa tin 
yoramito dɨde ket inka yiyo taun kara kumb ke de bau wa.

Saulɨmna Wɨmena Yerusalemɨnd
26  Sɨ onggɨt kak ke ket, Saul yikonj Yerusalem taun wa. Ɨ ton pop 

bꞌatonkitonj bꞌauyaena rɨga kɨma yɨpand awowɨm, ajɨ komkesa rɨga 
re maka tin ɨmɨnjogɨm yomneno da, “Ton re yɨpa bꞌauyaena rɨga e.” 
Sɨ tin moga na uwada yiyeno. 27 Ajɨ re Banaba ɨmɨnjog wumɨr awonj 
ti gatab, ton ket tin yiyonj de ɨtmɨkitijog rɨga wa pɨlwa. Ɨ ton ket ten 
wumɨr amneninonj rɨja na re Saul Yonggyamɨnd yɨr yongonj nyawɨnd, 
dɨde rɨja na re Yonggyam tin yɨt yomnenonj, ɨ dɨde kwa rɨja na re 

Saul Yesumna nyɨ kɨma moga kesa God ma yɨt pɨtapɨta yomnenonj de 
Damasko wa. 28  Seg ket Saul ton kɨma bꞌeomkitonj dɨde yɨpand gɨlgɨl 
yikenenonj Yerusalem taunɨnd, ɨ dɨde ket Yonggyamɨm nyɨ kɨma moga 
kesa God ma yɨt pɨtapɨta omnena yiyenenonj. 29 Onggɨt wɨnɨnd, ton kwa 
kea yɨt apureninonj Grik yɨtam Ju rɨga wa pɨlwa dɨde ket ton kɨma yɨt 
bꞌugwatena wuwenonj. Sɨ onggɨt penaemb ton ket tin otonkena yiyeneno 
ongandam. 30 Ɨ re gar ke utkunda nany dɨde yɨngganwarɨp wumɨr 
yokato onggɨtyam ti gatab yɨt, ton ket tin yiyo de Kaisareya wa, dɨde ket 
yɨtmɨkito de tina ukendipu tungg Tarso taun wa.

31 Ɨngkek ket kupka Yuda ɨ Galili ɨ dɨde Samariya wɨngɨrɨnd, sosi re 
kea ngɨmbla wɨngɨr nat wekenonj, dɨde danda kɨma owɨnkɨto. Ɨ kwa ket 
Yonggyamɨnd moga yuwadeneno, dɨde Yɨnayɨna Wɨngawɨngat ugowa 
eyeneninonj. Sɨ onggɨt penaemb Yesu ma sosi ukoi warabag auka yikonj.

Petro Aineand Yɨsakendonj
32  Ɨ onggɨt wɨnɨnd, Petro menon yokatenonj komkesa gatab nata, ɨ ket 

kwa yikonj de Lida taun wa, dɨde adarinonj yɨna rɨga yepiya re wekenonj 
onggɨt taunɨnd. 33  Ɨ ton ket yodaronj yɨpa rɨga nyɨ da Ainea. Ton re dɨmɨr 
kopa ma pena eit (8) kemag kɨma yutungi yɨbnenenonj kasand. 34 Ɨ Petro 
ket tin yomnonj da, “Ainea! Yesu Keriso ke men mɨsakenj. Utnyite dɨde 
moina kasa yongonjene!” Seg ton ket odenja utnyitonj. 35 Sɨ komkesa rɨga 
yepiya re Lida taunɨnd dɨde Saron taunɨnd wekenonj kea tin yɨr yongo, 
dɨde gar engento Yonggyamɨm pɨlwa, ɨ dɨde ket Tin gar ke utkunda ke 
yokato.

Dorkamna Yilo Okati Yɨt
36  Ɨ yɨpa bꞌauyaena kongga Tabita wɨbnonj de Yopa taun wa. Ɨ ti 

Grik ke engendi nyɨ re Dorka. Ton ma sobijog na rɨga wa bꞌogɨl wɨko 
amnɨkaeneninonj, dɨde ingaena gasa kesa rɨga kear amnɨkeneninonj. 
37 Ɨ re Petro yɨbnonj Lida wa, Tabita kea kopa yokatonj dɨde ket uj 
awonj. Sɨ rɨgap ujgɨm gony weauko, ɨ wiyo, dɨde woramito tina met 
nɨmogɨm ror kok wa. 38  Ɨ Lida taun re ma pɨn na yɨbnonj Yopa taun ke. 
Sɨ re bꞌauyaena rɨgap utkundo da Petro ama de Lida taun wa, ton ket 
nɨmog rɨga etmɨkito ti pɨlwa. Ɨ re ton tin yodaronda, ton ket Petrond 
ɨl yongkonda da, “Goro kwa bꞌatɨgnenɨm! Wuyɨn‑a yɨpand sowa tungg 
wa!” 39 Ɨ Petro ket utnyita nena awonj, dɨde ket menon yokatonj ton 
kɨma. Re ton ket opendonj, rɨgap tin yiyo de nɨmogɨm ror kok wa rɨkɨnd 
re Dorkamna ujgɨm wɨbnawonj. Ɨ komkesa mik konggap Petrom wusɨnd 
owɨnkɨto, ɨ yii kɨma tin ouyaukura yiyeno bꞌengabenga kobɨrgɨm rɨna re 
Dorka amnɨkawainonj, re ton yilo wɨbnonj. 40 Ɨ Petro ket komkesa rɨga 
eaukeninonj bau wa, ɨ ket kumop bꞌamkonj dɨde yɨr opmitonj. Seg re 
ket ton bꞌengendonj ujgɨm wɨp wa, ɨ ket yindonj da, “Tabita! Utnyite!” Ɨ 

ton ket tina yɨr apngendonj, ɨ Petrond yɨrɨk yɨnjomkitonj, ɨ dɨde ton ket 
omitonj. 41 Ɨ Petro yɨm ke tin wokatonj, dɨde wurowatonj onyitam. Ɨ ton 
ket ara emokinonj yɨna rɨga dɨde mik kongga, dɨde ket ti yilond wiyonj 
towa pɨlwa. 42  Ɨ komkesa Yopa taun rɨga kea onggɨtyam gatab wumɨr 
yokateno, dɨde jogjog rɨga Yonggyamɨnd gar ke utkunda ke yokato. 43  Ɨ 
Petro omanda Yopa taunɨnd yɨbnonj yɨpa rɨga kɨma nyɨ da Simon yet re 
bꞌangga gɨm ke gasa amnɨkeneninonj.

Korneliyomna Petrond Ɨngauka Yɨt

10  1 Ɨ yɨpa Roma rɨga yɨbnonj Kaisareya taun wa nyɨ da Korneliyo. 
Ton re andred (100) Roma geja rɨga mopyam na, ɨ rɨgap 

onggɨtyam geja rɨga bobo nyɨ yogenayo da, “Italiya Geja Rɨga Bobo”. 2  Ɨ 
ton Godɨnd yewangaenenonj, dɨde Godɨnd ewangaya Ju rɨga waina mɨle 
amnɨkeneninonj yɨpand komkesa ti rɨgawar kɨma yepiya re wekenonj ti 
metɨnd. Ɨ ton kea ita wɨnɨnd kear amnɨkeneninonj ingaena gasa kesa rɨga, 
dɨde kwa ton ita wɨnɨnd Godɨm pɨlwa yɨr opmitenenonj. 3  Ɨ yɨpa bibɨrɨnd 
sɨmana tri (3) kɨlokɨnd, ton pɨtakɨpɨnd liyalliyal yɨr yongonj Godɨmna 
aneru. Ɨ ket onggɨt anerut ikonj ti pɨlwa, ɨ yomnonj da, “Korneliyo!” 4 Ɨ re 
ton yɨr pɨnpɨn yomnɨkonj anerund, ton moga na awonj. Sɨ yerkitonj da, 
“Yonggyam! Nangga e?” Ɨ aneru mɨra yomnonj da, “God opima moina 
yɨr opmita utkundeneniny, ɨ kwa opima moina kear bꞌamnena mɨle yɨr 
ongong eyeniny. Sɨ God opima nonyɨnd owama eyeniny onggɨtyam moina 
mɨle. 5 Sɨ man otade rɨga tetmɨkisinyɨt de Yopa wa ɨngaukam Simonɨnd, 
yena re kwa nyɨ yogenai da Petro. 6  Ɨtemb rɨga re obayam e yɨbɨm de 
bꞌangga gɨm ke gasa omnɨka rɨga Simonɨm met wa. Ɨ tina met re sɨpa 
yuru nate yɨbɨm.” 7 Ɨ re ket aneru yet re tin yɨt yomnenonj, Korneliyond 
ket yɨraronj, ton ket ara emokinonj nɨmog ti met wɨko rɨga dɨde yɨpa geja 
rɨga. Ɨ ɨtemb geja rɨga re God ma obagendi kesa rɨga na ajɨ yɨpa bꞌogɨl 
Godɨnd ewangaya rɨga na yɨbnonj Korneliyomna nony ɨjai rɨga wɨngɨrɨnd 
yepiya re ton kɨma wuswus wekenenonj. 8  Ɨ re ket ton tuwonj Korneliyom 
pɨlwa, ton ten bꞌobogɨl wumɨr amneninonj onggɨtyam komkesa yɨt rɨna re 
ti pɨlɨnd aukonj. Seg ket ton etmɨkisinonj de Yopa taun wa.

Petromna Liyalliyal Yɨr Ongong gatab Yɨt
9 Sɨ onggɨt nowa rɨgap menon yokato Yopa taun wa. Ɨ ɨspari ke ket, 

re ton Yopa wus wa aukɨto, Petro ket yikonj tou kesa met papkak 
kumb wa yɨr opmitam lomtɨk gatabɨnd. 10 Ɨ re Petro yɨr opmitenonj, 
ton ket ma sobijog na owoupa awonj. Ɨ re Petro owou yɨr ungawand 
yɨbnonj, ti nonony kesand yɨpa liyalliyal gasa aukonj ti wɨpɨnd. 11 Ɨ re 
ton yɨr yongonj wub kumb ɨpangendand, ton kwa kea yɨr yongonj yɨpa 
ukoi kobɨrgɨm pɨla gasa rɨna re powa (4) wugɨnd ɨjobɨki gou wa inka 
ikonj. 12  Ɨ komkesa powa (4) pɨskak kɨma bꞌangga, ɨ mukak ke gowɨnd 

menamena bꞌangga, ɨ dɨde wub kumbɨnd ngena kea wekenonj de onggɨt 
gasa kumbɨnd. Komkesa re kɨlkɨl gasa na rɨna re God maka Ju rɨga 
enjɨkeninonj ongongɨm gog yɨt rɨrɨrɨnd. 13  Ɨ ti pɨlwa ara ikonj da, “Petro! 
Utnyite! Epoine dɨde angine!” 14 Ajɨ Petro daka yomnonj da, “Yonggyam! 
Makwa rɨrɨr e! Kon maka angeneninond odede bꞌangga rɨna re God gog 
amninonj da yɨna omni kesa im dɨde kɨlkɨl im.” 15 Ɨ ket nɨmogɨm ara ikonj 
ti pɨlwa da, “God kea onggɨtyam bꞌangga komkesa kɨlkɨp kesa amninonj. 
Sɨ man goro tapureninɨm da yɨna omni kesa im dɨde kɨlkɨl im!” 16  Ɨ re 
odede nowapyam pɨtapɨta aenonj, odenja ket onggɨtyam gasa wub kumb 
wa ɨtendonj.

17 Ɨ Petro ti garɨnd nonyɨk bꞌamdenonj onggɨtyam liyalliyal gasa 
gatab rɨna re ton yɨr yongonj, ajɨ nonysɨpsɨp na aukonj da, “Nangga ma 
jɨ gasa awɨk?” Ɨ onggɨt wɨnɨnd daka Korneliyomna ɨtmɨkiti rɨgap rɨga 
erkena eyento da, “Rokate Simonɨmna met?” ngɨrpu ton ket yodaro tina 
met, ɨ ket owɨnkɨto tina met kara morand. 18  Ɨ ton ket ara wuwenonj, 
ɨ arkitto da, “Wɨi, rɨka ɨta dɨkɨnd Simon are yena re nyɨ yogenai da 
Petro?” 19 Onggɨt wɨnɨnd Petro omanda nony menamena omnɨkand 
yɨbnonj onggɨtyam tina liyalliyal yɨr ongi gasa gatab. Ɨ odedend daka ket 
Yɨnayɨna Wɨngawɨngat tin yomnonj da, “Yɨr de, nowa rɨgap mena oraka 
miyenyi. 20 Sɨ man utnyite, dɨde gou wa meke! Ɨ dɨde meket dor ton kɨma! 
Goro nonysɨpsɨp taukɨm dor, mop nokɨp Konɨt ten etmɨkisinyɨmɨn!” 21 Ɨ re 
Petro gou wa yikonj de onggɨt rɨga wa pɨlwa, ton ket amninonj da, “Wɨi, 
kon ɨtemb jɨ rɨga yena re wɨn oraka yiyenya. Sɨ wɨn nangga mop paim 
tuyɨt?” 22  Ɨ todaka ket mɨra yomno da, “Wan andred (100) Roma geja rɨga 
mopyam Korneliyot nɨtmɨkisinyɨm mor pɨlwa. Ton re dɨmdɨmjog rɨga e 
dɨde Godɨnd ewangaya God ma obagendi kesa rɨga e, sɨ komkesa Ju rɨga 
wumɨrjog im tina mɨle. Sɨ onggɨt paemb tin ket yɨsnaenenyi. Ɨ kwa daka 
yɨpa yɨna anerut tin yingawonj men ɨngaukam ti met wa, dɨde yɨtkak 
utkundam nangga im ra man tapureninyɨt. Sɨ sɨn opimemb ket tuyɨn.” 
23  Sɨ onggɨt penaemb Petro ten engaukinonj wɨngɨr wa menonɨm, dɨde 
obai amninonj.

Petro Yikonj Korneliyomna Met wa

Ɨ ɨspari ke ket Petro utnyitonj, ɨ ket ton kɨma yiwatonj. Dɨde kwa Yopa 
ke gar ke utkunda nany dɨde yɨngganwar wɨngɨrɨnd nɨnda rɨga daka 
kea wuwonj yɨpand ton kɨma. 24 Ɨ ɨspari ke ket Petro Kaisareya taun 
kara wa bꞌɨgaronj. Ɨ onggɨt wɨnɨnd Korneliyo daka kea tina gu rɨga dɨde 
tina wuswus rɨga ara emokinonj, ɨ yɨpand bꞌeomto ti metɨnd. Ɨ ton ket 
Petro dɨde ton kɨma rɨga yɨr ungaukɨto. 25 Ɨ re Petro Korneliyomna met 
wa bꞌɨgaronj, Korneliyo ket tin wɨpwɨp yomnonj, ɨ ket bꞌɨsnawa kɨma 
egomendonj ti pɨs wɨpɨnd, dɨde ket kumsos bꞌamkonj. 26  Ajɨ Petro tin 
yutnyitonj dɨde yomnonj da, “Utnyite! Koda re yɨpa rɨga en odede man 

re dɨde.” 27 Ɨ Petro ket yɨt bꞌusenena kɨma bꞌɨgaronj ton kɨma, dɨde ket 
ukoi rɨga bobo adarinonj. 28  Sɨ ton ten amninonj da, “Wɨda wumɨrjog 
im sowaina gog. Sɨ ɨja imemb jɨ sowaina gog mɨle da Ju rɨga ma opima 
wɨn, God ma obagɨki kesa rɨga kɨma bꞌeteomkenanj, ɨ bꞌatɨdarenanj yɨt 
bꞌusenenam o diyam awowɨm o wɨmenam. Ajɨ God kea ken nouyawonj 
da, ‘Goro yena rɨga ogenayɨm da ton re yɨna omni kesa e o kɨlkɨl e.’ 
29 Sɨ onggɨt paemb re wɨn ken nɨngaukonda, kon makwa nangga yɨt na 
apureninond, ajɨ kon menon nena na awond. Sɨ onggɨt paemb kon kwa 
tarkisinyɨn da wɨn nangga mop pena nɨngaukonda?” 30 Ɨ Korneliyo ket 
mɨra yomnonj da, “Re yɨto nowa bibɨr teteautondam seg ket onggɨtyam 
bibɨrɨnd odede tri (3) kɨlok sɨmana gatabɨnd, kon yɨr opmitenond kor 
metɨnd. Odedend ket yɨpa bɨlbɨljog kobɨrgɨm bꞌikoki rɨgat onyitonj 
kor wɨpɨnd. 31 Ɨ ton ket nomnonj da, ‘Korneliyo! God opima moina yɨr 
opmitena utkundeneniny, ɨ kwa opima moina kear bꞌamnena mɨle 
nonyɨnd owama eyeniny. 32  Sɨ onggɨt paemb man rɨga tetmɨkisinyɨt Yopa 
wa Simonɨnd ɨngaukam yena re kwa nyɨ yogenai da Petro. Ton re obayam 
e yɨbɨm bꞌangga gɨm ke gasa omnɨka rɨga ti nyɨmad Simonɨmna metɨnd, 
ɨ ɨtemb re met sɨpa yuru nate yɨbɨm.’ 33  Sɨ onggɨt penaemb kon odenja 
rɨga etmɨkisinond men orontam. Sɨ otomantijog e rɨna re man metket. 
Sɨ sɨn komkesa dɨkɨnd bꞌeomkisindam Godɨm wɨp nasim. Ɨ sɨn singi im 
utkundenam komkesa yɨtkak rɨna re Yonggyam men mingau sɨn wumɨr 
omnenam.”

Petromna Pɨtapɨta Omni Yɨtkak Korneliyom Metɨnd
34 Ɨ ket Petro bꞌatomonj yɨt opurena da, “Kon otade ɨmɨnjog ke wumɨr 

yokasɨn da God ma ɨta bu bꞌiyena mɨle yomnɨkeneny odede ɨt re da Ton 
yɨpa tab Ju rɨga nena yɨrkokar agoniny. 35 Ajɨ God yɨrkokar agoniny 
re komkesa bꞌengabenga yɨtam rɨga wa mim yepim re Tin ewangaya 
yiyenyi dɨde Ti pɨlwa negɨr kesa dɨmdɨmjog mɨle amnɨkenenanj. 36  Wɨn 
wumɨr im jɨ da God Tina bꞌogɨl yɨrkokar bage yɨt yɨtmɨkitonj Israel rɨga 
wa pɨlwa na. Sɨ ɨja naemb jɨ onggɨtyam yɨtkak opurenam yotomonj da 
Yesu Keriso ngɨmbla yoramitonj God dɨde rɨga wa ganggand, ɨ ɨngkaemb 
onggɨt ngɨmbla kɨma God ma bꞌogɨl yɨrkokar bage yɨt pɨtapɨta aena 
yikeny komkesa rɨga wa pɨlwa. Sɨ ɨtemb re Yesu, ma Ju rɨga wa nena ma 
Yonggyam e, ajɨ komkesa rɨga wa Yonggyam e. 37 Ɨ kwa wɨn kea wumɨr 
im da re Yoan engenda baptiso gatab yɨt pɨtapɨta yomnenonj, Yesu ket 
onggɨtyam bage yɨt iyena wɨko yotomonj Galili eriya wɨngɨrɨnd, ɨ ɨngkek 
ket kupka Yuda eriya nata opurena yiyenonj. 38  God kea Najaret tunggam 
Yesund Yɨnayɨna Wɨngawɨnga ke dɨde danda ke yɨndangɨr yomnɨkonj. 
Sɨ Yesu ket yikenonj komkesa gatab wa, ɨ bꞌogɨl wɨko omnɨka eyeninonj, 
ɨ dɨde komkesa rɨga bꞌogɨl amnɨkeninonj yepiya re Satanamna danda 
wɨrand wekenonj. Mop nokɨp God re kea omanda yɨbnenenonj Yesu 

kɨma. 39 Ɨ sɨn re yɨr ungatayam rɨga im komkesa mɨle gatab rɨna re ton 
amnɨkinonj Yuda eriyand dɨde Yerusalemɨnd. Rɨgap tin ket yɨdrɨko wul 
bꞌagbagɨnd dɨde yongando. 40 Ɨ re ket nowam bibɨr yokatonj, God tin 
yutnyitonj uj ke. Dɨde ket God Tin yɨr ongongɨm pɨtapɨta yomnenonj 
rɨga wa pɨlwa. 41 Ɨ God tin pɨtapɨta yomnenonj re ma komkesa rɨga 
wa pɨlwa na, ajɨ sowa pɨlwa nena na yena re God sɨn nobagɨkinonj yɨr 
ungatayamɨm. Sɨ re ton utnyitonj uj ke, sɨn kea Ton kɨma yɨpand diyam 
aukenentondam dɨde nyɨ anaikenentondam. 42  Ɨ Tonɨt ket sɨn ningainonj 
pɨtapɨta omnenam rɨga wa pɨlwa dɨde usenenam yɨr ungata yɨt da, ‘Ɨtemb 
re Yesu bꞌɨsagɨkayam e yena re God yobagendonj ɨsagɨkam yilo rɨga dɨde 
uj rɨga.’ 43  Ɨ komkesa bageyamɨp toda kwa kea onggɨtyam Yesum gatab 
yɨr ungata yɨt usenena eyento da, ‘Komkesa rɨgap yepiya ra Tin gar ke 
utkunda ke okasi, God opima towaina negɨr mɨle awɨr tamnɨkainy Tina 
danda nyɨ ke.’ ”

Yɨnayɨna Wɨngawɨnga Inkonj God ma Obagɨki kesa Rɨga Wa pɨlɨnd
44 Ɨ re Petro onggɨtyam yɨtkak usenenainonj, Yɨnayɨna Wɨngawɨnga kea 

ket igurkonj komkesa rɨga wa pɨlɨnd yepiya re utkundento onggɨtyam 
yɨtkak. 45‑46  Ɨ ɨngkenaemb ton ket bꞌengabenga yɨt apurento dɨde ket ukoi 
kana Godɨnd esourena yiyeno. Sɨ gar ke utkunda Ju rɨgap yepiya re God 
ma obagɨki tɨrɨr omni mal wugɨm ɨpka mɨle yokato, ton kea Petro kɨma 
yɨpand tuwonj ɨ yɨr yongo onggɨtyam mɨle. Seg ton ket ma sobijog na kɨd 
kesa aena wuwenonj, mop nokɨp Yɨnayɨna Wɨngawɨngat kea Tina yiyag 
wurar ɨgmarka yiyenonj God ma obagɨki kesa rɨga wa pɨlɨnd. Odedend 
Petro yindonj da, 47 “Onggɨt rɨgap kemb Yɨnayɨna Wɨngawɨnga yokasi 
men re dɨde, sɨ yete rɨrɨr e men ogoka nitiyeniny towanɨm nyɨ ke baptiso 
okawam?” 48  Sɨ Petro ket ton kɨma meni rɨga engainonj ten baptiso 
omnɨkam Yesu Kerisomna nyɨ kɨma. Ɨ re baptiso omnɨka seg awonj, rɨgap 
Petrond yɨgekito ton kɨma wɨmenam nɨnda bibɨr kɨma.

Petro Yerusalemɨnd Pɨtapɨta Yomnonj Tina Omnɨki gatab Yɨt

11  1 Ɨ ɨtmɨkitijog rɨgap dɨde gar ke utkunda nany dɨde yɨngganwarɨp 
yepiya re Yuda eriya wɨngɨrɨnd wekenonj, kea utkundeno da 

God ma obagɨki kesa rɨgap re kea toda God ma yɨt gar ke utkunda ke 
yokateno. 2  Sɨ onggɨt penaemb re Petro yikonj Yerusalem taun wa, nɨnda 
gar ke utkunda Ju rɨgap yepiya re God ma obagendi tɨrɨr omni mal 
wugɨm ɨpka mɨle yokato, Petrond negɨr gɨm yomnɨko. 3  Ɨ yomno da, “Man 
bꞌɨgarot re God ma obagendi tɨrɨr omni mal wugɨm ɨpki kesa rɨga waina 
met wa, dɨde ket ton kɨma diyam awot.” 4 Sɨ Petro daka ket esɨpkenainonj 
komkesa yɨtkak otomapu ke de undwatapu wa. 5 Sɨ ton odede yindonj 
da, “Re kon yɨr opmitena nekenond Yopa taunɨnd, kon nonony kesand 
yɨpa liyalliyal gasa yɨr yongond. Sɨ yɨpa ukoi kobɨrgɨm pɨla gasa powa (4) 

wugɨnd ɨjobɨki na yɨbnonj wub kumbɨnd, ɨ ket inka ikonj pumb ke ngɨrpu 
de kor pɨlwa. 6  Re kon bꞌobogɨl yɨrɨk eyeninond onggɨtyam gasa, kon 
kea yɨr anginond powa (4) pɨskak kɨma ongeni bꞌangga ɨ tɨbam bꞌangga 
ɨ mukak ke gowɨnd menamena bꞌangga ɨ dɨde wubɨnd ngena. Komkesa 
re kɨlkɨl gasa na rɨna re God maka Ju rɨga enjɨkeneninonj ongongɨm 
gog yɨt rɨrɨrɨnd. 7 Ɨ odedend kon ket ara utkundond. Ɨ odede nomnonj 
da, ‘Petro! Utnyite! Epoine dɨde angine!’ 8  Sɨ kodaka ket yomnond da, 
‘Kor Yonggyam! Makwa rɨrɨr e! Kon makwa ke yɨpa odede yɨna omni 
kesa o kɨlkɨl bꞌangga koina tu bora wa yɨgarond ongongɨm.’ 9 Ɨ ket wub 
kumb ke nɨmogɨm ara ikonj, dɨde mɨra nomnonj da, ꞌGod kea onggɨtyam 
bꞌangga komkesa kɨlkɨp kesa amnɨkinonj. Sɨ man goro tapureninɨm da 
yɨna omni kesa im o kɨlkɨl im.’ 10 Ɨ re odede nowapyam pɨtapɨta aenonj, 
odenja ket onggɨtyam bꞌangga kɨma kupkakupka gasa bꞌusaya ɨtendonj 
wub kumb wa. 11 Ɨ odedend ket nowa rɨga opekto onggɨt met wa rɨkɨnd 
re kon nɨbnond. Yɨpa rɨgat ten etmɨkisinonj kor pɨlwa Kaisareya taun 
ke. 12  Ɨ re ton nodaro, Yɨnayɨna Wɨngawɨngat ket nomnonj da, ‘Ton kɨma 
meket! Goro nonysɨpsɨp taukɨm!’ Sɨ opi re dɨkɨnd siks (6) gar ke utkunda 
nany dɨde yɨngganwar todaka kea kon kɨma wuwonj onggɨt rɨga ma met 
wa onggɨt taunɨnd, dɨde ket sɨn bꞌɨgartondam met wɨngɨr wa. 13  Ɨ ton ket 
sɨn wumɨr nomninonj da ton yɨpa God ma aneru onyiti yɨr yongonj tina 
metɨnd, ɨ onggɨt anerut tin odede yomnonj da, ‘Rɨga tetmɨkisinyɨt Yopa 
wa, dɨde Simonɨnd ɨngauket yena re kwa nyɨ yogenai da Petro! 14 Ton ɨta 
mutusenenainy God ma yɨt, dɨde onggɨtyam tina opureni yɨtkak kaim 
wɨn yɨrkokar okatenya, man dɨde komkesa rɨga yepim re wekeny moina 
metɨnd.’ 15 Seg re kon yɨt bꞌatomond, odedend Yɨnayɨna Wɨngawɨnga 
igurka yikenonj towa pɨlɨnd odede wɨp rɨngmena re otomapu ke Ton 
mera pɨlɨnd igurkonj. 16  Ɨ onggɨt wɨnɨnd, kon ket Yonggyamɨmna yɨtkak 
nonyɨk eyeninonj rɨna re ton yindonj odede da, ‘Yoan nyɨ kena rɨga 
baptiso amnɨkinonj, ajɨ wɨn Yɨnayɨna Wɨngawɨnga kae baptiso okatenya.’ 
17 Re men Yonggyam Yesu Kerisond gar ke yokatonda, God kea mera 
yiyag wurar nokainonj. Ɨ God re kea towada akainonj onggɨtyam 
yɨpaina yiyag wurar odede yɨpa wɨp mera pɨlwa re dɨde. Kon re yɨpa 
rɨgajog en. Sɨ rɨdede e kon God ma wɨko ogoka iyenyɨn?” 18  Ɨ re rɨgap 
utkundento onggɨtyam yɨtkak, ton mumakesa na wekenonj, dɨde ket 
Godɨnd ewangaya yiyeno odede yɨt kɨma da, “Sɨ ɨmɨnjog e. God re kea 
gar engenda mɨle Tina obagɨki kesa rɨga wa akainonj towanɨm yɨrkokar 
okatam.”

Antiyok Sosi
19 Ɨ re ukoi negɨr kɨma bꞌɨdgotnena pɨta awonj Stepanomna uj kak 

ke, gar ke utkunda rɨga wetaweta auka wuwenonj komkesa gatab wa. 
Ɨ onggɨt wɨnɨnd nɨnda rɨga re kea wuwenonj ngɨrpu de Poinikiya eriya 

wa, ɨ Kipriyo ailan wa, ɨ dɨde Antiyok taun wa. Re ton wuwenonj, ton ket 
Ju rɨga wa nena mana God ma bꞌogɨl yɨrkokar bage yɨt pɨtapɨta omnena 
eyenawo. 20 Ɨ towa wɨngɨrɨnd nɨnda Kipriyo tunggam dɨde Kurene 
tunggam wuwenonj Antiyok taun wa. Ɨ ton ket God ma obagɨki kesa Grik 
rɨga wa towada kea kwa pɨtapɨta omnena eyenawo Yonggyam Yesum 
gatab God ma bꞌogɨl yɨrkokar bage yɨt. 21 Ɨ Yonggyam kea towa pɨlɨnd tina 
danda yɨm aramkinonj ten yɨm okawam. Sɨ ma yɨpa kɨma rɨgapiya gar 
engento, dɨde ket Yesund gar ke utkunda ke yokato, ɨ dɨde Tin ket yɨmta 
yundoko. 22  Ɨ onggɨtyam towa gatab yɨdɨr yɨt re kea warabag aukonj, ɨ 
Yerusalem sosi rɨgap kea utkundeno onggɨtyam yɨt. Sɨ onggɨt penaemb 
ket Banaband yɨtmɨkito Antiyok taun wa. 23  Ɨ re ton opendonj de Antiyok 
taun wa, ton kea yɨr anginonj bꞌogɨl mɨle rɨna re gar ke utkunda rɨgap 
Godɨmna wurar ke omnɨka eyento. Sɨ onggɨt penaemb ton ket gar sam 
awonj, dɨde ton ket komkesa rɨga danda kɨma ugoinonj da, “Wɨn waina 
gar kupkakupka taramkindam Yonggyamɨm pɨlɨnd Tin yɨmta undokam.” 
24 Banaba re bꞌogɨl rɨga e, dɨde Yɨnayɨna Wɨngawɨnga ke yɨndangɨr 
omni rɨga e, ɨ dɨde ton re danda kɨma gar ke utkunda rɨga e. Sɨ onggɨt 
penaemb ket ma sobijog rɨga bobo na auka wuwenonj Yonggyamɨnd gar 
ke utkundam. 25 Sɨ ton ket yikonj Tarso wa Saulɨnd orakam. 26  Ɨ re ton 
tin yodaronj, ton ket tin yiyonj de Antiyok wa. Ɨ ɨngkenaemb ket Banaba 
ake Saul sosi rɨga kɨma yɨpand bꞌeomkenenonda kupka yɨpa kemag kɨma. 
Ɨ dɨde ket ukoi rɨga bobo ouyaena eyeninonda. Sɨ omandemb Antiyok 
taunɨnd rɨgap yiyata kɨma onggɨtyam bꞌauyaena rɨga odede nyɨ agenaito 
da “Kerisomna Rɨga”.

27 Ɨ onggɨt wɨnɨnd kea nɨnda bageyam tuwonj Yerusalem taun ke 
de Antiyok taun wa. 28  Ɨ Yɨnayɨna Wɨngawɨngat towa wɨngɨrɨnd yɨpa 
bageyam nyɨ da Agabo yingawonj yɨpa gasa rɨga wa wumɨr omnam. Sɨ 
Agabo ket onyitonj, dɨde ten wumɨr amninonj da, “Ukoi owoupa wɨn ɨta 
ik dem komkesa Roma kantri wɨngɨrɨnd.” Ɨ ɨtemb owoupa wɨn pɨta awonj 
re odenat re Klaudiyo Roma mopyam king yebɨm. 29 Sɨ bꞌauyaena rɨgap 
singi auto yɨm okawam gar ke utkunda nany dɨde yɨngganwar yepiya re 
wekenonj Yuda eriya wɨngɨrɨnd. Ɨ ton ket yɨpayɨpa rɨgap yɨsamko wulkɨp 
oramkam towa wulkɨp rɨrɨrɨnd dɨde onggɨtyam wulkɨp ɨtmɨkitam towa 
pɨlwa. 30 Ɨ re ket ton wulkɨp emdɨto, ton ket akawo Banaba dɨde Saul towa 
pɨlɨnd iyoyɨm elda wa pɨlwa yepiya re Yerusalem taunɨnd wekenonj.

Erod Yakobond Yongandonj dɨde Petrond Sɨbɨbmet wa Yoramitonj

12  1 Ɨ onggɨt wɨnɨnd king Erod singi awonj Yerusalem sosi wɨngɨrɨnd 
nɨnda rɨga negɨr omnɨkam. Sɨ ton ket tina danda ke nɨnda rɨga 

emjinonj. 2  Ɨ ton kea Yoanɨmna nany Yakobond yokatonj, ɨ ket geja giri 
ke uj tama yongandonj. 3  Sɨ onggɨt mop penaemb Ju rɨga ma sobijog 
na sam aukɨto. Ɨ re Erod onggɨtyam towaina sam yɨr yongonj, ton kwa 

yɨsamkonj Petrond daka okatam. Onggɨtyam mɨle aukonj re yɨpa Ju 
rɨga waina Yist kesa Bred Wɨn nat. 4 Sɨ re ton Petrond yokatonj, ton 
ket yoramitonj sɨbɨbmet wa. Ɨ Erod sikstin (16) geja rɨga etmɨkisinonj 
sɨbɨbmet mopyamɨm pɨlwa danda kɨma Petrond yɨr ɨpkam, nokɨm da 
ɨdenat powa (4) geja rɨga bobop sensi omnena kɨma tin bꞌobogɨl yɨr ɨpka 
iyenyi. Ɨ tina ɨsamki singi re ɨja naemb da ton Ju rɨga waina Uj Ɨgwanti 
Nony Iyena Diyamdiyam Wɨn kak ke Petrond yii dem rɨga wa wɨp wa, ɨ 
tin onganj dem. 5 Sɨ onggɨt penaemb geja rɨgap Petrond yɨr ɨpka yiyeno 
sɨbɨbmetɨnd. Ajɨ onggɨt wɨnɨnd sosi rɨgap daka kea ɨmɨnjog gar ke ti gatab 
yɨr opmitento Godɨm pɨlwa.

Aneru Petrond Yopendonj Sɨbɨbmet ke
6  Ɨ onggɨt sɨwɨnyɨnd re Erod singi awonj Petrond negɨr omnam ɨspari 

ke, Petro yɨt wegonj nɨmog geja rɨga wa ganggand. Ɨ Petromna yɨpa yɨm 
re sein kai ke ɨjobɨki na yɨbnonj yɨpa geja rɨgamna yɨmɨnd dɨde kwa yɨpa 
yɨm re odede yɨpa wɨp ɨjobɨki na yɨbnonj kwa yɨpa geja rɨgamna yɨmɨnd. 
Ɨ daka nɨmog geja rɨgap onyiti na onggɨt sɨbɨbmet yɨr ɨpka yiyenonda 
mora dundand. 7 Ɨ odedend ket yɨpa Yonggyamɨmna aneru Petrom wusɨnd 
onyitonj, ɨ ngayat yɨnyomarenonj onggɨtyam sɨbɨbmet wɨngɨrɨnd. Ɨ ton 
ket Petrond yɨdbontonj yororand, dɨde ket tin yutunga ke yutnyitonj. Ɨ 
ket yomnonj da, “Wanakana utnyite!” Ɨ odenja ket tina yɨm ke ɨjobɨki 
sein kai bꞌɨtrendonda. 8  Ɨ kwa aneru tin yomnonj da, “Moina rob ke 
bꞌobogɨl bꞌɨjobɨke, dɨde moina yongɨnkak bꞌikokine!” Seg Petro kea tina 
yɨt rɨrɨrɨnd amnɨkinonj. Ɨ aneru bꞌusaya kwa yomnonj da, “Moina tumɨnd 
iyenapu pɨnpɨn kobɨrgɨm bꞌikite, dɨde ken yɨmta nundoke!” 9 Sɨ Petro re 
aneru kɨma na opendonj sɨbɨbmet ke, dɨde ket tin yɨmta yundokonj. Ɨ 
onggɨt wɨnɨnd Petro maka nony aukonj da onggɨt anerumna omnɨki mɨle 
re ɨmɨnjog e. Ajɨ ɨja na ton nony awonj da, “Kon re liyalliyal gasa e yɨr 
yongen.” 10 Ɨ ton ket egoukisinonda naskajog sɨbɨbmet rɨga yɨr ɨpka rɨga 
bobo dɨde kwa ket nɨmogɨm sɨbɨbmet rɨga yɨr ɨpka rɨga bobo. Ɨ onggɨtyam 
sɨbɨbmet kara yɨpa tabɨnd ayɨn ke omnɨki mora yɨbnonj rɨngkena re 
yɨpa taunɨm nya yɨbnonj. Ɨ re ton opendonda onggɨtyam mora wa, mora 
tilenggyam bꞌɨpangendonj towanɨm. Sɨ ket ton opendonda onggɨtyam 
mora ke. Ɨ ton menon yokatonda, dɨde opendonda de yɨpa ukoi nya wa. 
Seg, odenja ket anerut tin yɨraronj. 11 Ɨ ɨngkenaemb ket Petrond nonyɨt 
yodarkonj, ɨ ket ton tina gar ke yindonj da, “Oo, kemb kon ɨmɨnjog 
wumɨr aen da Yonggyamɨt kor nɨtmɨkitau Tina aneru, dɨde Ton ket 
kea ken nɨtrɨngas Erodɨmna dandam pɨlke dɨde Ju rɨga waina komkesa 
ɨsamki singi ke.” 12  Ɨ re ton odede yongwatonj, ton yikonj Yoanɨm mog 
Mariyamna met wa. Rɨgap yogenayo onggɨtyam rɨga Yoanɨnd kwa yɨpa 
nyɨ ke da Mak. Ɨ onggɨt metɨnd re kea jogjog rɨga bobo bꞌeomto, dɨde yɨr 
opmitena wuwenonj. 13  Ɨ Petro ket onggɨtyam met kara mora yipowonj, 

ɨ ket yɨpa wɨko ngɨmngai, nyɨ da Rode, wikonj mora wa rɨga ongwatam. 
14 Ɨ ton ket kea Petro ma nonykok bꞌobogɨl yongwatonj, sɨ ukoi sam na 
yokatonj. Ton maka mora yɨpangendonj Petrom bꞌɨgaram, ajɨ ton bꞌɨkok 
nena awonj met wɨngɨr wa, ɨ ket rɨga wumɨr amneninonj da, “Petro 
ɨta mora wa onyiti yɨbɨm.” 15 Ajɨ rɨgap tin womno da, “Man korɨrkorɨr 
e ainyɨt are!” Ajɨ ton kea onggɨtyam yɨt yusairenonj, ɨ danda kɨma 
windonj da, “Ɨmɨnjog e‑o! Ma kon bꞌanygɨnenyɨn‑a!” Sɨ todaka endento 
da, “Ama rɨka tina anerute.” 16  Ajɨ Petro re omanda mora yipowayonj. 
Sɨ rɨgap ket wuwonj de mora wa, ɨ ket mora yɨpangendo, ngɨrpu ton ket 
Petrond yɨr yongo. Sɨ ton ma sobijog na kɨd kesa aukɨto. 17 Ɨ Petro ket 
yɨm ke rɨga eswanginonj, ɨ ket towa usenenainonj rɨja na re Yonggyam 
tin yɨtrɨngatonj sɨbɨbmet ke. Ɨ ton ket ten amninonj da, “Wɨn onggɨtyam 
yɨt wumɨr oramitenya Yakobom pɨlwa dɨde kwa komkesa gar ke utkunda 
nany dɨde yɨngganwar wa pɨlwa.” Seg ton ket yiwatonj onggɨt met ke, 
dɨde ket menon yokatonj bꞌenga gatab wa.

18  Ɨ ɨspari ke ket, geja rɨgap maka Petrond yɨr yongo. Sɨ towa wɨngɨrɨnd 
ma sobijog na yɨt bꞌiklawa wuwenonj odede da, “Nangga na awɨk Petrom 
pɨlɨnd?” 19 Onggɨt kak ke, Erod tin oraka yiyenonj, ajɨ makwa yodaronj. Sɨ 
ton bꞌobogɨl erkena eyeninonj sɨbɨbmet yɨr ɨpka rɨga, ajɨ makwa nangga 
bꞌogɨl mɨra na yokatonj. Sɨ ton ket bꞌingawa yoramitonj ten ongandam. 
Seg ket Erod Yuda eriya ke yiwatonj, ɨ ket yikonj Kaisareya wa wɨmenam.

Erodɨmna Uj gatab Yɨt
20 Ɨ Erod re ma sobijog na soro aenonj Tiro ake Sidon rɨga wa pɨlwa. Ajɨ 

onggɨt nɨmog eriya rɨga waina owou wuwenonj re Erodɨmna kantri kena. 
Sɨ onggɨt penaemb Tiro ake Sidon rɨgap yɨpand gɨlgɨl wuwonj Erodɨm 
pɨlwa Erod kɨma ngɨmbla okatam. Sɨ ton naska kingɨmna nony ɨjai 
wungapu yɨr ɨpka rɨga Blastom pɨlwa wuwonj nony okatam da, “Ɨdenat 
ton sowa gatab wa tainy.” Ɨ dɨde ton ket tin yerkito ngɨmbla okatam king 
Erod kɨma. 21 Sɨ Erod yɨpa bibɨr yobagendonj towanɨm yɨt opurenam. Ɨ 
re onggɨtyam bibɨr yokatonj, Erod ket bꞌogɨl king kobɨrgɨm bꞌikokinonj, 
dɨde ket omitonj kingɨmna wɨp omnenapu kasand. Ɨ ton ket nɨnda yɨt 
apureninonj rɨga wa pɨlwa yepiya re tuwonj Tiro ake Sidon ke. 22  Ɨ re 
ton yɨt opurena seg awonj, utkunda rɨga bobop bꞌokta ara wuwenonj 
da, “Ɨtemb re ma rɨgaina opurena im, ajɨ godɨmna opurena im!” 23  Ɨ 
onggɨt wɨnɨnd Erod maka Godɨnd yesourenonj. Sɨ onggɨt penaemb 
Yonggyamɨmna anerut odenja ti pɨlɨnd kopa yoramitonj. Ɨ ket kopa ogona 
kom kupɨrɨp tin ongong yiyeno, sɨ ton ket uj awonj.

24 Ajɨ God ma yɨtkak re kea ukoi auka yikenonj, dɨde warabag auka 
yikenonj. 25 Ɨ re Banaba ake Saul towaina wɨko seg yomnonda Yerusalem 
taunɨnd, ton yokatonda Yoanɨnd yena re kwa nyɨ yogenayo da Mak, dɨde 
ket ton kɨma ɨtendonda Antiyok wa.

g 13:1 Niger yisɨpkis re gɨm timtim e. 

Yɨnayɨna Wɨngawɨngat Abagendonj Banaba ake Saul

13  1 Ɨ Antiyok sosi wɨngɨrɨnd kea de wekenonj bageyam dɨde 
ouyaena rɨga. Sɨ opimemb jɨ rɨga Banaba, ɨ Simeon yena re 

kwa nyɨ yogenayo da Niger, g ɨ Kurene tunggam Lukiyo, ɨ king Erod 
kɨma yɨpand ongeni rɨga Manaen, ɨ dɨde Saul. 2  Ɨ re ton Yonggyamɨnd 
yewangaeneno dɨde owou uwabɨka wɨn yokateneno, Yɨnayɨna 
Wɨngawɨngat kea ket ten amninonj da, “Wɨn Banaba ake Saul Kor 
notkaya, mop nokɨp Konɨt ten ara emokond Koina singi wɨko omnɨkam.” 
3  Sɨ onggɨt penaemb ton ket owou uwabɨka wɨn yokateno, ɨ yɨr opmitento. 
Ɨ ton ket towa pɨlɨnd yɨm aramkɨto ten danda okawam, ngɨrpu ket ten 
etmɨkito.

Banaba ake Saul Towaina Menon Kipriyo wa
4 Ɨ Yɨnayɨna Wɨngawɨngat ten etmɨkitonj, sɨ ton ekonda de Selyukiya 

wa. Sɨ ɨngkenaemb ton ket gɨga yokatonda dɨde ket ekonda Kipriyo 
ailan wa. 5 Ɨ re ton opendonda ailan ɨle tab ke Salami taun wa, ton ket 
ekenonda Ju rɨga waina yɨr opmitenapu met nata God ma yɨt pɨtapɨta 
omnenam. Ɨ onggɨt wɨnɨnd towa yɨm bꞌakawa rɨga Yoan, ɨ yama re yɨpa 
nyɨ da Mak, omanda ton kɨma yikenonj. 6  Ɨ ket ton onggɨt kupka ailan 
wɨngɨr nata wuwenonj, ngɨrpu opento de ailan kemag gatab ke Papo 
taun wa. Ɨ ton ket ademb de yɨr yongo yɨpa Ju rɨga nyɨ da Bayesu. Ton 
re mikujam na dɨde bꞌanygɨnena bageyam na yɨbnonj. 7 Ɨ ton re kwa 
ita wɨnɨnd Roma gabmani mopyam Sergiyo Paulo kɨma na yɨbnenonj. 
Ɨ Sergiyo Paulo re bꞌogɨl multekɨp rɨga e. Sɨ ton ket engaukonj Banaba 
ake Saul, nokɨp ton singi na God ma yɨt utkundam towa pɨlke. 8  Ajɨ re 
Banaba ake Saul tetkonda ti pɨlwa, mikujam Bayesu yaina Grik yɨt ke 
engendi nyɨ re kwa Elima, ten agokinonj God ma yɨt usekam Sergiyo 
Paulom pɨlwa. Mop nokɨp ton singi na da ɨdenat Sergiyo Paulo maka 
Yesund gar ke utkunda ke okas. 9 Ɨ onggɨt wɨnɨnd omandemb Saul, kwa 
yɨpa ti nyɨ re Pol, Yɨnayɨna Wɨngawɨnga ke yɨndangɨr aukonj, dɨde ton ket 
Elimam pɨlwa yɨr ɨsokonj. 10 Ɨ ton ket tin yomnonj da, “Man, Satanamna 
bꞌɨga! Man re komkesa bꞌanygɨnena mɨle ke dɨde komkesa negɨrjog 
mɨle ke yɨndangɨr omni et. Wɨi, man komkesa negɨr kesa dɨmdɨmjog 
mɨlemna geja rɨga et! Man ita wɨnɨnd dadal dadal Yonggyamɨmna 
dɨmdɨmjog ouyaena yɨt bꞌanygɨnena nya ke kaokao amnɨkeneninyɨt. Ma 
man singi et odede negɨr mɨle dɨkɨnd seg omnyɨt? 11 Sɨ onggɨt paemb da 
Yonggyamɨmna danda yɨm re ke mor kumb nate ainy. Ɨ man otade ɨta 
yɨrdɨdɨ tauket, ngɨrpu rokate ra Godɨmna obagendi wɨn okas dem. Ɨ ma 
ɨta ket lomkongga ngaya ongwatenyɨt yɨr ongongɨm.” Ɨ yɨt seg ke odenja 

h 13:16 Ton re Godɨmna obagɨki kesa rɨga im, ajɨ ton engento Ju rɨga waina mɨle wa 
Godɨnd ewangayam. i 13:20 Nɨnda rɨgap endenanj da onggɨtyam powa andred pipti 
(450) kemag re Israel bꞌuwar waina Ejipt wa opendipu dɨde Kanaan gou okatipu kemag 
gangga e. 

temat tin yɨr yɨkangɨndonj, ɨ ket ton yɨr sɨbɨb awonj. Sɨ onggɨt penaemb 
ton yɨr tumtum yikenonj, dɨde rɨga oraka eyeninonj tin yɨm otona iyoyɨm. 
12  Ɨ onggɨt wɨnɨnd Sergiyo Paulo kea onggɨtyam auki mɨle yɨr yongonj, 
dɨde ton ket ma sobijog na kɨd kesa aenonj onggɨtyam Yonggyamɨmna 
ouyaeni danda yɨtkak gatab. Sɨ ton ket Yonggyamɨnd gar ke utkunda ke 
yokatonj.

Pol ake Banaba Ekonda Antiyok Taun wa Pisidiya Eriyand
13  Ɨ Pol ti rɨgawar kɨma gɨga yokato, ɨ ket yiwato Papo taun ke, ngɨrpu 

wuwonj de Perga taun wa Pampiliya eriyand. Ajɨ onggɨt wɨnɨnd Yoan 
Mak re ademb de ten eraronj, ɨ ket ɨtendonj Yerusalem taun wa. 14 Ɨ Pol 
ake Banaba ket Perga taun ke yiwatonda, dɨde ket opendonda de Antiyok 
taun wa Pisidiya eriyand. Sɨ re Ju rɨga waina wɨram dɨde yɨr opmitena 
bibɨr awonj, ton ket bꞌɨgaronda Ju rɨga waina yɨr opmitenapu met wɨngɨr 
wa, ɨ ket omitonda. 15 Ɨ re ogenka rɨgap ogenka seg aukɨto Mosemna peba 
ke dɨde nɨnda bageyam waina peba ke, Ju rɨga waina yɨr opmitenapu 
met yɨr ɨpka mopyam rɨgap yɨt etmɨkitawo Pol ake Banaba towa pɨlwa 
da, “Wɨn, sowa rɨga! Rada opima wa pɨlɨnd wekeny nɨnda bꞌugowa yɨt 
rɨga wa pɨlwa pɨtapɨta omnenam, sɨ sɨn wa maemb ket gangga takau 
opurenam.” 16  Sɨ Pol utnyitonj dɨde yikonj wɨp wa. Ɨ ton ket yɨm ke rɨga 
eswanginonj, dɨde ket yɨt bꞌatomonj da,

“Kor rɨgawar! Israel rɨga dɨde kwa Godɨnd ewangaya God ma obagɨki 
kesa rɨga, h wɨn ken nutkunda! 17 Onggɨt Israel rɨgaina Godɨt meraina 
bꞌuwar abagenjinonj. Ɨ re opimemb rɨga Ejipt kantrind obayam wekenonj, 
God kea towa ukoi danda akainonj, dɨde ten ukoi warabag amnɨkinonj. 
Onggɨt kak ke Ton ukoi danda yɨm yoramitonj Ejipt kantrind, dɨde ket ten 
apenjinonj onggɨt kantri ke. 18  Seg ket re ton wul kesa tunggɨnd wekenonj 
poti (40) kemag kɨma, ton ma sobijog na negɨr mɨle amnɨkenento Godɨm 
wɨpɨnd. Ajɨ God kea onggɨtyam towaina negɨr mɨle gatab musɨk wɨmena 
nena na yokatenonj. 19 Onggɨt kak ke ket, God negɨr amnɨkinonj seben 
(7) yɨtam rɨga rɨna re wekenonj Kanaan gowɨnd, ɨ onggɨtyam towaina 
gou sowa bꞌuwar Israel rɨga wa akainonj owabɨntam. 20 Onggɨt kak ke, 
God towa akainonj bꞌɨsagɨka rɨga powa andred pipti (450) kemag kɨma, i 
ngɨrpu onggɨt wɨnɨnd re Samuwel bageyam nyɨ yebɨm. 21 Ɨ re Samuwel 
bageyam yɨbnonj, odedend rɨgap tin yerkito yɨpa king obagendam ten 
wɨp omnenam. Sɨ God akainonj Benyamin gu ke rɨga Kisɨmna bꞌɨga Saul. 
Sɨ Saul ket poti (40) kemag kɨma ten wɨp amninonj. 22  Ɨ re God Saulɨnd 

yewaikitonj, Ton ket Dawidɨnd yonyitonj towa kingɨm. Ɨ God kea ti gatab 
yɨr ungata yɨt yindenonj odede da, ‘Re Kon Yesaimna bꞌɨga Dawidɨnd yɨr 
yongond, ton re Koina gar ke nony ɨjai rɨga e. Ɨ tonte dem Koina komkesa 
singi gasa tamnɨkiny dem.’ 23  Ɨ God re kea tɨrɨr yɨt Dawidɨnd yomnonj da, 
‘Kon ɨta moina kus bꞌɨgam pɨlke yɨrkokar okawa rɨga takainyɨn dem Israel 
rɨga wa.’ Sɨ God Tina tɨrɨr omni yɨt rɨrɨrɨnd onggɨtyam yɨrkokar okawa 
rɨga Yesund yoramitonj Israel rɨga wa pɨlwa. 24 Ɨ ket Yoan naska nata gar 
engenda baptiso pɨtapɨta amneninonj komkesa Israel rɨga wa pɨlwa. Sɨ 
ɨngkenaemb ket Yesu ikonj tina bꞌangonjeni lomena tum nata. 25 Re Yoan 
momta tina wɨko undwatam yomnonj, ton yindonj da, ‘Wɨn rɨja im nony 
aindam yeten kon? Kon ma Kerisoten yena re wɨn yɨr yungaya. Ajɨ yɨr de, 
ɨta Ton kor kak ke ik, sɨ kon makwa rɨrɨr en Tina goujog wɨko rɨga pɨla 
Tina yongɨnkak kai ɨtrekam.’

26  “Kor rɨgawar! Abraamɨmna bꞌusmureni bꞌɨgawar dɨde kwa Godɨnd 
ewangaya God ma obagɨki kesa rɨga, wɨn wumɨr yokata! God ke 
onggɨtyam yɨrkokar okawa yɨt yɨtmɨkitonj mera pɨlwa. 27 Ɨ rɨga yepiya 
re wekenonj Yerusalem taunɨnd dɨde towaina wɨp iyoi rɨgap maka 
Yesund yongwato da Ton re Keriso e. Ɨ ton kwa maka nony aukenento 
Yesum gatab bageyam waina yɨt rɨna re ton agenkenento ita towaina 
wɨram dɨde yɨr opmitena bibɨrɨnd. Sɨ Ti gatab wumɨr kesand, ton negɨr 
ma bꞌɨsagɨka mɨle yomnɨko Tin ongandam. Sɨ odede nya ke, onggɨtyam 
towaina mɨlet kemb bageyam waina yɨt rɨrɨrkɨp yomnonj. 28  Dɨde kwa 
ton makwa yɨpa Ti ongandam rɨl yodarawo, ajɨ ton Pilatond yerkito Tin 
ongandam rɨl kesa. 29 Ɨ re Ton uj awonj wul kumbɨnd, rɨgap Tin gou wa 
yomno onggɨt wul kumb ke, dɨde gopmet wa yoramito. Sɨ odede towaina 
mɨle ke re kemb komkesa Ti gatab ɨrɨki yɨtkak rɨrɨrkɨp auto. 30 Ajɨ Godɨt 
Tin yutnyitonj uj ke. 31 Seg ket jogjog bibɨr kɨma Yesu Tina utnyiti jɨ 
auyaeninonj towa pɨlwa rɨga yepiya re naskand ton kɨma wuwenonj Galili 
ke de Yerusalem taun wa. Sɨ ton re Tina utnyita gatab yɨr ungata rɨga 
im rɨga wa wɨpɨnd pɨtapɨta omnenam. 32  Ɨ sɨda kwa yu wa pɨlwa pɨtapɨta 
yomnenyu God ma bꞌogɨl yɨrkokar bage yɨt rɨna re God sowaina bꞌuwar 
wa tɨrɨr yɨt akainonj. 33  Sɨn opimemb re towaina bꞌɨga im. Ɨ Godɨt Yesund 
yutnyitonj uj ke, sɨ ɨngkenaemb ket onggɨtyam Tina tɨrɨr omni yɨt rɨrɨrkɨp 
yomnonj sowanɨm. Ɨ kwa ɨja emb jɨ Tina utnyita gatab ɨrɨki yɨbɨm Ger 
Peba nɨmogɨm saptand da,

‘Man re Kor bꞌɨga et,
yu Kon kemb pɨtapɨta momnyɨn da Man re Kor bꞌɨga et.’

34 Ɨ God Tin yutnyitonj uj ke, nokɨm da ɨdenat Ton maka tɨtenj ɨtkɨkam. Sɨ 
onggɨt gatab yɨna pebat ɨja emb jɨ yindeny da, ‘Kon opima wa takainyɨn 
bꞌogɨl gasa rɨna re Kon yɨnayɨna omni dɨde ɨmɨnjog omni kɨma tɨrɨr 
yɨt yomnond Dawidɨnd.’ 35 Sɨ onggɨt penaemb Dawid Ger Peba bꞌenga 
saptand yindonj Godɨm pɨlwa da, ‘Man ma ɨta Moina Yɨna Rɨgand ɨtkɨki 

yɨr onget dem.’ 36  Ɨ re Dawid yɨbnonj ti yilond, ton kea Godɨmna singi 
wɨko amnɨkeninonj. Ajɨ onggɨt kak ke ket, ton uj awonj, dɨde ti bꞌuwar 
waina gopmet wa yoramito, ɨ ket tina ujgɨm kea ɨtkɨkonj. 37 Ajɨ daka yena 
re God yutnyitonj uj ke, Ton maka ɨtkɨkonj. 38  Kor rɨgawar! Onggɨt paemb 
kon yɨtkak pɨtapɨta tamninyɨn onggɨt Rɨga gatab, sɨ wɨn bꞌogla jɨ wumɨr 
yokata. Sɨ ɨtemb jɨ yɨtkak. Yepiya ra wɨn onggɨt uj ke utnyiti Rɨga Yesund 
gar ke utkunda ke okasya, ɨngkaimemb God waina negɨr mɨle awɨr 
tamniny. Ɨ kwa wɨn komkesa makwa rɨrɨr im negɨr kesa dɨmdɨmjog rɨga 
nyɨ okatam Mosemna gog yɨt yɨmta undoka ke, mop nokɨp wɨn ma rɨrɨr 
im onggɨtyam komkesa Mosemna gog yɨt yɨmta undokam. 39 Ajɨ komkesa 
rɨga yepiya ra ɨtemb rɨga Yesund gar ke utkunda ke okasi, God opima 
towa takainy negɨr kesa dɨmdɨmjog rɨga nyɨ. 40 Sɨ onggɨt paemb da wɨn 
yɨr kɨma tekenyɨt! Ɨ onggɨtyam mɨle goro ket wa pɨlɨnd raukinem onggɨt 
bageyamɨmna opureni yɨtkak. 41 Sɨ ɨja emb jɨ bageyam yindeny da,

‘Wɨn yepiya re Koina yɨt ɨsadrena yiyenonda. Wɨn yɨr de!
Wɨn opima kɨd kesa tainindam dem, ɨ kwa wɨn opima negɨr 

taukindam dem.
Mop nokɨp ra waina wɨn ik dem, Kontemb yɨpa gasa omnɨken,

ajɨ wɨn ma opima gar ke okasya dem onggɨtyam gasa, nangga ma 
jɨ rada yɨpa rɨgat wen wumɨr tamneniny dem.’ ”

42  Sɨ re Pol ake Banaba opendonda onggɨt met wɨngɨr ke, rɨgap ket ten 
egekitto onggɨtyam yɨtkak usenenam kwa yɨpa Ju rɨga waina wɨram dɨde 
yɨr opmitena bibɨrɨnd. 43  Ɨ towaina yɨr opmita seg ke, re rɨga wetaweta 
aukɨto, jogjog Ju rɨga dɨde Godɨnd ewangaya God ma obagɨki kesa rɨga 
yepiya re engkɨto Ju rɨga waina mɨle wa, ton ket yɨmta undoko Pol ake 
Banaba. Sɨ Pol ake Banaba onggɨt rɨga kɨma yɨt bꞌusenena ekonda, dɨde 
danda kɨma ten ugoinonda da, “Wɨn bꞌogla ita wɨnɨnd wɨmena tuwenyɨt 
Godɨmna wurar kɨma.”

44 Ɨ yɨpa sande kak ke, re Ju rɨga waina wɨram dɨde yɨr opmitena 
bibɨr awonj, ama rɨka momta komkesa Antiyok taun rɨga bꞌeomkurto 
Yonggyamɨmna yɨtkak utkundam. 45 Ajɨ re Ju rɨgap yɨr angto opimemb 
ukoi rɨga bobo, sɨ towaina gar re kea negɨr yɨr ke yɨr ongong mɨle ke 
yɨndangɨr aukɨto. Ɨ onggɨt penaemb ton ket Polɨmna opureni God ma 
yɨtkak ɨsadrena kɨma negɨrjog opurena yiyeno. 46  Sɨ Pol ake Banaba daka 
moga kesa danda kɨma ten amneninonda da, “Sɨn bꞌogla God ma yɨt 
naska opurena teyeninya wɨn Ju rɨga wa pɨlwa. Ajɨ wɨn walenggyam kea 
God ma yɨt ewaikenindam, dɨde wɨn walenggyam bꞌɨsagɨka ke yoenya 
ngɨrpu kesa dadal yɨrkokar okatam. Sɨ onggɨt paiemb sɨn yu wa pɨlke wɨp 
tengenjya God ma obagɨki kesa rɨga wa pɨlwa. 47 Mop nokɨp ɨja naemb jɨ 
Yonggyam sɨn ningainonj da,

‘Kon ket men motramisɨn God ma obagɨki kesa rɨga wa ɨnyowayam 
yɨpa ngaya.

Sɨ man bꞌogla warabag omnɨka iyenyɨt yɨrkokar okawam yɨtkak 
ngɨrpu de gowukoi ngɨrpu wa.’ ”

48  Sɨ re God ma obagɨki kesa rɨgap towaina yɨt utkundo, ton kea gar sam 
aukɨto, dɨde Yonggyamɨmna yɨtkak yesoureno. Ɨ komkesa rɨga yena re 
God abagɨkinonj dadal ngɨrpu kesa yɨrkokar okawam, ton kea Yesund gar 
ke yokato. 49 Ɨ ket onggɨtyam Yonggyamɨmna yɨtkak kea kupka onggɨt 
eriya nata warabag auka yikenonj. 50 Ajɨ Ju rɨgap Godɨnd ewangaya ukoi 
nyɨ kongga dɨde onggɨt taun wɨngɨrɨnd ukoi nyɨ rɨga ɨl ongka eyento soro 
kɨma ten negɨr omnɨkam. Sɨ ket onggɨt rɨgap soro kɨma owɨnkɨto Pol ake 
Banaba towa pɨlwa, dɨde ket negɨr kɨma bꞌɨdgotnena mɨle yoramiteno 
towa pɨlɨnd. Ɨ dɨde ton ket ten eaukeno towaina eriya ke. 51 Sɨ onggɨt 
penaemb Pol ake Banaba towaina pɨspamɨnd kɨl bꞌɨdbenenonda towanɨm 
nony aukam da bꞌɨsagɨka wɨn ɨta ik dem. Seg ton ket yiwatonda Ikoniyon 
taun wa. 52  Ajɨ bꞌauyaena rɨga yepiya re wekenonj Antiyok taunɨnd, 
ton ma sobijog na gar sam dɨde Yɨnayɨna Wɨngawɨnga ke yɨndangɨr na 
aukɨto.

Pol ake Banaba Towaina Menon Ikoniyon wa

14  1 Ɨ Pol ake Banaba towaina get ke mɨle ebnawonj re ɨja emb jɨ, ra 
ton menon okasya yɨpa tungg wa, ton adea naska ekenenonda Ju 

rɨga waina yɨr opmitenapu met wa Ju rɨga odaram. Sɨ onggɨt penaemb 
re ton yɨpand opendonda Ikoniyon taun wa, ton ket bꞌɨgaronda Ju rɨga 
waina yɨr opmitenapu met wa, dɨde ket apureninonda God ma yɨtkak. 
Sɨ ukoijog rɨga bobo, Ju rɨga dɨde Grik rɨgap Yesund gar ke utkunda ke 
yokato. 2  Ajɨ nɨnda Ju rɨga yepiya re bꞌɨsaito Yesund gar ke utkunda ke 
okatam, ton God ma obagɨki kesa rɨga yɨt amnento soro kɨma owɨnkam 
Pol ake Banaba dɨde gar ke utkunda nany dɨde yɨngganwar wa pɨlwa. Ɨ 
ɨngkenaemb ket nɨnda God ma obagɨki kesa rɨgap negɨr nony menamena 
akatento towa pɨlwa. 3  Sɨ onggɨt penaemb Pol ake Banaba pɨnjog wɨmena 
yokatenonda demb de onggɨt taunɨnd. Ɨ onggɨt bebɨg wɨnɨnd, ton ket 
moga kesa Yonggyam Yesumna wurar yɨtkak danda kɨma pɨtapɨta 
amneninonda yɨtkak ɨmɨnjog ke okatam. Sɨ towaina yɨtkak pɨtapɨta 
omnena wɨngɨrɨnd, Yonggyam daka kea agoninonj kɨd kesa kɨma danda 
wɨko dɨde moga kɨma danda wɨko towaina yɨm ke aukam. 4 Sɨ onggɨt 
taun rɨga re kea ɨnyɨnyɨnd bꞌakalento nɨmog bobo omnam. Sɨ yɨpa 
bobo re Ju rɨga kɨma na yepiya re Yesund bꞌɨsayo, ɨ dɨde yɨpa bobo re 
onggɨtyam nɨmog ɨtmɨkitijog rɨga kɨma na. 5 Ɨ nɨnda God ma obagɨki 
kesa rɨga ɨ nɨnda Ju rɨgap nɨnda towaina wɨp iyoi rɨga kɨma yɨpand gɨlgɨl 
yɨsamko Pol ake Banaba ɨngar kɨma negɨr omnɨkam dɨde gɨmokɨp ke 
ɨdrɨkam uj tama na. 6  Ɨ re Pol ake Banaba wumɨr yokatonda onggɨtyam 
towaina ɨsamki yɨt, ton ket bꞌɨkenonda, dɨde ekenonda nɨmog taun, Listra 
dɨde Derbe wa Likaoniya eriya wɨngɨrɨnd, ɨ dɨde kwa nɨnda wuswus 

j 14:12 Grik rɨgap jogjog god na ɨmɨnjogɨm amnento. Ɨ Jeus re towaina yɨpa ukoijog wɨp 
omnena god na. k 14:12 Grik rɨgap ɨmɨnjog ke yomneno Ermend da ton re bageyam god e 
nɨnda god wa. 

tungg nata. 7 Ɨ ademb de ton pɨtapɨta omnena yiyenenonda God ma bꞌogɨl 
yɨrkokar bage yɨt.

Pol ake Banaba Towaina Menon Listra Taun wa dɨde Derbe Taun wa
8  Ɨ yɨpa wɨnɨnd, re Pol ake Banaba God ma bꞌogɨl yɨrkokar bage yɨt 

pɨtapɨta yomnenonda Listra taunɨnd, yɨpa gomgom rɨga omiti yɨbnonj. 
Ton ɨja na ukendonj ti mogɨm kom bora ke, sɨ ton re makwa naskand 
menon yokatenonj tina pɨs ke. 9 Ɨ re Pol God ma yɨt apureninonj, ton kea 
Polɨnd yɨt yutkundenonj. Ɨ onggɨt wɨnɨnd re Pol ket dɨmdɨm yɨr ɨsokonj 
ti pɨlwa, ton kea tin yongwatonj da ti ɨta gar ke utkunda kopa ke bꞌogɨl 
okatam. 10 Sɨ Pol ukoi ara kɨma tin yomnonj da, “Dɨmdɨm utnyite moina 
pɨs ke!” Ɨ ton ket bꞌukenykitonj, dɨde menon yokatenonj. 11 Ɨ re rɨgap 
yɨr yongo onggɨtyam mɨle rɨna re Pol yomnɨkonj, ton towa Likaoniya 
yɨt ke bꞌokta ara wuwenonj odede da, “Sɨ mera god re kea rɨgaina gɨm 
yokatonda, dɨde ket tetkonda mera pɨlwa!” 12  Ɨ ton ket Banaband nyɨ 
yogenayo yɨpa towaina god ma nyɨ ke da “Jeus”. j Ɨ Polɨnd daka kwa 
yɨpa towaina god ma nyɨ ke yogenayo da “Erme” k mop nokɨp ton re yɨt 
opurena mopyam rɨga na. 13  Ɨ Jeusɨmna yɨnamet re taun bau ke mora wus 
nat yɨbnonj. Ɨ onggɨt Jeusɨmna sɨ rɨgat rɨga bobo kɨma taun mora bau 
wa eyento rɨgayam kau dɨde ukoi wulpopo budo, mop nokɨp ton singi 
na aukɨto sɨ gasa oramkam Banaba ake Pol towa pɨlwa. 14 Ɨ re ɨtmɨkitijog 
rɨga nɨmog, Banaba ake Pol utkundonda onggɨtyam towaina mɨle gatab, 
ton ket gar kopa kɨma towaina kobɨrgɨm enyoukinonda, dɨde ket ukoi 
ara kɨma bꞌɨkonda onggɨt bobo rɨga wa pɨlwa. 15 Ɨ ket amninonda da, 
“Sowa rɨgawar! Nangga paim wɨn onggɨtyam mɨle amnɨkindam? Sɨda 
re rɨgajog i yɨpa wɨp wɨn re dɨde! Sɨn God ma bꞌogɨl yɨrkokar bage yɨt 
na pɨtapɨta omnena yiyenonda wa pɨlwa onggɨt negɨr kɨp kesa mɨlem 
pɨlke engendam de yɨrkokar Godɨm pɨlwa. Onggɨt Godɨt amnɨkinonj 
wub ake gou dɨde sɨpa ɨ kwa komkesa gasa onggɨt wɨngɨrɨnd, nokɨp 
Ton re ɨmɨnjog God e. 16  Ɨ ɨmɨnjog e da re naskand komkesa yɨtam rɨga 
wekenonj onggɨt gowukoyɨnd, God kea enjɨkisinonj towaina singi mɨle 
omnɨkam. 17 Ajɨ onggɨt wɨnɨnd, God kea yɨr ungata gasa aramkinonj 
rɨga wa ouyawam da Tina wurar ɨta towa pɨlɨnd. Sɨ onggɨt penaemb 
Ton nɨnda bꞌogɨl wurar wɨko amnɨkeneninonj wanɨm. Sɨ Ton ita wɨnɨnd 
wa piro etmɨkenenawonj wub kumb ke. Ɨ Ton ita kemag wɨngɨrɨnd 
owou erngokam wɨn agoneneninonj waina sopapund. Sɨ Ton odede nya 
kenaemb ita wɨnɨnd owou gasa ke dɨde sam ke waina gar yɨndangɨr 
amnɨkeneninonj.” 18  Re pop ɨtmɨkitijog rɨgap onggɨtyam yɨt amneninonda, 

ɨtemb re ma sobijog na bebɨg aukonj onggɨtyam rɨga bobo ɨswangam 
da, “Goro tepoinam rɨgayam kau sowanɨm sɨ gasa oramitam!” Ajɨ re Pol 
ake Banaba jogjogpyam yɨt bꞌusairenonda, ton kea ket kikitumpu wa 
towaina yɨt yokato. 19 Ɨ onggɨt wɨnɨnd Ju rɨga tuwonj Antiyok ke dɨde 
Ikoniyon taun ke, dɨde ton towaina danda kɨma opurena ke gar akatento 
Listra taun rɨga nony engendam towa pɨlwa. Ɨ ton ket Polɨnd gɨmokɨp ke 
yɨdrɨko, dɨde ket ɨgonyɨgony yiyo onggɨt taun kara bau wa, mop nokɨp 
ton ɨja na nony aukɨto da, “Ton ke uj e.” 20 Ajɨ re bꞌauyaena rɨgap Polɨnd 
yewatɨnto, ton ket utnyitonj, dɨde ket onggɨt taun kara bora wa bꞌɨgaronj. 
Ɨ ɨspari ke ket ton Banaba kɨma ekonda Derbe taun wa.

Pol ake Banaba Towaina Ɨtenda Antiyok wa
21 Ɨ Pol ake Banaba God ma bꞌogɨl yɨrkokar bage yɨt pɨtapɨta 

yomnenonda onggɨt Derbe taunɨnd. Sɨ ɨngkenaemb jogjog rɨgap Yesund 
gar ke utkunda ke yokato, dɨde ket bꞌauyaena rɨga aukɨto. Seg ton ket 
ɨtendonda Listra taun wa ɨ Ikoniyon taun wa ɨ dɨde ket Antiyok taun 
wa. 22  Ɨ re ton ɨtendonda onggɨt taun nata, ton ket bꞌauyaena rɨga danda 
kɨma yɨt omnena teyinonda wɨngawɨnga ke onyitam, dɨde kwa ugowa 
teyinonda da, “Wɨn bꞌobogɨl gar ke utkunda kɨma wɨmena tuwenyɨt! 
Ɨ kwa rada wɨn singi im God ma pumb tungg wa bꞌɨgaram, wɨn bꞌogla 
jogjog negɨr kɨma bꞌɨdgotnena takatenindam.” 23  Ɨ kwa Pol ake Banaba 
yɨpayɨpa sosi wɨngɨrɨnd wɨko wɨp amneninonda towanɨm elda obagɨkam. 
Ɨ re ket ton elda abagɨkto, Pol ake Banaba owou uwabɨka wɨn okatena 
kɨma yɨr opmitenonda, dɨde ket elda rɨga aramiteninonda Yonggyamɨm 
yɨmɨnd. Ɨ ton ket nony bꞌɨjawa yoramitonda Yonggyamɨm pɨlɨnd ten yɨr 
ɨpkam. 24 Seg ket Pol ake Banaba ekonda Pisidiya eriya nata, ɨ ket ekonda 
Pampiliya eriya wa. 25 Ɨ re ton opendonda Perga wa, ton kea God ma yɨt 
pɨtapɨta yomnenonda. Seg ket ton ekonda Ataleiya taun wa. 26  Ɨ ton ket 
gɨga yokatonda Ataleiya taun ke dɨde ekonda de Antiyok taun wa. Ɨtemb 
jɨ taun rɨkɨnd re bꞌauyaena rɨgap ten aramito Godɨmna wurarɨm pɨlɨnd 
ten yɨm okawam, dɨde etmɨkito onggɨtyam God ma bꞌogɨl yɨrkokar bage 
yɨt warabag omnɨkam nɨnda kantri wɨngɨrɨnd. Ɨ ket Pol ake Banaba kea 
towaina wɨko rɨrɨrkɨp seg yomnonda, dɨde ket ɨtendonda onggɨt Antiyok 
taun wa. 27 Ɨ re ton opendonda Antiyok taun wa, sosi yɨpand bꞌeomkurto. 
Ɨ ton ket wumɨr amneninonda komkesa gasa rɨna re God ton kɨma wɨko 
omnɨka eyeninonj, dɨde Ton kwa rɨja na re nya epangendawonj Tina 
obagɨki kesa rɨga wa Yesund gar ke okatam. 28  Seg ket Pol ake Banaba 
pɨnjog na ebnonda bꞌauyaena rɨga kɨma demb de Antiyok taun wa.

Yerusalem Sosi Bꞌeoma

15  1 Ɨ nɨnda rɨga Yuda eriya ke tuwonj Antiyok wa, ɨ ket gar ke 
utkunda nany dɨde yɨngganwar auyaento da, “Ra wɨn maka ra 

Mosemna oramiti God ma obagendi tɨrɨr omni mal wugɨm ɨpka mɨle 
tamnɨkindam, wɨn makwa rɨrɨr im yɨrkokar okatam.” 2  Ɨ Pol ake Banaba 
maka yɨmjatenonda onggɨtyam towaina ouyaena gatab. Sɨ ton ket yɨt 
bꞌugwatento onggɨt rɨga kɨma. Sɨ sosit ket singi yoramitonj rɨga ɨtmɨkitam 
Yerusalem sosi wa, nokɨm da ɨdenat ton onggɨtyam yɨt bꞌugwatena 
gatab bꞌobogɨl ongonjenyi dem ɨtmɨkitijog rɨga dɨde elda rɨga kɨma. Sɨ 
onggɨt penaemb ton abagɨkto Pol ɨ Banaba ɨ dɨde nɨnda rɨga towa pɨlwa 
ɨtmɨkitam. 3  Seg ket Antiyok sosit opimemb obagɨki rɨga etmɨkisinonj, ɨ 
ton ket wuwonj Poinikiya nata dɨde Samariya nata de Yerusalem taun 
wa. Ɨ onggɨt obagɨki rɨgap kea nyatnyata usenena eito Poinikiya nata dɨde 
Samariya nata rɨja na re God ma obagɨki kesa rɨgap engento Yesum pɨlwa 
Tin gar ke okatam. Ɨ re komkesa gar ke utkunda nany dɨde yɨngganwar 
towaina yɨt utkundeno, ton ma sobijog na gar sam auka wuwenonj. 4 Ɨ re 
ton opento Yerusalem taun wa, Yerusalem sosi ɨ ɨtmɨkitijog rɨga ɨ dɨde 
elda rɨgap kea ten simesime amnɨto. Seg ton ket ten wumɨr amnento 
komkesa gasa rɨna re God ton kɨma wɨko omnɨka eyeninonj. 5 Ajɨ nɨnda 
gar ke utkunda Ju rɨgap yepiya re wekenonj Parisai rɨga bobo wɨngɨrɨnd, 
owɨnkɨto, dɨde endento da, “Men bꞌogla onggɨtyam God ma obagɨki 
kesa rɨga tengaindam God ma obagendi tɨrɨr omni mal wugɨm ɨpka 
mɨle omnɨkam, dɨde kwa bꞌogla towa pɨlwa bꞌingawa yɨt taramkindam 
Mosemna gog yɨt yɨmta undokam.”

6  Sɨ ɨtmɨkitijog rɨga dɨde elda rɨgap yɨpand bꞌeomkurto onggɨt bebɨg 
gatab yɨt yɨr iyenam. 7 Ɨ ton ket onggɨt gatab pɨnjog na yɨt yɨgleneno. Seg 
ket Petro utnyitonj dɨde ket ten amninonj da, “Kor nany dɨde yɨngganwar! 
Wɨn ke wumɨr aukɨtondam da sosi otomapu ke Godɨt ken nobagendonj 
wa wɨngɨrɨnd Tina bꞌogɨl yɨrkokar bage yɨt pɨtapɨta omnenam Tina 
obagɨki kesa rɨga wa pɨlwa. Ɨ re kon God ma bꞌogɨl yɨrkokar bage yɨt 
opurena yiyenond, ton kea ken nutkundeno, dɨde ket Yesund gar ke 
utkunda ke yokato. 8  Ɨ kwa God re wumɨrjog e yɨbɨm komkesa rɨgaina 
gar. Ton kea towaina gar ke utkunda emjasinonj, dɨde ten ɨmɨnjog 
amninonj da ton re Tinajog rɨga im men re dɨde. Sɨ onggɨt penaemb Ton 
Yɨnayɨna Wɨngawɨnga towa akainonj odede yɨpa wɨp ɨt re mera pɨlwa re 
dɨde. 9 Ɨ dɨde kwa, re ton Yesund gar ke utkunda ke yokato, ɨngkenaemb 
God towaina gar kɨlkɨp kesa amninonj mera pɨlɨnd re dɨde. Sɨ Ton makwa 
bu bꞌiyena mɨle yomnɨkonj mera pɨlɨnd dɨde towa pɨlɨnd. 10 Men wumɨr 
im da mera bꞌuwar dɨde men ma rɨrɨr na yɨmta undokam komkesa 
gog yɨt, nokɨp bebɨgjog na aukɨto. Ajɨ wɨn singi ainindam onggɨtyam 
bebɨgjog gasa oramitam God ma obagɨki kesa bꞌauyaena rɨga wa pɨlɨnd. 
Sɨ yu nangga paim wɨn Godɨnd odede nenegɨr nya ke otonkena yiyenya? 
11 Goro men odede ramninum. Mop nokɨp men ɨmɨnjog ke yokasu da 
meda Yonggyam Yesumna wurar kae yɨrkokar yokatenyu odede yɨpa wɨp 
nya ke toda re dɨde.”

l 15:14 Nɨnda wɨnɨnd Petro ogenaya da “Simeon”, ɨ nɨnda wɨnɨnd da “Simon”. 

12  Ɨ re komkesa rɨga utkundo onggɨtyam Petromna opurena, ton 
mumakesa na aukɨto. Ɨ onggɨt wɨnɨnd Pol ake Banaba yɨt apureninonda 
komkesa onggɨtyam yɨtkak rɨna re God ten engaenenonj dɨde ket 
amnɨkeninonj kɨd kesa kɨma danda wɨko dɨde moga kɨma danda wɨko 
God ma obagɨki kesa rɨga wa wɨngɨrɨnd. Ɨ ton ket mumakesa towaina yɨt 
nena utkundeno. 13  Ɨ re ton yɨt seg awonda, Yakobo yindonj da, “Kor nany 
dɨde yɨngganwar! Ken nutkunda! 14 Ɨ Simeon l Petro kea pɨta yomnonj 
odede da God re kea naska nɨnda rɨga akasinonj Tina obagɨki kesa rɨga 
wa wɨngɨrɨnd Tina nyɨ kɨma ogenayam. 15 Ɨ kwa bageyam waina yɨtkak re 
yɨpa rɨrɨr im tina yɨt kɨma. Sɨ ɨja emb jɨ yɨna peband ɨrɨki yɨbɨm da,
 16‑17 ‘Sɨ ɨja emb jɨ Yonggyam yindeny yet ra onggɨtyam gasa tamnɨkiny 

dem.
Ra ket Dawidɨmna kantri tosmulis dem,

sɨ onggɨt kak kaemb Kon tɨtenjɨn dem,
ɨ Kon ket ɨta bꞌusaya tina osmuliti kantri orangen dem,
ɨ Kon kwa ket tangapinyɨn dem negɨr auki gasa onggɨt kantri 

wɨngɨrɨnd.
Ɨ Kon ɨta onggɨt kantrind onyisɨn dem.

Nokɨm da ɨdenat Ju rɨga wɨngɨrɨnd ɨrari komb rɨga dɨde 
komkesa God ma obagɨki kesa rɨga yena ra Koina nyɨ kɨma 
tagenairanj,

ton opima Yonggyamɨnd oraka iyenyi dem.’
 18 Ɨ Yonggyam re kea naskajog get kena wumɨr aukonj onggɨtyam gasa 

gatab.
19 Sɨ God kea odede yindonj Tina obagɨki kesa rɨga gatab. Sɨ onggɨt paemb 
kon kikitum ɨdoka yɨt nitinjɨn da men ma ɨta ket bebɨg oramitenyu God 
ma obagɨki kesa rɨga wa pɨlɨnd yepiya re engkɨto Godɨm pɨlwa. 20 Sɨ goro 
odede ramninum. Ajɨ men bꞌogla peba ɨrɨku dɨde ɨtmɨkisu towa pɨlwa 
da, ‘Goro kɨlkɨl gasa tawamina rɨnsim re bꞌanygɨnena god aidolɨm pɨlɨnd 
sɨ omnɨki wekeny. Ɨ goro tamnɨkinam negɨr bꞌiyena mɨle. Ɨ goro tangina 
kai etouki bꞌangga. Ɨ dɨde goro kus tanaikindam.’ 21 Mop nokɨp re Ju 
rɨga kantri bꞌengabenga wa wetaweta auka wuwenonj, ton kea Mosemna 
gog yɨt pɨtapɨta omnena eyenento komkesa taun nata, ɨ ton ket ogenka 
eyenento ita Ju rɨga waina wɨram dɨde yɨr opmitena bibɨrɨnd towaina yɨr 
opmitenapu met nata. Ɨ ɨtemb mɨle re kea auka yikenenonj ngɨrpu yu. Sɨ 
nɨnda gog re yu rɨrɨrjog im omnɨkam.”

God ma Obagɨki kesa Rɨga wa pɨlwa Wumɨrwumɨr Yɨt Peba
22  Onggɨt kak ke ket, ɨtmɨkitijog rɨga dɨde elda rɨgap yɨpand kupka 

Yerusalem sosi kɨma yɨmjato ɨtmɨkitam towainajog rɨga Antiyok taun wa 

m 15:34 Nɨnda Grik peband da [Ajɨ Sila nony ke tɨrɨr yomnonj wɨmenam kwa sobijog 
ganggand de Antiyok taunɨnd, sɨ Yudas tinta yikonj Yerusalem taun wa.] 

Pol ake Banaba kɨma. Ɨ ton ket abagendo Yudas yena re kwa nyɨ yogenayo 
da Barsaba dɨde Sila. Ton re wɨp iyoi rɨga na ebnonda Yerusalem sosind 
gar ke utkunda nany dɨde yɨngganwar wɨngɨrɨnd. 23  Ɨ ton ket peba yɨrɨko, 
dɨde ket towa peba akauto. Ɨja naemb jɨ ton onggɨt peband yɨtkak erɨkto.

“Sɨn re wa nany dɨde yɨngganwar im. Ɨ sɨn, ɨtmɨkitijog rɨga dɨde 
elda rɨga, simesime wen amnindam God ma obagɨki kesa sowa gar 
ke utkunda nany dɨde yɨngganwar yepim re wekeny Antiyok taunɨnd 
ɨ Siriya eriyand ɨ dɨde Kilikiya eriyand.

24 Sɨn ke utkundonda odede da sowa pɨlke nɨnda rɨga ke wuwenonj 
wa pɨlwa, dɨde yɨtkak opurena eyento. Sɨ ɨngkenaemb wɨn gar bebɨg 
akatentondam dɨde nonysɨpsɨp aukɨtondam. Ajɨ ma sɨnpiya ten 
engautondam wanɨm yɨt opurenam. Sɨ onggɨtyam towaina yɨtkak 
re ma sowaina ɨtmɨkiti im. 25 Sɨ onggɨt paemb sɨn yɨpand nony 
menamena kɨma yɨmjatonda obagɨkam nɨnda rɨga dɨde ɨtmɨkitam 
wa pɨlwa yɨpand sowaina ukoi singi iyeni rɨga Banaba ake Pol ton 
kɨma. 26  Banaba ake Pol ɨnsiemb jɨ rɨga yepiya re towaina yɨrkokar 
esɨngkandeninonda mera Yonggyam Yesu Kerisomna nyɨ map. 27 Sɨ 
sɨn onggɨt paemb etmɨkisu Yudas ake Sila. Ɨ ton kwa opima wanɨm 
wumɨrwumɨr yɨt pɨtapɨta tamneninya onggɨtyam gatab rɨna re sɨn 
yɨmjatenonda. 28  Yɨnayɨna Wɨngawɨngat sɨn wumɨr nomninonj, dɨde 
sɨn yɨmjatenonda odedemb da sɨn ma ɨta bebɨg oramisu wanɨm, 
ajɨ ɨnsima yɨtkak aramkindam rɨnsim re wanɨm rɨrɨrjog im. 29 Sɨ 
wɨn goro kɨlkɨl gasa tawamina rɨnsim re bꞌanygɨnena god aidolɨm 
pɨlɨnd sɨ omnɨki wekeny! Ɨ goro kus tanaikindam! Ɨ goro tangina kai 
etouki bꞌangga! Ɨ dɨde goro tamnɨkinam negɨr bꞌiyena mɨle! Ra wɨn 
onggɨtyam bꞌingawa mɨle bꞌobogɨl owama teyenindam, opimemb re 
bꞌogɨl mɨle im taukanj wanɨm. Wɨn seo kɨma tekenyɨt Godɨm wɨpɨnd! 
Wɨdaembo!”
30 Seg ket ton onggɨt peba kɨma yiwato, dɨde wuwonj Antiyok taun 

wa. Ɨ re ton opento Antiyok taun wa, ton ket yɨpand gɨlgɨl eomto sosi 
rɨga, dɨde ket peba akawo. 31 Seg re ket rɨgap ɨtemb peba yogenko. 
Re ton utkundento onggɨtyam danda kɨma bꞌugowa yɨtkak, ton ma 
sobijog na ket sam aukɨto. 32  Ɨ Yudas ake Sila re daka bageyam na 
ebnonda. Sɨ ton jogjog yɨt ke ugoeneninonda gar ke utkunda nany dɨde 
yɨngganwar, dɨde towaina gar ke utkunda danda amnɨkeninonda. 33  Ɨ 
Yudas ake Sila nɨnda bibɨr kɨma na ebnonda Antiyok taunɨnd. Seg ket 
Antiyok sosi gar ke utkunda nany dɨde yɨngganwarɨp yɨpa diyamdiyam 
yomnɨko towanɨm, dɨde ten wɨdaemb yɨt amneno. Seg ton ket yiwatonda 
Yerusalem taun wa towa pɨlwa yepiya re ten etmɨkito. 34 (Awɨr e) m 35 Ɨ 

n 16:3 Ra Ju rɨga God ma obagendi tɨrɨr omni mal wugɨm ɨpka mɨle okati kesa rɨga kɨma 
wɨko omnɨk, Ju rɨgap bꞌogla soro omnɨki ti pɨlɨnd dɨde kwa wɨko omnɨkam bebɨg oramisi. 

Pol ake Banaba omanda ebnonda Antiyok taunɨnd, ɨ ton ket jogjog rɨga 
kɨma Yonggyamɨmna yɨtkak ouyaena eyeninonda dɨde pɨtapɨta omnena 
eyeninonda.

Pol ake Banaba Wetaweta Awonda
36  Ɨ nɨnda bibɨr kak ke, Pol Banaband yomnonj da, “Men bꞌogla kwa 

tɨtenjya dɨde odarena teyeninya gar ke utkunda nany dɨde yɨngganwar 
komkesa taun nata rɨkɨnd re men Yonggyamɨmna yɨtkak pɨtapɨta omnena 
yiyenonda. Sɨ men bꞌogla yɨr ongong reyenina rɨngmim ton wɨmena 
wuweny.” 37 Ɨ Banaba singi awonj iyoyɨm Yoan yena re kwa yogenayo da 
Mak. 38  Ajɨ Pol maka nony rɨrɨr awonj tin iyoyɨm ton kɨma, mop nokɨp 
naskand Yoan kemb towanɨm yɨm bꞌakawa pɨpmet yɨraronj Pampiliyand, 
dɨde maike ton kɨma yɨpand yikenonj onggɨtyam God ma bꞌogɨl yɨrkokar 
bage yɨt iyena wɨkom. 39 Sɨ ton ket ma sobijog na komliu kɨma yɨt 
bꞌugwatenonda onggɨt gatab. Sɨ onggɨt penaemb ton ket towalenggyam 
wetaweta awonda. Ɨ Banaba ket Makɨnd yokatonj, ɨ ket gɨga nya ekonda 
Kipriyo ailan wa. 40 Ɨ Pol yobagendonj Siland yɨpand menonɨm ton kɨma. 
Ɨ ket gar ke utkunda nany dɨde yɨngganwarɨp ten aramito Yonggyamɨmna 
wurarɨm pɨlɨnd ten wang iyoyɨm. Seg ket ton Antiyok ke yiwatonda. 41 Ɨ 
ton ket ekenonda Siriya eriya dɨde Kilikiya eriya nata, ɨ kwa kea komkesa 
sosi bꞌugowa yɨt ke danda omnɨka eyeninonda.

Timote Bꞌatowonj Pol ake Sila kɨma

16  1 Ɨ Pol ket yikonj Derbe taun wa ɨ ket de Listra taun wa. Ɨ yɨpa 
bꞌauyaena rɨga ademb de yɨbnonj nyɨ da Timote. Ti mog re Ju 

kongga na dɨde kea Yesund gar ke utkunda ke yokatonj. Ajɨ daka ti 
bꞌu re Grik rɨga na. 2  Ɨ gar ke utkunda nany dɨde yɨngganwar yepiya re 
wekenonj Listra taunɨnd dɨde Ikoniyon taunɨnd, kea Timotend yɨmjateno 
da, “Ton re bꞌogɨl rɨga e.” 3  Ɨ Pol singi na awonj Timotend iyoyɨm ton 
kɨma. Ajɨ komkesa Ju rɨga yepiya re wekenonj onggɨt eriyand, ton 
wumɨr na wekenonj da Timotemna bꞌu re Grik rɨga na dɨde Timote maka 
God ma obagendi tɨrɨr omni mal wugɨm ɨpka mɨle yokatonj. Sɨ Pol kea 
onggɨtyam mɨle yomnɨkonj ti pɨlɨnd, nokɨp ton wumɨr na da Ju rɨga singi 
kesa im aenanj onggɨtyam mɨle omnɨki kesa rɨga kɨma wɨmenam. n 4 Ɨ re 
Pol dɨde ton kɨma rɨga, Sila ake Timote wuwenonj nɨnda taun nata, ton 
sosi yɨpayɨpa wa ogona eyento yɨmta undokam onggɨtyam tɨrɨr omni 
yɨtkak rɨna re Yerusalemɨnd ɨtmɨkitijog rɨgap dɨde elda rɨgap emjatento 
God ma obagɨki kesa rɨga wanɨm omnɨkam. Sɨ kea ket komkesa sosip 
onggɨtyam yɨtkak yɨmta undoka eyento. 5 Sɨ onggɨt penaemb komkesa 

o 16:10 “sɨn”: Ɨrɨka rɨga Luk todaka omanda yɨbnonj ton kɨma. 

sosi towaina gar ke utkunda re danda kɨma na owɨnkɨto, dɨde ket ita 
bibɨrɨnd kea jogjog rɨga bꞌusmurena wuwenonj sosi wa bꞌinkitam.

Pol Makedoniya Rɨga Liyalliyal Yɨr Yongonj
6  Ɨ Yɨnayɨna Wɨngawɨngat Pol dɨde ton kɨma rɨga agokeneninonj God 

ma bꞌogɨl yɨrkokar bage yɨt pɨtapɨta omnenam Asiya eriya wɨngɨrɨnd. Sɨ 
onggɨt penaemb ton ket wuwenonj Prigiya eriya dɨde Galatiya eriya nata. 
7 Ɨ re ton opekto Misiya gou ngɨrpu wa, ton pop bꞌatonkento menonɨm 
de Bitiniya eriya wa. Ajɨ Yesumna Wɨngawɨngat maka ten enjɨkisinonj 
menonɨm de onggɨt eriya wa. 8  Sɨ onggɨt penaemb ton Misiya eriya 
yɨgoukito, ɨ ket Trowa taun wa wuwonj. 9 Ɨ re Pol Trowa wa yɨbnonj, yɨpa 
sɨwɨnyɨnd ton liyalliyal yɨr yongonj yɨpa Makedoniya rɨga onyitand. Ɨ 
ton ket Polɨnd yerkitonj da, “Man metket Makedoniya wa dɨde sɨn yɨm 
notkainyɨt!” 10 Ɨ tina liyalliyal gasa yɨr ongi kak ke ket, sɨn o yɨmjatonda da 
Godɨt sɨn ara nemokiny Tina bꞌogɨl yɨrkokar bage yɨt pɨtapɨta omnenam 
Makedoniya rɨga wa pɨlwa. Sɨ onggɨt penaemb sɨn odenja ket nya oraka 
eyentondam iwatam de Makedoniya eriya wa.

Lidiya Yesund Gar ke Yokatonj Pilipo Taunɨnd
11 Sɨ sɨn ket Trowa taun ke gɨga yokatonda, dɨde ket dɨmdɨm na 

wuwond Samotrake ailan wa. Ɨ ɨspari ke ket kwa gɨga nya wuwond 
Neapoli taun wa. 12  Ɨ re sɨn opektondam Neapoli wa, sɨ sɨn ɨngkenaemb 
ket gɨl nya menon yokatonda Pilipo taun wa. Pilipo re mopjog taun 
na yɨbnonj Makedoniya eriya wɨngɨrɨnd. Ɨ Roma gabmanit onggɨtyam 
taun yoramitonj, sɨ ɨtemb taun re Roma gabmanimna yɨr ɨpka wɨra nat 
yɨbnonj. Ɨ sɨn omandemb onggɨt taunɨnd nɨnda bibɨr kɨma wekenond. 13  Ɨ 
re Ju rɨga waina wɨram dɨde yɨr opmitena bibɨr awonj, sɨn ɨja na nony 
aukɨtondam da ama rɨka ɨta Ju rɨga waina yɨr opmita pɨpmet detata 
kɨlɨm yurund. Sɨ sɨn ket taun kara mora ke opektondam de taun bau 
wa, ɨ wuwond kɨlɨm yuru nata towaina pɨpmet orakam, ngɨrpu sɨn ket 
kongga bobo adarkɨtondam. Ɨ sɨn ket omittondam, dɨde ket God ma bꞌogɨl 
yɨrkokar bage yɨt towa usenena eyenawonda onggɨt kongga wa pɨlwa 
yepiya re demb de yɨpand tuwonj. 14 Ɨ yɨpa Tiyatira taun ke kongga nyɨ da 
Lidiya yet re otomanti kuskus kobɨrgɨm bꞌasoga kongga na dɨde Godɨnd 
ewangaya God ma obagendi kesa kongga na, kea wɨbnonj dɨkɨnd onggɨt 
kongga bobo wɨngɨrɨnd. Ɨ re ton Polɨmna opureni yɨtkak utkundenonj, 
Yonggyam kea gar ti wɨpangendawonj bꞌobogɨl gar ke okatam onggɨtyam 
tina opureni yɨtkak. 15 Onggɨt kak ke ket, ton dɨde komkesa rɨga yepiya re 
wekenonj tina metɨnd baptiso yokateno. Seg ket ton nɨngaukinonj odede 
yɨt kɨma da, “Rada wɨn kea ken nɨmjasya da kon re Yonggyamɨnd gar 

Ɨtaikena 16  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



325

ke utkunda ke okati kongga en, wɨn kor met wa bꞌɨgarina dɨde wɨmena 
tuwenyɨt!” Ɨ dɨde ton kwa danda kɨma ɨl nongkinonj wɨmenam tina met 
wa.

Pol ake Sila Sɨbɨbmet wa Aramito
16  Ɨ yɨpa wɨnɨnd re sɨn wuwond yɨr opmita pɨpmet wa, sɨn kea yɨpa 

negɨr wɨngawɨnga ke okati wɨko ngɨmngai wowaskitonda. Sɨ ɨtomb wɨko 
ngɨmngai re negɨr wɨngawɨnga ma danda kena opurena eyenawainonj 
rɨga wa warɨm aukam wɨgawɨga gasa gatab. Sɨ jogjog rɨga wulkɨp 
kɨma wuwenonj ti pɨlwa towaina wɨgawɨga gasa wumɨr okatam. Sɨ 
ɨngkenaemb ti yonggyamwarɨp ukoi wulkɨp imda eyenento. 17 Ɨ onggɨt 
ngɨmngayɨt ket Pol dɨde sɨn yɨmta nundokinonj, dɨde bꞌokta ara kɨma 
windenonj da, “Opimemb rɨga re pumbjog Godɨmna wɨko rɨga im. Ton 
yɨrkokar okatam nya e pɨtapɨta omnena yiyenyi wa pɨlwa.” 18  Ɨ ton jogjog 
bibɨr kɨma odede mɨle amnɨkeneninonj. Sɨ Pol ma sobijog na gar bebɨg 
awonj. Sɨ re ton yɨmta nundokinonj onggɨtyam mɨle omnɨka kɨma, Pol 
ket ti pɨlwa engendonj, dɨde ket negɨr wɨngawɨngand yomnonj da, “Kon 
mingaen Yesu Kerisomna nyɨ kɨma. Man opende ti pɨlke!” Seg odenja 
ket ɨtemb negɨr wɨngawɨnga opendonj ti pɨlke. 19 Ɨ onggɨt ngɨmngayɨmna 
yonggyamwarɨp kea tin yɨr wongo da yu tina wɨko ke wulkɨp omnɨkam 
nya re kemb bꞌɨdok. Sɨ ton ket Pol ake Sila yɨmɨnd akato, ɨ ket ɨgnaɨgna 
eyo onggɨt taun ɨnyɨnyɨnd bꞌɨsagɨkapu pɨpmet wa rɨkɨnd re taun yɨr ɨpka 
rɨga wekenonj. 20 Ɨ ket ton ten eyo onggɨt taun yɨr ɨpka rɨga wa pɨlwa 
de bꞌɨsagɨkapu pɨpmet wa, dɨde endento da, “Osiemb rɨga re Ju rɨga i, 
ɨ tonsi ukoi bebɨg aramiteninya meraina taunɨnd. 21 Men re Roma rɨga 
im. Ajɨ ton ɨnsim mɨle pɨtapɨta amneninya rɨnsim re men Roma rɨgap ma 
rɨrɨr im okatam dɨde omnɨkam.” 22  Ɨ re rɨgap yepiya re wekenonj onggɨt 
bꞌɨsagɨkapu pɨpmetɨnd utkundo towaina yɨt, ton yɨpand gɨlgɨl danda kɨma 
yɨt apurento towa pɨlɨnd negɨr ma bꞌɨsagɨka omnɨkam. Sɨ onggɨt penaemb 
ket taun yɨr ɨpka rɨgap ten kobɨrgɨm atogɨko, dɨde rɨga engauto ten 
ɨraskam. 23  Ɨ re ton jogjogpyam kopa kɨma Pol ake Sila ɨraska seg amno, 
ton ket sɨbɨbmet wa ten aramito. Dɨde sɨbɨbmet yɨr ɨpka rɨgand yingawo 
ten bꞌobogɨl yɨr ɨpkam. 24 Ɨ onggɨt sɨbɨbmet yɨr ɨpka rɨgat onggɨt towaina 
bꞌingawa yɨt rɨrɨrɨnd ten akatonj, dɨde ket eyonj yɨpa sɨbɨbmet wɨngɨrjog 
kok wa. Dɨde ton ket towaina pɨs danda kɨma ayɨnkak ke ejobɨkinonj 
wulɨm pɨlɨnd.

25 Ɨ yama re ket sɨdɨr yokatonj, Pol ake Sila yɨr opmitenonda, dɨde 
Godɨnd ewangaya ger atanginonda. Ɨ komkesa sɨbɨbmet rɨgap kea ten 
utkundeno. 26  Ɨ odedend ket ukoi jijɨg ikonj, dɨde ket kea komkesa 
sɨbɨbmet pɨpmet ukoi kana yɨjgɨndenonj, ɨ odenja ket komkesa sɨbɨbmet 
mora ɨpangkɨto, ɨ dɨde ket komkesa ɨjobɨki ayɨnkak re kea gorogoro 
aukɨto. 27 Ɨ re onggɨt sɨbɨbmet yɨr ɨpka rɨgat utnyitonj yutunga ke, ton 

p 16:27 Roma gabmani gog ɨja naemb jɨ da ra sɨbɨbmet rɨga bꞌɨtkeny, sɨbɨbmet yɨr ɨpka rɨgat 
bꞌogla onggɨtyam bꞌɨkeni rɨgamna negɨr ma bꞌɨsagɨka okas. Sɨ onggɨt penaemb ton moga 
awonj. 

kea yɨr anginonj komkesa sɨbɨbmet mora ɨpangki. Sɨ onggɨt penaemb ton 
ket yɨpa geja giri yɨtrɨngatonj, ɨ ton singi awonj tilenggyam bꞌɨpopɨm uj 
tama na, mop nokɨp ton ɨja na nony awonj da, “Kea komkesa sɨbɨbmet 
rɨga bꞌɨkenanj.” p 28  Ɨ re ton momta tilenggyam bꞌɨpopɨm awonj, Pol ukoi 
ara kɨma tin yomnonj da, “Goro negɨrjog mɨle omnɨkɨm mor jɨwɨnd. 
Sɨn opima dɨkɨnd komkesa wekenyɨn.” 29 Ɨ pɨpmet re sɨbɨb na, sɨ onggɨt 
penaemb sɨbɨbmet yɨr ɨpka rɨgat ngaya iyoyɨm arara aenonj. Ɨ re ket 
ngaya itiyawo, ton ket sɨbɨbmet wɨngɨr wa bꞌɨgaronj, dɨde ket kaktɨtɨ 
kɨma sap otendonj Pol ake Sila towa wɨpɨnd. 30 Ɨ ton ket ten apendonj 
sɨbɨbmet bau wa, ɨ arkitonj da, “Wɨn ukoyam! Nangga bꞌogɨl e kon 
omnɨken yɨrkokar okatam?” 31 Ɨ todaka mɨra yomnonda da, “Yonggyam 
Yesund gar ke utkunda ke yokate! Ra man tin gar ke utkunda ke okasɨt, 
God ɨta yɨrkokar takainy man dɨde moina rɨgawar yepim re wekeny 
moina metɨnd.” 32  Ɨ ton ket Yonggyamɨmna bꞌogɨl yɨrkokar bage yɨt 
usenenainonda yɨpand ti pɨlwa dɨde komkesa rɨga yepiya re wekenonj 
tina metɨnd. 33  Ɨ onggɨt sɨwɨnyɨnd re ton towaina yɨt utkundena seg 
aukɨto, ton ket ten eyonj wai ɨsekam. Seg ket odenja ton dɨde komkesa 
tina rɨgawar kea baptiso yokateno. 34 Ɨ re ton ten eyonj tina met wa, ton 
ket diyam awowɨm towa owou wɨp ke aramitawonj. Ɨ ton dɨde komkesa ti 
rɨgawar yepiya re wekenonj tina metɨnd, kea Godɨnd gar ke utkunda ke 
yokato, sɨ onggɨt penaemb ton ukoi sam aukɨto.

35 Ɨ ɨspari ke ket taun yɨr ɨpka rɨgap towa bage rɨga etmɨkurto sɨbɨbmet 
yɨr ɨpka rɨgam pɨlwa, ɨ yomno da, “Osiemb rɨga nɨmog tapenjɨt!” 36  Ɨ 
sɨbɨbmet yɨr ɨpka rɨgat onggɨtyam towaina bage yɨt wumɨr yomnonj 
Polɨnd da, “Taun yɨr ɨpka rɨgap yɨt nɨtmɨkitai da man dɨde Sila topenjya 
sɨbɨbmet ke. Sɨ wɨn otade iwasya sɨbɨbmet ke! Ɨ wɨn ket menon yokata 
ngɨmbla kɨma!” 37 Ajɨ Pol taun yɨr ɨpka rɨgaina bage rɨga amninonj 
towanɨm usekam da, “Ton maka sowa pɨlɨnd negɨr ma bꞌɨsagɨka 
yoramismi, ajɨ ton rɨga wa wɨpɨnd sɨn nipoumi, dɨde kwa ket sɨbɨbmet wa 
noramismi. Dɨde daka yu ton singi aukanj sɨn wɨgawɨga ewaikitam? Nayɨ, 
ma rɨrɨr e! Sɨn re Roma rɨga nyɨ kɨma i. Ajɨ bꞌogla ra ton towalenggyam 
tui dɨde ket sɨn wang niyi dor.” 38  Ɨ re onggɨt bageyam rɨgap taun yɨr ɨpka 
rɨga wa pɨlwa wuwonj, ton kea ten wumɨr amnento onggɨtyam Polɨmna 
opureni yɨtkak. Ɨ re ton utkundo, ton ma sobijog na moga aukɨto, nokɨp 
Pol ake Sila endenonda da, “Sɨn re Roma rɨga nyɨ kɨma i. Sɨ ton ma rɨrɨr 
na sɨn nenegɨr kana nɨraskɨmi dɨde sɨbɨbmet wa noramismi bꞌobogɨl 
ɨsagɨki kesa.” 39 Sɨ onggɨt penaemb taun yɨr ɨpka rɨgap tuwonj sɨbɨbmet 
wa, ɨ ton ket bꞌobogɨl kear yɨt amneno Pol ake Sila. Ɨ dɨde ket ton 

sɨbɨbmet ke ten wang eyo bau wa odede bꞌarkita kɨma da, “Wɨn ket ɨrarya 
onggɨtyam taun.” 40 Ɨ re ton opendonda sɨbɨbmet ke, ton ekonda Lidiyam 
met wa, ɨ ademb de gar ke utkunda nany dɨde yɨngganwar adarinonda, ɨ 
dɨde ket bꞌugowa yɨt amneninonda. Seg ket ton Pilipo taun ke yiwatonda.

Pol ake Sila Tesalonika Taun wa Ekonda

17  1 Ɨ Pol ake Sila ekonda Ampipoli taun dɨde Apoloniya taun nata, 
ngɨrpu opendonda Tesalonika taun wa rɨkɨnd re Ju rɨga waina yɨr 

opmitenapu met yɨbnonj. 2  Ɨ Pol tina get ke mɨle kenaemb bꞌɨgaronj Ju rɨga 
waina yɨr opmitenapu met wa onggɨt taunɨnd. Ɨ tina get ke mɨle re ɨja naemb 
jɨ rada Pol menon okas yɨpa tungg wa, ton adea naska yikenenonj Ju rɨga 
waina yɨr opmitenapu met wa ten odaram. Ɨ ton ket ademb de yikenonj 
nowa sande wɨngɨrɨnd ita Ju rɨga waina wɨram dɨde yɨr opmitena bibɨrɨnd, 
dɨde ket ten ouyaena eyeninonj yɨna peba ke. 3 Ɨ ton ket God ma yɨtkak 
towa esɨpkenenainonj dɨde ɨmɨnjogɨm pɨtapɨta amneninonj da, “Keriso 
bꞌogla bꞌɨdgotnena kɨma uj okas, dɨde ket uj ke tutnyis.” Ɨ dɨde ɨngkenaemb 
ton bꞌusaya ɨmɨnjogɨm yomnenonj da, “Ɨtemb Yesu yena re kon wa pɨlwa 
pɨtapɨta yomnenyɨn re Keriso e.” 4 Ɨ towa wɨngɨrɨnd nɨnda Ju rɨga, ɨ jogjog 
Godɨnd ewangaya Grik rɨga, ɨ dɨde ma yɨpa kɨma ukoi nyɨ konggapiya 
Polɨmna yɨtkak ɨmɨnjog ke akatento, dɨde ket yɨpand bꞌatoukɨto Pol ake Sila 
kɨma. 5 Ajɨ Ju rɨgap ten nonyɨk eponento, dɨde ket nɨnda negɨr omnɨka rɨga 
emdɨto maketɨnd yɨpand ton kɨma bobo aukam. Seg ton ket onggɨt taunɨnd 
ukoi soro kɨma bꞌokta arara aena wuwenonj. Ɨ ton ket wuwonj Yasonɨmna 
met wa, dɨde ket Pol ake Sila oraka eyeno ten iyoyɨm de rɨga bobo wa pɨlwa. 
6 Ɨ re ton maka Pol ake Sila adaro, ton ket Yason dɨde nɨnda gar ke utkunda 
nany dɨde yɨngganwar emdɨto, dɨde ket ɨgnaɨgna eito taun wɨp iyoi rɨga 
wa pɨlwa de bꞌɨsagɨkapu pɨpmet wa odede bꞌokta ara kɨma da, “Onggɨtyam 
nɨmog rɨgap re kea rɨga negɨr kɨma nonysɨpsɨp omnɨka eyeninonda komkesa 
gowukoyɨnd. Ɨ ton kea opendonda dɨkɨnd. 7 Ɨ Yason kea ten ara emokonj obai 
omnam. Dɨde onggɨt komkesa rɨgap re Roma kantri mopyam king Kaisamna 
gog im erbeka eyenanj odede yɨt kɨma da ɨta yɨpa bꞌenga king yena re 
yogenai da Yesu.” 8 Ɨ re rɨga bobop dɨde taun wɨp iyoi rɨgap utkundeno 
onggɨtyam towaina yɨt, ton kea ukoi soro kɨma nony negɨr auka wuwenonj 
towaina mɨle gatab. 9 Sɨ onggɨt penaemb ton bꞌɨsagɨka yoramito Yason dɨde 
ton kɨma rɨga wa pɨlɨnd odede da, “Wɨn kea ukoi negɨr yomnɨkonda. Sɨ wɨn 
bꞌogla undwasya onggɨtyam waina omnɨki negɨrɨmna mɨra wulkɨp. Seg ra 
ket wɨn menon okasya.” Sɨ Yason dɨde ton kɨma rɨgap ket towa mɨra wulkɨp 
akauto. Seg ket taun wɨp iyoi rɨgap ten engauto menonɨm.

Pol ake Sila Beroiya wa Ekonda
10 Ɨ re ket sɨwɨny awonj, odenja ket gar ke utkunda nany dɨde 

yɨngganwarɨp Pol ake Sila etmɨkito Beroiya taun wa. Ɨ re ton opendonda 

q 17:18 Epikuriyo rɨgap ouyaena eyento da nony sam re rɨgaina yɨrkokar wɨmenam mop 
e. r 17:18 Stoiko rɨgap ouyaena eyento da yɨrkokar wɨmena wɨngɨrɨnd nony menamena re 
ukoijog e ajɨ gɨm ke sam o bebɨg re ma ukoijog e. 

Beroiya taun wa, ton ket ekonda Ju rɨga waina yɨr opmitenapu met 
wa. 11 Tesalonika rɨga re bꞌogɨl nony menamena rɨga na. Ajɨ Beroiya 
rɨga re ma ɨja na opi re Tesalonika rɨga re dɨde, sɨ ton re bꞌogɨljog nony 
menamena kɨma mɨle rɨga na. Ɨ re Pol ake Sila God ma yɨt apureninonda, 
ton ma sobijog gar singi kɨma na towaina yɨtkak akatento. Ɨ ton kwa 
ket ita bibɨrɨnd bꞌobogɨl yɨr eyenento yɨna peba kɨma ongwatam da 
mɨnda rɨka onggɨtyam towaina yɨtkak re rɨrɨrkɨp im yɨna peba kɨma o 
ma rɨrɨr im. 12  Sɨ onggɨt penaemb towa wɨngɨrɨnd jogjog Ju rɨga, ɨ ukoi 
nyɨ kɨma Grik kongga, ɨ dɨde ma yɨpa kɨma Grik rɨgap Yesund gar ke 
utkunda ke yokateno. 13  Ɨ re Tesalonika Ju rɨgap wumɨr yokateno da 
Pol re Beroiya taun nate God ma yɨt pɨtapɨta omnena yiyeny, ton kwa 
kea ket wuwonj demb de Beroiya taun wa. Ɨ ɨtaemb ket Tesalonika Ju 
rɨgap Beroiya taun rɨga yɨt ke kom ɨdrɨka eyenento Pol ake Sila, towa 
pɨlɨnd soro omnɨkam dɨde kwa negɨr omnɨkam odede rɨja na re ton gar 
ke utkunda rɨga amnento Tesalonika taunɨnd. 14 Sɨ onggɨt wɨnɨnd odenja 
ket gar ke utkunda nany dɨde yɨngganwarɨp nɨnda wang iyoi rɨga kɨma 
Polɨnd yɨtmɨkito menonɨm ngɨrpu de sɨpa yuru wa. Ajɨ Sila ake Timote 
re omanda dɨkɨnd Beroiya taunɨnd ebnonda. 15 Rɨga yepiya re Polɨnd 
wang yiyo, kea ton kɨma wuwonj ngɨrpu de Aten wa. Ɨ ton ket Polɨm 
pɨlke Sila ake Timote towanɨm bꞌingawa yɨt yokato odede da, “Wɨn bꞌogla 
wanakana tetkya kor pɨlwa!” Ɨ ton ket ɨtekto Beroiya taun wa.

Pol God ma Yɨt Pɨtapɨta Yomnenonj Aten Taunɨnd
16  Ɨ re Pol yɨr ungawonj Sila ake Timote Aten taunɨnd, ton ɨtemb taun 

yɨr yongonj re rɨgaina omnɨki bꞌanygɨnena god aidol ke yɨndangɨr na 
yɨbnonj. Sɨ re ton opimemb bꞌanygɨnena god aidol yɨr angeneninonj, ton 
ma sobijog na gar soro aukenenonj. 17 Sɨ onggɨt penaemb ton God ma yɨt 
esɨpkenainonj Ju rɨga dɨde Godɨnd ewangaya God ma obagɨki kesa rɨga 
wa Ju rɨga waina yɨr opmitenapu metɨnd. Ɨ dɨde ton kwa ket ita bibɨrɨnd 
kea God ma yɨt esɨpkenainonj rɨga wa yepiya re wuwenenonj maket wa. 
18  Ɨ Pol Yesum gatab dɨde Tina utnyita gatab God ma bꞌogɨl yɨrkokar 
bage yɨt pɨtapɨta amneninonj rɨga wa pɨlwa. Sɨ onggɨt penaemb re nɨnda 
Epikuriyo ouyaena rɨga q dɨde nɨnda Stoiko ouyaena rɨga r utkundento, ton 
nonysɨpsɨp kɨma yɨt bꞌugwatena wuwenonj Pol kɨma. Sɨ towa wɨngɨrɨnd 
nɨnda rɨgap endento da, “Onggɨt yɨtrɨbam rɨgat nangga singi gatab yɨt im 
apureniny?” Ɨ kwa nɨnda rɨgap endento da, “Ton rɨka pɨtapɨta amneniny 
re nɨnda bꞌenga god wa gatab yɨt im.” 19 Ɨ onggɨt wɨnɨnd ton ket Polɨnd 
yɨmɨnd yokato dɨde yiyo de yɨpa towaina bꞌeomapu pɨpmet wa rɨna re 

rɨgap nyɨ yogenayo da Areopago. Ɨ ton ket odede tin yerkito da, “Man 
rɨrɨr im sɨn wumɨr notɨninyɨt onggɨtyam sisɨl ouyaena gatab rɨnsim re 
man rɨga auyaeneninyɨt? 20 Mop nokɨp man nɨnda bꞌenga wɨp ouyaena im 
eyeninyɨt sowa pɨlwa. Sɨ onggɨt paim sɨn singi im wumɨr awowɨm nangga 
gatab im jɨ onggɨtyam moina yɨtkak.” 21 Onggɨt wɨnɨnd komkesa Aten 
taun rɨga dɨde nɨnda kantri ke Aten taun wa wereni rɨgap makwa nangga 
wɨko na amnɨkenento, ajɨ ɨna nena mana wɨn yokateneno sisɨl nony 
menamena gasa utkundam dɨde opurenam.

22  Ɨ Pol ket onyitonj Areopago bꞌeoma wɨngɨrɨnd, ɨ yindonj da, “Wɨn 
Aten rɨga! Kon wumɨr yokasmɨn da wɨn re kupka gar singi kɨma 
bꞌengabenga god ewangaya rɨga im. 23  Ɨ kon waina taun nata nekenenyɨn 
dɨde bꞌobogɨl yɨr angeneninyɨn komkesa waina ewangaya gasa. Ɨ kon kea 
yɨpa sɨ gasa oramkapu kasa yodarmɨn, ɨ onggɨtyam sɨ gasa oramkapu 
kasa kumbɨnd odede ɨrɨki yɨbnyɨm da, ‘Wumɨr auki kesa godɨm pɨlwa’. Sɨ 
wɨn ma wumɨr im onggɨtyam waina ewangaya god, ajɨ wɨn onggɨtyam 
wumɨr auki kesa god e yewangaenenya. Sɨ onggɨt paemb kon wa pɨtapɨta 
tamnenaen onggɨtyam God gatab rɨnte re wɨn ma wumɨr im. 24 Sɨ God yet 
re amnɨkinonj komkesa wub kumbɨnd gasa dɨde gowukoi ɨ dɨde komkesa 
gasa onggɨt wɨngɨrɨnd, Ton re wub ake gowɨm Yonggyam e. Sɨ Ton ma 
ɨta yɨbɨm rɨgaina yɨm ke orangi yɨnametɨnd. 25 Ɨ kwa ra Ton singi tainy 
Tina ingaena gasa omnɨkam, men rɨgap ma rɨrɨr e Tin yɨm okawam yɨm 
ke omnɨki gasa ke. Mop nokɨp Ti rɨrɨrjog im komkesa gasa. Ajɨ tontemb 
jɨ Rɨga yete re mera, komkesa rɨga wa yɨrkokar ɨ nyonya unggulita ɨ dɨde 
komkesa gasa nogoneneniny meranɨm yilo wɨmenam. 26  Ton kwa kea 
tulatula Tina obagɨki wɨn dɨde Tina obagɨki gou ngɨrpu angonjeninonj 
rɨga wa wɨmenam. Seg ket Ton komkesa bꞌengabenga yɨtam rɨga 
amnɨkinonj yɨpaina rɨgam pɨlke. Ɨ Ton ket opimemb bꞌengabenga yɨtam 
rɨga oramka eyeninonj komkesa gowukoi tumɨnd wɨmenam. 27 Ɨ God 
nok pena gasa odede amnɨkinonj, nokɨm da ra rɨgap Tin oraka iyenyi, 
ɨdenat ton Tin odari. Sɨ Ton ma mera yɨpayɨpa rɨgam pɨlke pajapaja e 
yɨbɨm. 28  Mop nokɨp men yilo yokatenyu, ɨ mumamuma ainindam, ɨ dɨde 
wɨmena wuwenyɨn re komkesa Ti pɨlnasim. Ɨ kwa wa wɨngɨrɨnd yɨpa 
rɨgat ger yeongkonj odede da,

‘Mop nokɨp men re kwa Tina bꞌɨga im.’
29 Sɨ ɨmɨnjog e, men re God ma bꞌɨga im. Sɨ God re Yɨnayɨna Rɨga e, 
dɨde men re Tina kukɨp rɨga im. Ajɨ rɨgap opima towaina multekɨp ke 
Godɨmna wɨp akɨka eyenenanj gold o silba o gɨmo ke, dɨde nonyɨk 
bꞌamdenenanj da ɨtemb re ɨmɨnjog God e ewangayam. Sɨ rɨngma, men 
rɨrɨr e Yɨnayɨna God omnɨkam rɨgaina multekɨp ke o gowukoi gasa ke? 
Ma rɨrɨr e. Sɨ goro odede nonyɨk bꞌamdeninum. 30 Ɨ naska wɨnɨnd re 
rɨga maka wumɨr wekenonj yete God, sɨ ton odede negɨr mɨle jabajaba 
amnɨkenento. Ɨ God daka maka towaina negɨr mɨle ogenka eyeninonj 

negɨr ma bꞌɨsagɨkam. Ajɨ yu Ton komkesa gowukoyɨnd rɨga engaeniny 
gar engendam towaina negɨr mɨle ke de Ti pɨlwa. 31 Mop nokɨp God 
kea tulatula bibɨr yobagendonj negɨr kesa dɨmdɨmjog mɨle ke ɨsagɨkam 
komkesa gowukoi. Ɨ Ton onggɨtyam bꞌɨsagɨka mɨle wɨp iyenam yɨpa Rɨga 
yobagendonj, dɨde ket yɨtmɨkitonj onggɨt gowukoi wa. Ɨ re ɨtemb Rɨga uj 
awonj, God kea Tin uj ke yutnyitonj. Sɨ ɨngkenaemb Ton komkesa rɨga 
auyaeninonj ɨmɨnjog ke okatam da ɨtemb Rɨga re bꞌɨsagɨka Rɨga e.”

32  Ɨ re rɨgap Polɨmna uj ke utnyita gatab yɨt utkundeno, ton re ngong 
kɨma na tin jɨ malɨk yomnɨko. Ajɨ nɨndap endento da, “Sɨn singi im 
bꞌusaya moina onggɨt gatab yɨt utkundam.” 33  Seg ket Pol ewaikitonj 
towa pɨlke. 34 Ajɨ nɨnda rɨga bꞌatoukɨto Pol kɨma, dɨde ket Yesund gar ke 
utkunda ke yokato. Onggɨt gar ke utkunda rɨga bobo wɨngɨrɨnd opimemb 
jɨ rɨga, yɨpa Areopago memba Dionisiyo, ɨ yɨpa kongga nyɨ da Damari, ɨ 
dɨde kwa nɨnda rɨga.

Pol Yikonj Korinto Taun wa

18  1 Ɨ onggɨt kak ke ket Pol Aten ke yiwatonj, ɨ ket Korinto taun 
wa opendonj. 2  Ɨ Pol ademb de onggɨt taunɨnd yɨpa Ju rɨga, nyɨ 

da Akwila, yodaronj yet re ukendonj Ponto eriyand. Ɨ ton ti kongga 
Priskila kɨma Italiya kantri ke yiwatonda, ɨ ket yɨto nat Korinto wa sisɨl 
opendonda. Mop nokɨp naskand re ton Roma taunɨnd wɨmena ekenonda 
Italiya kantri wɨngɨrɨnd, Roma mopyam king Klaudiyo kea bꞌingawa 
yoramitonj komkesa Ju rɨga ɨraram Roma taun. Sɨ Pol ket yikonj towa 
pɨlwa. 3  Ɨ ton ket wɨmena yikenonj onggɨt molkongga kɨma, dɨde kwa 
yɨpand wɨko amnɨkinonj ton kɨma. Mop nokɨp Pol re yɨpa wɨp bꞌangga 
gɨm ke plaimet omnɨka rɨga na ton re dɨde. 4 Ɨ ita Ju rɨga waina wɨram 
dɨde yɨr opmitena bibɨrɨnd Pol yikenenonj Ju rɨga waina yɨr opmitenapu 
met wa, dɨde ket God ma yɨt bꞌobogɨl esɨpkenaeneninonj Ju rɨga dɨde Grik 
rɨga wa. Ɨ ton ket ten danda kɨma ugoeneninonj Yesund gar ke utkunda 
ke okatam.

5 Ɨ re Sila ake Timote tetkonda Makedoniya ke dɨde bꞌatowonda Pol kɨma, 
Pol ket bꞌangga gɨm ke plaimet omnɨka wɨko seg yomnonj. Ɨ ton ket tina 
kupka gar dɨde nony menamena aramisinonj God ma yɨt pɨtapɨta omnenam 
Ju rɨga wa pɨlwa. Sɨ ton nony aukam danda kɨma pɨtapɨta yomnenonj Yesum 
gatab yɨt da, “Yesu re ɨmɨnjog Keriso e.” 6 Ajɨ Ju rɨgap kea bꞌɨsaito Polɨmna 
opureni God ma yɨtkak, dɨde ket ɨsadrena eyento. Sɨ Pol tina kobɨrgɨm kɨl 
yɨdbenenonj towanɨm nony aukam da ɨta God ma bꞌɨsagɨka wɨn ik dem. Ɨ 
ton ket ten amninonj da, “Wɨn re kemb God ma yɨt bꞌɨsaindam. Sɨ ra wɨn 
negɨr ma bꞌɨsagɨka okasya dem, ɨtemb re ma koina negɨr ma pae, ajɨ wada 
waina negɨr mɨle paim dem. Kon kemb God ma yɨt wa pɨtapɨta omnena 
tetiyainyɨmɨn, sɨ kon re kea koina wɨko tab yundwasɨn. Sɨ kon yu wen 
kak im teainyɨn, ɨ ket neken ra God ma yɨt pɨtapɨta omnenam God ma 

s 18:18 Ju rɨgap onggɨtyam mɨle amnɨkenento re ouyawa mana da wɨn kemb jɨ bꞌundwas 
rɨna re Godɨm pɨlwa danda kɨma tɨrɨr omni yɨt endenento. 

obagɨki kesa rɨga wa pɨlwa e.” 7 Seg ket Pol yɨraronj ɨtemb Ju rɨga waina 
yɨr opmitenapu met, ɨ ton ket bꞌɨgaronj yɨpa rɨga ma met wa nyɨ da Titiyo 
Yusto. Ton re Godɨnd ewangaya God ma obagendi kesa rɨga na, dɨde tina 
met re Ju rɨga waina yɨr opmitenapu met wuswus nat yɨbnonj. 8 Ɨ onggɨt Ju 
rɨga waina yɨr opmitenapu met yɨr ɨpka mopyam rɨga, Krispo kea Yonggyam 
Yesund gar ke utkunda ke yokatonj komkesa ti rɨgawar kɨma yepiya re 
wekenonj tina metɨnd. Ɨ re jogjog Korinto taun rɨgap utkundenento Polɨmna 
opureni yɨtkak, toda kwa kea Yesund gar ke utkunda ke yokateno, dɨde ket 
baptiso yokateno. 9 Ɨ yɨpa sɨwɨnyɨnd Yonggyam liyalliyal Polɨnd yomnonj da, 
“Goro moga tawɨm! Ajɨ man bꞌogla yɨt opurena teyeninyɨt! Ɨ dɨde goro yɨt 
kesa tainɨm! 10 Mop nokɨp Kon ɨta man kɨma, sɨ onggɨt paemb makwa yete 
metɨjgas men negɨr omnam. Ɨ kwa onggɨt taunɨnd Koina rɨga re ma yɨpa 
kɨma im wekeny, ajɨ ton makaya yɨrkokar yokasi.” 11 Sɨ Pol yɨpa kemag dɨde 
siks (6) mobi kɨma ademb de yɨbnenenonj Korinto taunɨnd, dɨde ket rɨga wa 
God ma yɨt ouyaena eyeneninonj.

12  Ɨ onggɨt kak ke, re Galiyot Roma gabmani mopyam yɨbnonj Akaya 
eriya wɨngɨrɨnd, komkesa Ju rɨgap yɨpand soro kɨma singi aukɨto Polɨnd 
ejgatam. Sɨ ton Polɨnd yɨmɨnd yokato, dɨde ket yiyo de bꞌɨsagɨkapu pɨpmet 
wa. 13  Ɨ re ton Polɨnd yiyo de Galiyom pɨlwa, Ju rɨgap endento da, “Onggɨt 
rɨgate sowaina gog arbekiny, dɨde danda kɨma rɨga ugowa eyeniny 
Godɨnd ewangayam bꞌenga nya ke.” 14 Ɨ re pop Pol sisɨl yɨt opurenam 
awonj, Galiyo daka Ju rɨga amninonj da, “Ju rɨga! Wɨn utkunda! Rako 
ton ɨmɨnjog kantri gog erbeka mɨle yomnɨk, o ukoi bebɨg kɨma negɨr mɨle 
yomnɨk, sɨ kon bꞌogɨl e bꞌɨsagɨka omnɨken onggɨt rɨgam pɨlɨnd yena re 
wɨn iya kor pɨlwa. 15 Ajɨ rada onggɨtyam waina bꞌarkita re waina ouyaena 
yɨtkak gatab e ɨ waina rɨga nyɨ gatab im ɨ dɨde waina gog gatab e, sɨ 
wɨn bꞌogla walenggyam yɨr teyenindam. Kon ma singi en bꞌɨsagɨka rɨga 
awowɨm onggɨt gatab.” 16  Seg ket ton ten eaukeninonj onggɨt bꞌɨsagɨkapu 
pɨpmet ke. 17 Ɨ re ton bau wa opekto, komkesa rɨgap Ju rɨga waina yɨr 
opmitenapu met yɨr ɨpka mopyam rɨga Sostenend yokato, dɨde ipowa 
yiyeno onggɨt bꞌɨsagɨkapu pɨpmet wɨp ke. Sɨ Galiyo kea onggɨtyam mɨle 
yɨr yongonj, ajɨ ton makwa nangga na yomnɨkonj onggɨt gatab.

Pol Ɨtendonj Antiyok Taun wa
18 Ɨ Pol nɨnda bibɨr kɨma omanda Korinto taunɨnd wɨmena yikenenonj. Seg 

ton ket wɨdaemb yɨt amninonj gar ke utkunda nany dɨde yɨngganwar. Ɨ re ton 
Kengkrea wa opento, Pol ket mopngɨi bꞌɨpkonj, mop nokɨp ton naskand yɨpa 
mɨle omnɨkam danda kɨma tɨrɨr omni yɨt yindonj Godɨm pɨlwa, ɨ keamb jɨ 
onggɨtyam tɨrɨr omni wɨn bꞌundwatonj. s Seg ton ket gɨga nya yiwatonj Siriya 

wa. Priskila ake Akwila molkongga todaka kea ton kɨma yɨpand ekonda. 19 Ɨ 
re gɨga Epeso wa opendonj, ton ket onggɨt taun wa wuwonj, dɨde Pol ademb 
de ket eraronj Priskila ake Akwila. Ɨ ton ket tinta na yikonj Ju rɨga waina yɨr 
opmitenapu met wa, dɨde ket Ju rɨga wa God ma yɨt esɨpkenainonj. 20 Ɨ Ju 
rɨgap tin yerkito pɨnjog wɨmenam ton kɨma, ajɨ ton maka ɨnjɨkitonj. 21 Ajɨ re 
ton ten wɨdaemb yɨt amninonj, ton ket amninonj da, “Ɨta kon tɨtenjɨn dem 
wa pɨlwa, rada God ma singi ɨta kornɨm kwa menonɨm dɨkɨnd.” Yɨt seg ke 
ket, ton gɨga nya yiwatonj Epeso ke. 22  Ɨ re gɨga opendonj Kaisareya wa, ton 
ket gɨga ke gɨl wa oblendonj, dɨde ket Yerusalem taun wa yikonj. Ɨ ton ket 
Yerusalem sosi simesime yomnonj. Seg ket ton yikonj Antiyok taun wa. 23 Ɨ 
ton ket sobijog ganggand wɨmena yikenonj Antiyok taunɨnd. Seg ton ket 
Antiyok taun ke yiwatonj, dɨde yikenonj yɨpa taun ke de kwa yɨpa taun wa 
Galatiya eriya dɨde Prigiya eriya nata. Ɨ ton ket komkesa bꞌauyaena rɨga God 
ma yɨt ke towaina gar ke utkunda danda omnɨka eyeninonj.

Apolo God ma Yɨt Pɨtapɨta Yomnenonj Epeso Taunɨnd dɨde Akaya Taunɨnd
24 Ɨ yɨpa Ju rɨga nyɨ da Apolo yikonj Epeso taun wa. Ton ukendonj re 

Aleksandrea taun nat. Ɨ ton re ukoi wumɨr kɨma yɨtkak opurena rɨga na 
dɨde kwa yɨna peba gatab ukoijog wumɨr rɨga na yɨbnonj. 25 Ɨ ton kea nɨnda 
rɨga wa pɨlke bꞌobogɨl bꞌauyaena akateneninonj Yonggyamɨmna ouyaena 
nya. Ɨ ton kwa ket tina kupka singi kɨma onggɨt Yesum gatab yɨt dɨmdɨmjog 
apureneninonj dɨde auyaeneninonj. Ɨ ton wumɨr yokatonj re ɨna Yoanɨmna 
ouyaeni baptiso nena na. Ajɨ nɨnda Godɨmna yɨtkak gatab re maike bꞌobogɨl 
wumɨr yokatonj. 26 Ɨ ton yikonj Ju rɨga waina yɨr opmitenapu met wa, ɨ 
ket ton moga kesa danda kɨma Yesum gatab yɨtkak opurenam bꞌatomonj. 
Ɨ onggɨt wɨnɨnd Priskila ake Akwila kea tina yɨt utkundenonda. Ɨ re yɨr 
opmita seg aukɨto, ton ket Apolond yɨngaukonda towa met wa menonɨm. Ɨ 
ton ket molkonggap ti bꞌobogɨl kana yisɨpkenainonda Godɨmna ouyaena nya 
gatab. 27 Ɨ onggɨt kak ke, re Apolo singi awonj menonɨm de Akaya wa, gar ke 
utkunda nany dɨde yɨngganwar yepiya re wekenonj de Epeso taunɨnd, ton 
ma sobijog na tin yugowo, dɨde ket peba yɨrɨko Akaya bꞌauyaena rɨga wa 
pɨlwa tin simesime omnam. Ɨ re ton onggɨt peba kɨma opendonj Akaya wa, 
ton kea yɨr yongonj Godɨmna wurar rɨna re Ton akainonj Akaya rɨga wa, ɨ 
kwa yɨr anginonj jogjog rɨga yepiya re Yesund gar ke utkunda ke yokato. Ɨ 
re kwa Apolo wɨmena yikenonj Akayand, sɨ onggɨt gar ke utkunda rɨgap ma 
sobijog danda na yokateno. 28 Mop nokɨp Apolo ɨmjata yɨt kɨma yɨna peba ke 
pɨtakɨpɨnd auyaeninonj da, “Yesu re Keriso e.” Ɨ ɨngkenaemb ket ton Ju rɨga 
ɨsanikesa yɨt kesa amneninonj rɨga bobo wa wɨpɨnd.

Pol Yikonj Epeso Taun wa

19  1 Ɨ re Apolo yɨbnonj Korinto taunɨnd, Pol Prigiya eriya ke gɨl 
nya yikonj de Epeso wa. Ɨ re ton Epeso wa opendonj, ton kea 

adarinonj nɨnda bꞌauyaena rɨga. 2  Ɨ Pol ket ten arkisinonj da, “Re wɨn 
gar ke utkunda rɨga aukɨtondam, ke wɨn Yɨnayɨna Wɨngawɨngand 
yokatonda?” Ton ket mɨra yomno da, “Nayɨ, makwa ngai sɨn 
utkundentondam da ɨta Yɨnayɨna Wɨngawɨnga yɨbɨm.” 3  Sɨ Pol kwa 
arkisinonj da, “Sɨ
wɨn nangga baptiso na yokatenonda?” Ton tin daka mɨra yomno 
da, “Yoanɨmna baptiso.” 4 Sɨ Pol ket ten amninonj da, “Yoan baptiso 
amnɨkinonj re negɨr mɨle ke gar bꞌengenda baptiso na. Ɨ Yoan rɨga 
amninonj da, ‘Wɨn Tin gar ke utkunda ke okasya yet ra kor kak ke ik.’ 
Sɨ ɨtemb Rɨga re Yesute.” 5 Ɨ re ton onggɨtyam yɨt utkundeno, ton kea 
ket Yonggyam Yesumna nyɨ kɨma baptiso yokateno. 6  Onggɨt kak ke, re 
Pol yɨm oramka eyeninonj towa pɨlɨnd, Yɨnayɨna Wɨngawɨnga kea towa 
kumbɨnd igurkonj. Ɨ ton ket bꞌengabenga yɨt apurento, dɨde ket God ma 
bage yɨt pɨtapɨta amnento. 7 Opimemb komkesa rɨga re ama rɨka twelp 
(12) rɨgajog na.

8  Ɨ ket Pol nowa mobi kɨma yikenonj Ju rɨga waina yɨr opmitenapu 
met wa, dɨde ket moga kesa danda kɨma rɨga wa esɨpkenaeninonj 
God ma pumb tungg gatab yɨt, dɨde ket ma sobijog danda kɨma na yɨt 
ugwatena eyeneninonj. 9 Ɨ re rɨgap tina yɨt utkundenento, nɨnda rɨgap 
gar rogɨlkak aukɨto, dɨde ket tina yɨtkak bꞌɨsaito. Ɨ dɨde ton ket Yesumna 
onggɨtyam ouyaena nya gatab negɨrjog yɨt opurena eyento rɨga bobo 
wɨpɨnd. Sɨ onggɨt penaemb Pol ten erarinonj. Ɨ ton ket bꞌauyaena rɨga 
nena na emjinonj, dɨde ket eyinonj de yɨpa ouyaenapu met wa ogenaya 
da Tiranno. Seg ton ket ita bibɨrɨnd God ma yɨt towa esɨpkenaeneninonj. 
10 Ɨ ton re nɨmog kemag kɨma na onggɨtyam wɨko amnɨkeneninonj. Sɨ 
komkesa Ju rɨga dɨde Grik rɨga yepiya re wekenonj Asiya eriyand, kea 
Yonggyam Yesumna yɨtkak utkundenento.

Skewamna Bꞌɨga gatab Yɨt
11 Ɨ onggɨt wɨnɨnd God kea Polɨnd yingaenonj ukoijog kɨd kesa kɨma 

danda wɨko omnɨkam tina yɨm ke. 12  Ɨ rɨgap tina wɨmɨr bꞌɨsekapu sobijog 
kobɨrgɨm o wɨko kobɨrgɨm imda eyento ti pɨlke ɨ eyento kopa rɨga wa 
pɨlwa. Ɨ re kopa rɨga wa pɨlɨnd oramka eyento, kopa rɨga kea bꞌogɨl auka 
wuwenonj, dɨde negɨr wɨngawɨnga toda kea opeka wuwenonj towaina 
imdi rɨga wa pɨlke. 13  Ɨ onggɨt wɨnɨnd nɨnda Ju rɨga wuwenenonj komkesa 
eriya nata dɨde ket negɨr wɨngawɨnga eaukenento minj nya ke. Ɨ re Pol 
negɨr wɨngawɨnga eaukeninonj Yesu ma nyɨwɨnd, ton kea ket yɨr angto 
opimemb Polɨmna wɨko. Sɨ todaka otonkena yiyeno Yonggyam Yesu 
ma nyɨ kɨma negɨr wɨngawɨnga eaukenam rɨga wa pɨlke yepiya re negɨr 
wɨngawɨnga ke imdi wekenonj. Ɨ ton ket negɨr wɨngawɨnga amnento da, 
“Sɨn wen engaindam Yesum nyɨwɨnd yena re Pol pɨtapɨta yomneneny. 
Wɨn opekina!” 14 Onggɨt wɨnɨnd yɨpa Ju rɨga waina yɨna mopyam sɨ 

t 19:19 Grik peband da “pipti tausɨn (50,000) silba koin na”. u 19:24 Artemi re yɨpa Grik 
god o rɨna re Asiya (yu Teki kantri) rɨgap wewangaeneno. 

rɨga nyɨ da Skewa, ti re seben (7) rɨga bꞌɨga na yɨbnainonj. Ɨ opimemb 
bꞌɨga toda kea odede mɨle omnɨka eyento. 15 Ɨ yɨpa wɨnɨnd re ton negɨr 
wɨngawɨngand odede nya ke yingaeno, onggɨtyam negɨr wɨngawɨngat 
ten mɨra amninonj da, “Kon wumɨr en Yesu, ɨ kwa kon wumɨr en Pol. 
Ajɨ wɨn yepim?” 16  Ɨ ket ɨtemb rɨga yet re onggɨtyam negɨr wɨngawɨnga 
ke okati yɨbnonj, towa kumb wa bꞌatiyakitonj. Ɨ tina danda re ukoijog 
na, sɨ ton kea komkesa opimemb seben (7) nanyɨngganwar danda kesa 
amninonj, dɨde nenegɨr kana ipowa eyeninonj, ɨ dɨde ton ket towaina 
kobɨrgɨm ɨnyouka eyeninonj. Sɨ ton wɨ kesa dɨde kus kɨma bꞌɨkento 
onggɨt met ke. 17 Sɨ komkesa Ju rɨga dɨde Grik rɨga yepiya re wekenonj 
Epeso taunɨnd, kea wumɨr aukɨto onggɨt mɨle gatab. Ɨ komkesa rɨga re 
ma sobijog na moga aena wuwenonj, dɨde ton ket Yonggyam Yesumna 
nyɨ ukoi kana pumb wa yurowateno. 18  Ɨ jogjog rɨga yepiya re Yesund 
gar ke yokato, ton kea wuwenonj gar ke utkunda rɨga bobo wa wɨp wa, 
dɨde ket towalenggyam towaina omnɨki wɨgawɨga negɨr mɨle pɨtapɨta 
amnento, dɨde rɨga wumɨr amnento. 19 Ɨ jogjog minjam rɨgap kea towaina 
minj peba eyento komkesa rɨga bobo wa wɨp wa, dɨde ket imbrɨka eyento. 
Ɨ re agenkɨto onggɨtyam peba mɨra wulkɨp, komkesa re ama rɨka tri 
andred tausɨn (300,000) Kina na. t 20 Yonggyam Tina ukoi danda pɨtapɨta 
amneninonj rɨga wa pɨlwa, sɨ onggɨt penaemb Tina yɨtkak re kea ukoi 
kana warabag auka yikenonj rɨga wa wɨngɨrɨnd, dɨde danda kɨma rɨgaina 
garɨnd bꞌaramka yikenonj.

Ukoijog Soro kɨma Bebɨg Pɨta Awonj Epesond
21 Ɨ re komkesa onggɨtyam gasa rɨrɨrkɨp aukɨto, Yɨnayɨna Wɨngawɨnga 

kea Polɨnd wɨp yiyenonj. Sɨ ton tina kukɨpɨnd singi yoramitonj menonɨm 
Makedoniya eriya dɨde Akaya eriya nata, ɨ ngɨrpu de Yerusalem taun wa. 
Ɨ ton kwa yɨsamkonj da, “Ra kon neken dem Yerusalem taun wa, onggɨt 
kak ke ket kon kwa bꞌogla Roma taun yɨr ongen dem.” 22  Ɨ Pol nɨmog rɨga, 
Timote ake Erasto, abagendonj tina yɨm bꞌakawa rɨga wɨngɨrɨnd, dɨde ten 
naska etmɨkitonj de Makedoniya eriya wa. Ajɨ ton ademb de tinta sobijog 
gangga yokatonj wɨmenam Asiya eriyand.

23  Ajɨ onggɨt wɨn wɨngɨrɨnd, nɨnda Epeso taun rɨga ma singi na aukɨto 
Yesum gatab nya ouyaena. Sɨ onggɨt penaemb yɨpa ukoi soro kɨma bebɨg 
pɨta awonj. 24 Onggɨt wɨnɨnd rɨgap yɨpa konggayam bꞌanygɨnena god 
Artemind u ewangaya wiyeneno onggɨt eriya wɨngɨrɨnd. Ɨ yɨpa silba ke 
gasa omnɨka rɨga nyɨ da Demetriyo, ton silba ke jogjog amnɨkeneninonj 
onggɨtyam Artemimna aidol wɨmenapu sobijog met. Ɨ onggɨt wɨko ke ton 
ma sobijog na wulkɨp amnɨkeneninonj, dɨde agoneneninonj onggɨtyam 

tina wɨko rɨga wa pɨlwa. 25 Ɨ Demetriyo ara emokinonj yɨpand bꞌeomam 
tina wɨko rɨga dɨde onggɨtyam ton kɨma yɨpa wɨp bꞌanygɨnena god aidol 
omnɨka rɨga, ɨ ket amninonj da, “Kor rɨgawar! Wɨn wumɨr im da men ma 
sobijog wulkɨp im omnɨka eyenindam onggɨt wɨko ke. 26  Ajɨ wɨn opima 
yɨr ongong eyenindam dɨde utkundena wuwenyɨt ɨtemb rɨga Pol tina 
mɨle. Ton yikeny ma Epeso taun nena nate, ajɨ ama rɨka komkesa Asiya 
eriya nata e, dɨde ket ma sobijog danda kɨma im rɨga ugowa eyeniny 
odede yɨt kɨma da, ‘Rɨgaina yɨm ke omnɨki aidol god re ma ɨmɨnjog god 
im.’ Sɨ ukoi rɨga bobo kea tina yɨtkak gar ke akatento. 27 Sɨ ke rɨgap odede 
nony raukine da onggɨtyam meraina omnɨki aidol god re ma ɨmɨnjog im. 
Ɨ ke ton maka remjinem meraina omnɨki gasa. Sɨ meraina wulkɨp omnɨka 
wɨko re ɨndamimemb awɨr taukanj dem. Ɨ ma onggɨtyam nena e negɨr, ajɨ 
kwa ke rɨgap nony menamena ramnɨkinem da ukoijog konggayam god 
Artemimna met re bꞌɨskoka mim. Sɨ ɨndamaemb ukoijog Artemimna nyɨ 
yena re Asiya rɨgap dɨde komkesa gowukoi rɨgap ewangaya wiyenyi, ke 
gou wa rɨsend.”

28  Ɨ re onggɨt bobo rɨgap tina yɨt utkundeno, ton ma sobijog na soro 
auka wuwenonj dɨde bꞌokta kana obairento da, “Artemi re Epeso rɨgaina 
ukoyam‑o!” 29 Ɨ re komkesa taun rɨga utkundento, ton kea ket wɨnga 
kesa amnento, ɨ ket ɨsanikesa bꞌokta arara aento. Ɨ ton ket yɨpand yɨmɨnd 
akato Makedoniya rɨga nɨmog Gaiyo ake Aristarko yepiya re Pol kɨma 
ekenenonda, dɨde ket bꞌɨkto de ɨtaikenapu pɨpmet wa rɨkɨnd re onggɨt 
taun rɨgap bꞌeomenento. 30 Ɨ onggɨt wɨnɨnd Pol singi na awonj menonɨm 
onggɨt rɨga bobo wa pɨlwa, ajɨ bꞌauyaena rɨgap tin yogoko menonɨm. 
31 Ɨ kwa nɨnda Asiya ke gabmani rɨgap yepiya re Pol kɨma rɨgarɨga 
aukenento, kea ti bꞌugowa yɨt yɨtmɨkitawo da, “Goro kwa mekɨm de 
ɨtaikenapu pɨpmet wa!” 32  Ɨ towaina bꞌeoma wɨngɨrɨnd, rɨgata rɨgata 
bꞌengabenga yɨt kɨma obairena wuwenonj. Sɨ onggɨt penaemb ket rɨga 
bobop ma sobijog na nonysɨpsɨp auka wuwenonj. Ɨ kwa jogjog rɨgap 
ton ma wumɨr na nangga mop pena ton bꞌeomto. 33  Ɨ onggɨt wɨnɨnd 
Ju rɨgap yɨpa rɨga nyɨ da Aleksandro, yururkito rɨga wa wɨpɨnd towa 
gatab ke yɨt usekam. Ajɨ onggɨt rɨga bobo wɨngɨrɨnd nɨnda rɨgap bꞌokta 
ara wuwenonj ti pɨlwa. Sɨ Aleksandro yɨm ke pop rɨga eswangneninonj 
mumakesa awowɨm, nokɨp ton singi na rɨga wa pɨlwa Ju rɨga gatab 
ɨrmeka yɨt omnam da, “Ma Ju rɨgapiya onggɨtyam bebɨg yotobarko.” 
34 Ɨ re rɨgap yongwato da ton re Ju rɨga e, ton komkesa kea bꞌokta arara 
aento nɨmog awa kɨma da, “Artemi re Epeso rɨgaina ukoyam‑o!” Mop 
nokɨp komkesa rɨga wumɨr na wekenonj da Ju rɨgap towa yɨpaina God 
nena na ɨmɨnjog yomneneno Yesund gar ke utkunda rɨga re dɨde. Sɨ ton 
ket Aleksandrond bꞌɨsayo. 35 Ɨ onggɨt kak ke yɨpa ukoi ɨrɨka rɨga yet re 
odede bebɨg awɨr omna wɨko yomnɨkenenonj Epeso taunɨnd, kea de ikonj, 
dɨde ket rɨga mumakesa amninonj. Ɨ ton ket rɨga amninonj da, “Epeso 

rɨga! Yu komkesa gowukoi rɨga wumɨr im da Epeso taun rɨga wɨnsim yɨr 
ɨpka wiyenya ukoyam Artemimna met dɨde gɨmo ke omnɨki Artemimna 
wɨpkak rɨna re wub kumb ke ɨsendonj. 36  Sɨ ɨmɨnjog e, onggɨtyam re 
omnɨka mim jɨ. Ma odede soro kɨma bebɨg omnɨka mim. Sɨ wɨn bꞌogla 
mumakesa taindam, dɨde wɨn goro odede nony kesa mɨle tamnɨkinam! 
37 Onggɨt rɨga nɨmogɨp re maka nangga na yurowam ke yokatonda 
Artemimna metɨnd, dɨde ton maka bꞌɨsadrena yɨt apureninonda meraina 
god Artemim gatab. Ajɨ wɨnpiya ɨsanikesa ten teiya dɨkɨnd. 38  Ɨ kwa wɨn 
wumɨr im da kot re ɨpangendi e yɨbneneny ita maket bibɨrɨnd, dɨde Roma 
gabmani mopyam rɨga re opima bꞌangonjeni wekeneny kot omnɨkam. Sɨ 
ra Demetriyo dɨde tina wɨko rɨgap singi taukanj rɨga kotɨnd oramkam, 
ton bꞌogla oramisi onggɨt gabmani kot wa. Ɨ kwa bꞌogla onggɨt Roma 
gabmani mopyam rɨgap bꞌɨsagɨka mɨle tamnɨkanj towa wɨngɨrɨnd. 39 Ɨ 
rada wɨn singi taindam nanggamog ukoijog bebɨg yɨtkak ongonjenam, 
wɨn bꞌogla taramisindam naska de gabmani yɨr iyena rɨga bobo wa pɨlwa. 
Ɨ tonpimemb ket wa yɨtkak dɨmdɨm tamnɨkauranj. 40 Sɨ onggɨtyam waina 
bꞌeoma re rɨl kesa gabmani gog nenegɨr kana erbeki mɨle e. Wɨn kemb 
moga kɨma bebɨg mɨle yomnɨkya. Mop nokɨp yu wɨn odede soro kɨma 
bebɨg mɨle yomnɨkya, ajɨ sɨn makwa yɨpa rɨl yodaru kot omnɨkam. Sɨ sɨn 
bꞌogla onggɨtyam waina nenegɨr nya ke omnɨki bꞌeoma gatab yɨt bꞌogla 
wumɨr tamnindam Roma gabmani ukoi nyɨ rɨga wa pɨlwa. Ajɨ waina 
bꞌeoma rɨl odaram re sowanɨm ma rɨrɨr e. Sɨ onggɨt paemb waina omnɨki 
mɨle re sowanɨm ma sobijog bebɨgjog e awɨk.” 41 Onggɨt yɨt seg ke ton 
ket bꞌeoma rɨga engainonj wetaweta aukam. Sɨ komkesa rɨga wetaweta 
aukɨto.

Pol Yikenonj Makedoniya Eriya dɨde Grik Eriya nata

20  1 Ɨ re onggɨtyam soro kɨma bebɨg seg awonj, Pol gar ke utkunda 
rɨga ara emokinonj yɨpand bꞌeomkitam. Ɨ ton ket danda kɨma 

bꞌugowa yɨt amneninonj, dɨde ket wɨdaemb yɨt amninonj. Seg ket ton 
yiwatonj Epeso taun ke menonɨm de Makedoniya eriya wa. 2  Ɨ re ton 
menon yokatonj onggɨt eriya nata, nyatnyata ton bꞌauyaena rɨga odarena 
eyinonj, dɨde jogjog yɨtkak ke danda kɨma ugowa eyinonj, ngɨrpu ket 
opendonj Grik eriya wa. 3  Ɨ ademb de nowa mobi kɨma wɨmena yikenonj. 
Seg ket ton pop gɨga nya menonɨm awonj Siriya wa, ajɨ ton kea wumɨr 
yokatonj Ju rɨga waina ɨsamki yɨt tin ongandam. Sɨ onggɨt penaemb 
ton ket tɨrɨr yomnonj Yerusalem wa ɨtendam Makedoniya nya nata. 4 Ɨ 
opimemb jɨ rɨga yepiya re ton kɨma menon yokato, Beroiya tunggam 
Piromna bꞌɨga Sopatro, ɨ Tesalonika tunggam Aristarko ake Sekundo, 
ɨ Derbe tunggam Gaiyo, ɨ Timote, ɨ dɨde Asiya eriya ke rɨga Tikiko ake 
Tropimo. 5 Ton naska nata gɨga nya wuwonj de Trowa wa, ɨ ademb de 
sɨn yɨr nungauto. 6  Ɨ Yist kesa Bred Wɨn seg ke, sɨdaka ket Pilipo ke gɨga 

yokatonda, ɨ ket towa pɨlwa wuwond Trowa wa. Ɨ paib (5) bibɨr kak 
ke sɨn Trowa wa opektondam, dɨde ket seben (7) bibɨr kɨma ademb de 
wekenond.

Polɨmna Kikitum Menon Trowa wa
7 Ɨ Ju rɨga waina wɨram dɨde yɨr opmitena bibɨr kak ke naskajog 

bibɨrɨnd, ɨt re Sande, sɨn gar ke utkunda rɨga bꞌeomtondam areto 
omnɨkam. Ɨ onggɨt bꞌeoma wɨngɨrɨnd Pol God ma yɨt pɨtapɨta yomnenonj 
ngɨrpu ama re sɨdɨr, nokɨp ti ɨsami na yɨbnawonj onggɨt ɨspari ke iwatam. 
8  Ɨ ɨtemb met re nowa rorkok kɨma met na, ɨ sɨn bꞌeomtondam re nowam 
rorkok nat. Ɨ demb de lampa jogjog na enyorki wekenonj. 9 Re Pol yɨtkak 
useneninonj, yɨpa kewar bꞌɨga nyɨ da Yutiko omiti yɨbnonj rɨb bꞌɨkenapu 
morand onggɨt nowam rorkokɨnd. Ɨ yɨtpat kea tin yokatonj. Ɨ re Pol pɨnpɨn 
kana yɨt apureninonj, ɨtemb kewar bꞌɨgat kea yɨtbona awonj, ngɨrpu 
ton ket gou wa sap otendonj onggɨt nowam rorkok kumb ke. Sɨ rɨgap 
wanakana gou wa inkɨto. Ajɨ re rɨgap tin yutnyito, ton kea uj awonj. 10 Ɨ 
re Pol utkundonj tina uj gatab yɨt, ton inka ikonj gou wa, ɨ ket eamantonj 
ti kumbɨnd dɨde ket yɨm ke tin yikwatonj. Ɨ ton rɨga amninonj da, “Tina 
wɨngawɨnga re ɨta ton kɨma. Sɨ onggɨt paemb goro gar bebɨg tainam!” 
11 Seg ket Pol ɨtendonj onggɨtyam nowam rorkok wa, ɨ ket komkesa 
rɨga kɨma areto yomnɨko, dɨde ket owou auto. Seg ton ket yɨpand yɨt 
bꞌusenento, ngɨrpu esparinonj. Onggɨt kak ke Pol yiwatonj Trowa ke. 
12  Ɨ rɨgap ket ɨtemb yilo okati kewar bꞌɨgand yiyo tina met wa. Sɨ onggɨt 
penaemb ton ma sobijog gar sam kɨma na towalenggyam bꞌugowa 
wuwenonj.

Pol Trowa ke Gɨga Nya Yikonj Mileto wa
13  Ɨ Pol sɨn ningainonj gɨga nya naska menonɨm de Aso wa, nokɨp ton 

singi na awonj menonɨm gɨl nya Aso wa. Sɨ sɨn naska Trowa ke gɨga 
nya wuwond Aso wa. Ɨ sɨn ademb de Polɨnd yɨr yungawonda ton kɨma 
wɨpwɨp awowɨm dɨde ket yɨpand gɨga nya iwatam. 14 Ɨ re Pol opendonj 
Aso wa, ton kea sɨn nodarinonj. Sɨ sɨn tin yangitonda gɨga wa, ɨ ket 
wuwond Mitilene wa. 15 Ɨ ɨngkenaemb ket gɨga nya yiwatonda, ɨ ɨspari ke 
ket yɨgoukitonda Kiyo ailan, ɨ onggɨt ɨspari ke ket Samo ailan wus nata 
wuwond, ngɨrpu onggɨt ɨspari ke ket opektondam Mileto tungg wa. 16  Ɨ 
Polɨm re kea singi yɨbnawonj da ra rɨrɨr tainy, ton Ju rɨga waina Pentikos 
diyamdiyam wɨn owam de Yerusalem taun wa. Sɨ ton mukupmukup 
na menonɨm awonj. Sɨ ton ma singi na wɨn esomnena Asiya eriyand. Sɨ 
onggɨt penaemb ton tɨrɨr yomnonj gɨga nya opantam Epeso taun dɨde 
menonɨm de Yerusalem taun wa.

17 Ɨ re sɨn Mileto tungg wa opendonda, Pol ket Mileto ke bage yɨt 
yɨtmɨkitonj Epeso sosi wa elda rɨga yɨpand menonɨm ti pɨlwa. 18  Ɨ re 

ton tuwonj ti pɨlwa, ton ten amninonj da, “Wɨn ukoi wumɨr im rɨja na 
re kon wɨn kɨma nɨbnenenond ita wɨnɨnd, naskajog bibɨr ke rɨna re kon 
netkond dɨkɨnd Asiya eriya wa ngɨrpu yu. 19 Re kon Yonggyamɨmna 
wɨko omnɨka yiyenond wa wɨngɨrɨnd, Ju rɨgap ma sobijog na nenegɨr 
kana otonkena niyeneno. Sɨ kon ma sobijog na negɨr kɨma bꞌɨdgotnena 
yokatenenond. Ajɨ kon kea ita wɨnɨnd kon kolenggyam gou wa aenenond, 
dɨde yɨrekɨp kɨma yii nindenenond, ɨ dɨde danda kɨma Yonggyamɨmna 
wɨko yomnɨkenenond. 20 Ɨ wɨn kwa wumɨr im da kon makwa ngai 
bꞌɨsayond pɨtapɨta omnam dɨde ouyaenam nangga im re bꞌogɨl gasa 
wanɨm. Kon kea wa pɨtapɨta amnenaeneninond, dɨde wen ouyaena 
eyeneninond bꞌeoma wɨngɨrɨnd dɨde met nata. 21 Ɨ kon kea yɨr ungata 
yɨt kɨma God ma yɨt danda kɨma apureneninond Ju rɨga wa pɨlwa dɨde 
Grik rɨga wa pɨlwa negɨr mɨle ke gar engendam Godɨm pɨlwa dɨde mera 
Yonggyam Yesund gar ke okatam. 22  Yɨr de, Yɨnayɨna Wɨngawɨnga ɨta 
bꞌimuri yɨbɨm kor garɨnd dɨde Tontemb ken ningaeny yu menonɨm de 
Yerusalem taun wa. Ajɨ kon ma wumɨr en nangga e kor pɨlɨnd tawɨk dem 
de. 23  Kon ɨnta wumɨr nɨbnyɨn rɨna re ita taun nata Yɨnayɨna Wɨngawɨnga 
odede wumɨrwumɨr yɨt nouyaukinonj da, ‘Sɨbɨbmet wa oramitam mɨle 
dɨde ukoi negɨr kɨma bꞌɨdgotnenap ɨta yɨr mungai.’ 24 Kon ma ɨta koina 
yɨrkokar ɨsnaen, ajɨ kon bꞌogla koina yɨrkokar ɨsɨngkandenyɨn undwatam 
wɨko rɨna re Yonggyam Yesu kor nokawonj. Kon bꞌogla koina yɨrkokar 
ɨsɨngkandenyɨn God ma bꞌogɨl yɨrkokar bage yɨt danda kɨma rɨga wa 
pɨtapɨta omnenam rɨna re God yoramitonj tina wurar ke.

25 “Kon ke naskand ita wɨnɨnd nekenenond wa wɨngɨrɨnd, dɨde pumb 
tungg gatab yɨt pɨtapɨta yomnenenond. Ajɨ yu kon wumɨr aen da wɨn 
makwa ɨta ket bꞌusaya koina wɨp yɨr ongya dem. 26  Ɨ yu bibɨr kon pɨtapɨta 
omnyɨn da, ‘Ra komkesa wɨn negɨr ma bꞌɨsagɨka okasya dem, ɨtemb re 
ma koina negɨr ma pae, ajɨ wada waina negɨr mɨle paim dem.’ 27 Mop 
nokɨp kon makwa bꞌɨsayond wa pɨtapɨta omnenam komkesa Godɨmna 
singi yɨtkak. 28  Ɨ God rɨga akasinonj Tinajog Bꞌɨgamna kus kena, dɨde 
yomnɨkonj Tina sosi. Seg ket Yɨnayɨna Wɨngawɨngat wen abagɨkinonj 
sosi wɨngɨrɨnd onggɨtyam sosi yɨr ɨpkam. Ɨ Ton ket wa akainonj sosi yɨr 
ɨpka rɨga nyɨ, dɨde Godɨt ket komkesa gar ke utkunda rɨga aramisinonj 
wa yɨm kumbɨnd. Sɨ onggɨt paemb wɨn bꞌobogɨl nony kɨma tekenyɨt. 
Dɨde wɨn bꞌobogɨl komkesa gar ke utkunda rɨga yɨr ɨpka teyenindam 
mamoi yɨr ɨpka rɨga re dɨde. 29 Ɨ kon wumɨr en da yɨmta ke ra kon 
iwasɨn, opima dɨ yongg wa wɨngɨr wa bꞌɨtgaranj dem, dɨde mamoi mɨ 
ɨnyouka teyenanj kear kesa, ngɨrpu rawɨr kwa yɨpa wewe tainy dem. 
30 Dɨde kon kwa wumɨr en da wa wɨngɨr ke rɨga opima towɨnkanj dem, 
dɨde ton ket towaina eskamki God ma yɨt ke rɨga ouyaena teyenanj 
dem, ɨ ket bꞌauyaena rɨga ɨtrɨngka teyenanj dem ten yɨmta undokam. 
31 Sɨ onggɨt paemb wɨn bꞌogla yɨr kɨma tekenyɨt. Wɨn ita wɨnɨnd nonyɨnd 

owamenenya da kon nowa kemag kɨma maike ena bꞌagnatenenond 
wen yɨpayɨpa rɨga yɨrgong omnɨkam bibɨr dɨde sɨwɨny wɨngɨrɨnd, dɨde 
ket yɨrekɨp ɨsokenenond wen ouyaenam. 32  Ɨ yu kon wen taramisinyɨn 
Godɨm yɨm nasim dɨde Tina wurarɨmna yɨtkak kumb nasim. Onggɨt 
yɨtkakɨp rɨrɨr im waina gar ke utkunda danda kɨma tawɨnkanj, ɨ ket 
rɨrɨr im wen wɨngawɨnga ke kɨlkesa tamnɨkanj, ɨ dɨde ket God ma pumb 
tungg owabɨnta rɨga tamnɨkanj. 33  Ɨ re kon wɨn kɨma nɨbnenenond, kon 
makwa singi eyeneninond yɨpa rɨgamna gold o silba o kobɨrgɨm. 34 Ɨ wɨn 
walenggyam wumɨr im da re kon dɨde kon kɨma wɨko rɨga wekenenond 
nanggamog ingaena gasa singind, kon onggɨtyam gasa amnɨkeneninond 
re onggɨtyam koinajog yɨm kena. 35 Kon wen auyaukinond komkesa gasa. 
Sɨ wɨn bꞌogla bebɨg kɨma wɨko tamnɨkenindam yɨm okawam kopa kɨma 
rɨga odede rɨngma na re kon amnɨkeninond. Ɨ kwa wɨn bꞌogla nonyɨnd 
tawamindam Yonggyam Yesumna yɨtkak rɨja na re tina bꞌauyaena rɨga 
amninonj da, ‘Ɨta ukoijog God ma bꞌogɨl ton kɨma yet ra singi kɨma ogona 
mɨle tamnɨkiny. Ajɨ yet ra imda singi kɨma mɨle tamnɨkiny, God ma bꞌogɨl 
re ti goujog wa e.’ ”

36  Ɨ re ton onggɨtyam yɨt seg awonj, ton ket kumsos bꞌamkonj yɨpand 
komkesa rɨga kɨma, dɨde ket yɨr opmitento. 37 Ɨ seg ket ton komkesa ma 
sobijog na yii kɨma Polɨnd ikonena yiyeno, dɨde ket madaemb yɨt kɨma 
omongnena yiyeno. 38  Ton ma sobijog na gar bebɨg aukɨto, mop nokɨp ton 
kea nonyɨnd yiyeno onggɨtyam yɨtkak rɨna re Pol yindonj odede da, “Wɨn 
makwa ɨta koina wɨpkak bꞌusaya yɨr ongya dem.” Ɨ ton ket odede gar 
bebɨg kɨma tin wang yiyo gɨga wa.

Pol Yikonj Yerusalem wa

21  1 Ɨ onggɨt kak ke ket, sɨn gɨga yokatonda, dɨde ten erartondam. Ɨ 
sɨn ket dɨmdɨm wuwond de Ko ailan wa. Ɨ ɨspari ke ket wuwond 

de Rodo ailan wa, ɨngkek ket de Patara taun wa. 2  Ɨ ket sɨn yodaronda 
yɨpa gɨga rɨna re yɨbnonj opantam de Poinikiya eriya wa, dɨde ket 
angurkɨtondam
onggɨt gɨga wa, ɨ dɨde ket wuwond. 3  Ɨ re sɨn wuwond Siriya eriya wa, 
sɨn Kipriyo ailan sawai yɨm gatab kena yomnonda, dɨde ket ɨtemb ailan 
yɨgwantonda. Ɨ sɨn ket Tiro taun wa opektondam, mop nokɨp gɨga rɨgap 
ademb de gɨga ke gasa gɨl epkɨto. 4 Ɨ re sɨn gɨga ke oblektondam, sɨn kea 
oraka eyentondam bꞌauyaena rɨga demb de. Ɨ re sɨn nɨnda bꞌauyaena rɨga 
adarkɨtondam, sɨn ademb de ket ton kɨma wekenond yɨpa sande kɨma. 
Onggɨt wɨnɨnd Yɨnayɨna Wɨngawɨnga kea bꞌauyaena rɨga wumɨr omnena 
eyeninonj nangga bebɨg e ra tawɨk Polɨm pɨlɨnd de Yerusalem taun wa. Sɨ 
ton ket Polɨnd yomneno da, “Goro mekɨm de Yerusalem taun wa!” Ajɨ Pol 
kea towaina yɨt bꞌɨsainonj. 5 Ɨ re sowa menon bibɨr yokatonj dɨde ket sɨn 
menon yokatonda, ton towa konggawar dɨde bꞌɨgawar kɨma wang niito 

ngɨrpu taun mora bau wa. Ɨ dɨde sɨn komkesa rɨga kumsos bꞌamkɨtondam 
sɨpa gatend yɨr opmitam. 6  Seg ket sɨn yɨpayɨpa rɨga ten wɨdaemb yɨt 
amnentondam, dɨde toda yɨpayɨpa rɨgap sɨda ɨja na nomnento. Wɨdaemb 
yɨt seg ke, sɨn ket gɨga wa angurkɨtondam, dɨde todaka ket ɨtendento 
towaina met wa.

7 Ɨ sɨn ket Tiro ke yiwatonda, dɨde ket opektondam Ptolemai taun wa. 
Ɨ re sɨn gɨga ke oblektondam, sɨn gar ke utkunda nany dɨde yɨngganwar 
simesime amnentondam, dɨde ket ton kɨma yɨpa bibɨr yowamonda. 
8  Ɨ ɨspari ke ket sɨn yiwatonda onggɨt taun ke, ɨ ket Kaisareya taun wa 
opektondam. Ɨ re sɨn opektondam gɨga ke, sɨn ket wuwond de God ma 
bꞌogɨl yɨrkokar bage yɨt pɨtapɨta omnena rɨga Pilipɨmna met wa, ɨ ademb 
de ton kɨma wekenond. Ɨ ton re yɨpa rɨga na yɨbnonj onggɨt seben (7) 
rɨga wɨngɨrɨnd yena re Yerusalem sosi rɨgap abagɨkto ɨtmɨkitijog rɨga 
yɨm okawam. 9 Ɨ ti re powa (4) okati kesa ngɨmngai na yɨbnainonj yepiya 
re Godɨmna bage yɨt apurenento. 10 Ɨ re sɨn wekenond nɨnda bibɨr kɨma 
demb de Kaisareya wa, yɨpa bageyam nyɨ da Agabo ikonj Yuda eriya ke. 
11 Ton ket ikonj sowa pɨlwa, ɨ ket Polɨmna rob yokatonj dɨde tilenggyam 
tina pɨs dɨde yɨm ejobɨkinonj. Ɨ ket ton bage yɨt yindonj da, “Yɨnayɨna 
Wɨngawɨnga yindeny da Ju rɨgap ɨja emb jɨ onggɨtyam rob yonggyamɨnd 
ɨjobɨki dem Yerusalem taunɨnd, dɨde ket ton tin oramisi dem God ma 
obagɨki kesa rɨga wa yɨm kumb wa.” 12  Ɨ re sɨn dɨde bꞌauyaena rɨga yepiya 
re de wekenonj, ɨtemb tina yɨt utkundenonda, sɨn kea Polɨnd yii kɨma 
yugowonda da, “Goro mekɨm Yerusalem wa.” 13  Ɨ onggɨt wɨnɨnd Pol mɨra 
nomninonj da, “Nangga paim wɨn yii ainindam dɨde koina gar kopam 
yomnɨkya? Kon bꞌangonjeni nɨbnyɨn re ma ɨjobɨka nena ma, ajɨ kwa 
Yonggyam Yesumna nyɨ map uj okatam de Yerusalem taun wa.” 14 Sɨ re 
sɨn tina odede yɨt utkundonda, sɨn pop tin danda kɨma yugowonda tina 
nony menamena bꞌengendam, ajɨ sɨn ma rɨrɨr na aukɨtondam. Sɨ sɨn ket 
kea mumakesa aukɨtondam, dɨde ket yomnonda da, “Yonggyamɨmna 
singi bꞌogla rawɨk ti pɨlɨnd.”

15 Ɨ nɨnda bibɨr kak ke, sɨn bꞌangonjentondam menonɨm, dɨde ket 
wuwond de Yerusalem taun wa. 16  Ɨ nɨnda Kaisareya ke bꞌauyaena 
rɨga kea gɨlgɨl sɨn kɨma wuwonj, ɨ ton ket niito yɨpa Kipriyo tunggam 
Nasonɨmna met wa sɨn obai omnam. Ɨ ton re yɨpa kesam bꞌauyaena rɨga 
na yɨbnonj.

Polɨmna Openda Yerusalem wa
17 Re sɨn opektondam Yerusalem taun wa, gar ke utkunda nany dɨde 

yɨngganwarɨp sam kɨma na simesime nomnento. 18  Ɨ ɨspari ke ket Pol sɨn 
kɨma na yikonj Yerusalem sosi wɨp iyoi rɨga Yakobond yɨr ongongɨm. Ɨ re 
sɨn tin yodaronda, komkesa elda rɨga re kea de wekenonj. 19 Ɨ Pol ket ten 
simesime amninonj. Seg ket ton komkesa yɨt yɨpayɨpa bꞌobogɨl isɨpkena 

eyeninonj rɨja na re God tin yingaenenonj, dɨde Tina wɨko omnɨka 
yiyenonj Tina obagɨki kesa rɨga wa wɨngɨrɨnd. 20 Ɨ re Yakobo dɨde elda 
rɨgap Polɨmna yɨt utkundeno, ton ket ma sobijog na Godɨnd yewangayo. 
Ɨ ton ket tin yomno da, “Sowa rɨga! Man yɨr de! Yu Ju rɨga wɨngɨrɨnd kea 
nɨnda ten tausɨn (10,000) rɨgapim Yesund gar ke utkunda ke yokatenyi. 
Ajɨ ton komkesa re ukoi singi kɨma nony bꞌaramkenenanj Mosemna gog 
mɨlem pɨlnasim rɨna re get ke awamenento. 21 Ɨ ton kea moina ouyaena 
gatab wumɨr yokateno odede da man auyaeneninyɨt komkesa Ju yɨtam 
rɨga yepim re wekeny God ma obagɨki kesa rɨga wa wɨngɨrɨnd Mosemna 
gog yɨt bꞌɨsayam, dɨde man ten amneninyɨt da goro God ma obagendi tɨrɨr 
omni mal wugɨm ɨpka mɨle tamnɨkinam towaina bꞌɨga wa pɨlɨnd, dɨde 
goro yɨmta tundokinam meraina Ju rɨga mɨle. 22  Sɨ nangga e men omnɨku? 
Ton opima tutkunji dor da man ke metkɨmɨt dɨkɨnd. Ra ton tutkunji, ton 
ma sobijog soro kɨma bebɨg e mor motɨnkai. 23 Sɨ onggɨt paemb man bꞌogla 
onggɨtyam mɨle omnɨket nanggamog e ra sɨn motɨnyu. Sɨ sowa wɨngɨrɨnd 
opima powa (4) rɨga wekeny yepiya re Godɨm pɨlwa towaina gatabɨm 
danda kɨma tɨrɨr yɨt yomno. 24 Sɨ man opimemb powa (4) rɨga eyine yɨna sɨ 
rɨgam pɨlwa de yɨnamet wa, dɨde ket kɨlkesa omna mɨle omnɨket ton kɨma 
yɨpand. Ɨ man ket wulkɨp taramisinyɨt towanɨm sɨ omnɨkam. Seg ton rɨrɨr 
im ket kikitum mopngɨi ɨpka mɨle tamnɨkanj towaina komkesa kɨlkesa 
omna mɨle wɨngɨrɨnd. Sɨ ra komkesa rɨgap tutkunji dem moina onggɨtyam 
mɨle, ɨngkaimemb ton wumɨr okasi da moina gatab wumɨr okati yɨt re 
ma ɨmɨnjog im, dɨde mada re yɨpa Mosemna gog yɨmta undoka rɨga et. 
25 Ajɨ God ma obagɨki kesa gar ke utkunda rɨga gatab re sɨn naska tɨrɨr 
yomnonda yɨmta undokam odede da, ‘Goro kɨlkɨl owou tawina rɨnsim re 
bꞌanygɨnena god aidolɨm pɨlɨnd sɨ omnɨki wekeny, ɨ goro kus tanaikindam, 
ɨ goro tangina kai etouki bꞌangga, ɨ dɨde goro tamnɨkinam negɨr bꞌiyena 
mɨle.’ Ɨ sɨn ke etmɨkitawonda onggɨtyam peba towa pɨlwa.” 26 Ɨ towaina 
yɨt seg ke Pol ket opimemb powa (4) rɨga akasinonj, ɨ ɨspari ke ket ton 
kɨlkesa omna mɨle yomnɨkonj ton kɨma yɨpand Ju rɨga waina mɨle ke. 
Seg ket Pol opimemb powa (4) rɨga kɨma yikonj yɨnamet wa, ɨ ket yɨna sɨ 
rɨga amninonj da, “Kon re wulkɨp oramka rɨga en towanɨm sɨ omnɨkam,” 
dɨde kwa ten amninonj bibɨr gatab rɨdenat ra towaina kɨlkesa omna mɨle 
bꞌutundwas. Nokɨm da ra onggɨtyam undwatapu bibɨr ik dem, ɨdenatemb 
ton Godɨm pɨlwa yɨpayɨpa rɨgap towanɨm sɨ gasa oramka teyenauranj 
dem rɨga wa wɨpɨnd towaina kɨlkesa omna mɨle undwatam. Ɨ onggɨt 
bꞌundwatam mɨle aukenenonj re onggɨt bibɨr nat rɨdenat ra onggɨt kak ke 
sebenɨm (7) bibɨr bꞌutundwas.

Ju Rɨgap Polɨnd Yɨmɨnd Yokato
27 Ɨ re momta onggɨtyam seben (7) bibɨr bꞌundwatonj, Pol onggɨtyam 

bꞌundwata mɨle omnɨkam yikonj yɨnamet wa. Ɨ onggɨt wɨnɨnd Ju rɨga 

yepiya re tuwonj Asiya eriya ke kea Polɨnd yɨr yongo yɨnametɨnd. Ɨ ton 
ket komkesa rɨga bobo wɨnga kesa amnento soro omnɨkam Polɨm pɨlɨnd, 
dɨde ket Polɨnd yɨmɨnd yokato. 28  Ɨ ton ket bꞌokta arara aento da, “Israel 
rɨga! Yɨm nokaina! Ɨtemb jɨ rɨga yete re komkesa eriyand komkesa rɨga 
negɨr yɨt kɨma ouyaena eyeniny mera Ju rɨga gatab ɨ gog yɨt gatab ɨ dɨde 
onggɨtyam meraina yɨnamet gatab. Ma onggɨtyam nena e, ajɨ ton Grik 
rɨga im eyeniny yɨnamet wɨngɨr wa, sɨ ton onggɨtyam meraina yɨna 
pɨpmet ma sobijog kɨl kɨma e omnɨka yiyeny.” 29 Naskand ton Polɨnd yɨr 
yongo Epeso tunggam Tropimo kɨma menamenand Yerusalem taunɨnd. 
Sɨ re ton Polɨnd yɨr yongo yɨnametɨnd, ton jaba ɨja na nony aukɨto da 
Pol kea amaya Tropimond yiyonj ɨgaram yɨnamet wɨngɨr wa. Sɨ onggɨt 
penaemb ton odede yɨt apurento. 30 Ɨ re rɨgap towaina yɨt utkundo, 
kupka taun kea soro awonj. Ɨ ket rɨgap yɨpand bꞌɨkento Polɨm pɨlwa, 
dɨde ket yɨmɨnd yokato, ɨ tin ɨgonyɨgony yiyo yɨnamet kara bau wa. Ɨ 
odenja ket komkesa yɨnamet mora edokto. 31 Ɨ re ton pop tin ongandam 
yomneno, kea bage yɨtɨt yundokatonj wan tausɨn (1,000) Roma geja rɨga 
mopyamɨnd da, “Kupka Yerusalem taunɨt kea ukoi soro kɨma bebɨg e 
omnɨka yiyeny.” 32  Sɨ ton yɨpapyam nɨnda andred (100) Roma geja rɨga 
mopyam dɨde geja rɨga emjinonj, ɨ ket bꞌɨkto onggɨt rɨga bobo wa pɨlwa. 
Ɨ re rɨgap yɨr angto ɨtemb wan tausɨn (1,000) Roma geja rɨga mopyam 
dɨde tina geja rɨga, ton kea ket seg aukɨto Polɨnd ipowam. 33  Ɨ wan 
tausɨn (1,000) Roma geja rɨga mopyam Polɨm wus wa yikonj, dɨde ton 
ket tin yɨmɨnd yokatonj, ɨ dɨde ket geja rɨga engainonj nɨmog sein kai 
ke ɨjobɨkam. Ɨ ton ket ten arkeninonj da, “Yete jɨ rɨga? Nangga negɨr na 
yomnɨk?” 34 Ɨ rɨga bobo wɨngɨrɨnd rɨgap bꞌengabenga yɨt kɨma mɨram 
bꞌokta arara aento. Sɨ onggɨt penaemb wan tausɨn (1,000) Roma geja rɨga 
mopyam ma rɨrɨr na awonj ɨmɨnjog rɨl odaram. Sɨ ton engainonj Polɨnd 
iyoyɨm de geja rɨgaina wɨmenapu pɨpmet wɨngɨr wa. 35‑36  Ɨ re ton Polɨnd 
yiyo, onggɨt rɨga bobop towa yɨmtayɨmta bꞌokta ara kɨma tuwonj da, “Tin 
yonganda!” Ɨ re ton ket opekto de geja rɨgaina wɨmenapu met tɨt wa, ton 
ma sobijog na Polɨnd ongandam soro kɨma geja rɨga otoukena eyento. Sɨ 
onggɨt penaemb geja rɨgap Polɨnd yɨpand yɨm ke yurowato dɨde ket yiyo 
de wɨngɨr wa.

Pol Ju Rɨga Yɨt Amneninonj
37 Ɨ re geja rɨgap Polɨnd momta wɨngɨr wa ɨgaram yomno, Pol ket wan 

tausɨn (1,000) geja rɨga mopyamɨnd yerkitonj da, “Rɨngma, kon rɨrɨr e 
men metɨrkisɨn yɨpa gasa gatabɨm?” Ɨ ton mɨra yomnonj da, “Man wumɨr 
et Grik yɨt opurena? 38  Ma man onggɨtyam Ejipt rɨga et yet re naska 
wɨnɨnd soro kɨma ukoi bebɨg yomnɨkonj Roma gabmani kɨma, dɨde wɨp 
amninonj powa tausɨn (4,000) negɨr omnɨka rɨga de wul kesa tungg wa?” 
39 Ajɨ Pol mɨra yomnonj da, “Kon re yɨpa Ju rɨga en. Ɨ kon re Kilikiya 

eriyand ukoi taun Tarso ke rɨga en. Tarso taun re ma sobijog ɨsnawa 
kɨma tungg e. Sɨ kear nomne! Be ngai gangga nokae rɨga yɨt omnenam!” 
40 Ɨ re ton yingawonj Polɨnd opurenam, ton ket onyitonj, ɨ ket rɨga wɨp 
awarkisinonj, ɨ dɨde ket yɨm ke rɨga eswanginonj mumakesa awowɨm. Ɨ re 
ket komkesa rɨga mumakesa aukɨto, ton ket apureninonj towainajog Ibru 
yɨt ke.

22  1 Ɨ ton ket yindonj da, “Kor nany dɨde yɨngganwar dɨde kor 
bꞌuwar, wɨn otade koina bꞌɨrmeka yɨt utkunda rɨna ra kon wanɨm 

tapureninyɨn.” 2  Ɨ re ton tin yutkundo towainajog Ibru yɨt ke opurenand 
towa pɨlwa, ton kea ket mumakesa aukɨto. Ɨ Pol ket yindonj da, 3  “Kon 
re yɨpa Ju rɨga en. Ɨ kon ukendond re Tarso taun nat Kilikiya eriyand. 
Ajɨ kon onyitond re onggɨt Yerusalem taun nat, ɨ yɨpa ukoi ouyaena 
rɨga Gamaliyelɨt ken dɨmdɨmjog kana nouyaenenonj meraina bꞌuwar 
waina gog yɨt. Dɨde kea kon ukoi singi kɨma nony bꞌaramitenond Godɨm 
pɨlwa odede opi re wɨda komkesa yu wekenyɨt. 4 Sɨ kon kea negɨr kɨma 
bꞌɨdgotnena yoramitenenond rɨga wa pɨlɨnd yepiya re Yesumna ɨtemb 
ouyaeni nya yɨmta yundoko, ngɨrpu kon ten uj ondrɨkam amneneninond. 
Dɨde kon kwa kea rɨga ake kongga yɨmɨnd imda eyeneninond, ɨ 
aramkeneninond sɨbɨbmet wa. 5 Ɨ yɨna mopyam sɨ rɨga dɨde komkesa 
mera Sanedrin memba rɨga re yɨr ungata rɨga im onggɨtyam koina mɨle 
gatab. Ɨ onggɨt wɨnɨnd kon kwa singi awond da Damasko taun wa neken, 
dɨde demb de Yesund gar ke utkunda rɨga yɨmɨnd imda teyeninyɨn, ɨ dɨde 
teyeninyɨn Yerusalem taun wa ten negɨr ma bꞌɨsagɨka omnɨkam. Sɨ re 
kon koina singi yɨna mopyam sɨ rɨga dɨde komkesa meraina memba rɨga 
wumɨr amninond, ton kea peba erɨkto Damasko taun Ju rɨga nany dɨde 
yɨngganwar wa pɨlwa ɨtemb koina singi wɨko omnɨkam. Sɨ kon towa pɨlke 
onggɨtyam peba emjinond, dɨde ket onggɨt peba kɨma menon yokatond 
Damasko taun wa.

Polɨmna Engenda gatab Yɨt 
(Ɨtai 9:1‑19; 26:12‑18)

6  “Ɨ lomtɨk gatabɨnd re kon Damasko taun wus wa awond, odedend wub 
kumb ke danda kɨma ngayat ken nɨnyowayonj. 7 Sɨ kon ket sap otendond 
gou wa, dɨde ket ara utkundond odede yɨt kor pɨlwa da, ‘Saul, Saul! 
Nangga pae man kor pɨlɨnd negɨr kɨma bꞌɨdgotnena omnɨka yiyenyɨt?’ 8  Sɨ 
kon yerkitond da, ‘Yonggyam! Yetet man?’ Ɨ todaka ket mɨra nomnonj da, 
‘Kon Najaret tunggam Yesu ten, ya pɨlnate re man negɨr kɨma bꞌɨdgotnena 
omnɨka yiyenyɨt.’ 9 Ɨ rɨga yepiya re kon kɨma menon yokato, kea yɨr yongo 
onggɨtyam ngaya, ajɨ ton maka utkundo onggɨtyam yɨt rɨna re kor pɨlwa 
yopulitonj. 10 Ɨ kon yerkitond da, ‘Yonggyam! Nangga e kon omnɨken?’ Ɨ 
ket Yonggyam ken nomnonj da, ‘Utnyite, ɨ meke Damasko wa! Amaemb 
de yɨpa rɨgat men wumɨr motɨneny komkesa yɨt gatab rɨna re God tɨrɨr 

yomnonj mornɨm omnɨkam.’ 11 Ajɨ onggɨt ngayamna ɨnyomarenat ken 
yɨrdɨdɨ nomnɨkonj, sɨ kon ma rɨrɨr na gasa yɨr ongongɨm. Sɨ onggɨt 
penaemb kon kɨma menon rɨgap yɨm otona niyo de Damasko taun wa.

12  “Ɨ onggɨt wɨnɨnd yɨpa Ju rɨga, nyɨ da Ananiya, yɨbnonj Damasko 
taunɨnd. Ton gog yɨt ɨmɨnjog dɨmdɨm yɨmta undokeneninonj, sɨ komkesa 
Ju rɨga yepiya re wekenonj de onggɨt taunɨnd, kea ukoijog wumɨr aukɨto 
tina mɨle gatab, ɨ tin yɨsnaeneno. 13  Ɨ ton ket ikonj kor pɨlwa, dɨde ket 
onyitonj kor wusɨnd. Seg ton ket nomnonj da, ‘Kor yɨnggan Saul! Yɨr 
ɨpangende!’ Ɨ odenja ket koina yɨr ɨpangendonda, dɨde kon ket tin yɨr 
yongond. 14 Sɨ ton ket nomnonj da, ‘Mera bꞌuwar waina Godɨt men 
mobagendonj Tina singi wumɨr okatam, dɨde yɨr ongongɨm negɨr kesa 
dɨmdɨmjog rɨga Yesund, ɨ dɨde utkundam Tina tugɨmjog ke opureni yɨt. Sɨ 
onggɨtyam mɨle re kea mor pɨlɨnd ɨmɨnjogɨm aukɨto. 15 Sɨ man re komkesa 
rɨga wa yɨr ungata rɨga et onggɨt gatab rɨna re man yɨr anginot dɨde 
utkundenot, ɨ man ket bꞌogla onggɨtyam gatab tapureninyɨt towa pɨlwa. 
16  Yu nangga e man yɨr yungaet? Utnyite, ɨ Yonggyamɨnd ɨmɨnjog gar ke 
utkunda ke yokate! Ɨ ɨngkek ket baptiso okasɨt, dɨde ket moina negɨr mɨle 
awɨr tamninyɨt.’

God ma Obagɨki kesa Rɨgaina Ɨtmɨkitijog Rɨga Pol
17 “Onggɨt kak ke re kon ɨtendond Yerusalem taun wa, kon yɨr 

opmitenond yɨnametɨnd. Ɨ omandemb ket nonony kesand yɨpa liyalliyal 
gasa kor pɨlɨnd awonj. 18  Ɨ onggɨt liyalliyalɨnd kon kea Yonggyamɨnd yɨr 
yongond, ɨ ton ket nomnonj da, ‘Yerusalem rɨgap ma opima ɨmɨnjog ke 
takatanj moina yɨr ungata yɨt Kor gatab. Sɨ onggɨt paemb man wanakana 
bꞌangonjene, ɨ odenja iwasɨt Yerusalem taun ke!’ 19 Ajɨ kodaka mɨra 
yomnond da, ‘Ajɨ kor Yonggyam, opimemb Ju rɨga bꞌobogɨl wumɨr im 
da kon ke nekenenond Ju rɨga waina yɨr opmitenapu met nata, ɨ Mor 
pɨlɨnd gar ke utkunda rɨga sɨbɨbmetɨnd oramka eyeninond, dɨde ipowa 
eyeninond. 20 Ɨ ton kwa wumɨr im da re rɨgap Moina yɨr ungata rɨga 
Stepanond uj tama yɨdrɨko kus ɨgmarka kɨma, kon kemb de onyiti 
nɨbnond, ɨ bꞌogɨl yɨt kɨma yɨmjatond tin ongandam, ɨ dɨde kon ket yɨr 
epkinond re ti ongandayam waina kobɨrgɨm na. Sɨ kon singi en Moina 
yɨt opurenam dɨkɨnd.’ 21 Ajɨ Yonggyam ken nomnonj da, ‘Meke! Kon 
mɨtmɨkisɨn ra ma wus ma ama de God ma obagɨki kesa rɨga wa pɨlwa.’ ”

Pol Pɨta Yomnonj da Ton re Roma Rɨga e
22  Ɨ re rɨgap Polɨmna yɨt utkundena yiyo, ngɨrpu re ton yopulitonj 

onggɨtyam tina kikitumamjog yɨt, ton bꞌokta ara wuwenonj da, “Ton 
ma bꞌogɨl rɨga e. Tin yewaikita onggɨt gowukoi ke! Ton ma rɨrɨr e yilo 
ɨbɨm dɨkɨnd!” 23  Ɨ ton soro kɨma bꞌokta obairento. Ɨ ket towaina kobɨrgɨm 
otogɨka eyento, dɨde bꞌɨskena eyento, ɨ dɨde ket sungar bꞌɨskena eyento 

v 22:28 Roma kantri wɨngɨrɨnd Roma rɨga nyɨ kɨma rɨga re ukoijog na esnaenento. Sɨ 
opimemb jɨ onggɨtyam nyɨ okatam nya, 1) bꞌuɨm pɨlke owabɨntam, 2) ukoijog wulkɨp ke 
okatam, 3) Roma kantri nyɨ pumb wa urowata ke okatam. 

pumb wa. 24 Sɨ onggɨt penaemb wan tausɨn (1,000) Roma geja rɨga 
mopyam engainonj Polɨnd ɨgaram geja rɨgaina wɨmenapu pɨpmet wa. 
Ɨ ton singi awonj erkenam nangga rɨl pena Ju rɨgap Polɨm pɨlwa odede 
soro kɨma obairento. Sɨ ton ket tina geja rɨga engainonj Polɨnd ɨraskam, 
dɨde tin erkenam onggɨtyam rɨl gatab. 25 Ɨ re geja rɨgap tin bꞌangga gɨm 
kai ke yɨm ake pɨs daradara yɨjobɨko ɨraskam, Pol yomnonj yɨpa andred 
(100) Roma geja rɨga mopyamɨnd yet re ti wusɨnd onyiti yɨbnonj da, 
“Kon re Roma rɨga nyɨ kɨma en. Ɨ kon maka negɨr ma bꞌɨsagɨka yokasɨn 
Roma gabmani kotɨnd. Ajɨ wɨn kea ɨraskam nomnya. Sɨ ma wɨn kea 
Roma gabmani gog yerbekya?” 26  Ɨ re ɨtemb andred (100) Roma geja rɨga 
mopyam Polɨmna yɨt utkundonj, ton kea ikonj wan tausɨn (1,000) Roma 
geja rɨga mopyamɨm pɨlwa, ɨ ket wumɨr yomnonj da, “Rɨja e man omnyɨt 
dor tin? Ɨtemb rɨga re Roma rɨga nyɨ kɨma e.” 27 Ɨ re onggɨtyam wan 
tausɨn (1,000) Roma geja rɨga mopyam tina yɨt utkundonj, odenja ton 
ket yikonj Polɨm pɨlwa, ɨ yerkitonj da, “Wumɨr nomne! Mɨnda man Roma 
rɨga nyɨ kɨma et?” Ɨ Pol mɨra yomnonj da, “Owɨ!” 28  Ɨ onggɨt wan tausɨn 
(1,000) geja rɨga mopyamɨt yindonj da, “Kon Roma rɨga nyɨ yokatonj re 
ukoijog wulkɨp kena.” Ajɨ Pol daka mɨra yomnonj da, “Ajɨ kon ukendond 
re Roma rɨga nyɨ kɨma na.” v 29 Sɨ onggɨt penaemb geja rɨgap yepiya re 
bꞌangonjento Polɨnd ɨraskam dɨde erkenam, kea ket odenja Polɨm pɨlke 
ewaikurto. Ɨ ɨtemb wan tausɨn (1,000) Roma geja rɨga mopyam todaka 
ukoi moga na awonj, mop nokɨp ton kemb wumɨr awonj da Pol re Roma 
rɨga nyɨ kɨma na, dɨde kwa da ton ke bꞌɨsagɨki kesand tin yɨjobɨkonj.

Pol Onyitonj Ju Rɨga waina Bꞌɨsagɨkapu Pɨpmetɨnd
30 Ɨ ɨspari ke ket wan tausɨn (1,000) Roma geja rɨga mopyam singi 

awonj orakam ɨmɨnjog rɨl nangga pena Ju rɨgap Polɨnd yiyo negɨr ma 
bꞌɨsagɨka okatam. Sɨ ton ket yɨna mopyam sɨ rɨga dɨde komkesa Ju rɨga 
waina Sanedrin memba wa pɨlwa wumɨrwumɨr yɨt yɨtmɨkitonj yɨpand 
bꞌeomam. Ɨ re ton bꞌeomkurto, wan tausɨn (1,000) Roma geja rɨga 
mopyam Polɨnd yopendonj, ɨ towa pɨlwa yiyonj de Ju rɨga waina Sanedrin 
kot wa, ɨ dɨde tin yonyitonj towa wɨpɨnd.

23  1 Ɨ Pol ket Sanedrin kotɨnd rɨga wɨp awarkisinonj, dɨde ket 
yindonj da, “Kor nany dɨde yɨngganwar! Kon bꞌogɨl kukɨp ke 

nonykok kɨma e Godɨnd ewangaya yiyenenyɨn ngɨrpu yu bibɨr.” 2  Ɨ re 
yɨna mopyam sɨ rɨga Ananiya Polɨnd yutkundonj, ton ket rɨga engainonj 
yepiya re Polɨm wusɨnd wekenonj da, “Yipanjɨka tina tugɨm!” 3  Ɨ odedend 
ket Pol tin yomnonj da, “God ɨta men mitpanjɨk. Man omiti mɨbnyɨt 

bꞌɨsagɨkapu pɨpmetɨnd, dɨde maka ken gog yɨt ke nɨsagɨket. Ajɨ man kea 
rɨga engainyɨt ken ipanjɨkam, sɨ man molenggyam kemb gog yɨt yerbeket. 
Sɨ man re gɨm ke bꞌogɨl rɨga et ajɨ ngor ke negɨrjog rɨga et odede wɨp 
rɨngma re bꞌogɨl ɨkaeneni peint ke ɨsnɨki otomanti pinya kɨma bꞌogɨl met 
orangi gopmet rokate re ɨtkɨki ujgɨm yɨbɨm wɨngɨr wa.” 4 Ɨ rɨga yepiya 
re wekenonj Polɨm wusɨnd, yomno da, “Ma ɨja e man Godɨmna yɨna 
mopyam sɨ rɨgand odede negɨr yɨt ke omnenyɨt?” 5 Ɨ Pol ket yindonj da, 
“Kor nany dɨde yɨngganwar! Kear, kon ma wumɨr na da ton re yɨna 
mopyam sɨ rɨga e. Ɨmɨnjog e. Ɨja emb yɨna peband ɨrɨki yɨbɨm da, ‘Goro 
negɨr ke yɨt tamneninɨm rɨga yepim re moina rɨga wɨp amnenanj!’ ”

6  Ɨ Pol kea wumɨr yokatonj da nɨmog bobo rɨga na wekenonj onggɨt 
Ju rɨga waina Sanedrin kotɨnd, yɨpa tab re Parisai rɨga na, ɨ yɨpa tab 
re Sadukai rɨga na. Sɨ ton ket bꞌokta obailitonj da, “Kor nany dɨde 
yɨngganwar! Kon re Parisai rɨga en, ɨ Parisai rɨgaina bꞌɨga en. Kon ɨta 
ɨmɨnjog ke warɨm bꞌogɨl ɨsma yokatenyɨn da rɨga opima uj ke tutnɨkanj 
dem. Sɨ onggɨt rɨl paemb rɨgap yu ken noramisi onyitam dɨkɨnd 
bꞌɨsagɨkapu pɨpmetɨnd.” 7 Ɨ re Pol onggɨtyam yɨt yopulitonj, Parisai rɨga 
ake Sadukai rɨga ganggand soro kɨma yɨt bꞌugwatena pɨta awonj ngɨrpu 
ket rɨga ɨnyɨnyɨnd bꞌakalento nɨmog bobo omnam. 8  Mop nokɨp Sadukai 
rɨgap ɨmɨnjogɨm yomneneno da ma opima uj rɨga tutnɨkanj dem, ɨ ma 
opima aneru wekeny, ɨ dɨde ma opima wɨngawɨnga wekeny. Ajɨ daka 
Parisai rɨgap onggɨtyam komkesa ɨmɨnjogɨm amnenento. 9 Ɨ ton ket ma 
sobijog na guglam kɨma sorom obairento. Ɨ Parisai rɨga wɨngɨrɨnd nɨnda 
Ju rɨga waina gog ouyaena rɨgap owɨnkɨto, dɨde ket danda kɨma yɨt 
ugwatento da, “Sɨn makwa nangga negɨr na yodaru onggɨt rɨgam pɨlke. 
Rada yɨpa Godɨm pɨlke wɨngawɨngat o anerut tin yɨt yomnenonj, sɨ men 
rɨrɨr im tin bꞌɨsagɨkam omnyu?” 10 Ɨ re towaina soro kɨma yɨt bꞌugwatena 
ukoi auka yikonj, wan tausɨn (1,000) Roma geja rɨga mopyam moga na 
awonj da ke onggɨt nɨmog bobo rɨgap Polɨnd nenegɨr kana yenyouke. Sɨ 
ton tina geja rɨga engainonj da, “Wɨn wuwe ti pɨlwa, ɨ tin okasya rɨga wa 
pɨlke, dɨde ket iya dor meraina wɨmenapu pɨpmet wa.”

11 Ɨ onggɨt sɨwɨnyɨnd ket Yonggyam Polɨm wusɨnd onyitonj, ɨ ket 
yomnonj da, “Goro danda kesa tainɨm! Gar seo kɨma onyite! Man ke kor 
gatab yɨr ungata yɨt pɨtapɨta amneninyɨt dɨkɨnd Yerusalem taunɨnd. Sɨ 
man bꞌogla kwa odede wɨp yɨr ungata yɨt pɨtapɨta tamneninyɨt dem Roma 
wa.”

Polɨnd Wɨgawɨga Ongandam gatab Yɨt
12‑13  Ɨ ɨspari ke ket ma yɨpa kɨma Ju rɨgapiya ama rɨka poti (40) o pumb 

wa yɨpand bꞌingauto, dɨde ket wɨgawɨga yɨsamko Polɨnd ongandam. Ɨ 
ton ket towalenggyam yɨpand danda kɨma tɨrɨr yomno odede yɨt kɨma 
da, “Men ma opima owou tawindam dɨde nyɨ tanaindam, ngɨrpu ra dem 

men Polɨnd onganju.” 14 Seg ket ton wuwonj yɨna mopyam sɨ rɨga dɨde 
Ju waina elda rɨga wa pɨlwa, ɨ ten amnɨto da, “Sɨn ke sowalenggyam 
danda kɨma tɨrɨr yomnyu da sɨn ma opima nangga im tu bora wa 
taramisindam, ngɨrpu ra dem sɨn Polɨnd onganju. 15 Sɨ onggɨt paemb 
otade wɨn meraina Sanedrin memba kɨma yɨpand yɨt ɨtmɨkitaya wan 
tausɨn (1,000) Roma geja rɨga mopyamɨm pɨlwa. Ɨ tin bꞌanygɨnena nya 
ke ɨgekisya da, ‘Sɨn mep singi im Polɨm gatab bꞌobogɨl dɨmdɨm omnɨku. 
Sɨ man tin iyɨt sowa pɨlwa.’ Ɨ sɨn nya owama iyenyu, dɨde bꞌangonjeni 
im tekenyɨn tin ongandam ra ton sowa wus wa ik.” 16  Ajɨ yɨpa Polɨmna 
kom bꞌɨga kea utkundonj onggɨtyam towaina ɨsamki Polɨnd wɨgawɨga 
onganda yɨt, sɨ ton kea ket yikonj geja rɨgaina wɨmenapu pɨpmet wa, dɨde 
ket Polɨnd wumɨr yomnonj onggɨt yɨt gatab. 17 Seg ket Pol yɨpa andred 
(100) Roma geja rɨga mopyam ara yemokonj, ɨ yomnonj da, “Man yiye 
onggɨt kewarɨnd wan tausɨn (1,000) Roma geja rɨga mopyamɨm pɨlwa! 
Ti ɨta yɨpa wɨgawɨga yɨt tin wumɨr omnam.” 18  Sɨ onggɨt penaemb ɨtemb 
andred (100) Roma geja rɨga mopyamɨt tin yokatonj, ɨ ket yiyonj wan 
tausɨn (1,000) Roma geja rɨga mopyamɨm pɨlwa. Ɨ ton ket tin yomnonj 
da, “Sɨbɨbmet rɨga Polɨt ara nemok ɨ nerkis onggɨt kewarɨnd iyoyɨm mor 
pɨlwa, mop nokɨp ti ɨta yɨpa wɨgawɨga yɨt men wumɨr omnam.” 19 Seg ket 
wan tausɨn (1,000) Roma geja rɨga mopyamɨt tin yɨmɨnd yemoratonj, ɨ 
ket ekonda tentawar wa. Sɨ ton ket tin yerkitonj da, “Nangga wɨgawɨga 
yɨt e man kor nitiyaet wumɨr omnam?” 20 Ɨ kewarɨt ket mɨra yomnonj 
da, “Ju rɨgap ke yɨmjasi men bꞌanygɨnena nya ke ɨgekitam odede da, 
‘Sɨn singi im mep Polɨnd bꞌobogɨl erkenam, sɨ man tin iyɨt dem sowaina 
Sanedrin kot wa.’ 21 Ajɨ man goro ten ɨmɨnjog ke takasinɨm, mop nokɨp 
towa wɨngɨrɨnd ma yɨpa kɨma rɨgapim, ama rɨka poti (40) o pumb wa, 
Polɨnd nya yowami, dɨde bꞌangonjeni im wekeny tin ongandam. Ton 
re kea towalenggyam danda kɨma tɨrɨr yomnyi da, ‘Men ma opima 
owou tawindam dɨde nyɨ tanaindam, ngɨrpu ra men tin onganju.’ Sɨ 
yu ton moina ɨmjata yɨt e yɨr yungai.” 22  Tina yɨt seg ke ket, re wan 
tausɨn (1,000) Roma geja rɨga mopyam ɨtemb kewar yɨtmɨkitonj, ton tin 
yomnonj da, “Goro ya pɨlnat bꞌatgenayɨm nangga yɨt na re man wumɨr 
nomnyɨt.”

Polɨnd Ɨtmɨkitam Kaisareya wa
23  Ɨ onggɨt kak ke wan tausɨn (1,000) Roma geja rɨga mopyam nɨmog 

andred (100) Roma geja rɨga mopyam ara emokonj, ɨ ten amnonj da, 
“Wɨn tabagɨkinya tu andred (200) geja rɨga, ɨ sebenti (70) oso kumbɨnd 
angiti geja rɨga, ɨ dɨde tu andred (200) yɨm ke nɨm bꞌɨskena geja rɨga. Ɨ 
bꞌatngonjenya menonɨm de Kaisareya wa yu sɨwɨny nain (9) kɨlokɨnd. 
24 Ɨ wɨn kwa yɨpa oso Polɨm okaya tinɨm angitam. Ɨ wɨn bꞌogla tin ket 
bꞌobogɨl yɨr ɨpka iyenya dor, dɨde ket negɨr kesa yiya dor de Roma 

w 23:31 Antipatri tungg re Yerusalem taun ke siksti powa (64) kilomita pɨn na yɨbnonj. 

gabmani mopyam Pelikɨm pɨlwa yete re Yuda kantri yɨr ɨpka yiyeny.” 25 Ɨ 
wan tausɨn (1,000) Roma geja rɨga mopyam ɨja naemb jɨ peba yɨrɨkonj 
Pelikɨm pɨlwa da,

26  “Simesime, ukoyam Roma gabmani mopyam Pelik! Kon 
Klaudiyo Lisiyaten. 27 Ju rɨgap onggɨt rɨgand yɨmɨnd yokato, dɨde ton 
ket momta na tin ongandam yomno. Ajɨ re kon wumɨr yokatond da 
ton re Roma rɨga nyɨ kɨma e, kon ket nekond koina geja rɨga kɨma, 
dɨde ket tin yopendond towa pɨlke. 28  Ɨ ket Kon singi awond wumɨr 
okatam nangga rɨl pena Ju rɨgap tin negɨr ma bꞌɨsagɨkam yomno. Sɨ 
onggɨt penaemb kon tin yiyond towaina Sanedrin kot wa. 29 Ɨ re kon 
towaina yɨt utkundenond, kon ɨna yodarond da ton re towainajog 
gog gatab kena tin negɨr ma bꞌɨsagɨkam yomno. Ajɨ kon makwa yɨpa 
Roma gabmani gog erbeka mɨle yodarond ti pɨlɨnd, sɨ kon ma rɨrɨr 
na ti pɨlɨnd negɨr ma bꞌɨsagɨka omnɨkam ujɨm o mɨnda sɨbɨbmetɨnd 
oramitam. 30 Ajɨ yɨpa rɨgat ken wumɨr nomnonj Ju rɨga waina 
ɨsamki yɨt tin wɨgawɨga ongandam. Sɨ onggɨt paemb kon odenja e 
ket tin yɨtmɨkisɨn mor pɨlwa. Ɨ nɨnda Ju rɨga singi aukom tin kot wa 
oramitam. Sɨ kon kea ten wumɨr amninond da ton kot omnɨki ra 
man kɨma e ti gatab. Sɨ ɨtemb yɨt ngɨrpu. Madaemb!”
31 Ɨ geja rɨgap towaina mopyam waina bꞌingawa yɨt rɨrɨrɨnd Polɨnd 

yokato dɨde ket yiyo de Antipatri tungg w wa onggɨt sɨwɨnyɨnd. 32  Ɨ ɨspari 
ke ket oso kumbɨnd angiti geja rɨga nenap Polɨnd wang yiyo de Kaisareya 
taun wa. Ajɨ komkesa geja rɨga re kea ɨtekto de towaina wɨmenapu 
pɨpmet wa de Yerusalem taunɨnd. 33  Ɨ re ton Kaisareya taun kara bora 
wa bꞌɨgarto, ton ket wan tausɨn (1,000) Roma geja rɨga mopyamɨmna 
peba yokawo Roma gabmani mopyamɨm pɨlwa. Ɨ kwa ket Polɨnd yiyo ti 
pɨlwa, dɨde ket yonyito ti wɨpɨnd. 34 Sɨ Roma gabmani mopyam ɨtemb 
wan tausɨn (1,000) Roma geja rɨga ma peba yogenkonj. Seg ket ton Polɨnd 
yerkitonj da, “Man nangga eriya ke rɨga et?” Ɨ Pol daka mɨra yomnonj da, 
“Kon re Kilikiya eriya ke rɨga en.” Sɨ ton ket kea wumɨr yokatonj da ton 
re Kilikiya eriya ke rɨga e. 35 Ɨ ton Polɨnd yomnonj da, “Ra rɨga topendanj 
dɨkɨnd yepiya re singi yoramito men kot wa oramitam, kon ket tutkunjɨn 
dem moina bebɨg gatab.” Seg ket ton bꞌingawa yoramitonj Polɨnd yɨr 
ɨpkam king Erodɨmna orangi metɨnd rɨkɨnd re Roma gabmani mopyam 
wɨmena yikenonj.

Ju Rɨgap Polɨnd Kot wa Yoramito

24  1 Ɨ paib (5) bibɨr kak ke, yɨna mopyam sɨ rɨga Ananiya nɨnda 
Ju rɨga waina elda rɨga dɨde yɨpa kot yɨt ɨrmeka rɨga Tertilo 

kɨma tuwonj Kaisareya wa. Ɨ ton ket kea Polɨm gatab yɨt yoramito Roma 

x 24:8 Nɨnda Grik yɨna peba wɨngɨrɨnd awɨr e onggɨtyam yɨt. 

gabmani mopyamɨmna kot wa. 2  Sɨ ket ton Polɨnd ara yemokonj. Ɨ re 
ket ton opendonj de bꞌɨsagɨkapu pɨpmet wa, Tertilo ket Polɨm gatab 
negɨr yɨt usenena bꞌatomonj. Sɨ ton ket yindonj da, “Ukoyam Pelik! Man 
bꞌobogɨl im yɨr ɨpka niyeneninyɨt, sɨ onggɨt paimemb sowa wɨngɨrɨnd 
ma sobijog ngɨmbla kɨma gasa im pɨta auka wuweneny. Dɨde kwa man 
bꞌogɨl multekɨp kaim gasa omnɨka eyeninyɨt, sɨ onggɨt paimemb onggɨt 
kantri wɨngɨrɨnd re ma sobijog bꞌogɨl gasa im auka wuweneny. 3  Sɨ sɨn 
ita wɨnɨnd dɨde ita tungg nata onggɨtyam bꞌogɨl gasa im akatenenindam. 
Sɨ ukoi sɨteket Pelik mor pɨlwa! 4 Ɨ kon ma singi en kwa bebɨg angitam 
mor pɨlɨnd onggɨt kot gatab. Sɨ onggɨt paemb kon yɨt kutjog omnyɨn. Ɨ 
man muske sowaina yɨt utkundenine! 5 Sɨ sɨn ɨja naemb jɨ ti gatab negɨr 
adarkɨtondam. Ton re ukoi bebɨg omnɨka rɨga e. Ɨ tonɨt ugungateninonj 
komkesa Ju rɨga onggɨt komkesa gowukoyɨnd ukoijog bebɨg omnɨkam. 
Ɨ ton re mopjog rɨga e onggɨt bꞌanygɨnena rɨga bobo wɨngɨrɨnd yepim 
re Najaret tunggamɨnd yɨmta yundoki. 6  Dɨde ton kwa yotonkenonj 
yɨnamet kɨl kɨma omnɨkam. Sɨ ket sɨn tin yɨmɨnd yokatonda. [Ɨ sɨn singi 
aukɨtondam tin ɨsagɨkam sowaina gog yɨt ke. 7 Ajɨ wan tausɨn (1,000) 
Roma geja rɨga mopyam Lusiya ikonj, dɨde ket sowaina yɨm ke tin danda 
kɨma yɨrgɨnatonj. Seg ton ket tin yɨtmɨkitonj mor pɨlwa. 8  Ɨ ti gatab 
bebɨg kot wa oramiti rɨgat sɨn ningaeninonj menonɨm mor pɨlwa kot 
omnɨkam.] x Ra man molenggyam tin erkenyɨt, man rɨrɨr e wumɨr okasɨt 
komkesa onggɨtyam yɨt rɨnsim re sɨn ti gatab teyindam mor pɨlwa.” 9 Ɨ Ju 
rɨgap kea bꞌatoukɨto Tertilomna yɨt ɨmjatam da, “Onggɨtyam tina yɨt re 
ɨmɨnjog im.”

Pol Tina Bꞌɨrmeka Yɨt Apulisinonj Pelikɨm Wɨpɨnd
10 Seg ket Roma gabmani mopyam Polɨnd mongɨk yomnonj todaka 

yɨt opurenam. Sɨ Pol ket yindonj da, “Kon wumɨr en da man re ma yɨpa 
kɨma kemag e mɨbnyɨt bꞌɨsagɨka rɨga onggɨt Ju yɨtam rɨga wɨngɨrɨnd, 
sɨ man kea wumɨrjog et komkesa sowaina mɨle. Sɨ onggɨt paemb kon 
sam kɨma kor gatab yɨt bꞌɨtɨrmeken mor wɨpɨnd. 11 Man rɨrɨr e wumɨr 
okasɨt da kon yɨr opmitam netkond de Yerusalem wa, dɨde kon demb 
de nɨbnond re ma jog bibɨr na. Ajɨ twelp (12) bibɨr undwati kesand Ju 
rɨgap kea ken yɨmɨnd nokato. 12  Sɨ ton maka ken nodaro yana kɨma yɨt 
bꞌugwatenand yɨnametɨnd. Dɨde ton kwa maka ken nodaro rɨga bobo soro 
kɨma ejgatenand Ju rɨga waina yɨr opmitenapu met nata o Yerusalem 
taun nata. 13  Sɨ ton ma rɨrɨr im mor ɨmɨnjog motouyaukanj towaina odede 
ɨmjati yɨt rɨnsim re ton apurenanj kor gatab. 14 Ajɨ kon bꞌatgenaen mor 
pɨlwa yɨpa gasa gatab. Ton ɨmɨnjog e da kon re sowa bꞌuwar waina God 
na yewangaenenyɨn Yesumna ouyaena nya ke rɨnte re ton bꞌanygɨnena 

rɨga bobo ke yogenai. Ɨ kon komkesa gar kaim akateninyɨn rɨnsim re 
komkesa God ma gogɨp dɨde bageyam waina pebap apurenanj. 15 Ɨ 
kor kwa re ɨta nɨbnau warɨm bꞌogɨl ɨsma da God opima tutnɨkiny dem 
negɨr kesa dɨmdɨmjog rɨga dɨde negɨr kɨma kaokao rɨga. Dɨde kon re 
onggɨtyam warɨm bꞌogɨl ɨsma ɨta yɨr ungaenenyɨn toda re dɨde. 16  Sɨ kon 
ɨta yɨr ungaenenyɨn ɨtemb warɨm bꞌogɨl ɨsma. Sɨ onggɨt paemb kon ita 
wɨnɨnd kolenggyam bꞌobogɨljog e yɨr bꞌɨpkenenyɨn nɨnda bebɨg okatena 
kɨma, nokɨm da ɨdenat kon koina kukɨp ke nonykokɨnd bꞌinjawa kesa 
dɨmdɨm mɨle owamenenyɨn Godɨm wɨpɨnd dɨde rɨga wa wɨpɨnd. 17 Ɨ kon 
Yerusalem taun ke yiwatond re ma emb jɨ. Ɨ jogjog kemag kak ke kwa kon 
ket ɨtendond onggɨt taunɨnd koina Ju yɨtam rɨga wa ogonam kear omna 
gasa dɨde kwa Godɨm sɨ gasa okawam. 18  Ɨ re kon sowa Ju rɨga waina 
nya ke kɨlkesa omna mɨle yundwatond dɨde ket nɨbnond de yɨnamet 
aband, ademb de Ju rɨgap ken nodaro. Onggɨt wɨnɨnd kon re ma bobo 
rɨga kɨma na nɨbnond dɨde kwa makwa nangga guglam na yomnɨkond 
demb de. 19 Ajɨ nɨnda Ju rɨgap yepiya re tuwonj Asiya eriya ke, ken ket 
ɨsanikesa nokato. Rada ton ke yodaro nanggamog koina omnɨki negɨr 
mɨle, ton bꞌogla naska tou mor pɨlwa, ɨ ket ken kot wa notramisi. 20 O re 
kon onyitond Ju rɨga waina Sanedrin kotɨnd, opi re rɨga dɨkɨnd yepiya 
re kor gatab bꞌɨsagɨka yiyeno demb de, ton maka nanggamog gog erbeka 
negɨr mɨle na yodaro kor pɨlɨnd. Rada ton ke yodaro, sɨ ton bꞌogla 
towalenggyam men wumɨr mamne. 21 Sɨ onggɨt wɨnɨnd re kon onyitond 
towa wɨpɨnd, kon ɨna yɨpaina gasa gatab nena na bꞌokta obailitond 
odede da, ‘Kon ɨta ɨmɨnjog ke yokatenyɨn da rɨga opima uj ke tutnɨkanj 
dem.’ Sɨ onggɨt rɨl paemb rɨgap ken noramisi wa wɨpɨnd onyitam dɨkɨnd 
bꞌɨsagɨkapu pɨpmetɨnd.”

22  Pelik re ukoijog wumɨr na yɨbnonj Yesumna onggɨtyam ouyaena 
nya gatab. Sɨ ton ma rɨrɨr na bꞌɨsagɨka omnɨkam. Sɨ ton ket bꞌɨsagɨkam 
wɨn yɨsonkitonj, dɨde ket ten amninonj da, “Yɨmta ke ra wan tausɨn 
(1,000) Roma geja rɨga mopyam Lisiya ik dem dɨkɨnd, kon amaemb ket 
kikitum bꞌɨsagɨka omnɨken wa gatab.” 23  Ɨ ton ket bꞌingawa yoramitonj 
tina andred (100) Roma geja rɨga mopyamɨnd Polɨnd yɨr ɨpkam, dɨde 
tin yomnonj odede yɨt kɨma da, “Man ti gangga okaenyɨt tina singi gasa 
omnɨkam, dɨde goro ogoka teyeninyɨt tina rɨga tin odarenam dɨde tin 
yɨm okaenam.”

24 Ɨ nɨnda bibɨr kak ke Pelik ikonj ti kongga Durusila kɨma. Ti kongga 
re Ju kongga na. Ɨ Pelik ket Polɨnd yɨngaukonj tina yɨt utkundam. Ɨ re Pol 
opendonj towa wɨp wa, ton ket usekainonj Keriso Yesund gar ke utkunda 
gatab yɨt. Sɨ ton kea tina onggɨtyam yɨt utkundenonda. 25 Ɨ Pol kea 
yɨtnono aenonj negɨr kesa dɨmdɨmjog mɨle gatab, ɨ molenggyam bꞌagoka 
mɨle gatab, ɨ dɨde Godɨmna bꞌɨsagɨka mɨle gatab rɨnte ra tawɨk dem. Ɨ re 
ton utkundonda onggɨtyam yɨt, Pelik ma sobijog na moga awonj. Ɨ ton 

ket Polɨnd yomnonj da, “Yunɨm ke seg ainy, man meke! Ra kon gangga 
okasɨn dem, kon ɨta kwa mɨtngauken dem.” 26  Onggɨt wɨnɨnd Pelikɨm kwa 
yɨpa singi yɨbnawonj da, “Pol ama rɨka kor opima wulkɨp notkainy dem 
ra kon tin openjɨn kot ke.” Onggɨt penaemb ton ita wɨnɨnd yikenonj Polɨm 
pɨlwa, dɨde ket ton kɨma yɨt bꞌusenenonj.

27 Ɨ Pelik ket Polɨnd adea sɨbɨbmetɨnd ɨjobɨki yowamenenonj nɨmog 
kemag kɨma. Ɨ onggɨt kak ke Roma mopyam kingɨt Porkiyo Pestond 
yoramitonj Pelikɨmna pɨpmetɨnd. Ajɨ Pelik singi awonj Ju rɨga nony bꞌogɨl 
omnam. Sɨ onggɨt penaemb Pelik Polɨnd yɨraronj dɨkɨnda sɨbɨbmetɨnd.

Pol Onyitonj Pestomna Kotɨnd

25  1 Ɨ re Pesto ti wɨko yotomonj dɨde nowa bibɨr seg awonj, ton ket 
Kaisareya ke yiwatonj de Yerusalem wa. 2  Ɨ re Pesto Yerusalem 

taun wa opendonj, yɨna mopyam sɨ rɨga dɨde Ju rɨga waina wɨp iyoi rɨgap 
Polɨm gatab bꞌɨsagɨka yɨt teito ti pɨlwa. 3  Ɨ ton kea wɨgawɨga yɨsamko 
Polɨnd nya owamam dɨde ongandam nyawɨnd. Sɨ onggɨt penaemb ton 
Pestond ɨl yongko da, “Man sɨn nony bꞌogɨl notɨninyɨt! Sɨ man ɨngauket 
Polɨnd menonɨm dɨkɨnd Yerusalem taunɨnd kot omnɨkam.” 4 Ajɨ Pesto 
mɨra amninonj da, “Pol re amaemb de sɨbɨbmetɨnd yɨbɨm Kaisareya wa. 
Dɨde kon kolenggyam re ma pɨn e taen menonɨm demb de. 5 Sɨ onggɨt 
paemb wa wɨngɨrɨnd nɨnda wɨp iyoi rɨga bꞌogla kon kɨma yɨpand menon 
okasi dem de Kaisareya wa. Ɨ rada nangga negɨr omnɨki e yɨbɨm ti pɨlɨnd, 
onggɨt rɨgapim ket tin kot wa oramisi dem.”

6  Ɨ Pesto re ton kɨma yɨbnonj eit (8) o ten (10) bibɨr kɨma demb de 
Yerusalem taunɨnd. Seg ket ton yikonj de Kaisareya wa. Ɨ ɨspari ke ket, 
ton kot yɨpangendonj, ɨ ton ket bꞌɨsagɨkapu pɨpmetɨnd omitonj. Ɨ dɨde ton 
ket bꞌingawa yoramitonj Polɨnd iyoyɨm bꞌɨsagɨkapu pɨpmet wa. 7 Ɨ re ket 
Pol opendonj, Ju rɨga yepiya re Yerusalem taun ke tuwonj, tin yewatɨnto, 
dɨde ton ket Polɨm gatab jogjog bebɨgjog yɨtkak opurena eyento Pestom 
pɨlwa. Ajɨ ton makwa rɨrɨr na aukɨto ɨmɨnjog ouyawam towaina opureni 
yɨtkak. 8  Seg ket Pol tilenggyam bꞌagenayonj da, “Kon re maka nangga 
negɨr na yomnɨkond Ju rɨga waina gog gatab o yɨnamet gatab o Roma 
mopyam king Kaisam pɨlɨnd.” 9 Ɨ Pesto singi awonj Ju rɨga nony bꞌogɨl 
okawam. Sɨ ton ket Polɨnd yerkitonj da, “Rɨka man singi et menonɨm de 
Yerusalem taun wa moina onggɨtyam bebɨg gatab bꞌɨsagɨka okatam kor 
wɨpɨnd?” 10 Ɨ Pol ket mɨra yomnonj da, “Yu kon onyisɨn re onggɨtyam kot 
naten rɨnte re Roma mopyam king Kaisamna gog danda wɨrand yɨbɨm. Sɨ 
kon bꞌogla bꞌɨsagɨka okasɨn onggɨt Roma gabmani kotɨnd. Sɨ kon maike 
nangga negɨr na yomnɨkond Ju rɨga wa pɨlwa, dɨde man re kea wumɨrjog 
e mɨbnyɨt onggɨtyam koina mɨle gatab. 11 Rada kon ke ɨmɨnjog negɨr 
yomnɨkond dɨde ra man Roma gabmani gog yɨt ke ken uj ma bꞌɨsagɨkam 
notɨnyɨt, kon re ma ɨta bꞌɨtɨsaen uj okatam. Ajɨ rada opimemb kor gatab 

negɨr yɨt rɨna re Ju rɨgap apurenanj kotɨnd ma ɨmɨnjog im, makwa yɨpa 
rɨgat rɨrɨr e ken jabajaba notramis towa pɨlwa towanɨm sam okawam. 
Sɨ yu kon singi yoramisɨn onggɨtyam kot iyoyɨm de Roma mopyam king 
Kaisam pɨlwa de Roma taun wa.” 12  Sɨ re Pol opurena seg awonj, Pesto 
yɨtnono aenonj ti ugowa rɨga kɨma. Seg ton ket tin mɨra yomnonj da, 
“Ke man singi yoramisɨt onggɨtyam kot iyoyɨm de Roma mopyam king 
Kaisam pɨlwa, sɨ man ɨta meket dem Kaisam pɨlwa kot omnɨkam.”

Pol Onyitonj King Agripam Wɨpɨnd
13 Ɨ nɨnda bibɨr kak ke king Agripa dɨde ti ngɨmɨr Bernike opendonda de 

Kaisareya wa, ɨ ket Pestond simesime omnam yodaronda, nokɨp Pesto re 
kea sisɨl Roma gabmani nyɨ yokatonj towaina eriya yɨr ɨpkam. 14 Ɨ re ton 
jogjog bibɨr kɨma ebnonda demb de, Pesto ket king Agripa kɨma yɨtnono 
aenonj Polɨm gatab ti pɨlke nɨnda bꞌugowa yɨt okatam. Sɨ ton yindonj da, 
“Ɨta dɨkɨnd yɨpa rɨga yena re Pelik sɨbɨbmetɨnd yɨraronj. 15 Ɨ re kon nekond 
Yerusalem taun wa, yɨna mopyam sɨ rɨgap dɨde Ju rɨga waina elda rɨgap 
yɨtkak teito kor pɨlwa tin kotɨnd oramitam, ɨ kwa ken nerkito tin negɨr ma 
bꞌɨsagɨka omnɨkam. 16 Sɨ kon ten mɨra amninond da, ‘Roma gabmanim 
kotɨm mɨle re ɨja emb jɨ. Ra rɨgap yɨpa rɨga kot wa oramisi, ton bꞌogla naska 
bꞌɨsagɨkapu pɨpmetɨnd bꞌatgenai tina bꞌɨrmekam yɨt towa wɨpɨnd. Ɨ ra tina 
omnɨki negɨr mɨle pɨta tainy, bꞌɨsagɨka rɨgat tin negɨr ma bꞌɨsagɨkam omɨny. 
Ɨ ket onggɨt bꞌɨsagɨka yɨt rɨrɨrɨnd tin oramis towa pɨlwa yepim re tin kot 
wa yoramisi. Sɨ kon ma rɨrɨr en tin oramisɨn wa pɨlwa wen nony bꞌogɨl 
omnam.’ 17 Sɨ onggɨt penaemb opimemb Ju rɨga kon kɨma tuwonj dɨkɨnd 
kot omnɨkam, ɨ kon maka onggɨtyam kot wɨn pɨnjog yomnond. Sɨ ɨspari 
ke ket kon kot yɨpangendond, dɨde ket omitond bꞌɨsagɨkapu pɨpmetɨnd. 
Seg kon ket yɨngaukond onggɨt rɨgand iyoyɨm bꞌɨsagɨkapu pɨpmet wa. 18  Ɨ 
re Pol opendonj bꞌɨsagɨkapu pɨpmet wa, ton ket rɨga yepiya re tin kot wa 
yoramito, owɨnkɨto dɨde apurento tina omnɨki negɨr gatab yɨt. Ɨ kon pop 
singi awond tina omnɨki Roma gabmani gog erbeka gatab yɨt utkundam, 
ajɨ ton makwa ngai odede negɨr gatab yɨt teito. 19 Ajɨ ton re ɨna nena na 
apurento towaina yɨna mɨle gatab yɨt dɨde yɨpa uj rɨga Yesum gatab yena re 
Pol ɨmɨnjogɨm yomnenonj da Ton kea uj ke utnyitonj. 20 Sɨ kon onggɨtyam 
towaina opurena gatab ma sobijog nonysɨpsɨp na aukond, nokɨp kon ma 
wumɨr na towaina mɨle. Sɨ kon Polɨnd yerkitond da, ‘Rɨka man singi et 
menonɨm Yerusalem taun wa, dɨde demb de bꞌɨsagɨka omnɨkam ɨtemb 
mor gatab?’ 21 Ajɨ Pol ken nɨgekitonj tin yɨr ɨpkam, mop nokɨp ton singi 
awonj ɨtemb kot iyoyɨm de Roma mopyam king Kaisamna kot wa. Sɨ kon 
yɨr ɨtena rɨga engainond da, ‘Wɨn tin yɨr ɨpkya, ngɨrpu kon ra tin ɨtmɨkisɨn 
dem de Kaisam pɨlwa.’ ” 22  Ɨ re Agripa Pestomna yɨt utkundonj, ton Pestond 
yomnonj da, “Kon singi en da konjogɨt tutkunjɨn onggɨt rɨgamna kot gatab.” 
Ɨ Pesto daka mɨra yomnonj da, “Bꞌogɨl e, toko mep yutkunde!”

23  Sɨ onggɨt penaemb ɨspari ke ket Agripa ake ti ngɨmɨr Bernike 
otomantijog bꞌajgi kingɨmna kobɨrgɨm bꞌikoki ekonda Erodɨmna orangi 
ukoi bꞌeomapu met wa rɨkɨnd re Roma gabmani mopyam yɨbnenenonj. 
Ɨ ton ket bꞌɨgaronda wan tausɨn (1,000) Roma geja rɨga mopyam dɨde 
ukoijog nyɨ rɨga kɨma taunɨnd de bꞌɨsagɨkapu pɨpmet wa. Seg ket Pesto 
tina yɨr ɨtena rɨga engainonj Polɨnd iyoyɨm. 24 Ɨ re Pol opendonj onggɨt 
bꞌɨsagɨkapu pɨpmet wa, Pesto ket yindonj da, “King Agripa dɨde komkesa 
rɨga yepim re sɨn kɨma wekeny dɨkɨnd, yɨr yonga jɨ rɨga! Komkesa Ju rɨga 
yepim re wekeny Yerusalemɨnd dɨde dɨkɨnd Kaisareyand, danda kɨma 
nerkito ti gatab, dɨde ket ara ognento da, ‘Goro tin pɨnjog yilo owama!’ 
25 Ajɨ kon makwa yɨpa tina omnɨki negɨr mɨle gatab yɨt yodarond tinɨm uj 
okatam. Ajɨ ton singi yoramitonj onggɨtyam kot iyoyɨm de Roma mopyam 
king Kaisam pɨlwa. Sɨ onggɨt penaemb kon tɨrɨr yomnond tin ɨtmɨkitam 
Kaisam pɨlwa. 26‑27 Sɨ kor nony ke da ɨtemb re ma bꞌogɨl e sɨbɨbmet rɨga 
ɨtmɨkitam Kaisam pɨlwa tin kot omnɨkam ɨmɨnjog rɨl odari kesand. Ajɨ 
kon makwa yɨpa ti gatab kot omnɨkam rɨl yodarond rɨnte ra kon ɨrɨken 
kor yonggyam Kaisam pɨlwa. Sɨ onggɨt paemb kon Polɨnd iyɨn komkesa 
wa wɨp wa, ajɨ ukoijog re king Agripa mor pɨlwa e. Sɨ wɨn bꞌogla tin 
ɨgekenya onggɨt bebɨg gatab. Ɨ ra wɨn ti gatab nangga rɨl na tadarkindam 
onggɨt kotɨnd, sɨ ɨngkaemb ket kon ɨrɨkainyɨn Kaisam.”

Polɨmna Yɨtpɨam Agripam Wɨpɨnd

26  1 Seg ket Agripa Polɨnd yomnonj da, “Kon mor gangga motkaen 
molenggyam bꞌɨrmeka yɨt opurenam.” Ɨ Pol ket yɨm bꞌɨtnɨkonj 

yɨt opurenam, dɨde ket bꞌɨrmeka yɨt bꞌatomonj. 2  “King Agripa! Kon 
nony aen da yu kon bꞌogɨljog gangga e yokasɨn kornɨm mor wɨpɨnd 
bꞌɨrmeka yɨt opurenam komkesa kor gatab negɨr yɨt rɨna re Ju rɨgap 
apurento ken kot wa oramitam. 3  Kon re ma sobijog sam en, nokɨp man 
re wumɨrjog et komkesa Ju rɨga sowaina mɨle gatab dɨde kwa sowa 
wɨngɨrɨnd bꞌengabenga wɨp yɨt bꞌugwatena gatab. Sɨ onggɨt paemb kon 
metɨrkisɨn, koina yɨt man musɨk utkundene! 4 Sɨ komkesa Ju rɨga ukoi 
wumɨr im komkesa koina mɨle gatab rɨja na re kon ukendond dɨde 
onyitond koinajog Ju yɨtam rɨga wɨngɨrɨnd, dɨde kwa rɨdede wɨp yɨrkokar 
nat kon wɨmena nekenenond Yerusalem taunɨnd. 5 Sɨ ton kornɨm wumɨr 
aukɨto re ma emb jɨ. Ɨ ra ton singi taukanj kor gatab ɨmɨnjog yɨt ouyawam 
onggɨt bꞌɨsagɨkapu pɨpmetɨnd, ton bꞌogla tapurenanj da kon re yɨpa 
bꞌogɨl Parisai rɨga na nɨbnond, ɨ Parisai rɨga bobo re dɨmdɨmjog danda 
kɨma Godɨnd ewangaya rɨga im sowa wɨngɨrɨnd. 6‑7 King Agripa! Yu kon 
onyitenyɨn dɨde bꞌɨsagɨka yokatenyɨn, mop nokɨp kon yɨpa warɨm bꞌogɨl 
ɨsma yokatenyɨn. Sɨ ɨja emb jɨ yɨtkak. Naska God re kea nɨnda tɨrɨr yɨt 
aramisinonj sowaina bꞌuwar wa pɨlɨnd. Ɨngkenaemb sowaina twelp (12) 
gu rɨgap onggɨtyam tɨrɨr omni yɨt akatenento. Ɨ ton warɨm bꞌogɨl ɨsma 

y 26:14 Ra rɨgayam kau singi kesa tainy gou unganka wɨko wɨngɨrɨnd, ton pɨs ke ɨtarɨk 
ti yonggyamɨnd. Sɨ kau yonggyamɨp soksok gasa aramkenento kau waina pɨs kak ke ten 
ogokam pɨs ke ɨtarkam. 

yokateno da God ma onggɨtyam tɨrɨr omni yɨt opima rɨrɨrkɨp taukanj, 
dɨde ket yɨr yungaeneno onggɨtyam warɨm bꞌogɨl ɨsma rɨrɨrkɨp awowɨm. 
Sɨ onggɨt yɨr ungawand ton ket kupka gar ke Godɨnd yewangaeneno ita 
bibɨr dɨde sɨwɨny. Ɨ yu koda re ɨta onggɨtyam yɨpaina warɨm bꞌogɨl ɨsma 
ɨmɨnjog ke yokatenyɨn. Sɨ onggɨt penaemb Ju rɨgap ken kot wa noramito 
dɨde kwa yu kon onyisɨn onggɨt bꞌɨsagɨkapu pɨpmetɨnd. 8  Nangga pae 
wɨn nonyɨk bꞌamdenindam odede da, ‘Sɨn ma rɨrɨr im ɨmɨnjog ke okatam 
da God opima rɨga tutnɨkiny uj keꞌ? 9 Koda re naskand kolenggyam 
kea odede nonyɨk bꞌamdenenond da, ‘Kon bꞌogla rɨga ogoka teyeninyɨn 
Najaret tunggam Yesu ma nyɨ awɨr omnam.’ 10 Sɨ re kon yɨna mopyam 
sɨ rɨga wa pɨlke danda yokatond onggɨtyam mɨle omnɨkam, kon kea 
ket jogjog Yesund gar ke utkunda rɨga sɨbɨbmetɨnd aramkeneninond 
Yerusalemɨnd. Dɨde kwa re rɨgap ten uj ondrɨkam amnenento, kon 
kea singi kɨma emjateneninond ten ongandam. 11 Ɨ kon jogjogpyam 
nekenenond komkesa Ju rɨga waina yɨr opmitenapu met nata, dɨde negɨr 
kɨma bꞌɨdgotnena aramkeneninond Yesund gar ke utkunda rɨga wa pɨlɨnd, 
ɨ dɨde kwa kon kea danda kɨma ten ɨl angkeneninond Yesund ɨsadrenam. 
Ɨ dɨde kon towa pɨlwa ma sobijog na soro aukenenond, dɨde towa pɨlɨnd 
negɨr kɨma bꞌɨdgotnena aramkeneninond, ngɨrpu kon ket nekenenond 
nɨnda taun nata bꞌenga kantri wɨngɨrɨnd odede mɨle omnɨkam.

Polɨmna Engenda gatab Yɨt 
(Ɨtai 9:1‑19; 22:6‑16)

12  “Ɨ onggɨt wɨnɨnd yɨna mopyam sɨ rɨgap danda dɨde bꞌingawa peba 
nokawo onggɨtyam wɨko omnɨkam de Damasko wa. Sɨ kon ket nekond 
Damasko wa. 13  King! Re kon menon yokatond Damasko nyawɨnd, lomtɨk 
gatabɨnd, kon yɨr yongond ukoi danda kɨma ɨnyomarena ngaya rɨna re 
wub kumb ke ken dɨde kon kɨma meni rɨga nɨnyowainonj. Ɨ onggɨtyam 
ɨnyomarena re ma sobijog danda na, ajɨ lomkonggamna ɨnyomarena re 
ma danda e. 14 Sɨ sɨn komkesa gou wa sap otektondam. Ɨ onggɨt wɨnɨnd 
kon ket ara utkundond, ɨ ken Ibru yɨt ke nomnonj da, ‘Saul, Saul! 
Nangga pae man kor pɨlɨnd negɨr kɨma bꞌɨdgotnena yoramitenenyɨt? Sɨ 
odede moina omnɨki mɨle ke man molenggyam ma sobijog e negɨr auka 
mekenyɨt odede wɨp rɨngma ra kaut tilenggyam menggɨp ke ɨtarɨk ti 
yonggyamɨmna oramiti soksok gasa.’ y 15 Sɨ kon yerkitond da, ‘Yetet man 
Yonggyam?’ Ɨ Yonggyam daka mɨra nomnonj da, ‘Kon re Yesuten ya 
pɨlnate re man negɨr kɨma bꞌɨdgotnena yoramitenenyɨt? 16  Sɨ man utnyite, 
dɨde onyite moina pɨs ke! Ɨ kon mor pɨlɨnd pɨta aen re men obagenda 

ma kor wɨko rɨgam dɨde kor yɨr ungata rɨgam. Sɨ man tapureninyɨt 
dem onggɨt gatab rɨna re man ken yɨr nonget dɨde rɨnte ra kon men 
motouyauken dem. 17 Ɨ Kon bꞌogla men mɨtɨtmɨkisɨn dem Ju rɨga wa 
pɨlwa dɨde God ma obagɨki kesa rɨga wa pɨlwa. Ɨ ra ton men negɨr ma 
bꞌɨdgotnena wa oramitena mitiyenenyi dem, Kon ɨta men ɨtrɨngɨndena 
mitiyenyɨn dem towa pɨlke. 18  Sɨ man bꞌogla ten wumɨr tamneninyɨt 
onggɨtyam kor gatab yɨr ungata yɨt, mop nokɨp ɨdenat ton yɨr tepangkanj, 
ɨ sɨbɨbɨm pɨlke tengendanj de ngayam pɨlwa, dɨde Satanamna danda ke de 
Godɨm pɨlwa. Ɨ ɨngkaimemb ket God towaina negɨr mɨle awɨr tamnɨkiny, 
ɨ dɨde toda ɨta pɨpmet okatenyi dem God ma pumb tungg rɨga wɨngɨrɨnd 
yepiya re naska Ken gar ke utkunda ke nokateno ɨ ɨngkenaemb God yɨna 
amninonj.’

19 “King Agripa! Onggɨt paemb kon ma ɨta bꞌɨsaenenyɨn Tin utkundam 
yet re wub kumb ke pɨta awonj kor wɨpɨnd. 20 Ajɨ kon ɨta Tina yɨt yɨmta 
yundokenenyɨn. Sɨ onggɨt penaemb kon naskand nekenond Damasko 
taun rɨga wa pɨlwa, ɨ Yerusalem taun rɨga wa pɨlwa, ɨ komkesa Yuda 
eriya nata, ɨ dɨde ket God ma obagɨki kesa rɨga wa pɨlwa. Ɨ kon ket kea 
towa pɨtapɨta amnenainond da, ꞌWɨn bꞌogla gar tengenjindam waina 
negɨr mɨle ke de Godɨm pɨlwa. Ɨ ra wɨn ɨmɨnjog gar bꞌetngenjindam negɨr 
mɨle ke de Godɨm pɨlwa, wɨn bꞌogla bꞌogɨl mɨle nena tamnɨkindam gar 
ke utkunda rɨgaina mɨle rɨrɨrɨnd. Ɨ ɨdenat rɨgap tangwatenanj da wɨn 
re ɨmɨnjog Yesund gar ke utkunda rɨga im.’ 21 Sɨ onggɨtyam ouyaena 
mapenaemb Ju rɨgap ken yɨmɨnd nokato yɨnamet aband, dɨde ɨl nongko 
uj ondrɨkam. 22  Ajɨ God ɨta ken ita wɨnɨnd yɨm nokaeneny, dɨde negɨr ke 
nɨtrɨngendeneny ngɨrpu yu. Sɨ onggɨt paemb kon onyitenyɨn ukoi nyɨ rɨga 
wa wɨpɨnd dɨde jaba rɨga wa wɨpɨnd, dɨde ket Yesum gatab yɨr ungata yɨt 
towa pɨtapɨta amnenainyɨn. Kon ma nangga gatab im apureninyɨn towa 
pɨlwa, ajɨ ɨnsima rɨna re bageyamɨp dɨde Mose apurento warɨm aukam. 
23  Sɨ ɨja naemb jɨ ton opurena teito da Keriso ɨta negɨr kɨma bꞌɨdgotnena 
okateny dem ngɨrpu uj, ɨ ɨta ton naskajog tutnyis dem uj ke, dɨde ton ɨta 
yɨrkokar okawam ngaya pɨtapɨta omneny dem Tinajog Ju rɨga wa pɨlwa 
dɨde God ma obagɨki kesa rɨga wa pɨlwa.”

Pol Danda kɨma Agripand Yugowonj Yesund Gar ke Okatam
24 Ɨ re Pol onggɨtyam bꞌɨrmeka yɨt agenainonj, Pesto bꞌokta ara 

yikenonj da, “Pol! Man korɨrkorɨr rɨga et! Moina ukoijog wumɨrte men 
korɨrɨm momneny.” 25 Ajɨ Pol mɨra yomnonj da, “Ukoyam Pesto! Kon 
re ma korɨrkorɨr en, ajɨ kon re bꞌogɨl nony menamena kɨma en. Ɨ kon 
apureninyɨn re ɨmɨnjog yɨtkak im, dɨde dɨmdɨm nony menamena ke 
opurena im. 26  King Agripa! Man kea wumɨr et onggɨt gasa gatab rɨja na 
re Yesum pɨlɨnd aukɨto. Sɨ onggɨt paemb kon rɨrɨr en jabajaba opurenam 
mor pɨlwa. Sɨ kon ɨmɨnjog e motɨnyɨn da onggɨtyam gasa re makwa ɨta 

yɨpa egiti yɨbɨm mor pɨlke. Mop nokɨp onggɨtyam gasa re ma wugɨnd 
wɨgawɨga egiti na aukɨto. 27 King Agripa! Rɨka man opima ɨmɨnjogɨm 
amneninyɨt rɨna re bageyamɨp apurento? Kon wumɨr en da man opima 
ɨmɨnjog ke amneninyɨt.” 28  Ajɨ daka king Agripa Polɨnd yomnonj da, 
“Rɨka man ɨja e nony aet odede da man rɨrɨr e ken notɨnyɨt Kristiyan rɨga 
omnam onggɨt sobijog ganggand?” 29 Ɨ Pol mɨra yomnonj da, “Nangga ma 
jɨ sobijog wɨnɨnd o ukoi wɨnɨnd yɨtkak utkundam. Ajɨ kon ɨta gar ke singi 
yoramitenyɨn Godɨm pɨlwa odede da ma man nenate ajɨ komkesa rɨga 
yepim re yu ken nutkundenyi, toda kwa bꞌogɨl im Yesund gar ke utkunda 
rɨga taukanj odede kon re dɨde. Ajɨ ɨnte ton maka okasi onggɨtyam mɨle 
rɨnte re kon ɨjobɨki nɨbnyɨn.” 30 Seg ket king Agripa, ɨ Roma gabmani 
mopyam Pesto, ɨ Bernike, ɨ dɨde ton kɨma omnɨki rɨga utnɨkto. 31 Ɨ 
re ton ewaikurto onggɨt bꞌɨsagɨkapu pɨpmet ke, ton towalenggyam 
towalenggyam apurento da, “Ɨtemb re rɨga makwa ngai yɨpa negɨr mɨle 
yomnɨkonj uj okatam o sɨbɨbmetɨm okatam.” 32  Ɨ king Agripa Pestond 
yomnonj da, “Rako ton maka yoramitonj onggɨtyam kot de Roma 
mopyam king Kaisam pɨlwa, keako yu men rɨrɨr na tin yopenju.”

Polɨnd Gɨga Nya Yiyo Roma wa

27  1 Ɨ re ket Pesto tɨrɨr yomnonj sowaina kot iyoyɨm de Roma 
mopyam king Kaisam pɨlwa, ton ket nya

yongonjenonj sowanɨm gɨga nya menonɨm de Roma taun wa Italiya 
kantri wɨngɨrɨnd. Ɨ ton ket Pol dɨde nɨnda sɨbɨbmet rɨga aramkinonj 
yɨpa andred (100) Roma geja rɨga mopyamɨm pɨlwa nyɨ da Yuliyo yet re 
yɨbnonj Roma mopyam king Kaisamna geja rɨga bobo wɨngɨrɨnd. Ɨ ɨtemb 
geja rɨga bobo nyɨ re Sebaste na. 2  Ɨ sɨn yɨpa gɨga wa angurkɨtondam, 
rɨna re ikonj Adramiteno ke ɨ iwatam awonj nɨnda Asiya tungg nata. 
Re sɨn wuwond onggɨt gɨgand, kea dɨkɨnd yɨpa rɨga yɨbnonj sɨn kɨma 
Aristarko yet re ikonj Tesalonika taun ke Makedoniya eriya wɨngɨrɨnd. 
3  Ɨ ɨspari ke ket opektondam de Sidon taun wa. Ɨ andred (100) Roma 
geja rɨga mopyam Yuliyo Polɨnd rɨgarɨga yomnonj, ɨ kea yingawonj 
menonɨm ti rɨgawar wa pɨlwa ɨ towa pɨlke okatam nɨnda ti ingaena gasa. 
4 Ɨ ɨngkek ket sɨn yiwatonda, ɨ gɨga nya wuwond, ajɨ rɨb re sowa wɨpwɨp 
na yikenonj. Sɨ onggɨt penaemb sɨn ket Kipriyo ailan bargubo gatab wa 
gɨga yengendonda dɨde onggɨt ailan yɨuyɨu wuwond. 5 Ɨ sɨn Kilikiya eriya 
dɨde Pampiliya eriya eukitonda sɨpa ɨnyɨny nata. Ɨ ket opektondam de 
Mira taun wa Likiya eriyand. 6  Ɨ ademb de andred (100) Roma geja rɨga 
mopyamɨt yɨpa Aleksandrea taun ke gɨga yodaronj rɨna re menonɨm 
awonj Italiya kantri wa. Ɨ ton ket sɨn ningainonj angurkam onggɨt gɨga 
wa. 7 Ɨ gɨga re musɨk na yikenonj jogjog bibɨr kɨma dɨde ukoi bebɨg 
kɨma, ngɨrpu opendonj de Nido tungg wus wa, nokɨp rɨb re ma sobijog 
na yikenonj. Ɨ ɨngkek ket rɨbɨt sowa nya yɨdokonj dɨmdɨm menonɨm. Sɨ 

sɨn gɨga so yengendenonda Krit ailan gatab wa, ɨ wuwond Salmone taun 
wus nata. 8  Ɨ sɨn ukoi bebɨg kɨma Krete ailan yɨuyɨu wuwond, ngɨrpu 
opektondam yɨpa tungg wa, nyɨ yogenayo da, “Otomanti Grogot” rɨna re 
Lasaya taun wusɨnd yɨbnonj.

9 Ɨ re sɨn tuwond, sɨn kea jogjog bibɨr ɨskoka teitondam, dɨde wɨn re 
kea Ju rɨga waina owou uwabɨka bibɨr bꞌundwatonj. Sɨ sowa menonɨm 
re bebɨgjog wɨn na yokatonj. Sɨ onggɨt penaemb Pol towa pɨlwa bꞌugowa 
yɨt yoramitonj da, 10 “Kor rɨgawar! Kon yɨr yongen da ra men menon 
okasu, men opima moga kɨma jɨ ke ukoi bebɨg takatenindam dem, 
dɨde meraina gasa tedamkurindam dem, ɨ dɨde gɨga kwa negɨr tawɨk 
dem. Ma onggɨtyam nena im dem, ajɨ meraina yɨrkokar opima kwa 
tedamkurindam dem. Sɨ ɨtemb re bꞌogɨljog e ra men dɨkɨnd tekenyɨn.” 
11 Ajɨ andred (100) Roma geja rɨga mopyam maike Polɨmna bꞌugowa yɨt 
akasinonj, ajɨ ton gɨga iyena rɨga dɨde gɨga yonggyam waina yɨt nena 
na akasinonj. 12  Ɨ onggɨt grogotɨnd re ma bꞌogɨl pɨpmet na sowanɨm 
wɨmenam gɨbɨl wɨnɨnd. Sɨ jogjog rɨgap singi yoramito da, “Ra rɨrɨr 
tainy opendam de Poinika taun wa, onggɨt grogot ke ket iwasu, dɨde ket 
amaemb de gɨbɨl wɨn owamu.” Poinika re yɨpa taun na Krete ailanɨnd, ɨ 
onggɨt grogotɨt sɨpa wɨp owarkiti yowam re iye ake kemag gangga dɨde 
bargubo ake kemag gangga i. Sɨ ɨtemb pɨpmet re otomanti e gɨbɨl wɨnɨnd 
wɨmenam rɨb bꞌuturena kesa.

Ukoi Depu Rɨb
13  Ɨ onggɨt wɨnɨnd rɨb iye gatab ke yikenonj re musɨk na, sɨ rɨgap ɨja 

na nony aukɨto da towaina singi re kemb rɨrɨrkɨp ainy. Sɨ gɨga wɨko 
rɨgap angka angurkɨto gɨga wa, dɨde sɨn wuwond Krete ailan yuru nata. 
14 Ajɨ re sɨn sobijog bꞌɨsonkittondam, yɨpa ukoijog depu rɨb ogenaya 
da, ‘Yurakilon,’ sowa pɨlwa ikonj bargubo ake ɨle gatab ke. 15 Sɨ onggɨt 
depu rɨbɨt kea gɨga yokatonj, ɨ sɨn ma rɨrɨr na gɨga iyoyɨm rɨtata re sɨn 
menonɨm singi yoramitonda. Ajɨ rɨbɨt gɨga kea otoukena yiyonj, sɨ sɨn 
menon nena na yokatonda rɨtata re rɨbɨt gɨga wɨp yomnɨkonj. 16  Ɨ sɨn 
wuwond yɨpa sobijog ailan yɨuyɨu ogenaya da Kauda. Ɨ onggɨt wɨnɨnd 
rɨb danda re kea sobijog gou wa awonj. Sɨ sɨn yotonkitonda sobijog gɨga 
angitam ukoi gɨga kumb wa, ajɨ ma sobijog bebɨg kɨma na aukonj. 17 Ajɨ 
kea ket gɨga rɨgap sobijog gɨga yurowato gɨga kumb wa angitam. Ɨ dɨde 
ton ket ukoi gɨga yɨpand owamam danda kai ke danda kɨma ɨjobɨka 
yiyeno yɨrgong omnɨkam, nokɨp rɨga moga na aukɨto da ke koipop 
gɨga negɨr yamnɨke. Onggɨt gatab sɨpa nyɨ borand opima odede koipo 
wekeneny ogenaya da Sirti. Ɨ ton ket awa gou wa yomno, ɨ ket rɨbɨt gɨga 
wɨp yomnonj. 18  Ɨ ɨspari ke ket ma sobijog rɨb ake wuro na yikenonj 
sɨpand, ɨ sowaina gɨga re oskandena na yiyenonj. Sɨ gɨga wɨko rɨgap 
rɨgaina gasa bꞌɨskokto sɨpa wa gɨga bebɨg wewa omnam. 19 Ɨ re nowam 

bibɨr awonj, gɨga iyena rɨgap towalenggyam towaina yɨm ke jogjog gɨga 
iyena gasa bꞌɨskokto de sɨpa wa. 20 Ɨ ket sɨbɨbɨt sɨpa yɨkangɨndonj jogjog 
bibɨr kɨma, sɨ maka lomkongga dɨde ɨki pɨta aento. Ɨ daka depu rɨb re ma 
sobijog danda kɨma na yikenonj. Ngɨrpu kea sɨn ket kupkakupka nony 
bꞌedattondam warɨm bꞌogɨl ɨsma yilo wɨmenam. Sɨ sɨn ket ɨja na nony 
aukɨtondam da, “Uj im taukindam.”

21 Ɨ ket rɨga re pɨnjog diyam ai kesa na wekenonj. Sɨ onggɨt wɨnɨnd 
Pol ket onyitonj towa wɨngɨrɨnd, ɨ ket amninonj da, “Kor rɨgawar! Wɨn 
rako koina yɨt na yokatonda da ma opima iwasu Krete ailan ke, ma rako 
men odede moga kɨma jɨ ke ukoi bebɨg akatenindam dɨde meraina gasa 
edamkurindam. 22  Ajɨ yu kon wen danda kɨma tugoinyɨn sam awowɨm. 
Nokɨp ma opima ngai men meraina yɨrkokar tedamkurindam, ajɨ gɨga 
nena e negɨr tawɨk. 23  Mop nokɨp kon God ma rɨga en dɨde Godɨnd 
yewangaenenyɨn, ɨ ket yu sɨwɨny kea Tina aneru kor yɨu ke onyis. 24 Ɨ ton 
kea ket odede nomɨny da, ‘Pol! Goro moga tawɨm! Man bꞌogla tonyisɨt 
Roma mopyam king Kaisam wɨpɨnd. Yɨr de, Godɨt mor mokainy komkesa 
rɨga yepim re man kɨma gɨgand wui.’ 25 Ɨ kon Godɨmna ɨtemb yɨt ɨmɨnjog 
kae yokasɨn da ɨta tawɨk odede rɨngma na re naska kana Ton ken wumɨr 
nomɨny. Sɨ onggɨt paemb kor rɨgawar, wɨn sam ainam! 26  Ajɨ meraina gɨga 
ɨta yɨpa ailan wusɨnd ena bꞌatɨgnas koipond.”

27 Ɨ re nɨmog sande awonj onggɨt menonɨnd, onggɨt sɨwɨnyɨnd gɨga ɨja 
na yikenonj rɨtata re rɨbɨt wɨp yomnenonj ɨukitam Adriya sɨpa. Ama rɨka 
sɨdɨr gatab nat ket gɨga iyena rɨgap kea yongwato da, “Men re yɨpa gɨl wa 
im wuyɨn.” 28  Ɨ ton ket yɨpa tondon kai bꞌɨsko sɨpa wa tondon okatam, sɨ 
ton yodaro re poti (40) mita na. Ɨ re gɨga sobijog paja wa bꞌɨsonkitonj, ton 
kwa ket bꞌusaya tondon yokato dɨde ket yodaro re teti (30) mita na. 29 Ɨ 
re ton tondon gatab wumɨr nomnɨto, sɨn ket moga na aukɨtondam da, “Ke 
gɨga yek orkakorkak koipo motɨr kumbɨnd dɨde negɨr yamɨn!” Sɨ onggɨt 
penaemb gɨga wɨko rɨgap powa (4) angka bꞌɨskokto kibi gatab ke gɨga 
dɨkɨndemb ena ognatam, ɨ ton ma sobijog na gar ke singi aento da bibɨr 
wanakana pɨta rain. 30 Ɨ onggɨt wɨnɨnd nɨnda gɨga iyena rɨgap bꞌatonkitto 
bꞌɨkenam onggɨt gɨga ke, ɨ ton sobijog gɨga sɨpa wa inka yiyo. Ajɨ ton singi 
aukɨto rɨga rabem omnam da ton angka im bꞌɨskokanj gɨga sokak ke. 31 Ɨ 
ket Pol andred (100) Roma geja rɨga mopyam dɨde geja rɨga amninonj 
da, “Ra opimemb rɨga maka gɨgand tekeny, wɨn ma rɨrɨr im yɨrkokar 
okatam.” 32  Sɨ ket geja rɨgap kai epkɨto rɨna re onggɨt sobijog gɨgand 
ɨjobɨki wekenonj, ɨ ton ket onggɨtyam sobijog gɨga yɨraro ɨsendam.

33 Ɨ ɨspara momtand ket Pol rɨga ugoinonj diyam awowɨm da, “Wɨn 
owi kesa tuyɨmɨt bꞌogɨl wɨn yɨr ungawand, dɨde yu kemb nɨmog sande 
bꞌundwasya. Ajɨ wɨn makwa ngai diyam auromam. 34 Sɨ onggɨt paemb kon 
wen ugoinyɨn diyam awowɨm. Ɨ ɨngkaim wɨn danda okasya yilo wɨmenam. 
Wa wɨngɨrɨnd makwa ɨta yɨpa rɨgat negɨr okas, ɨ dɨde makwa ɨta ngai yɨpa 

z 28:4 Onggɨt ailanɨnd rɨgap ɨja na nony aukenento da ɨta jɨ god ogenaya da dɨmdɨmjog 
yete re negɨr mɨleyam rɨga wa pɨlɨnd negɨr ma bꞌɨsagɨka yoramiteneny. 

mopngɨi bꞌetɨdamkis dem.” 35 Onggɨt yɨt seg ke ket Pol yɨpa sana nganja 
yokatonj, ɨ ket Godɨm pɨlwa sɨteket yɨt yindonj komkesa rɨga wa wɨpɨnd. Ɨ 
ton ket sana nganja yipkendonj dɨde ket owowɨm bꞌatomonj. 36 Sɨ komkesa 
rɨga re sam na aukɨto, dɨde ket towalenggyam owou auto. 37 Ɨ sɨn komkesa 
rɨga onggɨt gɨgand re tu andred sebenti siks (276) na. 38 Ɨ komkesa rɨga ngor 
aukɨto. Seg ton ket owou gasa eskokto sɨpa wa gɨga bebɨg wewa omnam.

Gɨga Negɨr Awonj
39 Ɨ re ket yɨsparkonj, gɨga iyena rɨgap yɨpa gɨl yɨr yongo, ajɨ maka 

yongwato da ɨnte. Ɨ ton kwa yɨpa grogot yɨr yongo sɨpa yurund. Sɨ ton singi 
auto da ra rɨrɨr tainy, men gɨga yiyu de onggɨt grogot wa. 40 Sɨ ton ket angka 
kai etrekto, ɨ erarto ɨsendam sɨpa wa. Ɨ odenata kwa kibind ɨjobɨki kai yɨtreko 
gɨga bꞌobogɨl wɨp iyenam de onggɨt grogot wa. Ɨ ket awa pumb wa yurowato 
nokɨm da ɨdenat rɨbɨt gɨga wɨp omɨny wɨp wa menonɨm de sɨpa yuru wa. 
41 Ajɨ re ket wuwond, gɨga ket bꞌɨkonj koipo kumbɨnd, ɨ ket ena bꞌagnatonj. 
Sɨ gɨga sokak re kea danda kɨma bꞌɨmlonj sɨpa ɨnyɨnyɨnd, dɨde makwa 
mumamuma awonj. Ajɨ kibi tab re kea ukoi danda wurop ɨsambɨka yiyeno. 
42  Ɨ onggɨt wɨnɨnd geja rɨgap singi aukɨto sɨbɨbmet rɨga uj ondrɨkam, nokɨp 
ton ke aendaaenda bꞌekenine. 43 Ajɨ andred (100) Roma geja rɨga mopyam 
Yuliyo singi awonj da Pol yilo ɨbɨm. Sɨ ton kea agokinonj geja rɨgaina singi. 
Ɨ ton ket engainonj rɨga yepiya re aendaaenda wumɨr wekenonj da, “Wɨn 
naska tunykurindam menonɨm de gɨl wa.” 44 Ɨ daka ton ket engainonj komb 
rɨga yepiya re maka wumɨr wekenonj aendena da, “Wɨn temjindam timba o 
nɨnda gasa gɨga kumb ke, ɨ onggɨt kumb nasim aulaul tuwenyɨt de gɨl wa!” Sɨ 
odede nya kenaemb komkesa rɨga gɨl wa aukɨto dɨde ket yilo yokato.

Pol Malta Ailanɨnd Yɨbnonj

28  1 Ɨ re sɨn yilo yokatonda, sɨn kea yongwatonda da ɨtemb ailan nyɨ 
re Malta e. 2  Ɨ onggɨt ailan tunggyam rɨgap ma sobijog na kear 

nomnento, dɨde sɨn komkesa simesime nomnento. Dɨde ket wul atankɨto 
sowanɨm gɨbɨl bꞌɨrnam, nokɨp onggɨt bibɨrɨnd piro yikenonj re gɨbɨl kɨma 
na. 3 Ɨ onggɨt wɨnɨnd Pol ket wulbil yomnɨkonj, dɨde ket yoramitonj ɨtani 
wul kumbɨnd. Onggɨt wɨnɨnd yɨpa negɨrjog guda kɨma gɨrem wul gungarɨt 
yopendonj onggɨt wulbil ke, dɨde ɨtemb gɨrem Polɨmna yɨmɨnd bꞌeoromkonj 
dɨde yongkɨndonj. 4 Ɨ re ailan rɨgap ɨtemb gɨrem yɨr yongo Polɨmna yɨm 
bꞌakanti, ton towalenggyam towalenggyam apurento da, “Ɨtemb rɨga re 
ɨmɨnjog rɨga uj ondrɨka rɨga e. Sɨ nangga ma jɨ rada ton sɨpa ke yilo yokas, 
ajɨ meraina dɨmdɨmjog godɨt ke tina negɨr mɨle mɨra yokau dɨde ket maka 
yɨnjɨkis tinɨm yilo wɨmenam onggɨt gowukoyɨnd.” z 5 Ajɨ Pol ɨtemb gɨrem ti 

a 28:10‑11 Onggɨt wɨnɨnd Grik kakyɨt wɨngɨrɨnd nɨmog damdam god Kasto ake Poluk 
ebnonda re kwa towa yɨpa nyɨ ogenaya da Diyoskuros. b 28:15 Apiyo Maket re yɨpa 
tungg nyɨ e, ɨtemb re Roma taun ke poti tri (43) kilomita pɨn e. c 28:15 Nowa Wungapu 
Met re yɨpa tungg nyɨ e, ɨtemb re Roma taun ke poti eit (48) kilomita pɨn e. 

yɨm ke bꞌɨskantonj wul wa. Ɨ ton ket makwa yɨpa nangga negɨr na yokatonj. 
6 Sɨ rɨgap ɨja na nony aukɨto da ɨta ton koi tawɨk, o ɨta uj sap totenj. Sɨ ton 
re pɨnjog na wekenonj tin yɨr ɨpkand. Ajɨ makwa yɨpa nangga negɨr na ti 
pɨlɨnd aukonj. Sɨ onggɨt penaemb ton towaina nony menamena bꞌengento, ɨ 
endento da, “Ton re yɨpa god e!” 7 Ademb de yɨpa onggɨtyam ailan mopyam 
rɨga yɨbnonj nyɨ da Popliyo. Ɨ ti gou kɨpol re wetaweta na yɨbnainonj, dɨde 
ma yɨpa kɨma na tina gou kɨpol wekenonj demb de rɨkɨnd re sɨn wekenond. Ɨ 
ton ket sɨn nɨngaukinonj tina met wa, ɨ ton bꞌobogɨl sam kɨma yɨr nɨpkinonj 
nowa bibɨr kɨma. 8 Onggɨt wɨnɨnd Popliyomna bꞌu re juwar dɨde liya kɨnj 
kopa ma pena pasɨnd yɨbnonj. Ɨ re Pol ti gatab wumɨr awonj, ton bꞌɨgaronj 
wɨngɨr wa rɨkɨnd re ton yɨbnonj. Ɨ re ket ton yɨr opmitonj dɨde ti kumbɨnd 
yɨm aramisinonj, ton ket bꞌogɨl awonj. 9 Ɨ re rɨgap utkundeno onggɨtyam mɨle 
gatab, ton ket eyento komkesa kopa rɨga onggɨt ailanɨnd, ɨ kopa rɨga re kea 
bꞌogɨl aukɨto. 10‑11 Ɨ re sɨn nowa mobi kɨma wekenond onggɨt ailanɨnd, ailan 
rɨgap sɨn ma sobijog na ɨsnawa niyento komkesa mɨle ke. Onggɨt kak ke sɨn 
ket yɨpa Aleksandrea ke gɨga yokatonda rɨna re gɨbɨl wɨn yowamonj onggɨt 
ailanɨnd. Ɨ onggɨt gɨga wɨp ke nyɨ ɨrɨki yɨbnonj re Aleksandrea rɨga waina 
damdam god ma nyɨ na da, ‘Diyoskuros’. a Ɨ re sɨn bꞌangonjentondam gɨga 
nya menonɨm, onggɨt ailan rɨgap sowanɨm ingaenam gasa oramka eyento 
gɨga wa. Ɨ sɨn ket Malta ailan ke yiwatonda.

Polɨmna Openda Roma wa
12  Ɨ gɨga opendonj Sirakusa taun wa, ɨ demb de nowa bibɨr kɨma 

wekenond. 13  Ɨ ɨngkenaemb ket kwa gɨga nya wuwond, ɨ ket Regiyo 
taun wa opektondam. Ɨ ɨspari ke ket rɨb yikenonj re iye gatab kena, 
sɨ sɨn onggɨt rɨb danda kena wuwond, ngɨrpu onggɨt ɨspari ke ket sɨn 
opektondam de Potiyoloi taun wa. 14 Ɨ ademb de sɨn nɨnda gar ke utkunda 
nany dɨde yɨngganwar adarkɨtondam. Ɨ ton ket sɨn nɨngaukɨto ton kɨma 
yɨpa sande owamam. Ɨ ɨngkenaemb ket sɨn gɨl nya wuwond Roma 
taun wa. 15 Ɨ nɨnda gar ke utkunda nany dɨde yɨngganwarɨp yepiya re 
wekenonj Roma taunɨnd, ton kea utkundo sowaina menon gatab. Ɨ ton ket 
sɨn nya owaskenam nopento nɨnda re de yɨpa tungg Apiyo Maket wa, b ɨ 
kwa nɨnda re bꞌusaya sobijog bꞌɨsonkitto de yɨpa tungg Nowa Wungapu 
Met wa. c Ɨ re Pol ten yɨr anginonj, ton ket Godɨnd sɨteket yɨt yomnonj, 
dɨde ket ma sobijog na gar ke danda yokatonj.

16  Ɨ re sɨn Roma wa opektondam, Polɨmna yɨr ɨpka mopyamɨt yingawonj 
tinta wɨmenam yɨpa metɨnd yɨpa ti yɨr ɨtena geja rɨga kɨma.

Pol God ma Yɨt Pɨtapɨta Yomnonj Roma Taunɨnd
17 Ɨ nowa bibɨr kak ke, Pol ket Ju rɨga waina wɨp iyoi rɨga ara 

emokinonj bꞌeomam. Ɨ re ton bꞌeomkurto, ton ket ten amninonj da, “Kor 
nany dɨde yɨngganwar! Kon re makwa nangga negɨr na yomnɨkond 
mera Ju rɨga wa pɨlɨnd, o mera bꞌuwar waina get ke mɨlem pɨlɨnd. Ajɨ Ju 
rɨgap ken yɨmɨnd nokato Yerusalem taunɨnd, dɨde ket noramito de Roma 
gabmani rɨgaina yɨm kumb wa. 18  Ɨ re Roma gabmani rɨgap ken nɨsagɨko, 
ton makwa nangga ujɨm rɨl na yodaro kor pɨlɨnd. Sɨ onggɨt penaemb ton 
singi aukɨto ken opendam. 19 Ajɨ Ju rɨgap yɨwaineno kor openda gatab. 
Sɨ kor makwa nangga yɨt na opulitam rɨrɨr awonj, ajɨ ɨna kor yɨpaina nya 
nɨbnawonj koina kot iyoyɨm de Roma mopyam king Kaisam pɨlwa. Ɨtemb 
koina singi re ma nok mana da koinajog Ju yɨtam rɨga iyoyɨm de onggɨt 
kot wa. 20 Sɨ onggɨt rɨl paemb kon wen ara emokinyɨn yɨr ongongɨm dɨde 
yɨt omnenam. Kon yokatenyɨn re Ju rɨga waina warɨm bꞌogɨl ɨsma e da 
Keriso opima rɨga wa yɨrkokar takainy dem. Ɨ kon pɨtapɨta amneninyɨn 
da kemb onggɨtyam warɨm bꞌogɨl ɨsma rɨrɨrkɨp awonj. Sɨ onggɨt paemb 
kon yu ɨjobɨki nɨbnyɨn.” 21 Ɨ todaka mɨra yomno da, “Sɨn re maka mor 
gatab peba yokatonda Yuda eriya ke, ɨ dɨde kwa Ju rɨga mera nany dɨde 
yɨngganwar wɨngɨrɨnd yepiya re wuwenonj Yuda eriya ke makwa yet 
mor gatab negɨr kɨma yɨt bꞌagenayonj o bꞌusekonj. 22  Ɨ sɨn wumɨr im da 
komkesa wɨnɨnd rɨga kea usenena yiyeno negɨr yɨt kɨma ɨtemb waina rɨga 
bobo gatab yepim re Yesund gar ke yokatenyi. Sɨ onggɨt paemb da sɨn 
bꞌogla mor pɨlke rutkundeninum nangga wumɨr ke nony menamena im 
mɨbnainy wa gatab.”

23  Sɨ ton yɨpa bibɨr yobagendo Polɨmna yɨt utkundam. Ɨ re onggɨtyam 
bibɨr awonj, ma yɨpa kɨma bobo rɨga na wuwenonj Polɨm pɨlwa rɨkɨnd 
re ton yɨbnonj tina yɨt utkundam. Seg ket ton God ma pumb tungg gatab 
yɨt pɨtapɨta amnenainonj towa nony aukam sɨtawarjog ke ngɨrpu re ket 
sɨ yimokonj. Ɨ ton ket Yesum gatab pɨtapɨta amninonj Mosemna gog 
yɨt ke dɨde bageyam waina peba ke, ɨ ɨngkenaemb ket danda kɨma ten 
ugoinonj Yesund gar ke utkunda ke okatam. 24 Ɨ re ton Polɨmna yɨtkak 
utkundeno, nɨnda rɨgap re kea Polɨmna yɨtkak ɨmɨnjog ke akatento, ajɨ 
nɨndap re maka. 25 Ɨ ton towalenggyam towalenggyam Polɨmna yɨtkak 
gatab bꞌawaenena wuwenonj. Sɨ re ton momta wetaweta aukam aukɨto, 
Pol ket kikitum yɨtkak apulisinonj da, “Yɨnayɨna Wɨngawɨngat bageyam 
Isayamna tugɨm ke kea bꞌobogɨl apulisinonj mera bꞌuwar wa pɨlwa. 26  Sɨ 
Ton Isayand odede yomnonj da,

‘Man meket onggɨt Israel rɨga wa pɨlwa, ɨ ten yɨt tamninyɨt da,
“Wɨn yɨpya ke tutkundenindam, ajɨ makwa opima nony taukindam.

Ɨ dɨde yɨr ke yɨr ongong teyenindam, ajɨ makwa opima wumɨr 
taukindam.”

d 28:29 Nɨnda Grik peband da [Ɨ Polɨmna onggɨtyam yɨt seg ke, re Ju rɨgap yiwateno, towa 
wɨngɨrɨnd ma sobijog soro kɨma na ukoi yɨt bꞌugwatena wuwenonj.] 

 27 Mop nokɨp onggɨtyam rɨgaina gar re rogɨlkak im aukanj,
ɨ towaina yɨpya re dum im,
ɨ dɨde towaina yɨr re ɨdoki im.

Nokɨm da ke ton yɨr ongong reyeninem towaina yɨrkɨp ke,
ɨ ke ton rutkundeninem towaina yɨpya ke,
ɨ dɨde ke ton nony raukinem dɨde gar rengenjinem Kor pɨlwa.

Sɨ onggɨt paemb ke Kon ten bꞌogɨl ramnɨkinɨn.’
28  Sɨ wɨda re odede yɨpa wɨp nya kaim God ma yɨt bꞌɨsaindam. Sɨ onggɨt 
paemb kon wen wumɨr tamninyɨn da yu God yɨtmɨkis onggɨtyam Tina 
yɨrkokar yɨtkak Tina obagɨki kesa rɨga wa pɨlwa, ɨ ton ket tutkundenanj.” 
29 (Awɨr e) d

30 Ɨ Pol re nɨmog kupka kemag kɨma na yɨbnenenonj yɨpa wulkɨp kɨma 
ingaena metɨnd. Ɨ ton ket simesime amneneninonj komkesa rɨga yepiya 
re tin yɨr ongongɨm yopeneno. 31 Ɨ Pol ket God ma pumb tungg gatab yɨt 
towa pɨtapɨta amnenenainonj, dɨde Yonggyam Yesu Kerisom gatab yɨtkak 
moga kesa danda kɨma auyaeneninonj. Ajɨ makwa yɨpa rɨgat tin ogoka 
yiyenonj. 

Simesime Yɨtkak

1  1 Simesime! Kon Keriso Yesu ma wɨko rɨga Pol ten rɨna re God ara 
nemokonj ɨtmɨkitijog rɨgam ɨ nobagendonj God ma bꞌogɨl yɨrkokar 

bage yɨt pɨtapɨta omnenam. 2‑3  Ɨ God re get kena tɨrɨr yomnonj dɨde tina 
bageyam waina yɨm kena yɨna peband erɨkinonj onggɨt Tina Bꞌɨgamna 
bꞌogɨl yɨrkokar bage yɨt gatab. Re onggɨt bꞌɨgat rɨgaina bꞌusmurena 
nya yokatonj, sɨ ket ukendonj Dawidɨmna kus ke. 4 Ɨ Tina Wɨngawɨnga 
yɨbnonj re yɨnayɨna na, sɨ Ton uj ke utnyitonj juwai kɨma dɨde ɨngkek ket 

Roma Leta
Polɨmna Ɨrɨki Roma 

Sosim pɨlwa Leta
Isɨpkita Yɨtkak

Onggɨtyam Roma Leta ɨrɨka rɨga re Polte. Ton yɨrɨkonj re sosim pɨlwa na rɨna 
re yɨbnonj Roma taunɨnd. Pol ɨtemb leta yɨrɨkonj onggɨt wɨn nat re ton nowam 
misnari menamena seg awonj A.D. pipti siks dɨde pipti seben (56‑57) kemag 
ganggand.

Pol kea singi awonj naskajog menonɨm de Yerusalem taun wa, ɨ ɨngkek ket de 
Roma wa, ɨ ket kikitumamjog de Spein kantri wa. Sɨ Pol ɨtemb leta Roma sosi 
rɨga wa erɨkawonj re tinɨm nya ongonjena mana, nokɨm da ɨdenat ton Roma sosi 
danda kɨma ugowam tadariny.

Sɨ onggɨt letam ukoijog yɨtkak ɨrɨki re negɨr kesa dɨmdɨmjog mɨle gatab e. Ɨ Pol 
kwa nɨnda ukoijog ouyaena aramisiny onggɨt letand da:

1. Makwa ɨta yete tilenggyam negɨr kesa dɨmdɨmjog rɨga yɨbɨm
2. Yesu Keriso re ɨmɨnjogjog negɨr kesa dɨmdɨmjog rɨga e
3. Sɨ ra men Yesund gar ke utkunda ke okasu, 1) men re kea bꞌɨtrari rɨga im 

aindam negɨr mɨlemna dandam pɨlke, 2) men re kea sisɨl yɨrkokar okati rɨga 
im, 3) dɨde men re kea ɨtekindam ɨmɨnjog God kɨma yɨpand bꞌinkɨndena mɨle 
wa.

4. Men bꞌogla gar ke utkunda mɨle nenand wɨmena wowenɨn rɨngkae re negɨr 
kesa dɨmdɨmjog rɨga aukindam dɨde rɨngkae re God sam yokateny.

ɨmɨnjog yomnonj da Ton re Godɨmna Bꞌɨga e. Ton re mera Yonggyam, 
Yesu Kerisote. 5 Sɨn Ti pɨlkena akatonda wurar dɨde ɨtmɨkitijog rɨga nyɨ, 
mop nokɨp ɨdenat sɨn Tina nyɨ map rɨga wang teyenindam komkesa God 
ma obagɨki kesa rɨga wa wɨngɨrɨnd. Sɨ ɨngkaimemb rɨgap Tin gar ke 
utkunda ke okatenyi ɨ ket Tin yɨmta undokenenyi. 6  Sɨ wɨda kwa opima 
eomkiti wekenyɨt onggɨt rɨga wɨngɨrɨnd yena re God ara emokinonj Yesu 
Kerisomna rɨga awowɨm. 7 Wɨn leamog im re komkesa wekenyɨt Roma 
wa yena re God singi eyeniny ɨ dɨde abagɨkiny Tina yɨna rɨgam, mera bꞌu 
Godɨm pɨlke dɨde Yonggyam Yesu Kerisom pɨlke wurar dɨde ngɨmbla wɨn 
kɨma.

Pol ma Singi Roma wa Menonɨm
8  Naska kon kor Godɨnd Yesu Kerisomna nyɨ kɨma sɨteket yɨt omnyɨn 

komkesa wa gatab, mop nokɨp waina gar ke utkunda gatab yɨdɨr yɨt re 
kea pɨta nate auka yikeny komkesa gowukoyɨnd. 9 Ɨ kon Godɨm wɨko 
yomnɨkainyɨn re kupkakupka koina gar okai kɨma e Tina Bꞌɨgamna 
bꞌogɨl yɨrkokar bage yɨt pɨtapɨta omnena wɨngɨrɨnd. Sɨ Ton re koina yɨr 
ungatayam e rɨngma re kon ita wɨnɨnd wen nony eyeneninyɨn. 10 Ɨ ɨte re 
kon yɨr opmitenenyɨn, kon ɨta ita wɨnɨnd yerkenenyɨn da ama rɨka God 
ɨta bꞌogɨl nya nɨtpangendau kornɨm menonɨm de wa pɨlwa Tina singind. 
11 Mop nokɨp kon ukoi singi en wen yɨr ongongɨm, nokɨm da ɨdenat kon 
God ma okai wɨngawɨnga ke wurar yingg iyenyɨn dem wanɨm danda 
kɨma onyitam. 12  Sɨ odede mɨle re meranɨm yɨpand gɨlgɨl God ma danda 
kɨma bꞌugowam e jɨ mera wɨngɨrɨnd, odede ɨte re waina gar ke utkundat 
kor danda notkau, dɨde koina gar ke utkundat wa danda takainy. 13 Kor 
nany dɨde yɨngganwar! Kon ma singi en da wɨn wumɨr kesa tekenyɨt rɨnte 
re kon pop jogjogpyam yɨsamkenenyɨn menonɨm wa pɨlwa, ajɨ kornɨm 
nya re ɨdoki e yɨbneneny wa pɨlwa menonɨm ngɨrpu yu. Kon wa pɨlwa 
menonɨm singi aenenyɨn re odede ma da, kon wen wɨngawɨnga ke kɨp kɨma 
tamnɨkinyɨn odede yɨpa wɨp rɨngmana re kon nɨnda God ma obagɨki kesa 
rɨga wa wɨngɨrɨnd amnɨkeneninond. 14 Sɨ Kon bꞌogla God ma bꞌogɨl yɨrkokar 
bage yɨt yingg iyenyɨn komkesa rɨga wa pɨlwa, Grik yɨt opurena rɨga wa 
pɨlwa yepim re multekɨp kɨma rɨga dɨde Grik yɨt wumɨr kesa Barbariya 
Rɨga wa pɨlwa yepim re multekɨp kesa rɨga, ɨ dɨde wumɨr rɨga wa pɨlwa 
yepim re sɨkɨl wumɨr kɨma rɨga dɨde korɨrkorɨr rɨga wa pɨlwa yepim re sɨkɨl 
wumɨr kesa rɨga. Ra maka ra kon yingg iyenyɨn, ɨtemb re kornɨm negɨr e. 
15 Sɨ onggɨt paemb jɨ kon ukoi singi en God ma bꞌogɨl yɨrkokar bage yɨt kwa 
pɨtapɨta omnenam wanɨm yepim re wɨn Roma taun wa wekenyɨt.

God ma Bꞌogɨl Yɨrkokar Bage Yɨt ma Danda
16  Kon makwa ɨta ɨngar yokatenyɨn God ma bꞌogɨl yɨrkokar bage yɨt 

gatab, mop nokɨp God ma danda re ɨndamaemb yɨbɨm yɨrkokar okawam 

komkesa rɨga wa yepim re gar ke utkunda ke yokatenyi, naska Ju rɨga wa 
ɨ dɨde kwa God ma obagɨki kesa rɨga wa. 17 Mop nokɨp God ma negɨr kesa 
dɨmdɨmjog mɨle pɨtapɨta aeneneny re onggɨt God ma bꞌogɨl yɨrkokar bage 
yɨt gar ke utkunda nena kae otomapu ke ngɨrpu undwatapu wa. Sɨ yɨna 
peband ɨja emb jɨ ɨrɨki yɨbɨm da, “Negɨr kesa dɨmdɨmjog rɨga re gar ke 
utkunda nena kae yɨrkokar wɨmena okateny dem.”

God ma Obagɨki kesa Rɨgaina Negɨr Mɨle
18‑19 Godɨmna ouyaeni wumɨr gasa opima pɨtakɨpɨnd wekeneny towa 

wɨngɨrɨnd dɨde God opima onggɨtyam gasa pɨtapɨta amnɨkeneniny 
towanɨm ongwatam da Ton re ɨmɨnjog God e ewangayam. Ajɨ rɨgapim 
ogoka yiyenyi ɨtemb ɨmɨnjog Godɨnd ewangayam, dɨde towaina negɨr 
kɨma kaokao mɨle nena im amorkenenanj. Sɨ onggɨt paemb God ma ukoi 
soro kɨma bꞌɨsagɨka pɨta aukeneny pumb ke de onggɨt rɨgaina komkesa 
Godɨnd ewangaya kesa mɨle dɨde negɨr kɨma kaokao mɨle wa pɨlwa. 
20 Ɨ gowukoi otomapu ke God opima Tina yɨr ongi kesa gasa pɨtapɨta 
amnɨkeneniny komkesa gowukoi gasa wa pɨlɨnd, opi re Tina ngɨrpu 
kesa danda dɨde Tina yɨnayɨna mɨle. Nokɨp ɨngkaimemb rɨgap nony ke 
angwatenenanj da opimemb gasa re ɨmɨnjog Godɨmna omnɨki im. Sɨ 
rɨgap rɨrɨr im pɨtand yɨr ongongɨm dɨde isɨpmarenam. Sɨ onggɨt paemb 
ton ma rɨrɨr im rɨl ogenka teyenanj da, “Kon ma wumɨr en God.” 21 Sɨ 
onggɨt paemb ton pop yongwatenyi da yete God, ajɨ ton makwa opima 
Godɨnd yewangaenenyi towaina God pɨla, o sɨteket yɨt Tin yomnenenyi. 
Ɨ ton pop bꞌogɨl im Tin ewangayam dɨde Tin sɨteket yɨt omnenam, ajɨ 
ton nony menamena amnɨkenenanj re kaokao nya kaim korɨrkorɨr 
re dɨde. Ɨ towaina gar re Godɨmna yɨnayɨna gasa ɨpɨndeni kesa im 
sɨbɨbɨnd ɨkangɨndi wekeny. 22  Ton towalenggyam jaba bꞌagenairanj da 
“Sɨn bꞌogɨl multekɨp kɨma rɨga im,” ajɨ ton re wumɨr kesa korɨrkorɨr 
rɨga im aukenenanj. 23  Ɨ dɨde ton kwa dadal ɨtkɨka kesa God ma bꞌogɨl 
ɨnyomarena yengendenenyi de ɨtkɨka kɨma aidol wa pɨlwa rɨnsim re rɨgap 
amnɨkenenanj, dɨde rɨnsim ra tɨtkɨkanj dem, odede wɨp opi re rɨga, ɨ 
ngena, ɨ bꞌangga, ɨ dɨde mukak ke gowɨnd menamena bꞌangga.

24 Sɨ onggɨt paemb jɨ God ket ten aramiteneniny kɨlkɨl negɨr mɨle 
omnɨkam towaina gar ke gowukoi negɨr bꞌiyena mɨle singind. Sɨ 
ɨngkaimemb ton towaina jɨ ɨsnawa kesa ɨngar kɨma negɨr bꞌiyena mɨle 
omnɨkam engaenenanj towa wɨngɨrɨnd. 25 Sɨ ɨja emb jɨ ton Godɨmna 
ɨmɨnjog mɨle yengendenenyi de bꞌanygɨnena mɨle wa. Ajɨ ton pop bꞌogla 
otobarki God nena ewangaya yeyene dɨde emorka yeyene, ajɨ ton daka 
God ma omnɨki gasa im ewangaya eyenenanj dɨde emorka eyenenanj. 
Sɨ otobarkayam God bꞌogla esourena yakaten dadal ngɨrpu kesa, 
ɨmɨnjog. 26  Onggɨt mop paemb jɨ God ten aramiteneniny ɨsnawa kesa 
ɨngar kɨma gowukoi negɨr mɨle omnɨka singind. Sɨ kwa toda konggap 

God ma oramiti get ke molkongga mɨle engendenenanj de kongga ake 
kongga negɨr bꞌiyena mɨle wa. 27 Odede yɨpaina nya kaim, rɨgap toda 
kwa towainajog kongga kɨma God ma oramiti get ke molkongga mɨle 
singi kesa im aukenenanj. Ajɨ ton re towaina negɨr bꞌiyena mɨle im 
singi eyenanj towa wɨngɨrɨnd. Sɨ ɨja emb jɨ towaina negɨr bꞌiyena singi 
aukenenanj wul dɨmɨl pembpemb re dɨde. Sɨ ton rɨga ake rɨga ukoi ɨngar 
kɨma bꞌiyena mɨle im amnɨkenenanj. Ɨ dɨde ton opima towalenggyam 
onggɨtyam towaina omnɨki negɨr mɨle rɨrɨrɨnd negɨr mɨra akatenenanj. 
28  Ɨ dɨde ton kwa ɨja imemb towaina garɨnd towaina okateni Godɨm gatab 
ɨmɨnjog wumɨr bꞌɨsaenenanj. Sɨ onggɨt paemb jɨ God ten aramkeneniny 
towaina negɨr ɨtkɨki nony menamenand. Nokɨm da ɨdenat ton onggɨtyam 
gasa nena tamnɨkenenanj rɨnsim re ma omnɨka mim.

29 Ɨ ton towaina garɨnd odede negɨr mɨle ke yɨndangɨr im wekeny, opi 
re komkesa bꞌengabenga wɨp negɨr kɨma kaokao mɨle, wɨmena wɨngɨrɨnd 
ɨngar kɨma negɨrjog mɨle, butum mɨle, dɨde negɨrjog ke mɨra bꞌamnena 
mɨle. Dɨde ton re kwa yɨndangɨr im wekeny odede negɨr mɨle ke, opi re 
nonyɨk bꞌɨponena mɨle, onganda mɨle, bꞌipowa mɨle, bꞌanygɨnena mɨle, 
dɨde negɨr omnɨka singi iyena mɨle. Ɨ ton re negɨr bꞌugaga rɨga im. 30 Ɨ ton 
re negɨr yɨt opurena rɨga im. Ɨ ton re Godɨm singi kesa mɨle rɨga im. Ɨ ton 
re rɨga jɨ malɨk omnɨka rɨga im. Ɨ ton towalenggyam nony ke bꞌurowatena 
mɨle rɨga im. Ɨ ton re bꞌasourena mɨle rɨga im. Ɨ ton re negɨrɨm ɨsamka 
rɨga im. Ɨ ton re towa bꞌuwar ake towa mogwar ɨsnawa kesa rɨga im. 31 Ɨ 
ton re bꞌogɨl mɨle wumɨr kesa korɨrkorɨr rɨga im. Ɨ ton re towaina tɨrɨr 
omni yɨt erbeka rɨga im. Ɨ ton re singi bꞌiyena kesa rɨga im. Ɨ dɨde ton re 
kear kesa rɨga im. 32  Ɨ ton wumɨr im God ma bꞌɨsagɨka gog yɨt ɨt re da God 
opima odede mɨle omnɨka rɨga ujɨm tesagɨkiny dem, ajɨ ton onggɨtyam 
negɨr mɨle im usairenenanj. Sɨ ton ma onggɨtyam negɨr mɨle nena im 
usairenenanj towalenggyam, ajɨ ton kwa sam kɨma odede yɨt ke rɨga wa 
bꞌogɨl mim emjatenenauranj da, “Opimemb mɨle re bꞌogɨl im omnɨkam.”

God ma Dɨmdɨmjog Bꞌɨsagɨka Mɨle

2  1 Kor rɨga! Man rɨga wa pɨlɨnd negɨr ma bꞌɨsagɨka mɨle im 
amnɨkeninyɨt, ajɨ madaka yɨpa rɨrɨr negɨr mɨle im amnɨkeninyɨt. Sɨ 

ɨngkaemb man molenggyam mornɨm negɨr ma bꞌɨsagɨka amnɨkeninyɨt. 
Onggɨt paemb man makwa rɨrɨr e rɨl ogenka teyeninyɨt Godɨm pɨlwa 
da, “Kor awɨr im negɨr.” 2  Sɨ men wumɨr im da Godɨmna bꞌɨsagɨka mɨle 
re Tina ɨmɨnjog mɨle kae pɨta tainy dem towanɨm yepim re odede yɨpa 
rɨrɨr negɨr mɨle amnɨkenenanj. 3  Kor rɨga! Sɨ mansim namb rɨga wa 
pɨlɨnd negɨr ma bꞌɨsagɨka mɨle amnɨkeninyɨt, ajɨ madaka opima odede 
yɨpa rɨrɨr negɨr mɨle amnɨkeninyɨt. Sɨ rɨngma moina nony menamena, 
rɨka rɨrɨr et man bꞌɨtkenyɨt dem Godɨmna negɨr ma bꞌɨsagɨka mɨlem 
pɨlke? 4 O mɨnda man maka wumɨr awot da, God Tina ukoi kear kae 

yɨndangɨr momnɨkeneny, dɨde Ton ita wɨnɨnd mornɨm negɨr ma bꞌɨsagɨka 
mɨle ogoka miyenaeneny, ɨ dɨde Ton mumakesajog yɨbneneny wɨn 
okawam mornɨm negɨr mɨlem pɨlke engendam Ti pɨlwa? Sɨ nangga pae 
man Godɨmna ukoijog kear kak wa yomnenenyɨt? 5 Ɨ ra Godɨmna negɨr 
kesa dɨmdɨmjog bꞌɨsagɨka wɨn pɨta tainy dem, ɨtemb re ma sobijog soro 
kɨma e dem. Ajɨ man moina gar rogɨlkak dɨde engendi kesa gar kɨma e 
mɨbnenenyɨt. Sɨ ɨngkaemb man mornɨm ukoi soro kɨma bꞌɨsagɨka angurka 
yiyenyɨt. Sɨ ra bꞌɨsagɨka wɨn ik dem, man ma sobijog soro kɨma bꞌɨsagɨka 
e okasɨt dem. 6  Sɨ God opima rɨga yɨpayɨpa towanɨm mɨra tagoniny 
dem towaina omnɨki wɨko rɨrɨrɨnd. 7 God opima dadal ngɨrpu kesa 
yɨrkokar takainy dem towanɨm yepiya ra bꞌogɨl mɨle omnɨka teyenanj 
muske wɨmenand, ɨ ket odede gasa okatam oraka teyenanj, opi re bꞌogɨl 
ɨnyomarena kɨma gasa, ɨ ɨsnawa kɨma gasa, ɨ dɨde ɨtkɨka kesa gasa. 8  Ɨ 
rɨga yepiya ra towalenggyam bꞌuturowatenanj ɨ ket God ma ɨmɨnjog 
yɨtkak bꞌɨtɨsairanj, ajɨ ra negɨrjog mɨle nena yɨmta undoka teyenanj, sɨ 
God opima ten ukoi soro kɨma bꞌɨsagɨkand taramisiny dem dɨde ukoi 
soro ke tamniny dem. 9 Ɨ God opima bebɨg kɨma bꞌɨdgotnena dɨde bꞌɨaena 
kɨma bꞌangnena takainy dem komkesa rɨga wa yepim re negɨrjog mɨle 
amnɨkenenanj, naska Ju rɨga wa pɨlwa ɨ ket God ma obagɨki kesa rɨga 
wa pɨlwa. 10 Ɨ kwa God opima Tina bꞌogɨl ɨnyomarena, ɨ Tina ɨsnawa, ɨ 
dɨde Tina ngɨmbla takainy dem komkesa rɨga wa yepim re bꞌogɨl mɨle 
amnɨkenenanj, naska Ju rɨga wa, ɨ ket God ma obagɨki kesa rɨga wa. 
11 Mop nokɨp Godɨmna bꞌɨsagɨka re yɨpa rɨrɨrkɨp e komkesa rɨga wa 
pɨlɨnd. 12  Ɨ komkesa God ma obagɨki kesa rɨga yepim re God ma gog kesa 
wekeny, dɨde negɨr mɨle amnɨkenenanj, sɨ ton opima dadal ngɨrpu kesa uj 
taukanj dem. Ɨ dɨde komkesa Ju rɨga yepim re God ma gog kɨma wekeny, 
dɨde negɨr mɨle amnɨkenenanj, toda kwa opima negɨr ma bꞌɨsagɨka 
takatanj dem onggɨt gog yɨt ke. 13  Mop nokɨp God ma opima negɨr kesa 
dɨmdɨmjog rɨga nyɨ takainy rɨga wa yepim re gog yɨt jaba yɨpya nena 
ke utkundenenanj. Ajɨ Ton towa mim takainy yepiya ra gog yɨt rɨrɨrɨnd 
mɨle omnɨka teyenanj rɨna re Mose bꞌingawa aramkinonj omnɨkam. 14 Ɨ 
kwa God ma obagɨki kesa rɨga re ma God ma gog yɨt kɨma im. Ajɨ ra ton 
Godɨmna oramiti kukɨp ke singi kɨma God ma gog mɨle omnɨka teyenanj, 
sɨ ton re ma God ma gog yɨt kɨma rɨga im, ajɨ towaina onggɨt kukɨp ke 
singi kaim gogɨm tamnɨkanj. 15 Ɨ opimemb gog yɨt ɨrɨki wekeny re God 
ma obagɨki kesa rɨga waina gar nasim, sɨ ton towaina gar ke wumɨr 
im onggɨtyam gog yɨt. Ɨ kwa towaina kukɨp ke nonykokpim daka yɨr 
ungatenanj da onggɨtyam gog yɨt re ɨmɨnjog e. Sɨ ton nony menamena 
ke angwatenenanj towa wɨngɨrɨnd bꞌobogɨl bꞌɨsagɨkam dɨde bꞌɨrmekam 
nangga e bꞌogɨl ɨ nangga e negɨr. Ɨ ɨngkaimemb ton opimemb towaina 
gog mɨle pɨtapɨta amnɨkenenanj. 16  Sɨ ra God ma bꞌɨsagɨka bibɨr ik dem, 
God Keriso Yesu na ingau dem komkesa rɨga ɨsagɨkam towaina wɨgawɨga 

egurki mɨle gatab. Sɨ Ton tesagɨkiny ra God ma bꞌogɨl yɨrkokar bage yɨt 
kae dem rɨnte re kon pɨtapɨta omnena yiyenyɨn.

Ju Rɨga waina Negɨr Mɨle
17 Ajɨ man Ju rɨga, man molenggyam bꞌagenaet da “Kon Ju rɨga en, God 

ma obagendi rɨga en,” ɨ man God ma gogɨnd nony bꞌɨjawa yoramitenyɨt, 
ɨ dɨde man bꞌasourenyɨt da, “God re koina God e.” 18  Ɨ dɨde man kea 
gog yɨtɨm pɨlke bꞌingawa akateninyɨt. Sɨ onggɨt paemb man wumɨr 
mɨbnyɨt God ma singi rɨnsim re God emjateniny mornɨm omnɨkam, 
ɨ man ɨkalnena eyeninyɨt nangga im bꞌogɨl dɨde negɨr. 19 Ɨ kwa man 
molenggyam danda kɨma yɨmjatenyɨt da, “Kon yɨrdɨdɨ rɨga wa wang 
iyena rɨga en, dɨde kon ngaya en towanɨm yepim re sɨbɨbɨnd wekeny, 20 ɨ 
kwa kon dɨmdɨm ongonykena rɨga en korɨrkorɨr mɨle rɨga wa, dɨde kon 
towanɨm ouyaena rɨga en yepim re bꞌɨga sobijog pɨla gog yɨt bꞌobogɨl 
bꞌauyaeni kesa wekeny,” mop nokɨp man gog yɨt kae kupka wumɨr 
dɨde ɨmɨnjog yɨtkak okati mɨbnyɨt. 21 Sɨ ket man rɨga auyaeneninyɨt, ajɨ 
nangga pae man maka molenggyam bꞌauyaenyɨt? Ɨ man yɨtkak pɨtapɨta 
yomnenyɨt da “Goro yurowam,” ajɨ nangga pae man yurowam mɨle 
amnɨkeneninyɨt? 22  Ɨ man opurena eyeninyɨt da “Goro gigɨr dɨde yɨgyɨg 
bꞌiyena mɨle tamnɨkina,” ajɨ nangga pae man gigɨr dɨde yɨgyɨg bꞌiyena 
mɨle amnɨkeninyɨt? Ɨ man danda kɨma apureninyɨt da “Bꞌanygɨnena god 
aidol bꞌɨsaina,” ajɨ nangga pae man gasa yurowam ke imda eyeninyɨt 
bꞌanygɨnena god aidol oramkapu metɨnd. 23  Ɨ man yete re bꞌasourenyɨt 
da “Kon gog yɨt owama rɨga en,” ajɨ man kwa gog yɨt erbeka eyeninyɨt. 
Sɨ ɨngkaemb man Godɨnd ɨsnawa kesa gou wa yomnenyɨt. 24 Sɨ God ma 
yɨna pebat ɨja emb jɨ yindeny da, “Wɨn, Ju rɨga, wa ma paim jɨ God ma 
obagɨki kesa rɨgap Godɨmna nyɨ yɨsadrenyi.” 25 Sɨ ra man gog yɨt yɨmta 
tundokinyɨt, moina God ma obagendi tɨrɨr omni mal wugɨm ɨpka mɨle 
re bꞌogɨljog e mornɨm. Ajɨ ra man gog yɨt erbeka teyeninyɨt, sɨ moina 
God ma obagendi tɨrɨr omni mal wugɨm ɨpka mɨle re kemb ongwata kesa 
ainy. 26  Ra God ma obagendi tɨrɨr omni mal wugɨm ɨpki kesa rɨgat gog 
yɨtɨmna bꞌingaena mɨle tawaminy, rɨngma, ma God awɨr e tin ogenai 
dem da ton re Tina obagendi tɨrɨr omni mal wugɨm ɨpki rɨga e? 27 Ɨ Ju 
rɨga man bꞌasourenyɨt da “Gog yɨt ɨrɨki peba dɨde God ma obagendi tɨrɨr 
omni mal wugɨm ɨpka mɨle re kor mi,” ajɨ madaka opima onggɨtyam gog 
yɨt arbekeneninyɨt. Sɨ ra get ke God ma obagendi tɨrɨr omni mal wugɨm 
ɨpki kesa rɨgat gog yɨt kupkakupka yɨmta tundokiny, ton men Ju rɨga, ɨta 
negɨr ma ɨsagɨkam motɨny dem, nokɨp man opima gog yɨt arbekeneninyɨt. 
28  Mop nokɨp ɨmɨnjog Ju rɨga re ma gɨm ke Ju rɨga mɨle omnɨka rɨga e. 
Dɨde kwa ɨmɨnjog God ma obagendi tɨrɨr omni mal wugɨm ɨpka mɨle 
re ma gɨm ke jɨwɨnd God ma obagendi tɨrɨr omni mal wugɨm ɨpki e. 
29 Ajɨ ɨmɨnjog Ju rɨga re kukɨp ke Ju rɨga mɨle omnɨka rɨga e. Dɨde kwa 

Roma 2  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



369

ɨmɨnjog God ma obagendi tɨrɨr omni mal wugɨm ɨpka mɨle re ma gɨm 
ke kɨpearɨnd omnɨki e ajɨ gar kuwarɨnd omnɨki e. Sɨ God ma onggɨtyam 
obagendi tɨrɨr omni mal wugɨm ɨpka mɨle okatam re wɨngawɨnga kae, 
ajɨ ma ɨrɨki gog peba kae. Dɨde kwa onggɨt rɨgam pɨlɨnd esourena re ma 
rɨgam pɨlkae ik ajɨ Godɨm pɨlkae.

Godɨmna Ɨmɨnjog Tɨrɨr Omni Mɨle

3  1 Sɨ rɨngma, opima God Ju rɨga pumb wa urowateniny dɨde God 
ma obagɨki kesa rɨga gou wa amneniny? Ma ɨja im. Yɨpa rɨrɨr im. 

Sɨ nangga bꞌogɨl e yɨbɨm God ma obagendi tɨrɨr omni mal wugɨm ɨpka 
mɨlem pɨlɨnd? 2  Ɨ opima Ju rɨga wa pɨlɨnd komkesa nya ke bꞌogɨl gasa 
wekeny. Sɨ naskajog bꞌogɨl gasa re ɨntemb jɨ da God ten nony ejainonj 
Tina yɨtkak towa yɨmɨnd oramitam. 3  Sɨ rɨngma, yepiya ra maka ra 
Godɨnd gar ke utkunda ke okasi, onggɨtyam towaina gar ke utkunda kesa 
mɨlet rɨrɨr e God ma nony ɨjawa kɨma mɨle awɨr omnɨk? 4 Ka, ma rɨrɨr e! 
God bꞌogla ɨmɨnjogɨm yebɨm, ajɨ komkesa rɨga re bꞌanygɨnena mɨle kɨma 
im. God ma yɨna peband ɨja emb jɨ ɨrɨki yɨbɨm da,

“God! Ra Man Moina yɨtkak tapureninyɨt, Man bꞌogla bꞌɨtɨmjasɨt da 
Man re negɨr kesa dɨmdɨmjog et,
sɨ ra Man bꞌɨsagɨka okasɨt, Man ɨta onggɨtyam bꞌɨsagɨka gou wa 

omnyɨt.”
5 Ajɨ sɨn, Ju rɨga, kaokao mɨle im amnɨkenenindam, sɨ ɨngkaemb God Tina 
negɨr kesa dɨmdɨmjog mɨle pɨtakɨpɨnd omnɨka yiyeneny. Sɨ rɨngmim men 
nitinjindam? Ajɨ kon rɨgaina opurena nya kae nitindenyɨn. Ra God negɨr 
ma bꞌɨsagɨka oramiteny sɨn Ju rɨga wa pɨlɨnd, sɨ ɨta Godɨm pɨlɨnd kaokao 
mɨle yɨbɨm? 6  Makwa ɨta! Ra odede tawɨk, God rɨdede wɨp e onggɨtyam 
gowukoi ɨsagɨka iyeny dem? 7 Nɨnda rɨgap ama rɨka ɨta bꞌarkita 
oramitenyi odede da, “Ajɨ kon opima bꞌanygɨnena mɨle amnɨkeneninyɨn. 
Ɨ ɨngkaemb Godɨmna ɨmɨnjog mɨle warabag auka yikeny, dɨde Tina bꞌogɨl 
ɨnyomarena bꞌusmureneny. Sɨ nangga pae kon kwa negɨr ma bꞌɨsagɨka 
okasɨn dem?” 8  Ɨ kwa nɨnda rɨgap nɨsadrenenanj odede da men re odede 
opurena rɨga im da, “Men negɨrjog mɨle ramnɨkinum, nokɨm da ɨdenat 
ket Godɨmna bꞌogɨl mɨle pɨta taukanj.” Sɨ men rɨrɨr im towaina ɨsadrena 
ɨmɨnjog ke okasu? Ma rɨrɨr e! Bꞌanygɨnena e! Sɨ odede rɨgap opima negɨr 
ma bꞌɨsagɨka ɨmɨnjog takatenanj dem towaina mɨle rɨrɨrɨnd.

Makwa Yɨpa Ɨta Dɨmdɨmjog Rɨga
9 Sɨ rɨngma, sɨn Ju rɨga pumb wa im wekenyɨn, ajɨ God ma obagɨki 

kesa rɨga re gou wa im? Makwa ɨja e! Kon ke naska pɨtapɨta yomnenyɨn 
meranɨm da, Komkesa Ju rɨga dɨde komkesa God ma obagɨki kesa rɨga 
negɨr mɨle wɨra nasim wekeny. 10 Sɨ ɨja emb jɨ yɨna peband ɨrɨki yɨbɨm da,

“Makwa yete negɨr kesa dɨmdɨmjog rɨga yɨbɨm, makwa ɨta yete.

 11 Ɨ dɨde makwa ɨta yete nony menamena ke yɨnayɨna gasa 
epɨndeniny,

ɨ dɨde makwa ɨta yete Godɨnd oraka yiyeny.
 12 Komkesa rɨgap re yɨpa nasim Godɨnd kak yɨaenyi dɨde wɨp 

aukenenanj negɨr mɨle wa im.
Sɨ makwa ɨta yete dɨmdɨmjog bꞌogɨl mɨle amnɨkeniny,
makwa ɨta ngai yɨpa rɨga.

 13 Ɨ negɨr yɨt opurenam towaina tugɨm ɨpangendi re ɨja im opi re 
ɨpangendi gop euki re dɨde.
Ɨ towaina weyat engaenenanj re bꞌanygɨnena yɨt opurena mim.

Ɨ towaina tu bora ke uj kɨma yɨt im opendenenanj odede ɨt re 
gɨremɨmna negɨr guda re dɨde.

 14 Ɨ dɨde towaina tu borand negɨr sake dɨde negɨrjog gar bebɨg yɨt im 
yɨndangɨr wekeny.

 15 Ɨ towaina pɨs re sam kɨma im wanakana bꞌɨkenenanj rɨga kus kɨma 
ongandam.

 16 Sɨ rɨtamimta re ton wuweny, ton opima gasa negɨr omnɨka mɨle 
dɨde bꞌɨdgotnena mɨle rɨga wa amnɨkaenenauranj.

 17 Ɨ ton ma wumɨr im wekeny rɨngma ngɨmblam nya.
 18 Ɨ kwa towa yɨrɨnd awɨr e Godɨnd moga kɨma yɨsnai.”
19 Sɨ men wumɨr im da nangga ma re God ma gog yɨtɨt yindeny re towa 
maemb jɨ, yepim re God ma gog wɨrand wekeny. Nokɨm da ɨdenat 
ket onggɨt gogɨt komkesa tugɨm mumakesa tamnɨkiny, dɨde komkesa 
gowukoi rɨga kupkakupka teyeniny Godɨm pɨlwa Tina negɨr ma bꞌɨsagɨka 
wɨrand. 20 Sɨ onggɨt paemb da komkesa rɨga ma rɨrɨr im gog yɨt yɨmta 
undoka ke negɨr kesa dɨmdɨmjog rɨga nyɨ okatam Godɨm wɨpɨnd. 
Komkesa makwa rɨrɨr im. Mop nokɨp onggɨt gog yɨtte ket rɨga wumɨr 
amneneniny da nanggamog negɨr mɨle im wekeny towaina garɨnd.

Gar ke Utkunda Nena kae Negɨr kesa Dɨmdɨmjog Mɨle
21 Ajɨ yu God negɨr kesa dɨmdɨmjog mɨle pɨta yomneneny re ma Tina 

gog yɨt yɨmta undoka kae, ajɨ gar ke utkunda kae. Ɨ onggɨtyam negɨr 
kesa dɨmdɨmjog mɨle re kea kesam pebap, opi re gog peba dɨde bageyam 
waina pebap, yɨmjateneno rɨrɨrkɨp aukam. 22  Ɨ God Tina onggɨtyam negɨr 
kesa dɨmdɨmjog mɨle agoniny komkesa rɨga wa yepim re gar ke utkunda 
aramkɨranj Yesu Kerisom pɨlɨnd. God ɨja imemb negɨr kesa dɨmdɨmjog 
mɨle agoniny komkesa rɨga wa, nokɨp Ton rɨga yɨpa rɨrɨr im amnɨkiny. 
23  Mop nokɨp rɨga ma rɨrɨr im God ma bꞌogɨl ɨnyomarena okatam, 
komkesa re kutjog im, nokɨp komkesa rɨga re negɨr mɨle omnɨka rɨga im. 
24 Ajɨ God Tina wurar kae mɨra kesa jabajaba negɨr kesa dɨmdɨmjog rɨga 
nyɨ agoneneniny rɨga wa Keriso Yesum nyɨ kɨma, nokɨp Keriso Yesu kea 
Godɨm pɨlwa Tina kus ke negɨr mɨle ɨraba mɨra yokawonj. 25 Ɨ God naska 

nata ɨtemb Keriso Yesund yoramitonj negɨr mɨle ɨrabɨka sɨ bꞌanggam Tina 
negɨr kesa dɨmdɨmjog mɨle ouyawam. Sɨ yepiya ra Yesu ma kusɨnd gar 
ke utkunda oramisi, God opima towaina omnɨki negɨr mɨle teomneniny. 
Ɨ God kwa naska wɨnɨnd rɨgaina omnɨki negɨr mɨle egoukeninonj. Sɨ 
ɨngkenaemb God yɨtaikenonj da, “Kon re negɨr kesa dɨmdɨmjog mɨle 
God en.” 26  Sɨ yu wɨnɨnd, God yɨtaikeny Tina negɨr kesa dɨmdɨmjog mɨle 
onggɨt ma paemb da Ton re negɨr kesa dɨmdɨmjog God e, ɨ dɨde kwa Ton 
negɨr kesa dɨmdɨmjog rɨga nyɨ im agoniny rɨga wa yepim re Yesum pɨlɨnd 
gar ke utkunda yoramisi.

27 Sɨ rɨngma, men rɨrɨr im bꞌatɨsourenindam? Ma rɨrɨr im! Sɨ nangga 
gog kaim? Rɨka gog yɨt yɨmta undoka kaim, o mɨnda rɨgaina nɨnda bꞌogɨl 
mɨle omnɨka kaim? Nayɨ, gar ke utkunda gog nena kaim. 28  Mop nokɨp 
men wumɨr yokatenyu da rɨgap negɨr kesa dɨmdɨmjog rɨga nyɨ emdanj 
re Yesund gar ke utkunda nena kaim, ajɨ ma gog yɨt yɨmta undoka kaim. 
29 Rɨngma, mɨnda rɨka God re Ju rɨga nena ma God e? Nayɨ, ma ɨja e. 
Sɨ rɨngma, rɨka ma God Tina obagɨki kesa rɨga wa God e? Sɨ owɨ, Ton 
re kwa ɨmɨnjog towada God e Tina obagɨki kesa rɨga wa. 30 Sɨ God re 
yɨpaina nena God e, sɨ onggɨt paemb Ton gar ke utkunda mɨle kaim negɨr 
kesa dɨmdɨmjog rɨga nyɨ agoniny Tina obagendi tɨrɨr omni mal wugɨm 
ɨpki rɨga wa. Ɨ dɨde Ton kwa onggɨt yɨpaina gar ke utkunda mɨle kae 
negɨr kesa dɨmdɨmjog rɨga nyɨ agoniny Tina obagendi tɨrɨr omni mal 
wugɨm ɨpki kesa rɨga wa. 31 Sɨ rɨngma, mɨnda rɨka men onggɨtyam gar ke 
utkunda mɨle mapaim gog yɨt awɨr amnɨkenenindam? Ma rɨrɨr e! Ajɨ men 
onggɨt gar ke utkunda mɨle kae gog yɨt danda kɨma amorkenenindam.

Abraam Gar ke Utkunda kena Negɨr kesa Dɨmdɨmjog Rɨga Nyɨ Yokatonj

4  1 Rɨja im men nitinjindam sowaina kus ke dad Abraamɨmna 
odari gasa gatab? 2  Rako Abraam tina mɨle omnɨka ke negɨr kesa 

dɨmdɨmjog rɨga nyɨ yokatonj, ton keako rɨrɨr na
bꞌasourenam. Ajɨ ton ma rɨrɨr na Godɨm wɨpɨnd bꞌasourenam. 3  Mop 
nokɨp God ma yɨna pebat ɨja emb yinj da, “Abraam Godɨnd gar ke 
utkunda ke yokatonj, sɨ God ti yɨmjatawonj da ‘Man re negɨr kesa 
dɨmdɨmjog rɨga et.’ ” 4 Ra yɨpa rɨgat tina wɨko rɨgam wɨko mɨra okau, sɨ 
rɨgap ma ɨta onggɨtyam wɨko mɨra ogenai da, “Ɨtemb re tina wurar e.” Ajɨ 
ton bꞌogla onggɨtyam wɨko mɨra yakau. 5 Ajɨ God negɨr mɨle kɨma rɨga wa 
jabajaba negɨr kesa dɨmdɨmjog rɨga nyɨ agoneniny. Ɨ ra yɨpa rɨgat maka ra 
nangga wɨko omnɨk ajɨ Godɨnd gar ke utkunda ke okas, sɨ God ɨta onggɨt 
rɨgamna gar ke utkunda ɨmjatau da, “Ɨtemb re negɨr kesa dɨmdɨmjog mɨle 
e.” 6  Ɨ Dawid toda kwa yɨpa rɨrɨr yɨtkak na apureninonj towanɨm bꞌogɨl 
omnam gatab, yepim re maka nangga wɨko im amnɨkanj, ajɨ God jabajaba 
ten agenainy da, “Ton re negɨr kesa dɨmdɨmjog rɨga im.” Sɨ yɨna peband 
ɨja emb jɨ ɨrɨki yɨbɨm da,

 7 “Ton re bꞌogɨl omni rɨga im jɨ yamim re God awɨr amnɨkainy 
towaina gog yɨt erbeka mɨle
dɨde Ton kwa ekangɨndainy towaina negɨr mɨle.

 8 Ton re bꞌogɨl omni rɨga e yama ra Yonggyam maka nony iyenainy 
tina negɨr mɨle.”

9 Rɨka onggɨtyam bꞌogɨl omnam re God ma obagendi tɨrɨr omni mal 
wugɨm ɨpka mɨle rɨga towanɨm oramiti e, o rɨka kwa God ma obagendi 
tɨrɨr omni mal wugɨm ɨpki kesa rɨga towanɨm da oramiti e? Owɨ, 
towanɨm da oramiti e. Sɨ nok paemb men nindenindam da, “Re God 
yɨr yiyenonj Abraamɨmna gar ke utkunda, sɨ ti yokawonj negɨr kesa 
dɨmdɨmjog rɨga nyɨ.” 10 Rɨdede na dɨde rɨdenat God tin yɨr yiyenonj dɨde 
ti yokawonj negɨr kesa dɨmdɨmjog rɨga nyɨ? Rɨngma, rɨka ton ke naskand 
God ma obagendi tɨrɨr omni mal wugɨm ɨpka mɨle yokatonj, o mɨnda rɨka 
yɨmta kena yokatonj? Ton maka God ma obagendi tɨrɨr omni mal wugɨm 
ɨpka mɨle yokatonj naskand, ajɨ yɨmta kena yokatonj. 11 Sɨ re ton maka 
God ma obagendi tɨrɨr omni mal wugɨm ɨpka mɨle yokatonj, ton kea gar 
ke utkunda ke yokatonj negɨr kesa dɨmdɨmjog rɨga nyɨ. Ɨ God yɨmta ke tin 
youtɨntonj Tina obagendi tɨrɨr omni mal wugɨm ɨpka mɨle ke da ton re 
kea negɨr kesa dɨmdɨmjog mɨle rɨga e. Mop nokɨp God singi na da ɨdenat 
Abraam komkesa gar ke utkunda rɨgaina bꞌu tainy towa wɨngɨrɨnd yepim 
re God ma obagendi tɨrɨr omni mal wugɨm ɨpki kesa wekeny, dɨde kwa 
ɨdenat God towa negɨr kesa dɨmdɨmjog rɨga nyɨ takainy. 12  Ɨ God re kwa 
Tina obagendi tɨrɨr omni mal wugɨm ɨpki rɨga wa bꞌu e. Mop nokɨp ton re 
ma God ma obagendi tɨrɨr omni mal wugɨm ɨpka mɨle nena e yokatenyi, 
ajɨ kwa ton yɨmta yundoki re mera bꞌu Abraamɨmna lomena e rɨna re 
ton gar ke utkunda ke Godɨnd yɨmta yundokonj, re ton maka God ma 
obagendi tɨrɨr omni mal wugɨm ɨpka mɨle yokatonj.

Abraam God ma Tɨrɨr Omni Yɨt Yokatonj
13  God tɨrɨr omni yɨt akainonj Abraam dɨde tina kus ke bꞌɨgawar wa 

pɨlwa da, “Abraam re gowukoi owabɨnta rɨga e.” God ma onggɨtyam 
tɨrɨr omni yɨt re ma Mosemna gog yɨtɨm pɨlke na ikonj, ajɨ negɨr kesa 
dɨmdɨmjog mɨlem pɨlkena rɨna re ton gar ke utkunda ke yokatonj. 14 Mop 
nokɨp ra gog yɨt yɨmta undoka rɨgap onggɨt tɨrɨr omni yɨt owabɨnta rɨga 
tauranj, sɨ gar ke utkunda mɨle ra kɨp kesa e tainy. Dɨde ɨtemb God ma 
tɨrɨr omni yɨt re kemb awɨr yomnonj. 15 Mop nokɨp gog yɨtɨt wɨko yii re 
God ma ukoi soro kɨma bꞌɨsagɨkam e. Sɨ rada gog yɨt maka tekeny, gog 
yɨt erbeka mɨle toda makwa opima taukanj. 16  Sɨ onggɨt paemb ɨtemb 
tɨrɨr omni yɨt re gar ke utkunda kae yokatenyi, nokɨm da ɨdenat ɨtemb 
tɨrɨr omni yɨt God ma wurar wɨrand ɨbɨm. Ɨ Ɨtemb God ma tɨrɨr omni 
yɨt re wurar kae ik, nokɨm da ɨdenat komkesa Abraamɨmna bꞌɨgawarɨp 
bꞌobogɨl okatenyi onggɨtyam tɨrɨr omni yɨt. Sɨ ɨtemb God ma tɨrɨr omni 

yɨt re ma towanɨm nena mim yepim re gog yɨt awamanj, ajɨ kwa odede 
rɨga wa mim yepim re Godɨm pɨlɨnd gar ke utkunda yoramitenyi Abraam 
re dɨde. Sɨ Abraam re mera komkesa rɨga wa bꞌu e. 17 Sɨ ɨja emb jɨ yɨna 
peband ɨrɨki yɨbɨm da, “Kon mobagendond re jogjog yɨtam rɨga wa bꞌu 
mana.” Ɨ Abraam gar ke utkunda yoramitonj onggɨt Godɨm pɨlnat yete 
re uj rɨga yilo amnɨkeneniny dɨde yete re otobarki kesa gasa odede 
yɨpa wɨp ke ara emokeneniny otobarki gasa re dɨde. 18  Abraam wɨp ke 
yokatenonj re warɨm bꞌogɨl ɨsma kesa gasa na, ajɨ ton Godɨm pɨlɨnd gar 
ke utkunda yoramitonj warɨm bꞌogɨl ɨsma okatam. Nokɨm da ɨdenat ton 
jogjog bꞌengabenga yɨtam rɨga wa bꞌu tainy nokɨp God kea odede yindonj 
da, “Moina bꞌɨga ra odede jogjog im bꞌutusmurenanj dem.” 19 Abraamɨm 
kemag re momta andred (100) na yɨbnawonj, sɨ ton kea wumɨr na da 
tina jɨ re kea uj rɨga pɨla na yɨbnonj, dɨde ti kongga Saramna bꞌɨga 
wɨmenapu kɨpear kea toda kwa oparkɨto. Ajɨ tina gar ke utkunda makwa 
ngai danda kesa awonj. 20 Sɨ ton maike God ma tɨrɨr omni yɨt gatab 
nony nɨmognɨmog awonj. Dɨde ton makwa ngai gar ke utkunda kesa 
mɨle amnɨkinonj. Ajɨ ton kea ɨtemb tina gar ke utkundand danda kɨma 
onyitenenonj, dɨde ket Godɨnd bꞌogɨl ɨnyomarena yokaenenonj. 21 Ɨ dɨde 
Abraam danda kɨma ɨmɨnjogɨm yomnenonj da, “God ɨta Tina danda ke 
Tina tɨrɨr omni yɨt notɨnkau.” 22  Onggɨt penaemb God Abraamɨmna gar 
ke utkunda gatab yɨmjatawonj da, “Ɨtemb re moina negɨr kesa dɨmdɨmjog 
mɨle e.” 23  Sɨ ɨja emb jɨ ɨrɨki yɨbɨm yɨna peband da, “God yɨmjatonj da 
ton re negɨr kesa dɨmdɨmjog rɨga e.” Onggɨtyam ɨrɨki re ma Abraam nena 
mim. 24 Ajɨ kwa mera mim yamim re God negɨr kesa dɨmdɨmjog rɨga nyɨ 
nogoniny, nokɨp men kemb gar ke utkunda yoramisu Godɨm pɨlɨnd yet re 
mera Yonggyam Yesund uj ke yutnyitonj. 25 Godɨt Yesund yoramitonj uj 
okatam meraina negɨr mɨle awɨr omnɨkam, dɨde tin uj ke yutnyitonj mera 
negɨr kesa dɨmdɨmjog rɨga nyɨ okawam.

Negɨr kesa Dɨmdɨmjog Rɨga ma Ɨsma Mɨle

5  1 Sɨ onggɨt paemb men onggɨtyam ngɨmbla yawamu God kɨma, nokɨp 
men Godɨm pɨlke negɨr kesa dɨmdɨmjog rɨga nyɨ yokatenyu re gar 

ke utkunda kae. Mop nokɨp mera Yonggyam Yesu Keriso kea Tina kus 
ke ɨtemb ngɨmbla yoramitonj men dɨde God ganggand. 2  Sɨ Yesu Keriso 
ɨtemb ngɨmbla yoramitonj re meranɨm okata mana. Ɨ dɨde kwa men kea 
gar ke utkunda yoramitonda Ti pɨlɨnd. Sɨ onggɨt penaemb Ton niyeninonj 
God ma wurarɨm pɨlwa. Sɨ men yu onggɨt wurar nasim wekenyɨn. Ɨ dɨde 
men ukoi sam kɨma e yɨr yungau warɨm bꞌogɨl ɨsma rɨna ra God meranɨm 
Tina bꞌogɨl ɨnyomarena yingg iyeny dem. 3  Sɨ men ma ɨnta bꞌogɨl nena yɨr 
ungau, ajɨ men kwa ukoi sam omnɨkenenyu ukoi bꞌɨdgotnena wɨngɨrɨnd 
rɨna re men yokatenyu Yesund yɨmta undokand. Mop nokɨp men wumɨr 
im da onggɨtyam ukoi bꞌɨdgotnena kae men okatenyu musɨk wɨmena. 

4 Ɨ kwa onggɨt musɨk wɨmena kae men okatenyu bꞌɨdgotnena okatenam 
danda rɨna ra God ɨmɨnjogɨm notɨneniny. Ɨ dɨde kwa onggɨt bꞌɨdgotnena 
okatenam danda kae men okatenyu warɨm bꞌogɨl ɨsma. 5 Onggɨt warɨm 
bꞌogɨl ɨsmat ma ɨta ɨngarɨm notɨnkeneniny. Mop nokɨp Yɨnayɨna 
Wɨngawɨnga rɨna re God nokainonj, Tonte God ma singi bꞌiyena mɨle ke 
meraina gar yɨndangɨr tamnɨkeneniny. 6  Mop nokɨp re men wɨngawɨnga 
ke danda kesa wekenenond, God ma obagendi wɨnɨnd Keriso kea uj 
awonj mera map yepiya re men Godɨm ewangaya kesa wekenond. 7 Sɨ 
ma ɨta rɨgat uj okas dɨmdɨmjog rɨga map, ɨtemb re ukoijog bebɨg e. Ɨ dɨde 
ɨta rɨka yama yɨpa rɨgat moga kesa uj okas bꞌogɨl mɨle rɨga map. 8  Ajɨ re 
men negɨr mɨlend wekenond, Keriso mera map uj awonj. Sɨ ɨngkenaemb 
God onggɨtyam Tina get ke ɨmɨnjog gar ke singi bꞌiyena mɨle meranɨm 
yɨtaikenonj. 9 Ɨ yu men ɨtemb Keriso Tinajog kus kaim negɨr kesa 
dɨmdɨmjog rɨga nyɨ okati wekenyɨn. Sɨ onggɨt paemb ra God ma kikitum 
bꞌɨsagɨka wɨn ik dem, God ɨta Kerisond ingau dem mera yɨrkokar okawam 
Godɨmna ukoi soro kɨma bꞌɨsagɨkam pɨlke. 10 Mop nokɨp re men Godɨm 
geja rɨga wekenond, ɨtemb God ma Bꞌɨga kea uj yokatonj, ɨ ɨngkenaemb 
men God kɨma rɨgarɨga aukɨtondam. Sɨ yu men ket God kɨma rɨgarɨga 
im wekenyɨn. Sɨ rɨngma, ma men ɨmɨnjog ɨmjasu da ɨta men yɨrkokar 
okasu dem Kerisomna yɨrkokarɨm pɨlke, mop nokɨp Keriso kea utnyitonj? 
11 Sɨ ma onggɨt nena e. Ajɨ men yu kwa Godɨm pɨlnasim ukoi sam 
yomnɨkenenyu mera Yonggyam Yesu Keriso map, mop nokɨp Ton kea men 
God kɨma rɨgarɨga nomninonj.

Adamɨm pɨlke Uj dɨde Yesum pɨlke Yɨrkokar
12  Sɨ onggɨt paemb negɨr mɨle bꞌatobarkonj onggɨt gowukoyɨnd re yɨpa 

rɨgam pɨlkena, dɨde onggɨt negɨr mɨle kenaemb uj bꞌatobarkonj. Sɨ odede 
nya kaim komkesa rɨga negɨr mɨle amnɨkenenanj, ɨ dɨde onggɨt paemb uj 
toda kwa komkesa rɨga wa pɨlwa yikeneny. 13  Nokɨp gowukoi otomapu 
ke ngɨrpu re gog yɨt pɨta awonj, sɨ onggɨt ganggand negɨr mɨle omanda 
yɨbnonj dɨkɨnd gowukoyɨnd. Ajɨ God maka onggɨtyam negɨr mɨle negɨr 
ma bꞌɨsagɨkam agenkinonj, nokɨp gog yɨt maike wekenonj bꞌɨsagɨkam. 
14 Ajɨ rɨga yepiya re wekenonj Adamɨm wɨnɨnd ngɨrpu re ket Mose rɨga 
wa gog yɨt akainonj, ton maka odede wɨp negɨr mɨle amnɨkenento rɨna 
re Adam yomnɨkonj. Ajɨ ujɨt ten wɨp eyeninonj towa wɨngɨrɨnd. Sɨ ɨtemb 
Adamɨmna wɨngata re Ton kɨma yɨpa wɨp e yet re yɨmta ikonj.

15 Ajɨ onggɨt yɨmta meni Rɨgam pɨlke yiyag wurar re ma ɨja na ɨt re 
Adamɨmna negɨr mɨle re dɨde. Mop nokɨp onggɨt yɨpa rɨgamna otomi 
negɨr mɨle kaim jogjog rɨgap uj yokatenyi. Ajɨ Godɨmna wurar dɨde yiyag 
wurar rɨna re yɨpa rɨga Yesu Kerisomna wurar ke tetkonda, tonsiemb 
jɨ ukoijog warabag auka ekenya jogjog rɨga wa pɨlwa yepim re Yesund 
gar ke utkunda ke yokatenyi. 16  Ɨ kwa ɨtemb yiyag wurar re ma ɨja e ɨt 

re rɨngma re onggɨt yɨpa rɨgamna negɨr mɨlem pɨlke aukonj. Mop nokɨp 
onggɨt yɨpaina negɨr mɨle ɨsagɨkat rɨga eyeniny re negɨr ma bꞌɨsagɨka 
wa im, ajɨ ɨtemb yiyag wurar re jogjog gog yɨt erbeka mɨle awɨr omnɨka 
mana aukonj dɨde ket rɨga eyeniny de negɨr kesa dɨmdɨmjog rɨga nyɨ 
okawam. 17 Mop nokɨp naska onggɨt yɨpaina rɨgat kea gog yɨt erbeka 
mɨle yomnɨkonj dɨde onggɨt yɨpaina rɨga ma paemb jɨ ujɨt komkesa rɨga 
wɨp eyeniny, ajɨ jogjog rɨgap ɨtemb God ma ukoijog wurar dɨde negɨr 
kesa dɨmdɨmjog mɨlemna yiyag wurar ma sobijog im ket takatenanj, ɨ 
kwa onggɨt paemb ton bꞌogla ɨmɨnjog yɨrkokar wɨmenam wɨp bꞌitiyenanj 
onggɨt yɨpa rɨgamna danda ke ɨt re Yesu Keriso. 18  Sɨ onggɨt paemb ket 
yɨpaina gog yɨt erbeka mɨlet komkesa rɨga eyeniny de negɨr ma bꞌɨsagɨka 
wa. Ɨ kwa odede yɨpa wɨp nya kaemb yɨpaina negɨr kesa dɨmdɨmjog mɨle 
omnɨkat toda kwa komkesa rɨga wɨp eyeniny negɨr kesa dɨmdɨmjog rɨga 
nyɨ ogonam rɨnte re rɨga wa yɨrkokar agoniny. 19 Mop nokɨp ɨja naemb jɨ 
yɨpa rɨga ma utkunda kesat jogjog rɨga negɨr mɨle wa aramisinonj, ɨ kwa 
odede yɨpa wɨp nya kaemb yɨpa rɨga ma utkundat jogjog rɨga negɨr kesa 
dɨmdɨmjog mɨle wa taramisiny dem. 20 Sɨ onggɨt penaemb God Tina gog 
yɨt aramkinonj, nokɨm da ɨdenat Tina gog yɨtɨp rɨga wa wumɨr warabag 
omnɨka teyenauranj da, “Men re gog yɨt erbeka rɨga im.” Ajɨ rokate re 
onggɨtyam negɨr mɨle bꞌusmureneny, God ma wurar toda kwa ɨta ukoi 
kana bꞌusmureneny. 21 Nokɨm da ɨdenat ɨtemb God ma wurarɨt kwa mera 
Yonggyam Yesu Kerisomna omnɨki mɨle ke rɨga wɨp teyeniny negɨr kesa 
dɨmdɨmjog mɨle wa, ɨ dɨde rɨga teyeniny de dadal ngɨrpu kesa yɨrkokar 
wa. Sɨ odede yɨpa wɨp nya kenaemb naskand negɨr mɨlet wɨp eyeninonj 
dɨde ket rɨga eyeninonj uj wa.

Negɨr Mɨlem pɨlke Uj dɨde Kerisom pɨlke Yilo

6  1 Sɨ men rɨdede im nitinjindam? Sɨ rɨngma, men bꞌogɨl im negɨr 
mɨle omnɨkand tekenenyɨn, nokɨm da ɨdenat God ma wurar 

bꞌutusmureneny? 2  Makwa rɨrɨr e! Men kemb uj aukɨtondam negɨr mɨlem 
pɨlke. Sɨ rɨngma, rɨrɨr im men bꞌusaya kwa yilo tekenyɨn onggɨt negɨr 
mɨlend? 3  Sɨ ma wɨn wumɨr im da men komkesa baptiso yokatonda 
re Keriso Yesu kɨma yɨpand awou mana? Sɨ men onggɨtyam baptiso 
yokatonda re tina uj kɨma yɨpand awowɨm mana. 4 Sɨ onggɨt paemb re 
men baptiso yokatonda Kerisomna uj kɨma yɨpand awowɨm, men kea ton 
kɨma yɨpand gop wa niglinonj. Nokɨm da ɨdenat men sisɨl yɨrkokarɨnd 
menon okasu, odede yɨpa wɨp ɨt re naskand Keriso utnyitonj Abumna 
bꞌogɨl ɨnyomarena ke. 5 Mop nokɨp re men yɨpand autondam Tina uj kɨma, 
ɨ men kwa bꞌogla Ton kɨma yɨpand taukindam dem Tina utnyita kɨma. 6  Sɨ 
men ɨja imemb jɨ wumɨr da mera kukɨpɨnd get ke negɨr mɨle rɨga Keriso 
kɨma im yɨpand wul bꞌagbagɨnd ɨdrɨki wekeny. Nokɨm da ɨdenat meraina 
onggɨtyam negɨr mɨle kɨma jɨ negɨr omnɨki tekeny, dɨde kwa ɨdenat men 

maka bꞌusaya negɨr mɨlemna wɨko rɨga taukindam. 7 Mop nokɨp yet ra 
Yesu kɨma yɨpand uj okati ɨbɨm wul bꞌagbagɨnd, God kea tin negɨr mɨlem 
pɨlke yɨtraronj. 8  Ajɨ rada men kea uj yokatonda Keriso kɨma, sɨ men kemb 
odede gar ke utkunda ke yokasu da men kwa opima ton kɨma yɨpand yilo 
tekenyɨn dem. 9 Mop nokɨp men wumɨr im da Keriso ke uj ke utnyitonj, sɨ 
onggɨt paemb Ton makwa rɨrɨr e bꞌusaya uj okas, dɨde ujɨt makwa rɨrɨr e 
bꞌusaya Tinɨm yonggyam tainy. 10 Ɨ Keriso yɨpapyam uj awonj re rɨgaina 
negɨr mɨle ngɨrpu kesa dadal awɨr omna mana. Ɨ dɨde daka Tina yilo 
wɨmena yɨrkokar re Godɨnd ewangaya ma. 11 Sɨ wɨdaka kwa walenggyam 
bꞌadgenaindam yɨpa wɨp odede da, “Men kea uj aukɨtondam negɨr mɨlem 
pɨlke. Ajɨ men ket Keriso Yesu kɨma im yɨpand yilo wekenyɨn Godɨnd 
ewangayam.”

12  Sɨ onggɨt paemb goro kwa negɨr mɨlet wɨp reyenin waina jɨ rɨnsim 
ra yɨmta ke uj taukanj dem, mop nokɨp ke negɨr mɨlet wen wɨp ramnin 
onggɨtyam jɨwɨmna negɨr singi yɨmta undokam. 13  Sɨ wɨn goro kwa 
tengaeninam waina kɨpear negɨr mɨle omnɨkam negɨr kaokao ingaena 
gasa pɨla. Ajɨ wɨn kea ujɨm pɨlke ɨtektondam de yɨrkokar wa. Sɨ onggɨt 
paemb wɨn bꞌogla walenggyam bꞌatkaindam Godɨnd ewangayam, 
dɨde waina jɨwɨnd kɨpear kwa tengaindam Godɨnd ewangayam, nokɨp 
waina jɨwɨnd kɨpear re negɨr kesa dɨmdɨmjog mɨle omnɨkam ingaena 
gasa im. 14 Mop nokɨp wɨn ma gog yɨt wɨra nasim wekenyɨt, ajɨ God ma 
wurar wɨra nasim wekenyɨt. Sɨ onggɨt paemb negɨr mɨle ma rɨrɨr e wa 
yonggyam tainy.

Negɨr kesa Dɨmdɨmjog Mɨlemna Wɨko Rɨga
15 Sɨ men nangga e omnɨku? Ma men negɨr mɨle im tamnɨkindam, 

nokɨp men ma God ma gog wɨra nasim wekenyɨn, ajɨ God ma wurar 
wɨra nasim? Makwa rɨrɨr e! 16  Ma wɨn wumɨr im da ra wɨn walenggyam 
bꞌatkaindam yɨpa rɨgam pɨlwa tin yɨt utkundam tina wɨko rɨga 
pɨla, sɨ wɨn kea tina ɨmɨnjog wɨko rɨga im aindam yena re wɨn yɨt 
yutkundenenya? Ra wɨn negɨr mɨlemna wɨko rɨga taindam, sɨ wɨn uj e 
okasya dem. O ra wɨn God ma yɨt utkunda rɨga taindam, sɨ wɨn negɨr 
kesa dɨmdɨmjog mɨle e okasya dem. 17 Ajɨ ukoi sɨteket Godɨm pɨlwa! 
Mop nokɨp naskand wɨn re negɨr mɨlemna wɨko rɨga na wekenot. Ajɨ 
wɨn kea gar ke bꞌobogɨl yutkundenenonda dɨde yɨmta yundokenenonda 
God ma ɨtemb kupka ouyaena yɨtkak rɨna re rɨgap wanɨm bꞌɨsatena 
yiyeno. 18  Sɨ wɨn kea bꞌɨtrarkɨtondam negɨr mɨlem pɨlke, dɨde negɨr 
kesa dɨmdɨmjog mɨlemna wɨko rɨga na aukɨtondam. 19 Ɨ kon nitindenyɨn 
rɨgaina opurena nya kae, nokɨp waina get ke wumɨr re kut im. Wɨn 
naskand kɨlkɨl mɨle dɨde negɨrjog mɨlemna wɨko rɨga na wekenot. Sɨ wɨn 
kea waina kɨpear engaentondam negɨrjog mɨle omnɨkam. Ajɨ otade wɨn 
negɨr kesa dɨmdɨmjog mɨlemna wɨko rɨga im wekenyɨt. Sɨ wɨn bꞌogla 

waina kɨpear engaeninam yɨnayɨna mɨle omnɨkam odede rɨngma na 
re wɨn naskand waina kɨpear engautondam. 20 Mop nokɨp re wɨn negɨr 
mɨlemna wɨko rɨga wekenot, sɨ wɨn negɨr kesa dɨmdɨmjog mɨlem pɨlke 
bꞌɨtrarki rɨga na wekenot. 21 Sɨ rɨngma, onggɨt wɨnɨnd wɨn nangga bꞌogɨl 
kɨp na eaktondam? Ajɨ yu wɨn onggɨtyam waina omnɨki gatab ɨngar im 
ainindam, mop nokɨp wɨn kemb wumɨr aindam da onggɨtyam mɨlemna 
kikitum ɨsma re uj e. 22  Ajɨ yu wɨn negɨr mɨlem pɨlke bꞌɨtrarki im 
wekenyɨt, dɨde God ma wɨko rɨga im wekenyɨt. Sɨ ɨngkaimemb wɨn waina 
yɨnayɨna mɨle kɨp eakindam. Ɨ ɨtemb kikitum ɨsma re dadal ngɨrpu kesa 
yɨrkokar e. 23  Mop nokɨp negɨr mɨlemna mɨra re uj e, ajɨ Godɨmna yiyag 
wurar re ngɨrpu kesa dadal yɨrkokar e rɨnte re yɨbɨm Keriso Yesu mera 
Yonggyamɨm pɨlɨnd.

God ma Gogɨm pɨlke Bꞌɨtraram

7  1 Kor nany dɨde yɨngganwar! Kon nitindenyɨn towanɨm ma yepim 
re God ma gog yɨt wumɨr wekeny. Ke wɨn wumɨr aindam da ɨtemb 

God ma gog yɨtɨt rɨgand wɨp iyeny ra tina wɨmena yɨrkokar ngɨrpu wa e? 
2  Sɨ kon yɨpa wɨngata yɨt e nitindenyɨn. Yɨpa leo kɨma kongga re gog ke ti 
leom pɨlɨnd ɨjobɨki o wɨbɨm ti leo ma wɨmena yɨrkokar ngɨrpu wa. Ajɨ ra 
ti leo uj tainy, ton kemb bꞌɨtrar onggɨt gogɨm pɨlke rɨnto re ti leom pɨlɨnd 
ɨjobɨki wɨbɨm. 3  Sɨ onggɨt paemb ra ɨtomb jɨ leo kɨma konggamna leo yilo 
ɨbɨm, ɨ onggɨt konggat bꞌenga rɨga kwa okas ti leom, sɨ komkesa rɨgap tin 
bꞌogla togenai da ɨtomb re gigɨr dɨde yɨgyɨg bꞌiyena mɨle kongga o. Ajɨ ra 
ti leo uj tainy, ton kemb bꞌɨtrari o wɨbɨm onggɨt ɨjobɨki gogɨm pɨlke. Sɨ 
rada ton bꞌenga rɨga kwa okas ti leom, sɨ ɨtomb re ma gigɨr dɨde yɨgyɨg 
bꞌiyena mɨle kongga o. 4 Kor nany dɨde yɨngganwar! Wɨda kwa odede 
yɨpa wɨp nya kena uj aukɨtondam yɨpand Kerisomna uj kɨma. Sɨ wɨn 
ɨngkenaemb God ma gogɨm pɨlke bꞌɨtrarkɨtondam wanɨm yɨpand awowɨm 
onggɨt bꞌenga Rɨga kɨma yet re uj ke utnyitonj, nokɨm da ɨdenatemb men 
kɨp kɨma taukindam Godɨnd ewangayam. 5  Mop nokɨp men re naskand 
gɨm ke gowukoi rɨga na wekenond, ɨ gog yɨtɨt negɨr mɨlemna singi pɨta 
wa apekeneninonj. Ɨ ket onggɨt negɨr mɨlemna singit meraina kɨpear 
engaeneninonj. Sɨ ɨngkenaemb men uj awowɨm kɨp amnɨkentondam. 6  Ajɨ 
yu men bꞌɨtrarki im wekenyɨn onggɨt gog yɨtɨm pɨlke, nokɨp men kea 
onggɨt gogɨmna ɨjobɨki kɨma uj aukɨtondam. Sɨ onggɨt paemb men Godɨnd 
yewangaenenyu Yɨnayɨna Wɨngawɨngamna sisɨl nya ke, ajɨ ma kesam 
ɨrɨki gog yɨtɨmna nya kae.

God ma Gog dɨde Negɨr Mɨle
7 Sɨ men rɨdede im ket nitinjindam? Rɨngma, rɨka God ma gog negɨr 

mɨle e? Nayɨ, ma ɨja e. Rako maka God ma gogɨt nouyaeniny, ma rako 
kon wumɨr na nɨbnyɨn nangga e negɨr mɨle. Odedemb da rako God ma 

gog maka yindeny da “Goro nonygor,” ma rako kon wumɨr na nɨbnyɨn 
nangga e nonygor. 8  Ajɨ onggɨt God ma bꞌingawa yɨtte nomneny da “Goro 
nonygor,” ɨ ɨngkaemb ket negɨr mɨlet gangga yokateny dɨde komkesa 
nonygor mɨle kor pɨlɨnd urneniny. Onggɨt paemb ra gog yɨt maka ra 
tekeny, negɨr mɨle ma rɨrɨr e wɨko omnɨkam. 9 Sɨ re kon gog yɨt wumɨr 
kesa nɨbnond, kon gɨm ke yilo na nɨbnond. Ajɨ re God ma bꞌingawa yɨt 
kor pɨlwa ikonj, sɨ onggɨt bꞌingawa yɨtɨt nouyaenonj negɨr mɨle gatab kor 
garɨnd, sɨ kon ket uj yokatond. 10 Ɨ kon ɨja na pop nony awond da “God 
ma bꞌingawa yɨtɨt yɨrkokar e nitiyau,” ajɨ kon yodarond ɨtemb God ma 
bꞌingawa yɨt re kornɨm uj mana. 11 Mop nokɨp re ɨtemb God ma bꞌingawa 
yɨtɨt wumɨr nomnenonj, ɨ ɨngkenaemb ket negɨr mɨlet gangga yokatenonj 
dɨde ket rabem nomnenonj, sɨ onggɨt bꞌingawa yɨtɨt ujɨm nomnonj. 
12  Sɨ onggɨt paemb gog yɨt re yɨnayɨna e. Ɨ God ma bꞌingawa yɨt re kwa 
yɨnayɨna e, ɨ negɨr kesa dɨmdɨmjog e, ɨ dɨde bꞌogɨljog e.

13  Sɨ rɨngma, rɨka ɨtemb bꞌogɨljog gasa aukonj kornɨm uj mana? Ma 
ɨja e! Ajɨ onggɨt bꞌogɨljog gasat kea ken ujɨm nomnonj, sɨ ɨngkenaemb 
ket kon yongwatond da nangga e negɨr mɨle. Ɨ onggɨt bꞌingawa yɨtɨt 
wumɨr nomnonj da koina mɨle re uj mim. Nokɨm da ɨdenat kon bꞌobogɨl 
bꞌatɨngwatenyɨn da ɨtemb koina mɨle re ongwata kesa ukoijog negɨr mɨle 
im.

Bꞌogɨl Mɨle Omnɨkam Gar Bebɨg
14 Mop nokɨp men wumɨr im da gog yɨt re wɨngawɨnga gasa e ajɨ kon 

re gɨm ke gowukoi rɨga en, sɨ onggɨt negɨr mɨlet nokatonj re tina wɨko 
rɨga wɨmena mana. 15  Kon ma ɨta angwateninyɨn nangga im re kon 
amnɨkeninyɨn. Mop nokɨp kon ma opima amnɨkeninyɨn bꞌogɨl gasa rɨnsim 
re kon singi en omnɨkam, ajɨ kon opima amnɨkeninyɨn negɨr gasa rɨnsim 
re kon ma singi en omnɨkam. 16  Rada kon tamnɨkeninyɨn nangga im re 
kon ma singi en omnɨkam, sɨ kon ket ɨmjasɨn da gog yɨt re bꞌogɨljog e. 
17 Sɨ opimemb negɨr gasa ma kolenggyam im amnɨkeninyɨn, ajɨ negɨr 
mɨlete rɨnte re kor pɨlɨnd wɨmena yikeny. 18  Mop nokɨp kon wumɨr en 
da awɨr e kwa nangga bꞌogɨljog gasa e yɨbɨm kor pɨlɨnd, de koina gɨm 
ke gowukoi rɨgam pɨlɨnd. Mop nokɨp kor ɨta singi onggɨtyam bꞌogɨljog 
gasa omnɨkam, ajɨ omnɨka awɨr e kwa yɨbɨm kor pɨlɨnd. 19 Nokɨp kon 
ma opima amnɨkeninyɨn opimemb bꞌogɨljog gasa rɨnsim re kon singi en 
omnɨkam, ajɨ kon opima amnɨkeninyɨn opimemb negɨr gasa rɨnsim re 
kon ma singi en omnɨkam. 20 Ajɨ rada kon opima amnɨkeninyɨn nangga 
im re kon ma singi en omnɨkam, sɨ onggɨtyam gasa ma kolenggyam im 
amnɨkeninyɨn, ajɨ negɨr mɨlete rɨnte re kor pɨlɨnd wɨmena yikeny. 21 Sɨ 
kon ɨtaemb jɨ yɨr yongenenyɨn yɨpa gog, ɨt re da kor pɨlɨnd ɨta bꞌogɨljog 
gasa omnɨka singi yɨbɨm, ajɨ daka negɨr gasa omnɨka singi ɨndama 
toda kwa yɨbɨm kor pɨlɨnd. 22  Nokɨp kon koina kukɨp rɨgam pɨlke ukoi 

sam e yomnɨkenenyɨn God ma gog yɨmta undokam. 23  Ajɨ kon kwa yɨr 
yongenenyɨn yɨpa bꞌenga gog rɨnte re koina gɨm ke kɨpearɨnd yɨbɨm, dɨde 
ipowa yiyeny koina kukɨp ke nony menamenamna gog, ɨ dɨde tontemb 
nugongateny dɨde niyeny negɨr mɨle omnɨka ma gog wɨngɨr wa rɨnte re 
yɨbɨm koina gɨm ke kɨpearɨnd. 24 O! Kon ma sobijog gar bebɨg kɨma rɨga 
en! Koina gɨm ke jɨwɨt ita wɨnɨnd negɨr mɨle amnɨkeneniny, ɨ onggɨtyam 
ɨsma re uj e. Sɨ yete ken onggɨtyam uj ke nɨtɨtrɨngenj? 25  Ajɨ Godɨm pɨlwa 
sɨteket, nokɨp mera Yonggyam Yesu Keriso kea ken nɨtrɨngendonj onggɨt 
negɨr mɨlemna gogɨm pɨlke. Sɨ onggɨt paemb kon kolenggyam kukɨp ke 
re God ma gog wɨko omnɨka rɨga en, ajɨ gɨm ke gowukoi rɨga re negɨr 
mɨlemna gog wɨko omnɨka rɨga en.

Yɨnayɨna Wɨngawɨngam pɨlke Yɨrkokar

8  1 Sɨ onggɨt paemb da makwa ɨta yɨpa negɨr ma bꞌɨsagɨka onggɨt rɨga 
wa pɨlɨnd yepim re gar ke utkunda ke Keriso Yesum pɨlɨnd wekeny. 

2  Mop nokɨp yet ra man Yesu Kerisond gar ke utkunda ke okasɨt, Yɨnayɨna 
Wɨngawɨngat kea yɨrkokar mokau. Sɨ onggɨt Tina gogɨt Keriso Yesu map 
men mɨtraronj negɨr mɨle dɨde ujɨmna gogɨm pɨlke. 3  Mop nokɨp gog 
yɨtɨt ma rɨrɨr e yɨrkokar okawam, nokɨp gɨm ke gowukoi rɨga re danda 
kesa e kupka gog yɨt yɨmta undokam. Sɨ God negɨr mɨle awɨr omnɨkam 
yɨtmɨkitonj Tinajog Bꞌɨga yɨpa wɨp odede ɨt re negɨr mɨle kɨma gɨm ke 
gowukoi rɨga re dɨde. Ɨ God ket rɨgaina negɨr mɨle map negɨr ma bꞌɨsagɨka 
yomnɨkonj onggɨt Tina Bꞌɨga ma jɨwɨnd. 4 Nokɨm da ɨdenat negɨr kesa 
dɨmdɨmjog mɨle rɨnsim re gog yɨtɨt nerkeniny omnɨkam, rɨrɨrkɨp taukanj 
mera pɨlɨnd yepim re men maka wɨmena wuwenyɨn gɨm ke gowukoi 
rɨgaina singi rɨrɨrɨnd ajɨ Yɨnayɨna Wɨngawɨngamna singi rɨrɨrɨnd. 5 Mop 
nokɨp rɨga yepim re towaina gɨm ke gowukoi rɨgaina mɨle singind 
wɨmena wuweny, ton nony menamena amnɨkenenanj re towaina gɨm ke 
gowukoi rɨgamna gasa mim, ajɨ rɨga yepim re Yɨnayɨna Wɨngawɨngamna 
singind wɨmena wuweny, ton nony menamena amnɨkenenanj re Yɨnayɨna 
Wɨngawɨngamna gasa mim. 6  Nokɨp gɨm ke gowukoi rɨgam pɨlke nony 
menamenat rɨga wɨp teyeniny ra uj waim, ajɨ Yɨnayɨna Wɨngawɨngam 
pɨlke nony menamenat rɨga wɨp teyeniny ra yɨrkokar dɨde ngɨmbla wa 
im. 7 Mop nokɨp gɨm ke gowukoi rɨgam pɨlke nony menamena re Godɨm 
geja rɨga e. Mop nokɨp onggɨt nony menamena ke rɨga ma opima gog yɨt 
yɨmta tundokenenanj ɨ kwa daka ton makwa rɨrɨr im yɨmta undokam. 
8  Rɨga yepim re gɨm ke gowukoi rɨgamna singind wekeny, ton ma rɨrɨr 
im Godɨnd sam okawam. 9 Ajɨ ra Godɨmna Wɨngawɨnga wɨmena ikeny 
waina garɨnd, wɨn ma opima tekenyɨt gɨm ke gowukoi rɨgamna singind, 
ajɨ Yɨnayɨna Wɨngawɨngamna singi nasim. Yet ra maka Kerisomna 
Wɨngawɨnga okas, ɨtemb rɨga re ma Tina rɨga e. 10 Ajɨ rada Keriso ɨta 
wa pɨlɨnd yɨbɨm, waina jɨ ra uj im taukanj negɨr mɨle map, ajɨ Yɨnayɨna 

Wɨngawɨnga re yɨrkokar e wanɨm. Mop nokɨp Kerisomna negɨr kesa 
dɨmdɨmjog mɨle ɨta yɨbɨm wɨn kɨma. 11 Sɨ God kea Yesund yutnyitonj uj 
ke dɨde Tina Wɨngawɨnga ɨta yɨbɨm wa pɨlɨnd. Ɨ God yet re Kerisond uj 
ke yutnyitonj, Ton Tina Wɨngawɨngand yingaeny yɨrkokar ogonam waina 
ɨtkɨki jɨwɨm yete re wɨmena yikeny wa pɨlɨnd.

12  Kor nany dɨde yɨngganwar! Sɨ onggɨt paemb men goro kwa 
gɨm ke gowukoi rɨgaina wɨp bꞌamnena rɨrɨrɨnd wɨmena mɨle yɨmta 
rundokinum, ajɨ bꞌogla Yɨnayɨna Wɨngawɨnga ma wɨp bꞌamnena nena 
yɨmta rundokinum. 13  Mop nokɨp ra wɨn gɨm ke gowukoi rɨgaina singind 
wɨmena tuwenyɨt, wɨn ɨmɨnjog opima uj taukindam. Ajɨ ra wɨn Yɨnayɨna 
Wɨngawɨngand yɨmta undokya ɨ ɨngkaim wɨn tepoindam gɨm ke gowukoi 
rɨgamna singi mɨle, sɨ wɨn yilo im tekenyɨt. 14 Mop nokɨp rɨga yepim re 
Godɨmna Wɨngawɨngat wɨp eyeniny, ton re Godɨmna bꞌɨga im. 15 Mop 
nokɨp Yɨnayɨna Wɨngawɨnga rɨna re God wa akainonj, Ton ma opima 
wen bꞌusaya wɨko rɨga tamnɨkiny moga okawam, ajɨ Tonɨt wen Godɨmna 
okati bꞌɨga amninonj. Sɨ men onggɨt Yɨnayɨna Wɨngawɨngam pɨlkaim 
bꞌokta arara aenenindam da, “Abu! Abu!” 16  Ɨ Yɨnayɨna Wɨngawɨngate 
tilenggyam meraina wɨngawɨnga kɨma yɨpand gɨlgɨl ɨmɨnjog pɨta 
amneneniny da, “Men re God ma bꞌɨga im.” 17 Ɨ rada men Tina bꞌɨga im 
autondam, sɨ men re kea Tina owabɨnta rɨga im. Ɨ kwa rada men opima 
ɨmɨnjog Keriso kɨma yɨpand gɨlgɨl bꞌɨdgotnena akatenindam, nokɨm da 
ɨdenat men ton kɨma yɨpand gɨlgɨl bꞌogɨl ɨnyomarena yingg teyenindam, 
sɨ men re Godɨmna owabɨnti rɨga im, ɨ dɨde kwa men re Keriso kɨma 
yɨpand gɨlgɨl owabɨnti rɨga im.

Warɨm Bꞌogɨl Ɨnyomarena
18  Mop nokɨp kon yɨmjatenyɨn da meraina bꞌɨdgotnena yu gowukoyɨnd 

re ma rɨrɨr e yɨpa rɨrɨrkɨp omnenam warɨm bꞌogɨl ɨnyomarena kɨma 
rɨnsim ra meranɨm pɨta taukanj dem. 19 Ɨ komkesa God ma otobarki 
gowukoi gasap sam kɨma Godɨnd yɨr yungaenenyi da Tina bꞌɨga opima 
pɨta wa tapekiny. 20 Mop nokɨp opimemb God ma otobarki gowukoi gasap 
kea rɨl kesa rɨgaina negɨr mɨle map sake yokato Godɨm pɨlke, ajɨ ɨtemb 
re ma towainajog singi kena. Ajɨ Godɨt singi yoramitonj towanɨm yɨmta 
undokam, onggɨt mana da warɨm bꞌogɨl ɨsma okasi dem. 21 Sɨ onggɨt 
otobarki gowukoi gasap toda kwa opima bꞌɨtɨtraranj dem rɨngkaim re 
ton ɨtkɨki negɨr nya akatenenanj dɨde taukanj dem de bꞌogɨl ɨnyomarena 
kɨma bꞌɨtrarapu wa rokasim ra God ma bꞌɨga tekeny dem. 22  Sɨ men 
wumɨr im da komkesa God ma otobarki gowukoi gasa bꞌaenenanj dɨde 
kopa akatenenanj kongga mɨna bꞌujena re dɨde ngɨrpu yu wɨnɨnd. 
23  Ajɨ ma Godɨmna onggɨtyam otobarki gowukoi gasa nenapim, ajɨ kwa 
meda yepim re yokatenenyu Yɨnayɨna Wɨngawɨngand rɨnte re Godɨmna 
naskajog wurar mera pɨlɨnd. Sɨ meda kwa meralenggyam meraina garɨnd 

Roma 8  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



381

bꞌaena kɨma yɨr yungaukenenyu da men God ma okati bꞌɨga taindam, ɨ 
men bꞌɨtrarkindam meraina jɨwɨm pɨlke. 24 Mop nokɨp men onggɨt warɨm 
bꞌogɨl ɨsma kena yɨrkokar yokatonda, ajɨ warɨm bꞌogɨl ɨsma rɨnte re rɨgap 
yɨr ongong yiyenyi re ma warɨm bꞌogɨl ɨsma e. Yete warɨm bꞌogɨl ɨsma 
yokateny onggɨt gasam pɨlɨnd rɨnsim re ton yɨr ongong eyeniny? 25 Ajɨ ra 
men warɨm bꞌogɨl ɨsma okasu nangga e re yɨr ongong kesa yɨbɨm, sɨ men 
ket yɨr ungauka iyenyu ra musɨk wɨmena kɨma e.

26  Odede yɨpa wɨp nya ke Yɨnayɨna Wɨngawɨngate kwa meraina danda 
kesa map yɨm nokaeneniny. Mop nokɨp men bꞌogla yɨr topmitenindam 
ajɨ men ma wumɨr im rɨdede e bꞌobogɨl yɨr opmitenam. Ajɨ Yɨnayɨna 
Wɨngawɨngate Tilenggyam mera map gar bebɨg yokateny, sɨ Ton ma 
rɨrɨr e yɨt opurenam onggɨt meraina gatabɨm. Ajɨ Ton yɨr opmiteny 
Godɨm pɨlwa re gar bebɨg bꞌaena kɨma e. 27 Ɨ God yete re meraina gar 
yɨr eyeniny, Ton wumɨr e nangga nony menamena im re Yɨnayɨna 
Wɨngawɨngat amnɨkiny. Mop nokɨp Yɨnayɨna Wɨngawɨngat yɨna rɨga wa 
mim bꞌɨtena aramiteniny Godɨmna singi rɨrɨrɨnd. 28  Ɨ men wumɨr im da 
komkesa gasap gɨlgɨl wɨko amnɨkanj re towanɨm bꞌogɨl mim yepim re 
Godɨnd singi yiyenyi, ɨ yena re God ara emokinonj Tina singind. 29 God 
naska nata Tina rɨgam get ke wumɨr awonj, ɨ Ton kwa ket ten kea get ke 
naskand abagenjinonj yɨpa rɨrɨrkɨp Tina Bꞌɨgamna kukɨp pɨla omnɨkam. Sɨ 
ɨdenat Ton naskajog bꞌɨga tainy jogjog nanyɨngganwar wɨngɨrɨnd. 30 Ɨ rɨga 
yena re God get ke naskand abagenjinonj, Ton kea ten ara emokinonj. Ɨ 
rɨga yena re God ara emokinonj, Ton kwa ket towa negɨr kesa dɨmdɨmjog 
rɨga nyɨ akainonj. Ɨ dɨde rɨga yama na re God negɨr kesa dɨmdɨmjog rɨga 
nyɨ akainonj, Ton ket ten bꞌogɨl ɨnyomarena kɨma amnɨkinonj.

Godɨmna Ɨpendi kesa Singi
31 Sɨ onggɨt paemb da men nangga yɨt im nitinjindam onggɨtyam gatab? 

Rada God re mera tab nate yɨbɨm, yete rɨrɨr e mera pɨlɨnd geja omnɨkam? 
32  God maike Tinajog Bꞌɨga ena yognatonj, ajɨ Ton Tina Bꞌɨga nokainonj 
komkesa mera mana. Sɨ rɨngma, yet re mera nokainonj Tina Bꞌɨga, ma 
awɨr e Ton kwa mera komkesa gasa jabajaba wurar ke notgoneniny? 
33  Yete rɨrɨr e God ma obagɨki rɨga kot wa taramkiny? Makwa rɨrɨr 
e, nokɨp Godtemb jɨ Rɨga yete re towa negɨr kesa dɨmdɨmjog rɨga nyɨ 
agoniny. 34 Ɨ kwa yete rɨrɨr e towa pɨlɨnd negɨr ma bꞌɨsagɨka omnɨkam? 
Makwa rɨrɨr e, nokɨp Keriso Yesu kea uj awonj, ajɨ ma ɨna nena na, 
ton kwa kea utnyitonj uj ke. Ɨ kwa Godɨmna yɨmjog yɨm tab ke juwai 
kɨma pɨpmet nate yɨbɨm, dɨde kwa bꞌɨtena yoramiteny meranɨm. 35 Yete 
rɨrɨr e men wetaweta notɨniny Kerisomna singim pɨlke? Sɨ rɨrɨr e bebɨg 
kɨma bꞌɨdgotnenat, o kopa kɨma bꞌangkɨndat, o rɨgam pɨlke bebɨg dɨde 
bꞌɨsadrena mɨlet, o owoupat, o wɨ kesat, o moga kɨma negɨr gasat, o geja 
omnɨkam girit? 36  Ɨja emb jɨ yɨna peband ɨrɨki yɨbɨm da,

“Sɨn mor map uj mim nipouranj onggɨt kupka bibɨrɨnd,
ɨ sɨn pɨtapɨta nomnenanj da wɨn re ɨja im opi re ongandam mamoi 

re dɨde.”
37 Ajɨ Keriso men singi niyeniny, sɨ onggɨt Tina singi danda kaim 
men onggɨtyam komkesa bebɨg mɨle wɨngɨrɨnd kupkakupka gou 
wa amnenindam. 38  Mop nokɨp kon kupkakupka ɨmɨnjog ke wumɨr 
yokatenyɨn da ujɨt ma rɨrɨr e, ɨ yilot ma rɨrɨr e, ɨ anerup ma rɨrɨr im, ɨ 
ukoi wɨp iyoi rɨgap ma rɨrɨr im, ɨ yunɨm mɨlep ma rɨrɨr im, ɨ warɨm mɨlep 
ma rɨrɨr im, ɨ danda kɨma gasap ma rɨrɨr im, 39 ɨ gasa rɨnsim re wekeny 
gowukoi pumb wa ma rɨrɨr im, ɨ gasa rɨnsim re wekeny gowukoi gou bora 
wa ma rɨrɨr im, ɨ dɨde kwa nanggamog im re Godɨmna otobarki gasa, ton 
ma rɨrɨr im men wetaweta notɨnkanj Godɨmna singim pɨlke rɨnte re yɨbɨm 
mera Yonggyam Keriso Yesum pɨlɨnd.

God ma Obagɨki Rɨga Israel

9  1 Ɨ Kon ɨmɨnjog yɨtkak nitindenyɨn rɨnte re Kerisom pɨlɨnd yɨbɨm, 
ɨ kon ma bꞌanygɨnenyɨn. Koina kukɨp ke nonykokɨt yɨr ungatena 

eyeniny yɨpand gɨlgɨl Yɨnayɨna Wɨngawɨnga kɨma da, 2  “Kon ma sobijog 
gar bebɨg en dɨde koina garɨnd ɨta gar kopa bꞌaikɨndeneny.” 3  Mop nokɨp 
kon ɨmɨnjog singi en da kon kolenggyam sake okasɨn dɨde Kerisom 
pɨlke tewaikisɨn ɨngkek ket rako kon yɨm takainyɨn koina nany dɨde 
yɨngganwar towanɨm yɨrkokar okatam yepim re koina kus ke gu rɨga. 
4 Ton opimemb re Israel rɨga im. God ten abagenjinonj odede yɨt kɨma 
da, “Wɨn re Koina okati bꞌɨga im,” ɨ Tina bꞌogɨl ɨnyomarena akainonj, 
ɨ Tina outɨnti tɨrɨr omnijog yɨt akainonj, ɨ Tina gog yɨt akainonj, ɨ Tin 
ewangayam mɨle auyaeninonj, ɨ ket Tina tɨrɨr omni yɨt agoninonj. 5 Ɨ kwa 
dadwar yena re otomapu ke God abagɨkinonj yɨrkokar okawam re towa 
mim. Ɨ kwa Keriso
re Israel rɨga waina kus kena ukendonj, ɨ Ton re God e dɨde komkesa 
gasa re Ti wɨra nasim wekeny. Sɨ esourena yebɨm ngɨrpu kesa Ti pɨlwa, 
ɨmɨnjog!

6  Rɨga ma rɨrɨr e odede indeny da God ma onggɨtyam yɨtkak makwa 
rɨrɨrkɨp awonj. Mop nokɨp rɨga yepim re Israel kus ke ukukto, sɨ ma ton 
komkesa ɨmɨnjog Israel rɨga im. 7 Ɨ kwa Abraamɨmna kus ke bꞌɨgawar re 
ma ton komkesa tina bꞌɨga im, ajɨ God Abraamɨnd yomnonj da, “Isakɨm 
pɨlke bꞌusmureni bꞌɨga nena im moina kus ke bꞌɨga nyɨ tagenaeranj 
dem.” 8  Odede ma yindeny da opi re Abraamɨmna kus ke bꞌɨgawar re ma 
komkesa God ma bꞌɨga im, ajɨ ɨnsim ɨmɨnjog Abraamɨmna bꞌɨga yena re 
God tɨrɨr omni yɨt kɨma abagenjinonj da, “Ton re Abraamɨmna bꞌɨga im.” 
9 Mop nokɨp God kea tɨrɨr omni yɨtkak ke Abraamɨnd yomnonj da, ‘Yɨpa 
kemag kak ke odede wɨn nate kon kwa tɨtenjɨn dem, ɨ Saram ɨta dem 
bꞌɨga’ 10 Ma onggɨtyam nena na. Ajɨ re kwa Ribeka yɨpa mera bꞌu Isak 

Roma 8 ,  9  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



383

kɨma pɨl bꞌasopayonda 11 ɨ re maka damdam bꞌɨga ukendonda dɨde maka 
yɨpa bꞌogɨl o negɨr mɨle amnɨkinonda, ajɨ God kea Yakobɨnd yobagendonj. 
Nokɨm da ɨdenat Godɨmna obagenda rɨl ɨbneneny ra ma rɨgaina omnɨki 
wɨko kae ajɨ Tina ara emokam pɨlkae. 12  Sɨ God ma rɨl ma rɨgaina mɨle 
omnɨka kaim, ajɨ Godɨm pɨlkaim yete re tina rɨga ara emoka eyeniny. Sɨ 
Ribekand womnonj da, “Nanyamyamte yɨngganyamɨmna wɨko rɨga tainy 
dem.” 13  Sɨ ɨja emb jɨ ɨrɨki yɨbɨm da, “Kon Yakobɨnd singi yiyenenond, ajɨ 
kon Esaund singi kesa na yomnenond.”

14 Sɨ nangga im men nitinjindam? Rɨngma, ɨta Godɨm pɨlɨnd negɨr kɨma 
kaokao mɨle yɨbɨm? Makwa ɨta! 15 Mop nokɨp Ton Mosem pɨlwa yindeny 
da, “Kon ɨta kear tin omnenyɨn yena ra Kon singi omnyɨn kear omnenam, 
ɨ kwa Kon ɨta gar ke kear tin omnenyɨn yena ra Kon singi omnyɨn gar 
ke kear omnenam.” 16  Sɨ onggɨt paemb da ɨtemb God ma ara bꞌemoka re 
ma rɨgaina singi kae, ɨ ma rɨgaina bꞌasowa wɨko kae, ajɨ Tina kear kae. 
17 Mop nokɨp yɨna pebat Ejipt kantri mopyam king Paraom gatab yisɨpkis 
da, “Kon onggɨt mop pena mor pɨpmet mokawond, nokɨm da ɨdenat kon 
koina danda pɨta omnenyɨn moina mɨle omnɨka wɨngɨrɨnd dɨde ɨdenat 
kwa Koina nyɨ pɨtand auka ikeny dem komkesa gowukoyɨnd.” 18  Sɨ onggɨt 
paemb God kear e tin omneny yena ra Ton singi kear omnenam, ɨ Ton gar 
rogɨlkak e tin omnɨk yena ra Ton singi gar rogɨlkak omnɨkam.

Godɨmna Negɨr ma Bꞌɨsagɨka dɨde Kear
19 Sɨ yɨpat yama bꞌogɨl e kor pɨlwa odede bꞌarkita oramis da, “Ra 

God rɨgaina gar rogɨlkak tamnɨkiny, sɨ nangga pae Ton kwa bꞌinjawa 
yoramiteny? Nokɨp ra Ton Tina singi oramis, sɨ makwa ɨta yete rɨrɨr 
tainy Tina singi ogokam.” 20 Ajɨ yetet man jɨ rɨga yete re Godɨm yɨt 
yengaurenainyɨt? Ɨta yɨpa rɨga ma omnɨki gasat indeny tina omnɨka rɨgam 
pɨlwa da, “Nangga pena man odede nomnɨkot?” 21 Rɨngma, pam ke gasa 
omnɨka rɨgam ɨta ti pɨlɨnd seo yɨbɨm ɨt re yɨpaina pam kɨpol ke omnɨkam 
bꞌogɨl ɨsnawa gasa o mɨnda omnɨkam ɨsnawa kesa gasa? 22  Ɨ God nɨnda 
rɨga amnɨkinonj re ukoi soro kɨma bꞌɨsagɨka okatena mana dɨde ket negɨr 
omnɨka mana. Ɨ rada God, Ton ukoijog musɨk wɨmena ikeny towa pɨlwa, 
nokɨm da ɨdenat Ton Tina ukoi soro kɨma bꞌɨsagɨka pɨta wa omɨny towaina 
negɨr mɨle gatab dɨde Tina danda tauyainy, sɨ nangga e man mitinjɨt? 23 Ɨ 
Ton kwa nɨnda rɨga amnɨkinonj kear omnenam dɨde bꞌogɨl ɨnyomarena 
okawam. Ɨ rada Ton kwa Tina ukoijog bꞌogɨl ɨnyomarena ouyaenam 
singi tainy towa pɨlwa, sɨ nangga e man mitinjɨt? 24 Sɨ yepim jɨ opimemb 
rɨga yena re God ara emokinonj kear omnenam dɨde bꞌogɨl ɨnyomarena 
okawam? Sɨ opimemb jɨ men rɨga, ma Ju rɨga nena na, ajɨ toda kwa Tina 
obagɨki kesa rɨga. 25 Sɨ God ɨja emb yindeny bageyam Oseamna peband da,

“Kon opima ara temokinyɨn dem Koina rɨga yepim re Koina obagɨki 
kesa rɨga,

ɨ dɨde opima Kon Koina singi iyenijog rɨgam nyɨ tagenainyɨn dem 
yepim re Koina singi iyeni kesa rɨga.”

 26 “Ɨ dɨde onggɨt pɨpmetɨnd God yindenonj onggɨt rɨga wa pɨlwa da 
‘Wɨn re ma Koina obagɨki rɨga im,’
ajɨ onggɨt yɨpaina pɨpmetɨnd yɨrkokar God opima ten nyɨ 

tagenainy dem da, ‘Wɨn re Koina bꞌɨga im.’ ”
27 Isaya toda kwa Israel gatab bꞌokta unena kɨma pɨta amneniny da, 
“Nangga ma jɨ rada Israel rɨga ogenka kesa im odede opi re sɨpand 
jimiya re dɨde, ajɨ God ma ɨrari nɨnda komb rɨga nenapim dadal yɨrkokar 
okasi dem. 28  Yonggyam onggɨt gowukoyɨnd Tina tɨrɨr omni yɨtkak kaim 
kupkakupka negɨr mɨle rɨga ɨsagɨka teyeniny dem, ajɨ bꞌɨsagɨka wɨn kut e 
omɨny dem. Sɨ onggɨt paemb ma jog rɨga im ɨrarki tekeny dem.” 29 Ɨ kwa 
Isaya kea naska nata yindenonj odede yɨpa wɨp yɨtkak da,

“Rako Yonggyam, Dandam Rɨgɨb Rɨga God maka meranɨm nɨnda 
Abraamɨmna bꞌɨgawar erarinonj,
sɨ men keako aukɨtondam odede yɨpa wɨp Sodom re dɨde,
ɨ kwa men keako aukɨtondam odede yɨpa wɨp Gomora re dɨde.”

Nangga pena Israel Rɨgap maka Yesu Kerisond Yokato?
30 Sɨ men nangga yɨt im nitinjindam? Re God ma obagɨki kesa rɨga 

yepiya re maka negɨr kesa dɨmdɨmjog rɨga nyɨ oraka yiyeno, ton kea negɨr 
kesa dɨmdɨmjog rɨga nyɨ yokato. Sɨ ɨtemb negɨr kesa dɨmdɨmjog rɨga nyɨ 
re gar ke utkunda ke okati e. 31 Ajɨ Israel rɨga yepiya re gog yɨt ke negɨr 
kesa dɨmdɨmjog rɨga nyɨ oraka yiyeno okatam, ton maike God ma gog 
yɨtɨm pɨlke negɨr kesa dɨmdɨmjog rɨga nyɨ yokato. 32  Sɨ nangga pena ton 
maka yokato? Mop nokɨp ton oraka yiyeno re ma gar ke utkunda kena, 
ajɨ bꞌogɨl mɨle omnɨka kena. Towanɨm yɨpa bꞌuwombenapu motɨr re Yesu 
Kerisote. Sɨ ton kea osmurkɨto onggɨt bꞌuwombenapu motɨrɨm pɨlɨnd. 33  Ɨ 
Isaya onggɨt bꞌuwombenapu motɨr gatab yɨrɨkonj odede da,

“Yɨr de, Kon ɨta oramisɨn dem yɨpa bꞌuwombenapu motɨr dɨde sap 
otendenapu kɨla Siyonɨnd.
Ɨ yet ra Ti pɨlɨnd gar ke utkunda oramis, God ma ɨta tin ɨngarɨm 

omɨny dem.”

Israel Rɨga Bond Bꞌɨpto God ma Negɨr kesa Dɨmdɨmjog Rɨga Nyɨ

10  1 Kor nany dɨde yɨngganwar! Koina garɨnd bꞌogɨl singi dɨde 
Godɨm pɨlwa seo kɨma yɨr opmita re Israel rɨga towanɨm 

yɨrkokar okata ma. 2  Mop nokɨp kon bꞌogɨl e towa gatab yɨr ungata yɨt 
tapureninyɨn da Israel rɨgap Godɨnd danda kɨma e singi yiyenenyi, ajɨ 
ton ma ɨta ɨmɨnjog nya yɨmta yundokenenyi rɨnte re God yindeny da 
rɨga yɨrkokar okatam re gar ke utkunda kae. 3  Nokɨp ton ma wumɨr na 
da negɨr kesa dɨmdɨmjog rɨga nyɨ re Godɨm pɨlkae. Ɨ ton towainajog nya 

kena oraka yiyeno negɨr kesa dɨmdɨmjog rɨga nyɨ kɨma onyitam. Sɨ ton 
maka yɨmta undoka yiyeno negɨr kesa dɨmdɨmjog rɨga nyɨ rɨnte re God 
akaeniny towa pɨlwa yepim re Kerisond gar ke utkunda ke yokatenyi. 
4 Mop nokɨp Keriso kea gog yɨt rɨrɨrkɨp yomnonj komkesa gar ke utkunda 
rɨga wa negɨr kesa dɨmdɨmjog rɨga nyɨ okawam.

5 Sɨ Mose yɨrɨkonj negɨr kesa dɨmdɨmjog rɨga nyɨ gatab rɨnte re God 
akaeniny towa pɨlwa yepim re gog yɨt yɨmta undokenenanj. Sɨ ɨja emb 
jɨ yindeny da, “Rɨga yet ra tamnɨkiny onggɨtyam gasa rɨnte re gog yɨtɨt 
engaeniny omnɨkam, ton wɨmena ikeny dem onggɨt gog yɨtɨm pɨlnate.” 
6  Ajɨ negɨr kesa dɨmdɨmjog rɨga nyɨ rɨnte re gar ke utkunda ke ik, ton 
ɨja emb jɨ yindeny da, “Goro moina garɨnd mitindɨm da, ‘Yete yik dem 
de pumb tungg wa?’ ” Ɨtemb re Kerisond gou wa inkam yɨt e. 7 O da, 
“Yete yik dem de gowukoi wɨra wa rokasim re uj rɨga wekeny?” Ɨtemb 
re Kerisond uj ke opendam e gowukoi wɨra ke. 8  Nangga e ton yindeny? 
Ton ɨja emb jɨ yinj da, “Yɨrkokar yɨtkak re kea mor wus nate ainy 
opurenam de moina tugɨm wa dɨde nony menamena omnɨkam de moina 
gar wa.” Ɨtemb re gar ke utkunda ke okatam yɨrkokar yɨtkak e rɨnte re 
men pɨtapɨta omnena yiyenyu. 9 Ra man moina tugɨm ke rɨga wa wɨpɨnd 
pɨtapɨta omnyɨt da “Yesu re kor Yonggyam e,” dɨde man moina garɨnd 
gar ke utkunda ke okasɨt da “Godɨt Tin yutnyitonj uj ke,” sɨ man ɨta 
yɨrkokar okasɨt. 10 Mop nokɨp yet ra gar ke utkunda okas tina garɨnd, sɨ 
ton kemb negɨr kesa dɨmdɨmjog rɨga nyɨ yokas, ɨ dɨde yet ra tina gar ke 
utkunda gatab rɨga wa wɨpɨnd pɨtapɨta omɨny tina tugɨm ke, sɨ ton kemb 
yɨrkokar yokas. 11 Mop nokɨp yɨna pebat yindeny da, “Yet ra Ti pɨlɨnd 
gar ke utkunda oramis, God ma ɨta tin ɨngarɨm omɨny dem.” 12  Mop 
nokɨp God makwa ɨta bu bꞌiyena mɨle yomnɨkeneny Ju rɨga dɨde God ma 
obagɨki kesa rɨga wa ganggand. Nokɨp Ton re komkesa rɨga wa Yonggyam 
e yete re ukoijog wurar agoneneniny komkesa rɨga wa yepim re Tin nyɨ 
yogenaenenyi. 13  Mop nokɨp bageyam Yoel ɨja naemb jɨ yindonj da, “God 
opima komkesa rɨga wa yɨrkokar takainy dem yepim re Yonggyamɨmna 
nyɨ yogenai.”

14 Sɨ rɨdede e rɨgap Yonggyamɨnd nyɨ yogenai, rako ton maka Tin gar 
ke utkunda ke yokato? Ɨ rɨdede e ton gar ke utkunda ke yokasi, rako ton 
maka utkundo? Ɨ rɨdede e ton utkundenyi, rako maka yɨpa rɨgat pɨtapɨta 
yomnenonj towa pɨlwa? 15 Ɨ dɨde kwa rɨdede e ton pɨtapɨta yomnenyi rɨga 
wa pɨlwa, rako Yonggyam maka ten etmɨkisinonj? Sɨ yɨna peband ɨja emb 
jɨ ɨrɨki yɨbɨm da, “Otomantijog pɨskak im towaina yepim re God ma bꞌogɨl 
bage yɨt pɨtapɨta yomnenenyi!”

Israel Rɨga Bond Bꞌɨpto God ma Bꞌogɨl Yɨrkokar Bage Yɨt
16  Ajɨ komkesa Israel rɨgap maka God ma ɨtemb bꞌogɨl yɨrkokar bage yɨt 

yɨmta yundoko, mop nokɨp Isaya yindeny da, “Yonggyam! Ke yet sowaina 

bage yɨt gar ke utkunda ke yokatonj?” 17 Sɨ onggɨt paemb gar ke utkunda 
ik re bage yɨt utkunda kae, ajɨ ɨtemb bage yɨt re Kerisomna yɨrkokar 
yɨtkak kae. 18  Ajɨ kon nitinjɨn. Rɨka ɨmɨnjog Israel rɨgap maka utkundo? 
Nayɨ, ton kea ɨmɨnjog utkundo. Sɨ yɨna pebat ɨja emb jɨ bageyam waina 
opureni yɨrkokar yɨtkak gatab yindeny da,

“Towaina ara kea komkesa gowukoi wa wuwenonj,
dɨde towaina yɨrkokar yɨtkak kea komkesa gowukoi ngɨrpu wa 

wuwenonj.”
19 Ajɨ kon kwa nitinjɨn da, “Ɨmɨnjog Israel rɨgap maka wumɨr aukɨto?” 
Mose naska kana yindeny da,

“Kon opima bꞌenga yɨtam rɨga bꞌogɨl tamnɨkinyɨn dem yena re Kon 
maka abagɨkinond Koina rɨgam.
Sɨ ra wɨn Ju yɨtam rɨgap opimemb bꞌenga yɨtam rɨga yɨr 

tangindam dem, wɨn opima nonyɨk teponenindam dem.
Sɨ ra wɨn opimemb korɨrkorɨr bꞌenga yɨtam rɨga yɨr tangindam 

dem, wɨn opima soro taindam dem towa pɨlwa.”
20 Dɨde Isaya kwa moga kesa God ma opureni yɨtkak pɨta yomnonj da,

“Ken tonpiya nodaro yepiya re maka oraka niyeno.
Kon Kolenggyam towa pɨlwa pɨtapɨta aenond yepiya re Ken maka 

nerkeno.”
21 Ajɨ kwa ton Israel rɨga amniny da,

“Onggɨt kupka bibɨr wɨngɨrɨnd, Kon Koina yɨm bꞌɨtnɨkenenyɨn Koina 
rɨga ɨngaukam Kor pɨlwa
yepim re Kornɨm utkunda kesa rɨga dɨde negɨr yɨt opurena rɨga.”

God Wurar Akainonj Israelɨmna Ɨrari Komb Rɨga wa

11  1 Sɨ onggɨt paemb kon nitinjɨn. Rɨka ɨmɨnjog God kea Tina rɨga 
ewaikurinonj? Nayɨ maka. Mop nokɨp koda re yɨpa Israel rɨga en, 

ɨ Abraamɨmna kus ke bꞌɨga en, dɨde Benyamin gu ke rɨga en. 2  God maka 
ewaikurinonj Tina rɨga ya pɨlwa na re Ton naskand wumɨr awonj. Ma wɨn 
wumɨr im
nangga e yɨna pebat yindeny Eliyam gatab? Sɨ ton ɨja naemb jɨ Godɨm 
pɨlɨnd bꞌinjawa yɨt yoramitenonj Israel rɨga wa gatab 3  da, “Yonggyam! 
Ton ke Moina bageyam uj tama na epouto, ɨ ton kwa Moina yɨna sɨ 
omnɨkapu kap eporkɨto, ɨ ken nena na komb nɨraro. Ajɨ ton koina 
yɨrkokar e oraka yiyenyi ongandam.” 4 Sɨ nangga mɨra yɨt na God tin 
yomnonj? Sɨ ɨja naemb jɨ yomnonj da, “Kon Kornɨm erarinond re seben 
tausɨn (7,000) rɨga na yepiya re maka kumsos bꞌamkɨto Baalɨm pɨlwa.” 
5 Sɨ onggɨt paemb jɨ yu kwa odede nya ke nɨnda ɨrarki Ju rɨga wekeny 
yena re God abagenjinonj Tina wurar ke. 6  Ajɨ rada wurar kae, sɨ ɨtemb 
re ma bꞌogɨl mɨle omnɨka kae. Mop nokɨp rada bꞌogɨl mɨle omnɨka kae, sɨ 
ɨtemb wurar re ma ɨta wurarɨm tainy. 7 Sɨ nangga e ket? Sɨ ma komkesa 

Israel rɨgapiya yokato onggɨtyam gasa rɨna re ton oraka yiyeno. Ajɨ 
Godɨmna obagɨki rɨga nenapiya yokato yena re Ton ten erarinonj towa 
wɨngɨrɨnd. Ɨ rɨga yena re God maka abagenjinonj towa wɨngɨrɨnd, ton re 
gar ke rogɨlkak na aukɨto. 8  Ɨ yɨna peband ɨja emb jɨ ɨrɨki yɨbɨm da,

“God towa akainonj nony kesa wɨngawɨnga,
ɨ yɨrkɨp rɨnsim re ma rɨrɨr im yɨr ongongɨm,
ɨ dɨde yɨpya rɨnsim re ma rɨrɨr im utkundam

ngɨrpu yu.”
9 Ɨ dɨde kwa Dawid yindeny da,

“Toko towaina owou kasa raukinem disɨm, ɨ girɨmɨm,
ɨ negɨr bꞌuwombenapum, ɨ dɨde negɨr mɨra okatam.

 10 Ɨ towaina yɨrkɨp sɨbɨbɨm raukinem, nokɨm da ɨdenat ton maka yɨr 
ongong teyenanj,
ɨ towaina mudakak dadal uwɨnjuwɨnj raukinem towaina bebɨg 

map.”

God ma Obagɨki kesa Rɨga wa Yɨrkokar Akaeniny
11 Sɨ onggɨt paemb kon nitinjɨn. Rɨka ɨmɨnjog Israel rɨgap kea 

bꞌatoukena wuwenonj, ngɨrpu sap otekto? Nayɨ ma ɨja e. Ajɨ towaina 
negɨr sap otenda kae yɨrkokar okatam mɨle yikeny God ma obagɨki 
kesa rɨga wa pɨlwa. Sɨ ɨdenatemb ket Israel rɨgap ten nonyɨk ɨponena 
teyenenanj. 12  Ajɨ Israel rɨgap kea sap otekto negɨr mɨle wa, ɨ ɨngkenaemb 
gowukoi rɨga wa pɨlwa ukoijog bꞌogɨl gasa teyinonj, dɨde onggɨt towaina 
gou wa ɨsendat God ma obagɨki kesa rɨga wa tetiyainonj re ukoijog bꞌogɨl 
gasa na. Sɨ rɨdede ukoijog kɨp e tawɨk dem towanɨm opi re komkesa God 
ma obagɨki Israel rɨga ra ton gar ke utkunda oramisi Kerisom pɨlɨnd?

13  Sɨ kon God ma obagɨki kesa rɨga wa pɨlwa nitinjɨn. Kon re God ma 
obagɨki kesa rɨga, wanɨm ɨtmɨkitijog rɨga en. Sɨ kon onggɨtyam koina 
ɨtmɨkitijog rɨga ma wɨko e yesourenenyɨn. 14 Mop nokɨp kon ukoi singi en 
da ɨdenat kon nɨnda nya ke koina kus ke Israel rɨga nonyɨk bꞌɨponenam 
tamneninyɨn dem dɨde towa wɨngɨrɨnd nɨnda rɨga wa yɨrkokar tagoninyɨn 
dem God ma yɨt ke. 15 Ɨ God kea Israel rɨga esainonj ɨ ɨngkenaemb Ton ket 
gowukoi rɨga kɨma rɨgarɨga awonj. Sɨ ra Ton ten bꞌusaya takasiny, nangga 
e ket tawɨk? Ɨtemb re ujɨm pɨlke yɨrkokar e. Sɨ onggɨt paemb kon ukoi 
singi en da nɨnda Israel rɨgap bꞌogla yɨrkokar okatenyi dem. 16  Ra man 
naskajog sobijog kɨpol ipkenjɨt moina kupka kɨpol ke dɨde Godɨm pɨlwa 
yɨna mɨle omnɨket, sɨ ɨtemb kupka kɨpol re kwa yɨna e. Dɨde kwa ra ap 
yɨna ɨbɨm, sɨ komkesa bɨa kwa yɨna im.

17 Sɨ ra rɨgat bꞌuwa ke olib nanggɨm pɨlke bɨa ɨpenj nanggɨm, ɨ yii 
dɨde ɨtlis bꞌaingɨntam de bꞌogɨl olib nanggɨmna ɨpendipu kumbɨnd, sɨ 
onggɨtyam ɨtliti bɨamna yilo wɨmena re onggɨt bꞌogɨl olib nanggɨmna ap 
ke okati ngao kae. Sɨ God ma obagɨki kesa rɨga, mada odede yɨpa wɨp 

rɨga et bꞌuwa ke olib nangg re dɨde, ajɨ daka Israel rɨga re bꞌogɨl olib 
nangg e. 18  Sɨ man goro bꞌatɨsourenɨm onggɨt bꞌogɨl olib nanggɨmna ɨpki 
bɨa wa pɨlɨnd. Rada man ɨta bꞌatɨsourenyɨt, sɨ ma mansim onggɨtyam ap 
awaminyɨt, ajɨ onggɨt apsim men mowami. 19 Sɨ ket ɨja emb jɨ man mitinjɨt 
da, “Bɨa epkinonj re nok mana da ɨdenat ken nɨtɨtlis bꞌaikɨntam ɨpendipu 
kumbɨnd.” 20 Sɨ ɨmɨnjog e. Ten epkinonj re towaina gar ke utkunda kesa 
mapena, ajɨ man onyitot re gar ke utkunda kena. Sɨ onggɨt paemb da man 
goro nony menamena ke pumb wa tainɨm, ajɨ moga na tainyɨt. 21 Mop 
nokɨp rada God get ke bɨa maka ena agnasinonj ɨpkam, meda kwa makwa 
ɨta ena motɨgnas dem. 22  Sɨ onggɨt paemb jɨ da man yɨr de, God re kear 
rɨga e dɨde kwa Ton re ɨmɨnjog danda kɨma negɨr ma bꞌɨsagɨka omnɨka 
rɨga e. God ɨmɨnjog danda kɨma negɨr ma bꞌɨsagɨka yiyenonj towa pɨlwa 
yepiya re Israel rɨga sap otendento, ajɨ Ton ɨta men God ma obagɨki 
kesa rɨga kear momneny. Sɨ ra man onggɨtyam Tina kear kɨma wɨmena 
metkenyɨt, mor omanda jɨ Tina kear man kɨma. Ajɨ ra maka ra, man 
Godɨm pɨlke ɨpendi e mɨtɨbnyɨt. 23  Ɨ kwa ra Israel rɨga maka ra tekeny gar 
ke utkunda kesand, sɨ God kwa opima ten bꞌaikɨntam ɨpendipu kumbɨnd 
tetlisiny dem, mop nokɨp Godɨm ɨta danda ten bꞌusaya bꞌaikɨntam 
ɨpendipu kumbɨnd ɨtlitam. 24 God ma obagɨki kesa rɨga! Man re get ke 
bꞌuwa ke olib nangg et. Ɨ God men mependonj onggɨtyam get ke bꞌuwa ke 
olib nangg kena dɨde bꞌogɨl olib nanggɨnd bꞌaikɨntam ɨpendipu kumbɨnd 
mɨtlitonj, sɨ onggɨtyam ɨtliti re bebɨg kɨma na, nokɨp ɨtemb re ma God 
ma get ke oramiti nya kae. Ajɨ Israel rɨga re God ma get ke oramiti bɨa 
im onggɨt bꞌogɨl olib nanggɨnd. Sɨ ra Ton ten towainajog olib nanggɨnd 
bꞌaikɨntam ɨpendipu kumbɨnd ɨtot teyeniny, sɨ onggɨtyam ɨtliti re ɨmɨnjog 
wewajog e tainy Tinɨm.

Komkesa Israel Rɨgap ɨta Yɨrkokar Okasi dem
25 Gar ke utkunda nany dɨde yɨngganwar! Kon ukoi singi en da wɨn 

wumɨr takatenindam onggɨtyam God ma wɨgawɨga ɨsamki gasa, mop 
nokɨp wɨn ɨdenat maka walenggyam bꞌatɨsourenindam da, “Sɨn multekɨp 
kɨma rɨga im.” Sɨ ɨtemb jɨ wɨgawɨga yɨt da nɨnda Israel rɨga ɨja ima gar 
rogɨlkak auki wekeneny, ngɨrpu God ma obagɨki kesa rɨga wɨngɨrɨnd 
komkesa Tina obagɨki rɨga Ti pɨlwa tuweny dem. 26  Ɨ komkesa Israel rɨgap 
ɨta yɨrkokar okasi dem. Nokɨp ɨja emb jɨ yɨna peband ɨrɨki yɨbɨm da,

“Yɨrkokar Okawa Rɨga Israel rɨgaina mopjog tungg Siyon kae ik dem,
ɨ Ton Godɨnd ewangaya kesa mɨle tewaikurainy dem Yakobɨmna 

bꞌɨga wa pɨlke.
 27 Ra Kon towaina negɨr mɨle awɨr tamnainyɨn,

sɨ ɨtemb re Koina outɨnti tɨrɨr omnijog yɨt e towanɨm okatam.”
28  Ra God ma bꞌogɨl yɨrkokar bage yɨtɨm pɨlke tagenaindam, Israel rɨga 
re God ma geja rɨga im, mop nokɨp God wen singi im eyeniny bꞌogɨl 

omnam yepim re wɨn Tina obagɨki kesa rɨga. Ajɨ kwa God kea Israel rɨga 
abagenjinonj, sɨ ra ten onggɨt God ma obagendi mɨle ke tagenaindam, ton 
re God ma singi iyeni rɨga im. Mop nokɨp God Tina outɨnti tɨrɨr omni mal 
yɨt akainonj re towa bꞌuwar wa pɨlwa na. 29 Mop nokɨp God ma ɨta nony 
bꞌengendeneny Tina wurar ke obagenda dɨde ara emoka gatab. 30 Mop 
nokɨp wɨn re naskand Godɨm pɨlwa gar ke utkunda kesa na wekenot, ajɨ 
yu wɨn kear okati im wekenyɨt odede yɨpaina gar ke utkunda nya ke. 
Nokɨp Israel rɨga wekeny re towaina gar ke utkunda kesa nasim. 31 Sɨ 
odede yɨpa wɨp nya kaim yu Israel rɨgap gar ke utkunda kesa wekeny 
waina kear okati map, nokɨm da ɨdenat toda kwa yu kear okatenyi. 
32  Mop nokɨp God komkesa kea rɨga gar ke utkunda kesa kara bora wa 
aramkinonj ɨ ket sɨbɨbmet rɨga amninonj, nokɨm da ɨdenat ama rɨka Ton 
komkesa rɨga kear tamneniny.

33  Sɨ Godɨmna multekɨp dɨde Tina wumɨr re ogenka kesa ngortodjog wa 
im! Tina bꞌɨsagɨka re odara kesa im, dɨde Tina nya re nony auka kesa im! 
34 Sɨ ɨja emb jɨ yɨna peband yindeny da,

“Ke yet wumɨr awonj Yonggyamɨmna nony menamena?
O ke yet Tinɨm bꞌugowa rɨga awonj?”

 35 “O ke yet Yonggyamɨm naskand nanggamog na yokawonj
dɨde Ton ti mɨra ɨtendau dem?”

36  Mop nokɨp komkesa gasa re Yonggyamɨm pɨlke na bꞌatobarkɨto, ɨ 
Yonggyamɨmna yɨr ɨpka nasim wekeny, ɨ dɨde Yonggyam mim yɨbnainy. 
Bꞌogɨl ɨnyomarena Ti pɨlwa dadal ngɨrpu kesa, ɨmɨnjog!

Gar ke Utkunda Rɨgaina Godɨnd Ewangaya Mɨle

12  1 Gar ke utkunda nany dɨde yɨngganwar! Sɨ onggɨt paemb kon 
wen tugoinyɨn ra Godɨmna kear kae da wɨn waina jɨ Godɨm 

yokaina Tina sam kɨma singi yilo wɨmenam yɨna sɨ gasa omnɨkam. Ɨtemb 
re waina wɨngawɨnga ke kumsos bꞌamka e. 2  Dɨde goro wɨn onggɨtyam 
gowukoi mɨle kupkakupka ɨmɨnjog ke wumɨr taukinam, ajɨ wɨn waina 
nony menamena sisɨl amnɨkinam, ɨ ɨngkaimemb wɨn ket bꞌenga wɨp rɨga 
taindam. Nokɨm da ɨdenat wɨn ket temjatenindam nangga im re Godɨmna 
bꞌogɨl dɨde sam okatam mɨle ɨ dɨde kupkakupka singi.

3  Sɨ God kea kor wurar nokawonj ɨ kon Godɨmna onggɨt wurar kae 
nitinjɨn wa wɨngɨrɨnd yɨpayɨpa rɨgam pɨlɨnd. Goro wɨn nony menamena 
ukoijog tamnɨkinam nɨnda gasa wa pɨlwa rɨna re God maka wa akainonj 
wanɨm nony menamena omnɨkam. Ajɨ wɨn bꞌogla bꞌogɨl nony menamena 
omnɨka eyeninam onggɨt gasa wa pɨlɨnd rɨnsim re God tondon agenkainy 
waina yɨpayɨpa gar ke utkunda rɨrɨrɨnd. 4 Sɨ mera opima jogjog kɨpear 
yɨpaina jɨwɨnd, ajɨ onggɨt kɨpear yɨpayɨpa wa towa omnɨka re ma yɨpa 
rɨrɨr im. 5 Sɨ odede yɨpa wɨp nya ke meda jogjog rɨga wekenyɨn yɨpaina 
jɨwɨnd, ɨt re Kerisom pɨlɨnd. Sɨ men re yɨpayɨpa kɨpear im, ɨ yɨpayɨpa 

kɨpear re komkesa kɨpear wa pɨlɨnd gɨlgɨl im bꞌinaukeni wekeny 
onggɨtyam yɨpaina jɨwɨnd. 6  Ɨ mera opima wekeny God ma okai yiyag 
wurar gasa rɨna re God nogoninonj bꞌengabenga wɨp Tina wurar ke. 
Rada yɨpa rɨgat God ma okai bage yɨt iyenam yiyag wurar e okas, sɨ ton 
bꞌogla yamnɨk tina gar ke utkunda rɨrɨrɨnd. 7 Ɨ rada God ma okai yɨm 
bꞌakaenam yiyag wurar e okas, sɨ ton bꞌogla yamnɨk bꞌogɨl yɨm bꞌakaena 
ke. Ɨ rada God ma okai ouyaenam yiyag wurar e yokas, sɨ ton bꞌogla rɨga 
rauyaenin bꞌogɨl ouyaena ke. 8  Ɨ dɨde rada God ma okai bꞌugowam yiyag 
wurar e okas, sɨ ton bꞌogla rugoin bꞌogɨl bꞌugowa yɨt ke. Rada yingg 
iyenam, bꞌogla yamnɨk ukoi kear bꞌamnena kɨma. Rada wɨp iyoyɨm, 
bꞌogla yamnɨk danda kɨma dɨnder kesa. Dɨde rada kear omnenam, bꞌogla 
yamnɨk ukoi sam kɨma.

Gar ke Utkunda Rɨgaina Singi Iyena Nya
9 Ɨ singi bꞌiyena mɨle bꞌogla yebɨm bꞌanygɨnena kesa. Ɨ men bꞌogla 

negɨr yɨr ke yɨr ongong reyeninum nanggamog gasa im re negɨr kɨma. 
Dɨde men bꞌogla danda kɨma ramorkeninum nanggamog im re bꞌogɨl 
gasa. 10 Ɨ wɨn re gar ke utkunda ke nany dɨde yɨngganwarjog im. Sɨ wɨn 
bꞌogla walenggyam walenggyam singi bꞌitiyenindam wa nanywarjog 
pɨla, o wa yɨngganwarjog pɨla. Ɨ walenggyam walenggyam bꞌogla pɨta 
tamnenindam ɨmɨnjog ɨsnawa mɨle. 11 Ɨ Yonggyamɨmna wɨko omnɨkand, 
wɨn goro dɨnder taininam, ajɨ bꞌogla danda kɨma singind Tina wɨko 
omnɨka teyenindam dɨde bꞌogla wɨngawɨnga ke kupka danda ondratena 
teyenindam. 12  Ɨ wɨn bꞌogla ukoi sam taukindam warɨm bꞌogɨl ɨsma 
okatam. Ɨ wɨn bꞌogla musɨk wɨmena tuwenyɨt bebɨg kɨma bꞌɨdgotnena 
wɨngɨrɨnd. Ɨ dɨde wɨn bꞌogla ɨmɨnjog nony kɨma tainindam waina yɨr 
opmita wɨngɨrɨnd. 13  Ɨ wɨn bꞌogla yɨna rɨga wa pɨlɨnd ingaena gasa 
yingg teyenindam. Ɨ dɨde bꞌogla obayam oraka teyenindam bꞌobogɨl 
obai omnenam. 14 Ɨ wɨn bꞌogla bꞌogɨl omnena teyenindam yepim re 
bebɨg dɨde bꞌɨsadrena mɨle amnɨkenenanj wa pɨlɨnd. Ɨ kwa ten bꞌogɨl 
omnɨka nena teyenindam, ajɨ goro ten sake omnɨka teyenindam! 15 Ɨ 
wɨn bꞌogla ukoi sam kɨma ngolengole aena tuwenyɨt ton kɨma yepim re 
sam kɨma ngolengole aena wuweny, ɨ yii tainindam ton kɨma yepim re 
yii aenenanj. 16  Ɨ wɨn bꞌogla walenggyam walenggyam yɨpaina gasand 
nony menamena tamnɨkenindam. Ɨ goro nony menamena tamnɨkenina 
rɨgaina ɨsnai pɨpmet okatam, ajɨ walenggyam gou wa tainindam goujog 
wa pɨpmet okatam. Ɨ goro walenggyam walenggyam bꞌatgenaina da, 
“Kon re bꞌogɨljog multekɨp kɨma rɨga en”! 17 Ra yɨpa rɨgat wa negɨrjog 
mɨle tamnɨkau, goro kwa wɨdaka negɨr mɨle ke mɨra ɨtendawa! Ajɨ bꞌogɨl 
mɨle omnɨkam nony kɨma tekenyɨt komkesa rɨga wa wɨpɨnd. 18  Ra rɨrɨr 
ra, wɨn bꞌogla waina gatab ke ngɨmbla iyenya komkesa rɨga wa pɨlwa. 
19 Kor rɨgawar yena re kon singi eyeninyɨn! Goro wɨn walenggyam mɨra 

tamneninam waina geja rɨga, ajɨ wɨn bꞌogla gangga okaena teyenindam 
God ma ukoi soro kɨma bꞌɨsagɨkam pɨlɨnd. Mop nokɨp yɨna peband ɨja 
emb jɨ ɨrɨki yɨbɨm da, “Yonggyam yindeny da geja rɨga wa mɨra omnena 
wɨko re Koina e, sɨ Konten mɨra tamneninyɨn.” 20 Ajɨ rada moina geja 
rɨga owoupa nate yɨbɨm, man bꞌogla tin owou ke ongenket. Ɨ rada ton 
nyɨpa nate yɨbɨm, man bꞌogla ti onaya nyɨ okaet. Sɨ ɨngkaimemb man 
wul wewɨr angurkainyɨt tina mopɨnd, sɨ ton ket ɨngar dɨde gar kopa im 
takateniny. 21 Sɨ goro negɨrjog mɨlet men gou wa mamɨn, ajɨ man bꞌogla 
bꞌogɨl mɨle ke negɨrjog mɨle gou wa tamneninyɨt.

Mopyam Rɨga Yɨmta Undokam

13  1 Komkesa rɨga, wɨn bꞌogla waina pumbjog nyɨ rɨga yɨmta 
undokinam, mop nokɨp rako maka God danda aramkiny, keako 

maka yɨpa danda yɨbɨm. Sɨ komkesa bꞌengabenga wɨp danda rɨnsim re 
wekeny re God ma oramki
im. 2  Sɨ onggɨt paemb yet ra onggɨtyam danda okai rɨgam pɨlɨnd geja rɨga 
tainy, ton kemb gejam onyis Godɨmna oramiti bꞌingawam pɨlɨnd. Sɨ onggɨt 
gejam onyiti rɨgap towalenggyam negɨr ma bꞌɨsagɨka takatenanj dem. 
3  Mop nokɨp wɨp iyoi rɨgap ma opima ten mogam tamnenanj yepim re 
bꞌogɨl mɨle amnɨkanj, ajɨ towa pɨlwa im yepim re negɨrjog mɨle amnɨkanj. 
Sɨ rɨngma, ma man singi et danda okai rɨga moga uwadam? Ɨ man bꞌogla 
tamnɨkinyɨt bꞌogɨl mɨle, sɨ ɨdenat man esourena okasɨt ti pɨlke. 4 Mop 
nokɨp ton re Godɨmna wɨko rɨga e yɨbɨm mornɨm bꞌogɨlɨm. Ajɨ ra man 
negɨrjog mɨle omnɨket, man bꞌogla moga taet. Mop nokɨp ton ma jaba mop 
pae yowam or tabtab geja giri. Sɨ ɨtemb re negɨrjog mɨle omnɨka rɨgand 
negɨrjog bebɨgɨnd oramitam danda e. Sɨ ton re Godɨmna wɨko rɨga e yete 
re ukoi soro kɨma negɨr ma bꞌɨsagɨka mɨra yoramiteny towa pɨlwa yepim 
re negɨrjog mɨle amnɨkanj. 5 Sɨ onggɨt paemb man bꞌogla ɨmɨnjog yɨmta 
tundokinyɨt, ma odede nena ma da ɨta ukoi soro kɨma negɨr ma bꞌɨsagɨka 
tawɨk dem, ajɨ kwa odede ma da moina kukɨp ke nonykokɨt wumɨr motɨny 
da goro omnɨkɨm. 6  Sɨ nok paemb jɨ wɨn kwa towa pɨlwa teks oramka 
eyenenindam, nokɨp ton re Godɨmna juwai okai gabmani wɨko rɨga 
im yepim re bꞌasowa wuweny onggɨtyam gabmani wɨko omnɨkam. 7 Sɨ 
wɨn agoninam komkesa rɨga wa nanggamog im re wen gabmani gogɨt 
engaeniny ogonam. Sɨ wɨn bꞌengabenga wɨp teks ogona eyeninam towa 
pɨlwa yepim re bꞌingawa yoramitenyi towanɨm ogonam. Ɨ wɨn moga 
aininam towa pɨlwa yepim re wen mogam amnenanj towaina okai danda 
nyɨ ke! Ɨ dɨde wɨn ɨsnawa eyeninam yepim re ukoi nyɨ rɨga wekeny!

Gar ke Utkunda Rɨgaina Bꞌogɨl Wɨmena Mɨle Rɨga wa Ganggand
8  Ɨ wɨn bꞌogla tundwatenindam mɨra bꞌagona mɨle wa wɨngɨrɨnd, ajɨ 

wɨn bꞌogla bebɨg urowatenya walenggyam walenggyam singi bꞌiyena mɨle 

omnɨkam. Mop nokɨp yet ra ti rɨgand singi iyeny, ton kea komkesa gog 
yɨt rɨrɨrkɨp amniny. 9 God ma bꞌingawa yɨt opimemb jɨ da, “Goro gigɨr 
dɨde yɨgyɨg bꞌiyena mɨle omnɨka! Goro rɨga ongandɨm! Goro yurowam! Ɨ 
goro yɨpa rɨga ma gasa singi iyenɨm!” Ɨ dɨde kwa nanggamog im re nɨnda 
bꞌingawa yɨt wekeny. Sɨ onggɨtyam komkesa God ma bꞌingawa yɨt wekeny 
re onggɨtyam bꞌingawa yɨt nasim da, “Singi yiyene mor rɨgand mada re 
dɨde!” 10 Ɨ singi bꞌiyenat ma opima ti rɨgam negɨrjog mɨle omnɨkainy. Sɨ 
onggɨt paemb da singi bꞌiyena mɨle re gog yɨt rɨrɨrkɨp omnɨka mɨle e.

11 Ɨ wɨn bꞌogla odede singi bꞌiyenina, mop nokɨp wɨn wumɨr im jɨ 
yunɨm wɨn. Ɨ wɨn ɨtemb ke ik wanɨm utnɨkam yutungapu ke. Mop nokɨp 
re men naskand Kerisond gar ke utkunda ke yokatonda, sɨ meraina 
yɨrkokar okatam re ma wus nat yɨbnonj, ajɨ yunɨm onggɨtyam yɨrkokar 
okatam re kea wusjog nate ainy. 12  Ɨ sɨwɨny yik re momta ɨspara wa e, ajɨ 
kea daka bibɨr wus nate ainy. Sɨ onggɨt paemb men bꞌogla tatogɨkindam 
sɨbɨbɨmna wɨko, ajɨ men bꞌogla bꞌitkokindam ngayamna nɨm ɨteorena 
geja kobɨrgɨm. 13  Sɨ men ket bꞌogla nony kɨma na bꞌengainum odede ɨt 
re bibɨrɨnd wɨmena re dɨde, ɨ goro ɨsanikesa bꞌɨsɨngkena tuwenɨm dɨde 
goro ɨkpɨp wɨmena tuwenyɨt, ɨ goro yurowamyurowam bꞌarauka mɨle 
dɨde negɨr bꞌiyena singi mɨlend wɨmena tuwenyɨt, ɨ dɨde goro bꞌipowa 
dɨde negɨr yɨr ke yɨr bꞌangong mɨlend wɨmena tuwenyɨt. 14 Ajɨ wɨn bꞌogla 
Yonggyam Yesu Kerisond ikisya waina garɨnd, ɨ goro naska gowukoi 
rɨgaina gɨm ke gasa gatab nony menamena tamnɨkinam get ke rɨgaina 
gɨm ke singi mɨle rɨrɨrkɨp omnɨkam.

Goro Gar ke Utkunda Rɨga wa Wɨngɨrɨnd Bꞌɨsagɨka

14  1 Wɨn bꞌogla sam ke okasya rɨga yete re danda kesa yɨbɨm gar 
ke utkundand, ɨ goro yɨt bꞌugwatena kɨma bꞌɨsagɨkam taininam 

onggɨtyam gatab rɨnsim re tina nonysɨpsɨp wekeny. 2  Ɨ rɨga yete re rɨrɨrkɨp 
gar ke utkunda yokas, ton komkesa owou dɨde ongong gasa engaeniny 
re owou mim, ajɨ rɨga yete re danda kesa gar ke utkundand yɨbɨm, ton 
owoujog nena im awiny. 3  Sɨ yet ra komkesa gasa tengaeniny owowɨm, 
sɨ ton goro nony ke yerɨnen tin yete re owoujog nena awiny. Ajɨ kwa 
yet ra owoujog nena tawiny, sɨ ton goro bꞌɨsagɨka yeyen tin yete re 
komkesa gasa engainy owowɨm. Mop nokɨp God kea tin sam ke yokatonj. 
4 Yetet jɨ man rɨga yet ra yɨpa rɨga ma wɨko rɨgand bꞌɨsagɨkam omnyɨt? 
Tina utnyita dɨde egomenda re ti Yonggyamɨm pɨlnate. Sɨ Yonggyamte 
tin utnyis, mop nokɨp Yonggyamɨm ɨta Ti danda tin utnyitam. 5 Ɨ kwa 
ra yɨpa rɨgat yɨpa bibɨr nena ukoijog yɨnam omneny nɨnda bibɨr wa 
pɨlke, ajɨ ra yɨpa rɨgat daka komkesa bibɨr yɨpa rɨrɨr tamneniny, sɨ ton 
tilenggyam bꞌogla kupkakupka ɨmɨnjog ke yakat tinɨm bꞌogɨlɨm. 6  Yet ra 
ton yɨpa bibɨr nenam nony menamena omnɨkeneny, ton nony menamena 
yomnɨkeneny re Yonggyamɨnd esourena ma. Ɨ yet ra ton komkesa 

owou dɨde ongong gasa tengaeniny owowɨm, sɨ ton komkesa owou dɨde 
ongong gasa engaeniny re Yonggyamɨnd esourena ma, nokɨp ton God 
naemb sɨteket yɨt yomneneny. Ɨ dɨde yet ra ton owoujog nena tawiny, 
ton owoujog nena awiny re Yonggyamɨnd esourena ma, ɨ ton kwa God 
naemb sɨteket yɨt yomneneny. 7 Mop nokɨp mera wɨngɨrɨnd makwa ɨta 
yɨpa rɨga yilo yɨbɨm tinɨm nenam, ɨ dɨde makwa ɨta yɨpa rɨgat uj okas 
tinɨm nenam. 8  Ra men yilo tekenyɨn, sɨ men yilo wekenyɨn re Yonggyam 
mim. Ɨ ra men uj taindam, sɨ men uj aindam re Yonggyam mim. Sɨ onggɨt 
paemb jɨ da nangga ma jɨ men yilo im wekenyɨn o uj im wekenyɨn, men 
re Yonggyam mim. 9 Mop nokɨp onggɨt rɨl penaemb Keriso uj yokatonj 
dɨde yilo yokatonj, nokɨm da ɨdenat Ton Yonggyam tau dem yilo rɨgam 
dɨde uj rɨgam. 10 Ɨ men komkesa opima Godɨmna bꞌɨsagɨkapu wɨpɨnd 
towɨnkindam dem. Sɨ man nangga pae bꞌɨsagɨka omnɨket moina gar ke 
utkunda nanyɨm o yɨngganɨm pɨlɨnd? O dɨde kwa man nangga pae nony 
ke yɨrɨnenenyɨt moina gar ke utkunda nanyɨnd o yɨngganɨnd? 11 Mop 
nokɨp yɨna peband ɨja emb ɨrɨki yɨbɨm da,

“Yonggyam ton yindeny da, ‘Kon yilo e nɨbnenenyɨn, sɨ komkesa rɨga 
kor pɨlwa opima kumsos bꞌatɨmkanj dem,
ɨ dɨde komkesa weyatɨp opima Godɨm pɨlwa pɨtapɨta tamnenanj 

dem towaina omnɨki negɨr mɨle.’ ”
12  Sɨ onggɨt paemb mera wɨngɨrɨnd yɨpayɨpa rɨgap opima Godɨm pɨlwa 
tagenairanj dem towainajog omnɨki mɨle gatab.

Goro Gar ke Utkunda Rɨga Negɨr Mɨle Omnɨkam Nya Tauyainɨm.
13  Sɨ onggɨt paemb men goro kwa ngai bꞌusaya meralenggyam 

meralenggyam bꞌesagɨkinum. Ajɨ wɨn bꞌogla nonyɨk bꞌatɨmdenindam 
odede da, “Kon ma ɨta oramisɨn bꞌuwombenapu gasa o dis koina gar ke 
utkunda nanyɨm o yɨngganɨm pɨlwa.” 14 Kon wɨmena nekenyɨn Yonggyam 
Yesund gar ke utkunda mɨle nate, sɨ kon wumɨr en da get ke God makwa 
ke yɨpa gog yoramitonj owou dɨde ongong gasam pɨlɨnd da, “Kɨlkɨl e jɨ.” 
Ajɨ ra yɨpat nony menamena ke okas da “Ɨtemb jɨ kɨlkɨl e,” sɨ daka tinɨm 
re kɨlkɨl e. 15 Ra man moina gar ke utkunda nanyɨm pɨlwa o yɨngganɨm 
pɨlwa gar kopam tamneninyɨt owou dɨde ongong gasa gatabɨm, sɨ man 
makwa ɨta singi bꞌiyena mɨle ke bꞌingaenyɨt moina wɨmena wɨngɨrɨnd. Ɨ 
goro man moina owou dɨde ongong gasam pɨlke tin negɨr omnɨkɨm, mop 
nokɨp Keriso ti mana uj awonj. 16  Sɨ onggɨt paemb goro rɨgap negɨrjog yɨt 
ke wen resadreninem waina bꞌogɨl owou dɨde ongong mɨle gatab. 17 Mop 
nokɨp God ma pumb tungg re ma owou, ɨ ongong, ɨ dɨde onaika mɨle ma, 
ajɨ negɨr kesa dɨmdɨmjog mɨle, ɨ ngɨmbla, ɨ dɨde sam mɨle ma rɨnsim re 
Yɨnayɨna Wɨngawɨngat ogona niyeniny. 18  Mop nokɨp yet ra Kerisom wɨko 
omnɨkainy odede nya ke, sɨ God ɨta sam tainy ti pɨlwa, dɨde rɨgap ɨta 
tin ɨmjatenyi ɨsnawa kɨma. 19 Sɨ onggɨt paemb ket men oraka eyenindam 

onggɨtyam gasa rɨnsim re ngɨmbla yiyenyi dɨde onggɨtyam gasa rɨngkaim 
re men meralenggyam meralenggyam bꞌarangindam wɨngawɨnga ke. 
20 Sɨ goro wɨn owou dɨde ongong gasa map God ma wɨko negɨr omnɨka 
yiyenya rɨnte re Ton rɨgaina garɨnd omnɨka yiyeneny. Komkesa owou 
dɨde ongong gasa re kɨlkesa im, ajɨ ɨtemb re negɨrjog e tinɨm yete re owou 
dɨde ongong eyeniny nony bebɨg kɨma. Ɨngkaimemb nɨnda rɨgap sap 
otendenanj. 21 Sɨ ɨtemb re bꞌogɨljog mɨle e ra man maka bꞌangga tanginyɨt, 
ɨ maka ra ɨk tanainyɨt, ɨ dɨde kwa maka ra nɨnda gasa tamnɨkinyɨt odede 
nony kɨma da, “Ke kon yɨpa koina gar ke utkunda nanyɨnd o yɨngganɨnd 
sap otendam yamnɨn.” 22  Sɨ nanggamog mɨle e man gar ke utkunda ke 
okati yowamet mor pɨlɨnd, sɨ man owama yiyene onggɨtyam mɨle Godɨm 
wɨpɨnd. Ɨ God ma bꞌogɨl ɨta ti pɨlɨnd yet ra tilenggyam bꞌɨtɨmjateny 
da “Ɨtemb re ɨmɨnjog mɨle e Godɨm wɨpɨnd,” ɨ ɨngkaemb ton maka 
tilenggyam negɨrɨm bꞌɨtɨsagɨk onggɨtyam tina mɨle gatab. 23  Ajɨ yet ra 
maka ɨmjateny da “Ɨtemb re ɨmɨnjog mɨle e Godɨm wɨpɨnd owowɨm dɨde 
ongongɨm,” ɨ ra ton owou dɨde ongong teyeniny, sɨ ton kemb negɨr ma 
bꞌɨsagɨka wɨra nate yɨbɨm. Mop nokɨp ɨtemb mɨle re ma gar ke utkunda 
ke omnɨki e. Ɨ komkesa mɨle rɨnsim ra rɨgap maka ra gar ke utkunda ke 
tamnɨkanj, sɨ opimemb re negɨr mɨle im.

Rɨga Samɨm Amneninam ajɨ Goro Walenggyam

15  1 Ɨ men yepim re danda kɨma owɨnkindam gar ke utkundand, 
bꞌogla turowatenaindam towaina bebɨg yepim re danda kesa 

wekeny gar ke utkundand, ɨ goro meralenggyam sam rakateninum. 
2  Mera wɨngɨrɨnd yɨpayɨpa rɨga ton bꞌogɨl e tina rɨga samɨm yamnen, 
sɨ ɨngkaemb ton bꞌogɨl okateny dɨde tin oranga iyeny wɨngawɨnga ke. 
3  Mop nokɨp Keriso Toda makwa Tinɨm Tilenggyam samɨm awonj, ajɨ 
yɨna peband ɨja emb jɨ ɨrɨki yɨbɨm da, “Jɨ malɨk omnɨka mɨle rɨnsim re 
rɨgap Men jɨ malɨk momnɨkenyi, sɨ onggɨtyam mɨle odobarkanj re Kor 
pɨlnasim.” 4 Mop nokɨp komkesa ɨrɨki yɨtkak rɨna re naskand erɨkto yɨna 
peband, re meranɨm ouyaena mim ɨrɨki. Nokɨm da ɨdenat men warɨm 
bꞌogɨl ɨsma okasu musɨk wɨmenam pɨlke dɨde bꞌugowa mɨlem pɨlke 
rɨnsim re onggɨt yɨna pebap wumɨr nomnenanj. 5 Ɨ God re musɨk wɨmena 
dɨde bꞌugowa mɨle kɨma rɨga e, sɨ ra wɨn Keriso Yesu ma wɨngata yɨmta 
tundokindam, sɨ ɨngkaimemb God wa takainy yɨpaina gasand nony 
menamena omnɨkam wa wɨngɨrɨnd. 6  Nokɨm da ɨdenat wɨn esourenenya 
Godɨnd, ɨte re mera Yonggyam Yesu Keriso ma Bꞌu, yɨpaina gar ke dɨde 
yɨpaina tugɨm ke.

7 Sɨ onggɨt paemb wɨn bꞌogla walenggyam walenggyam bꞌatkatenindam 
Godɨnd ewangayam odede wɨp rɨngma na re Keriso men nokasinonj. 
8  Mop nokɨp kon nitinjɨn da Keriso God ma obagendi tɨrɨr omni mal 
wugɨm ɨpki rɨga waina wɨko rɨga awonj re ouyawa mana da, “God 

ma yɨt re kea ɨmɨnjogɨm awonj ti pɨlɨnd.” Mop nokɨp ɨngkenaemb Ton 
kupkakupka ɨmɨnjog ke amninonj Godɨmna tɨrɨr omni yɨt rɨna re Ton Ju 
rɨga waina bꞌuwar wa akainonj. 9 Ɨ kwa nokɨm da ɨdenat God ma obagɨki 
kesa rɨgap Godɨnd esourenenyi Tina kear map. Sɨ ɨja emb jɨ ɨrɨki yɨbɨm 
yɨna peband da,

“Sɨ onggɨt paemb Kon Men metɨsourenenyɨn Koina obagɨki kesa rɨga 
wɨngɨrɨnd,
dɨde Kon Moina nyɨ esourenenyɨn dem ara ɨpaya gasa kɨma.”

10 Ɨ bꞌusaya kwa yɨna pebat yindeny da,
“Wɨn God ma obagɨki kesa rɨga, Tina obagɨki rɨga kɨma ukoi sam na 

yomnɨka!”
11 Ɨ kwa bꞌusaya yindeny da,

“Wɨn komkesa God ma obagɨki kesa rɨgap bꞌogla yesoulita 
Yonggyamɨnd,
dɨde wɨn komkesa rɨgap Tin bꞌogla kwa yesoulita!”

12  Ɨ kwa bꞌusaya Isaya yinj da,
“Yɨpa Yesai ma bꞌusmureni Bꞌɨga ɨta pɨta tainy dem odede ɨt re ra 

wul dɨpond wɨl tɨlis,
ɨ Ton ɨta towɨnyis dem God ma obagɨki kesa rɨga wɨp iyenam,

ɨ dɨde God ma obagɨki kesa rɨga opima warɨm bꞌogɨl ɨsma Ti pɨlɨnd 
oramisi dem.”

13  Ɨ warɨm bꞌogɨl ɨsma kɨma God wen yɨndangɨr tamnɨkiny komkesa 
sam ke dɨde ngɨmbla ke waina gar ke utkunda wɨmenand, nokɨm da 
ɨdenat waina warɨm bꞌogɨl ɨsma ukoijog warabag taukeneny Yɨnayɨna 
Wɨngawɨnga ma okai danda ke.

Polɨmna Wɨko God ma Obagɨki kesa Rɨga Wɨngɨrɨnd
14 Kor gar ke utkunda nany dɨde yɨngganwar! Kon kolenggyam kwa 

kupkakupka ɨmɨnjog ke wumɨr yokatenyɨn wa gatab da wɨn walenggyam 
bꞌogɨl mɨle ke yɨndangɨr im wekenyɨt, ɨ komkesa wumɨr ke yɨndangɨr im, 
sɨ wɨn rɨrɨr im walenggyam walenggyam bꞌauyaenam. 15 Ajɨ Godɨmna 
okai wurar kae kon moga kesa danda kɨma wa erɨkainyɨn nɨnda gatab 
yɨtkak rɨnsim ra wen bꞌusaya nonony tamnenanj. 16  Sɨ God ɨtemb wurar 
nokawonj re nok mana da ɨdenat kon Keriso Yesumna bꞌogɨl wɨko rɨga 
taen God ma obagɨki kesa rɨga wa wɨngɨrɨnd, ɨ kon yɨna sɨ rɨga pɨla en 
God ma yɨrkokar bage yɨt warabag omnɨkam wɨko yiyenyɨn. Nokɨm da 
ra Yɨnayɨna Wɨngawɨngat opimemb God ma obagɨki kesa rɨga yɨnam 
tamneniny yena re kon sɨ gasa pɨla eyeninyɨn Godɨm okawam, sɨ 
ɨdenatemb God sam kɨma temjateniny ten okatam. 17 Sɨ onggɨt paemb kon 
Keriso Yesu kɨma wɨmenand bꞌasourena yokatenyɨn Godɨmna onggɨtyam 
wɨko gatab rɨnte re kon omnɨka yiyenyɨn. 18  Ɨ Kon moga en nɨnda bꞌenga 
yɨtkak opurenam, ajɨ kon ɨna nena yɨtkak im moga kesa apureninyɨn 

rɨna re Keriso ken ningawonj God ma obagɨki kesa rɨga wa yɨt opurenam 
dɨde towanɨm wɨko omnɨkam, nokɨm da ɨdenat kon ten teyeninyɨn 
Godɨnd yɨmta undokam. 19 Ɨ kwa Keriso ken ningawonj kɨd kesa kɨma 
danda wɨko dɨde moga kɨma danda wɨko omnɨkam God ma Yɨnayɨna 
Wɨngawɨngamna danda ke. Sɨ kon Kerisom gatab God ma bꞌogɨl yɨrkokar 
bage yɨt kupkakupka warabag omnɨka yiyenond komkesa eriya nata 
Yerusalem taun ke ngɨrpu dea ta Ilurikon gatab wa. 20 Sɨ kon odede gar 
ke danda kɨma e singi aenyɨn da God ma bꞌogɨl yɨrkokar bage yɨt pɨtapɨta 
omnenyɨn rokate re rɨgap maka Kerisomna nyɨ yewangaenenyi. Mop 
nokɨp ke kon sosi yarangɨn bꞌenga rɨga ma ɨspɨki pɨpmetɨnd rɨkɨnd re yɨpa 
rɨgat yotomonj God ma bꞌogɨl yɨrkokar bage yɨt pɨta omnenam. 21 Ajɨ ɨja 
emb jɨ yɨna peband ɨrɨki yɨbɨm da,

“Rɨga yepiya re maka Ti gatab bage yɨt yokato, ton ɨta yɨr ongi dem,
dɨde rɨga yepiya re maka utkundo, ton opima nony taukanj dem.”

Polɨmna Ɨsamki Yɨt Roma wa Menonɨm
22  Ɨ onggɨt mop paemb kor nya re ita wɨnɨnd ɨdoki im wekeneny wa 

pɨlwa menonɨm. 23  Ajɨ kor makwa ɨta ngai yɨpa pɨpmet wɨko omnɨkam 
onggɨt eriya wɨngɨrɨnd, ɨ ɨta kor gar ke singi wa pɨlwa menonɨm 
nɨbnaeneny, ajɨ ɨurena e yiyeneny jogjog kemag kɨma. 24 Kor ɨta nony wen 
odaram nyatnyata de Spein wa. Sɨ kor ɨta ngor wa warɨm singi menonɨm 
wa pɨlwa wen yɨr ongongɨm. Ɨ ra kon neken wa pɨlwa, naska kon wɨn 
kɨma sobijog ganggand nɨtɨbnyɨn sam okatam. Ɨ ɨngkaemb kon ket 
iwasɨn dem de Spein wa waina yɨm bꞌakawa kɨma. 25 Ajɨ yu kon neken 
Yerusalem taun wa re yɨna rɨga yɨm okawa ma. 26  Mop nokɨp Makedoniya 
sosi dɨde Akaya sosi ukoi sam kɨma singi eyento gasa kesa yɨna rɨga 
yepiya re wekenonj Yerusalem taun wa, ɨ ton wulkɨp atabɨkauto towanɨm 
yingg iyenam. 27 Sɨ ton sam kɨma singi na auto onggɨtyam yingg iyenam. 
Ɨ ɨmɨnjog e da ton re towanɨm mɨra ɨtendi kesa rɨga na wekenonj. Mop 
nokɨp ra God ma obagɨki kesa rɨgap wɨngawɨnga gasa yingg takatenanj 
Yerusalem sosim pɨlke, sɨ todaka bꞌogla mɨra tetendauranj gɨm gasa ke 
ten yɨm okawam. 28  Sɨ onggɨt paemb ra kon onggɨtyam wɨko undwasɨn 
dem dɨde ra kon onggɨtyam wulkɨp gasa kupkakupka towa ɨmɨnjog 
takainyɨn dem, sɨ kon ket iwasɨn dem de Spein wa. Ɨ dɨde nyatnyata wen 
tasmarinyɨn dem. 29 Ɨ ra kon wa pɨlwa neken dem, kon wumɨr en da 
ɨtemb re Keriso ma bꞌogɨl ke kupkakupka yɨndangɨr kɨma e dem.

30 Gar ke utkunda nany dɨde yɨngganwar! Kon wen tugoinyɨn mera 
Yonggyam Yesu Kerisom nyɨ kɨma dɨde Yɨnayɨna Wɨngawɨngamna singi 
bꞌiyena kɨma da wɨn kon kɨma yɨpand gɨlgɨl gejam tonyisindam kor gatab 
yɨr opmita ke Godɨm pɨlwa. 31 Ɨ wɨn yɨr topmitenindam onggɨt gatab da 
Godte ken netwaikis gar ke utkunda kesa rɨga wa pɨlke yepim re Yuda 
eriya wɨngɨrɨnd wekeny, dɨde yɨna rɨgap koina yɨm bꞌakawa wɨko sam 

Roma 15  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



397

kɨma yakate Yerusalem taunɨnd. 32  Rada Godɨmna singi ɨta, sɨ ɨngkaemb 
kon ukoi sam kɨma neken wa pɨlwa, dɨde wɨn kɨma yɨpand gɨlgɨl wɨram 
wɨmena okatenyɨn. 33  Ngɨmbla God komkesa wɨn kɨma, ɨmɨnjog!

Nɨnda Yɨna Rɨga wa pɨlwa Simesime Yɨtkak

16  1 Kon wa pɨlwa pɨtapɨta tomnyɨn mera gar ke utkunda ngɨmɨr 
Poibend yeto re Kengkrea sosi wɨko kongga wɨbɨm. 2  Wɨn bꞌogla 

tin simesime tomnenya Yonggyamɨm nyɨ kɨma odede ɨt re yɨna rɨga 
waina bꞌogɨl ɨsnawa nya ke re dɨde, ɨ wɨn tin yɨm tokaenya nanggamog 
im re ton singi amneniny wa pɨlke okatam, mop nokɨp ton kea yɨm 
akaeneninonj jogjog rɨga dɨde kwa keda.

3 Wɨn koina wɨdaemb yɨt tusekaya Priskila ake Akwila towa pɨlwa, ton re 
kor wɨkomad i Keriso Yesumna wɨko wɨngɨrɨnd. 4 Ɨ Ton koina yɨrkokar map 
towaina yɨrkokar bꞌakawonda, sɨ ma kon nenate sɨteket amnenenyɨn, ajɨ 
komkesa God ma obagɨki kesa rɨgaina sosi toda kwa kea sɨteket amneneno. 
5 Ɨ wɨn kwa koina wɨdaemb yɨt tusekaindam onggɨt sosim pɨlwa yepim re 
towaina met wa yɨr opmitenenanj. Ɨ koina madaemb yɨt usekaya koina singi 
iyena rɨga Epainetom pɨlwa yete re naskajog engendi rɨga Kerisom pɨlɨnd 
Asiya eriya wɨngɨrɨnd. 6 Ɨ koina madaemb yɨt tusekaya Mariyam pɨlwa yet 
re wanɨm bebɨg kɨma ukoijog wɨko amnɨkeninonj. 7 Ɨ koina wɨdaemb yɨt 
tusekaya kor gu rɨga nɨmog, Androniko ake Yuniya towa pɨlwa yepiya re 
kon kɨma yɨpand sɨbɨbmetɨnd ebnonda. Ɨ ton re ɨtmɨkitijog rɨga wa pɨlɨnd 
ukoi ongwati rɨga i ebnya, ɨ kwa ton naska nata Kerisom pɨlwa engendonda 
ajɨ kon re yɨmtanyam en. 8  Ɨ koina madaemb yɨt usekaya Ampliyatom pɨlwa 
yena re kon singi yiyenyɨn Yonggyam kɨma wɨmenand. 9 Ɨ koina wɨdaemb 
yɨt tusekaya towa pɨlwa, Urbano yet re mera wɨkomad Keriso ma wɨko 
omnɨkand, dɨde Staki yena re kon singi yiyenyɨn. 10 Ɨ koina madaemb yɨt 
usekaya Apelem pɨlwa yete re ɨsnawa kɨma ɨmjati rɨga e yɨbɨm Kerisond 
ewangayand. Ɨ koina wɨdaemb yɨt tusekaindam towa pɨlwa yepim re 
wekeny Aristobulomna metɨnd. 11 Ɨ koina wɨdaemb yɨt usekaya kor gu rɨga 
Erodiyonɨm pɨlwa. Ɨ koina wɨdaemb yɨt tusekaindam towa pɨlwa yepim re 
wekeny Yonggyamɨnd ewangayand Narkisomna metɨnd. 12  Ɨ koina wɨdaemb 
yɨt tusekaya Tripaina dɨde Triposa towa pɨlwa yepiya re bebɨg kɨma wɨko 
amnɨkeninonda Yonggyamɨnd ewangayand. Ɨ koina madaemb yɨt tusekaya 
gar ke utkunda kongga Persisɨm pɨlwa yena re kon singi wiyenyɨn dɨde yet 
re bebɨg kɨma ukoijog wɨko amnɨkeninonj Yonggyamɨnd ewangayand. 13 Ɨ 
koina wɨdaemb yɨt tusekaya towa pɨlwa, Rupo yete re obagendi rɨga yɨbɨm 
Yonggyamɨmna wɨko omnɨkam, dɨde kwa ti mog yet re ken yɨr nɨpkenenonj 
ti bꞌɨga pɨla. 14 Ɨ koina wɨdaemb yɨt tusekaindam towa pɨlwa, Asingkrito, 
Plegon, Erme, Patroba, Erma ɨ dɨde gar ke utkunda nany dɨde yɨngganwar 
yepim re ton kɨma wekeny. 15 Ɨ koina wɨdaemb yɨt tusekaindam towa pɨlwa, 
Pilologo dɨde Yuliya, Nerea dɨde ti ngɨmɨr, ɨ Olimpa dɨde komkesa yɨna rɨga 

yepim re ton kɨma wekeny. 16 Ɨ wɨn walenggyam walenggyam simesime 
bꞌamneninam yɨna bꞌamongnena kɨma. Ɨ dɨde komkesa Kerisomna sosip 
wɨdaemb yɨt etmɨkurauranj wa pɨlwa.

Nonony Yɨtkak Bꞌanygɨnena Ouyaena Rɨga gatab
17 Gar ke utkunda nany dɨde yɨngganwar! Kon kwa wen tugoinyɨn. 

Sɨ wɨn yɨr kɨma tekenyɨt towa gatab yepim re gar ke utkunda rɨga 
wa wɨngɨrɨnd gangga ɨkalka mɨle omnɨka eyenanj dɨde nenegɨr 
nya ke auyaenenanj ouyaeni yɨrkokar bage yɨtkakɨm pɨlke rɨna re 
wɨn bꞌauyaenentondam ɨtmɨkitijog rɨga wa pɨlke. Ɨ dɨde wɨn bꞌogla 
tewaikenindam towa pɨlke. 18  Mop nokɨp odede rɨgap ma mera Yonggyam 
Keriso mim wɨko yomnɨkauranj, ajɨ ton ngɨmblakak yɨt opurena kaim 
dɨde otomanti opurena kaim negɨr kesa rɨgaina gar ugungatena eyenenanj 
negɨr nya wa. Sɨ odede wɨko omnɨka kaim ton towainajog gɨm ke singi 
nena akatenenanj. 19 Ɨ waina Yesund yɨmta undoka gatab yɨt kea komkesa 
gatab wa wumɨr yikenonj. Sɨ onggɨt paemb kon ukoijog sam ainyɨn wa 
pɨlwa, sɨ kon singi en da wɨn bꞌogla bꞌogɨl multekɨp kɨma rɨga taukindam 
onggɨtɨm nanggamog im re bꞌogɨl, ajɨ bꞌogla multekɨp kesa rɨga taukindam 
onggɨtɨm nanggamog im re negɨrjog. 20 Ngɨmbla God momta e Satanand 
waina pɨs wɨrand ingolɨk. Mera Yonggyam Yesu ma wurar wɨn kɨma!

Nɨnda Pol ma Wɨkomadwar waina Simesime Yɨt
21 Ɨ kor wɨkomad Timote dɨde koina gu rɨga Lukiyo, Yason, dɨde 

Sosipatro, towa pɨlke wa wɨdaemb yɨt etmɨkurauranj. 22  Ɨ kon Tertiyoten 
yete re kon onggɨtyam peba ɨrɨka yiyenyɨn, wɨdaemb yɨt wen amninyɨn 
Yonggyamɨm nyɨwɨnd. 23  Ɨ Gaiyo yete re ken obai nomneneny tina metɨnd 
wɨdaemb yɨt wen amniny, dɨde kwa kupkakupka sosit wɨdaemb yɨt wen 
amniny. Erasto yete re wulkɨp yɨr ɨpka rɨga yɨbɨm onggɨt taunɨnd, wen 
wɨdaemb yɨt amniny, ɨ dɨde kwa gar ke utkunda rɨga Kuwarto daka wen 
wɨdaemb yɨt amniny. 24 [Mera Yonggyam Yesu Kerisomna wurar komkesa 
wɨn kɨma, ɨmɨnjog!]

Undwatapu Yɨtkak
25 God rɨrɨr e wen tutnɨkiny danda kɨma koina pɨtapɨta omneni God 

ma bꞌogɨl yɨrkokar bage yɨt ke dɨde Yesu Kerisom gatab pɨtapɨta omneni 
yɨtkak ke. Ɨ onggɨtyam pɨta omneni yɨtkak re wɨgawɨga gasa e rɨna re 
bꞌila bꞌatobarkonj dɨde egiti yɨbnenenonj. 26  Ajɨ yu ɨtemb ket pɨta ainy 
bageyam waina ɨrɨki peba wa pɨlke rɨna re ngɨrpu kesa God engainonj 
ɨrɨkam, nokɨm da ɨdenat ton wumɨr tagoniny bꞌengabenga yɨtam rɨga wa 
gar ke utkunda ke okatam dɨde yɨmta undokam.

27 Yesu Kerisom pɨlke bꞌogɨl ɨnyomarena ngɨrpu kesa de yɨpaina bꞌogɨl 
multekɨp kɨma Godɨm pɨlwa, ɨmɨnjog! 

Simesime Yɨtkak

1  1 Simesime! Kon Pol ten rɨna re God Tina singind ara nemokonj 
Yesu Kerisomna ɨtmɨkitijog rɨgam. A sɨ kon koina gar ke utkunda 

yɨnggan Sostene kɨma e wanɨm peba yɨrɨkya, 2  God ma sosim pɨlwa rɨnte 
re yɨbɨm Korinto taunɨnd ɨ yepiya re wɨn onggɨt sosind Yesum pɨlke yɨna 
aukɨtondam, sɨ ket yɨna rɨga im wekenyɨt, ɨ kwa komkesa yɨna rɨga wa 
pɨlwa yepim re mera Yonggyam Yesu Kerisond towa Yonggyamɨm nyɨ 
yogenai komkesa eriya wɨngɨrɨnd. 3  Wurar dɨde ngɨmbla wɨn kɨma mera 
Bꞌu Godɨm pɨlke dɨde Yonggyam Yesu Kerisom pɨlke.

Naskanyam Korinto Leta
Polɨmna Ɨrɨki Naskanyam 
Korinto Sosim pɨlwa Leta

Isɨpkita Yɨtkak
Onggɨtyam leta ɨrɨka rɨga re Polte. Ɨ ton ɨtemb leta yɨrɨkonj re Korinto sosi 

mana rɨka gɨbɨl wɨn nat A.D. pipti paib (55) kemagɨnd.
Ɨ re Pol yɨbnonj Epeso taunɨnd, kea ton yɨpa leta yokatonj Korinto sosim pɨlke. 

Seg todaka ket mɨra leta erɨkawonj Korinto sosim pɨlwa. Sɨ ɨntemb jɨ leta rɨnte re 
men nyɨ yogenayu da Naskanyam Korinto Leta.

Ɨ onggɨt wɨnɨnd Korinto re yɨpa ukoijog Grik taun na dɨde mop tungg na 
yɨbnonj Akaya eriyand. Ɨ dɨde ɨtemb taun yɨbnonj re yɨpa ongwatijog wulkɨp dɨde 
gasa jogjog taun na ɨ dɨde negɨrjog bꞌiyena mɨle kɨma taun na.

Sɨ Pol ma sobijog na ɨtemb Korinto sosind nony kubɨr yomnɨkonj, nokɨp kea 
jogjog negɨr mɨle ukuka wuwenonj onggɨt sosi wɨngɨrɨnd. Sɨ Pol ukoijog nony 
kubɨr ainy re onggɨt bebɨgɨm pɨlnasim, opi re bꞌu bꞌiyena mɨle, ɨ negɨrjog bꞌiyena 
mɨle, ɨ molkongga wɨmena mɨle gatab bꞌarkita, ɨ kukɨp ke nonykok mɨle gatab yɨt, 
ɨ bꞌobogɨl sosi ongonjena yɨt, ɨ Yɨnayɨna Wɨngawɨngamna yiyag wurar gatab yɨt, 
ɨ dɨde utnyita gatab yɨt. Sɨ onggɨt mop penaemb ket onggɨt peband Pol samany 
iyowa eyeninonj dɨde singi kɨma ouyaena eyeninonj bꞌobogɨl wɨmenam Godɨmna 
yɨtkak rɨrɨrɨnd.

Godɨm pɨlwa Sɨteket Yɨt
4 Wɨn Keriso Yesum pɨlnasim wekenyɨt, sɨ God wa wurar agoneneniny. 

Sɨ onggɨt paemb kon koina Godɨnd wa gatab sɨteket yɨt yomnɨkenenyɨn 
ita wɨnɨnd. 5 Mop nokɨp wɨn komkesa gatab ke rɨrɨrkɨpjog im wekenyɨt 
Yesund yɨmta undokand komkesa opurena ke dɨde komkesa wumɨr ke. 
6  Nokɨp Kerisom gatab yɨr ungata yɨt re kea wa pɨlɨnd ɨmjati e yɨbɨm. 7 Sɨ 
onggɨt paemb wɨn ma opima oraka eyenindam nanggamog wɨngawɨnga 
ke yiyag wurar ajɨ wɨn nony bꞌogɨl kɨma yɨr ungawa nasim wekenyɨt 
mera Yonggyam Yesu Kerisomna liyalliyal menon. 8  Sɨ mera Yonggyam 
Yesu Keriso, Tontemb kwa danda kɨma wen ɨmjatena teyeniny ngɨrpu 
undwatapu wɨn. Nokɨm da ɨdenat wɨn bꞌinjawa kesa rɨga taindam dem 
Tina menon bibɨrɨnd. 9 Ɨ God wen ara emokinonj re yɨpand yingg okatena 
mana Tina Bꞌɨga Yesu Keriso mera Yonggyam kɨma. Sɨ onggɨt paemb Ton 
kwa opima ɨmɨnjogjog tamnɨkiny Tina yɨtkak rɨrɨrɨnd.

Sosind Bu Bꞌiyena Mɨle
10 Gar ke utkunda nany dɨde yɨngganwar! Kon wen danda kɨma 

tugoinyɨn mera Yonggyam Yesu Kerisomna nyɨ kɨma im. Sɨ komkesa wɨn 
bꞌogla yɨpaina gasand ɨmjati yɨt tapurenindam dɨde goro bu bꞌiyena mɨle 
ke wetaweta tekenyɨt wa wɨngɨrɨnd. Ajɨ wɨn bꞌogla waina gar dɨde waina 
nony menamena tangapindam yɨpand awowɨm. 11 Mop nokɨp, kor gar ke 
utkunda nany dɨde yɨngganwar, Kloemna bꞌubɨgawar wɨngɨrɨnd nɨndap 
kea ken wumɨr nomno da wa wɨngɨrɨnd opima leny bꞌagawa mɨle. 12  Ajɨ 
odede mop penaemb kon ninjɨn da wɨn wa wɨngɨrɨnd opurena eyenindam 
da, “Kon re Polɨm tab ke rɨga en,” ɨ yɨpat da, “Kon re Apolom tab ke rɨga 
en,” ɨ yɨpat da, “Kon re Petrom tab ke rɨga en,” ɨ dɨde kwa yɨpat da, “Kon 
re Kerisom tab ke rɨga en.” 13 Sɨ rɨka Keriso kɨb omnɨki e yɨbɨm? Ɨ rɨka 
Polɨt wanɨm uj awonj wul bꞌagbagɨnd? Ɨ rɨka wɨn kwa Polɨmna nyɨ kɨma 
na baptiso yokatenonda? Nayɨ. 14 Sɨ kon onggɨt paemb Godɨnd sɨteket yɨt 
yomnenyɨn da kon makwa yena baptiso yomnond wa wɨngɨrɨnd, ajɨ Krispo 
ake Gaiyo nena na. 15 Nokɨm da ɨdenat maka yet indeny da, “Kon Polɨmna 
nyɨ kɨma na baptiso yokatond.” 16 Sɨ kon kwa kea Stepana bꞌubɨgawar 
baptiso amnɨkinond, ajɨ kon ma wumɨr en rɨka kon ke yena rɨga baptiso 
amnɨkinond. 17 Mop nokɨp Keriso ma ken baptiso omnɨka mana nɨtmɨkitonj 
wa pɨlwa, ajɨ God ma bꞌogɨl yɨrkokar bage yɨt pɨtapɨta omnena mana. Sɨ 
kon ma nony bꞌakatena kɨma opurenam multekɨp na yingaenenond, nokɨm 
da ɨdenat Kerisomna wul bꞌagbag maka kɨp kesa tawɨk.

Godɨmna Multekɨp dɨde Wul Bꞌagbag
18  Mop nokɨp wul bꞌagbag gatab yɨtkak re korɨrkorɨr opurena yɨtkak e 

towanɨm yepiya ra negɨr okatenyi dem. Ajɨ yepiya ra men yɨrkokar okasu 

dem ɨtemb wul bꞌagbag gatab yɨtkak re Godɨmna danda e meranɨm. 
19 Mop nokɨp yɨna peband ɨja emb jɨ ɨrɨki yɨbɨm da,

“Kon opima negɨr tamnɨkeninyɨn bꞌogɨl multekɨp rɨgaina multekɨp.
Ɨ Kon kwa opima awɨr tamnɨkeninyɨn bꞌogɨl wumɨr rɨgaina 

wumɨr.”
20 Sɨ rokate bꞌogɨl multekɨp rɨga yɨbɨm? Ɨ rokate bꞌogɨl wumɨr rɨga yɨbɨm? 
Ɨ kwa rokate bꞌogɨl yɨt bꞌɨrmeka rɨga yɨbɨm? Awɨr e. Ma sɨ God kea 
onggɨtyam gowukoyɨmna multekɨp korɨrkorɨr amninonj? Owɨ. 21 Mop 
nokɨp God kea Tina multekɨp ke gowukoi rɨgaina multekɨp edokinonj 
Tinɨm wumɨr okatam. Sɨ Godɨmna wɨko rɨgaina pɨtapɨta omneni Tina 
bꞌogɨl yɨrkokar bage yɨt re korɨrkorɨr yɨtkak e gowukoi rɨgaina multekɨp 
ke ongwatam. Ajɨ God opimemb korɨrkorɨr yɨtkak sam kɨma e yingaeneny 
rɨga wa yɨrkokar okawam yepiya ra gar ke utkunda ke onggɨtyam yɨtkak 
okatenyi. 22  Sɨ Ju rɨgap bꞌarkena yoramitenyi re kɨd kesa kɨma danda 
wɨko mim onggɨtyam yɨtkak ɨmjatam. Ɨ dɨde kwa Grik rɨgap onggɨtyam 
yɨtkak ɨmjatam oraka yiyenyi re towaina multekɨp ke ongwata mim. 
23  Ajɨ sɨn Keriso na pɨtapɨta yomnenyu yena re wul bꞌagbagɨnd yɨdrɨko. 
Sɨ onggɨtyam yɨtkak re bꞌuwombenapu e Ju rɨga wa, ɨ daka God ma 
obagɨki kesa rɨga wa re korɨrkorɨr e. 24 Ajɨ Keriso re Godɨmna danda e 
dɨde Godɨmna bꞌogɨl multekɨp e towanɨm yena re God ara emokinonj Ju 
rɨga wa wɨngɨrɨnd dɨde Grik Rɨga wa wɨngɨrɨnd. 25 Mop nokɨp Godɨmna 
multekɨp rɨnte re rɨgap yogenaenenyi korɨrkorɨr ke re ton bꞌogɨl multekɨp 
e yɨbɨm rɨga wa wɨpɨnd. Ajɨ rɨgaina bꞌogɨl multekɨp re ma bꞌogɨl multekɨp 
e yɨbɨm Godɨm wɨpɨnd. Ɨ Godɨmna danda rɨnte re rɨgap yomnenenyi 
sobijog ke re ton ukoijog danda e rɨga wa wɨpɨnd, ajɨ rɨgaina ukoijog 
danda re sobijog danda e Godɨm wɨpɨnd.

26  Sɨ kor nany dɨde yɨngganwar, wɨn bꞌobogɨl nonyɨk bꞌamdeninam 
wa gatab re God wen ara emokinonj. Sɨ gɨm ke gowukoi rɨgaina nya 
ke re wɨn ma jog na wekenot bꞌogɨl multekɨp rɨga ɨ ma jog na gɨm ke 
danda kɨma rɨga ɨ dɨde ma jog na pumbjog nyɨ rɨga. 27 Ajɨ God Tina rɨga 
abagɨkinonj yepiya re gowukoi rɨgap korɨrkorɨr ke agenaento, nokɨm da 
ɨdenat Ton ɨngarɨnd taramiteniny bꞌogɨl multekɨp kɨma rɨga. Ɨ kwa God 
Tina rɨga abagɨkinonj yepiya re gowukoyɨnd danda kesa wekenonj, nokɨm 
da ɨdenat Ton ukoi danda kɨma rɨga ɨngarɨnd taramiteniny. 28  Sɨ God 
obagɨka eyeniny re gowukoyɨmna goujog nyɨ rɨga im dɨde ɨsai rɨga im. Sɨ 
nok paimemb Ton odede rɨga obagɨka eyeniny yepim re ongwati kesa rɨga 
wekeny gowukoyɨnd, nokɨm da ɨdenat ten teomneniny yepim re ongwati 
rɨga wekeny gowukoyɨnd. 29 Sɨ God odede mɨle omnɨka eyeniny re nok 
mim da ɨdenat komkesa rɨga maka bꞌatɨsourenanj Ti wɨpɨnd. 30 Ajɨ wɨn re 
Godɨm pɨlkaim dɨde Keriso Yesum pɨlnasim wekenyɨt. Ɨ Keriso re Godɨm 
pɨlkena ikonj dɨde meranɨm bꞌogɨl multekɨp na awonj. Sɨ Ton re meranɨm 
negɨr kesa dɨmdɨmjog e ɨ yɨnayɨna e ɨ dɨde negɨr mɨlem pɨlke ɨtrɨngendam 

mɨra e. 31 Sɨ onggɨt paemb yɨna peband ɨja emb jɨ ɨrɨki yɨbɨm da, “Yet ra 
singi tainy bꞌasourenam, ton bꞌogla Yonggyam nenam pɨlɨnd bꞌasouren.”

Kerisomna Wul Bꞌagbag gatab Yɨt

2  1 Gar ke utkunda nany dɨde yɨngganwar! Re kon naskajog nekond 
wa pɨlwa, kon kea Godɨmna ɨmɨnjog yɨrkokar yɨtkak wa pɨtapɨta 

amnenawond. Ajɨ kon koina opurena maka engaeninond bꞌogɨl 
ɨsakaurena kɨma yɨtkak dɨde bꞌogɨl multekɨp ke yɨtkak. 2  Mop nokɨp re 
kon wɨmena nekenond wa wɨngɨrɨnd, kon kea kolenggyam yɨmjatond 
da, “Kon komkesa gasa nony redasinɨn, ajɨ kon ɨna pɨtapɨta ramnenɨn 
Yesu Keriso dɨde Tina uj gatab wul bꞌagbagɨnd.” 3  Ɨ kwa kon wɨn kɨma 
nɨbnenenond re danda kesa wɨngɨr nat ɨ moga wɨngɨr nat ɨ
dɨde ukoi kaktɨtɨ kɨma wɨngɨr nat. 4 Sɨ koina ouyaeni yɨtkak dɨde koina 
pɨtapɨta omneni yɨtkak re ma rɨgaina bꞌogɨl multekɨp ke ɨl ongka 
yɨtkak na. Ajɨ Yɨnayɨna Wɨngawɨngat danda kɨma utkunda rɨgaina gar 
akateninonj. 5 Sɨ kon onggɨt penaemb odede mɨle yomnɨkenenond, nokɨm 
da ɨdenat waina gar ke utkunda maka tekeny rɨgaina multekɨpɨm pɨlɨnd, 
ajɨ tekeny ra Godɨmna dandam pɨlnasim.

Godɨmna Bꞌogɨl Multekɨp
6  Ajɨ men re bꞌogɨl multekɨp gatab e opurena yiyenyu towa pɨlwa yepim 

re wɨngawɨnga ke rɨgajog owɨnki wekeny. Ajɨ ɨtemb bꞌogɨl multekɨp re 
ma onggɨt gowukoyɨm pɨlkae dɨde ma onggɨtyam gowukoi wɨp iyoi rɨga 
wa pɨlkae rɨnte ra bꞌeteomneny. 7 Ajɨ re God maka gowukoi yotobarkonj, 
Ton kea naska nata meranɨm bꞌogɨl ɨnyomarena okatam yɨsamkonj onggɨt 
bꞌogɨl multekɨp gatab rɨna re wɨgawɨga egiti yɨbnenenonj. Sɨ men ket 
ɨntemb jɨ Godɨmna bꞌogɨl multekɨp gatab opurena yiyenyu. 8  Sɨ onggɨt 
gowukoi wɨp iyoi rɨga wɨngɨrɨnd makwa yɨpat wumɨr yokatonj Godɨmna 
ɨtemb bꞌogɨl multekɨp gatab. Mop nokɨp rako ton wumɨr yokato, ton ma 
rako bꞌogɨl ɨnyomarena kɨma Yonggyamɨnd yɨdrɨko wul bꞌagbagɨnd. 9 Ajɨ 
yɨna peband ɨja emb jɨ ɨrɨki yɨbɨm da,

“God gasa angonjeninonj towanɨm mana yepim re Tin singi yiyenyi.
Sɨ makwa yɨpa rɨgat onggɨtyam gasa yɨr anginonj tina yɨrkɨp ke.
Ɨ makwa yɨpa rɨgat onggɨtyam gasa gatab utkundeninonj tina 

yɨpya ke.
Ɨ dɨde makwa yɨpa rɨgat onggɨtyam gasa nonyɨk epɨndeninonj tina 

gar ke.”
10 Ajɨ Godɨt Yɨnayɨna Wɨngawɨngand yingaenonj men ouyaukuram 
onggɨtyam wɨgawɨga gasa. Mop nokɨp Yɨnayɨna Wɨngawɨnga re komkesa 
gasam dɨde Godɨmna ngor wa wɨgawɨga egurki gasa gatabɨm wumɨrjog 
e yɨbɨm. 11 Mop nokɨp rɨga wɨngɨrɨnd ɨta yete wumɨr yɨbɨm yɨpa rɨgamna 
komkesa gar ke gasa gatab? Nayɨ, makwa ɨta yete, ajɨ onggɨt rɨgamna 

wɨngawɨnga nena ta wumɨr yɨbɨm yete re ti pɨlɨnd yɨbɨm. Sɨ odede 
yɨpa wɨp nya ke makwa yɨpat ɨta wumɨr yɨbɨm Godɨmna komkesa gar 
ke gasa gatab, ajɨ Godɨmna Wɨngawɨnga nena ta wumɨr yɨbɨm. 12  Sɨ 
men yokatonda re ma gowukoyɨmna wɨngawɨnga na, ajɨ Godɨm pɨlke 
Wɨngawɨnga na. Nokɨm da ɨdenat men wumɨr taukindam komkesa gasa 
gatab rɨna re God mera yiyagyiyag nogoninonj. 13  Sɨ men apurenindam 
onggɨtyam komkesa gasa gatab re ma rɨgaina bꞌogɨl multekɨp ke ouyaeni 
yɨtkak kaim, ajɨ Yɨnayɨna Wɨngawɨngamna ouyaeni kaim. Sɨ men 
wɨngawɨnga gasa gatab esɨpkenaindam re towanɨm mim ya pɨlnate 
re Yɨnayɨna Wɨngawɨnga bꞌimuri yɨbɨm. 14 Ajɨ rɨga ya pɨlnate re maka 
Yɨnayɨna Wɨngawɨnga bꞌimuri yɨbɨm, ton ma opima takasiny onggɨtyam 
komkesa gasa rɨnsim re Godɨmna Wɨngawɨngam pɨlke wuweny. Mop 
nokɨp opimemb re tinɨm korɨrkorɨr gasa im. Sɨ ton ma rɨrɨr e wumɨr 
okatam nokɨp rɨgap onggɨtyam gasa angwatenanj re wɨngawɨnga nya 
nena kaim. 15 Ajɨ ya pɨlnate re Yɨnayɨna Wɨngawɨnga bꞌimuri yɨbɨm, ton 
rɨrɨr e onggɨtyam komkesa gasa tekalneniny ongwatam. Ajɨ makwa yɨpa 
rɨgat rɨrɨr e tin ɨsagɨk ongwatam. 16  Sɨ yɨna peband ɨja emb jɨ ɨrɨki yɨbɨm 
da, “Yete wumɨr yɨbɨm Yonggyamɨmna gar, ɨ ton ket Tin ugou?” Ajɨ men 
re kea Yonggyam Kerisomna gar e okati yowamu.

Wɨngawɨnga ke Papa Bꞌɨga

3  1 Ɨ kor nany dɨde yɨngganwar, kon ma rɨrɨr na opurenam awond wa 
pɨlwa odede ɨt re kon apureninyɨn towa pɨlwa yepim re wɨngawɨnga 

ke rɨgajog owɨnki wekeny. Ajɨ kon ɨja na wɨp wen yɨt amninond opi re 
gɨm ke gowukoi rɨga re dɨde o papa bꞌɨga re dɨde yepim re Yesund gar ke 
utkunda ke yokasi. 2  Sɨ kon wen okɨka eyeninond re ngom mebo kena, ajɨ 
maka angeninond owoujog ke. Mop nokɨp wɨn re ma rɨrɨr na aukɨtondam 
onggɨtyam owoujog owowɨm, ajɨ daka kwa yu ke wɨn ma rɨrɨr im. 3  Mop 
nokɨp wɨn wekenyɨt re gɨm ke gowukoi rɨga im‑a ngɨrpu yu. Sɨ wa 
wɨngɨrɨnd opima nonyɨk bꞌɨponena mɨle dɨde leny bꞌagawa mɨle. Sɨ rɨka 
wɨn ma gɨm ke gowukoi rɨga im‑a wekenyɨt? Dɨde rɨka wɨn ma gowukoi 
rɨgaina mɨle rɨrɨr nasim wɨmena wuwenyɨt? 4 Sɨ ra wa wɨngɨrɨnd yɨpa 
rɨgat bꞌatgenai, ɨ ton bu bꞌiyena yɨt indeny da, “Kon re Polɨm tab ke rɨga 
en,” ɨ kwa yɨpat da, “Kon re Apolom tab ke rɨga en.” Sɨ rɨngma, ma wɨn 
gowukoi rɨga im‑a wekenyɨt?

Godɨmna Wɨkomadwar
5 Sɨ yete jɨ Apolo? Ɨ daka yete jɨ Pol? Sɨn re Godɨmna wɨko rɨga i ya 

pɨlkena re wɨn gar ke utkunda yokatonda. Sɨ sɨn yɨpayɨpa ɨna wɨko 
omnɨka eyeninonda rɨna re Yonggyam sowa nokawonj omnɨkam. 6  Sɨ kon 
tuny esinond ɨ Apolo daka nyɨ ɨsanka eyeninonj. Ajɨ Godɨt ket owɨnka 
eyeninonj. 7 Sɨ onggɨt paemb ɨtot rɨga re ma ukoi e ɨ daka nyɨ ɨsanka rɨga 

kwa ma ukoi e. Ajɨ God yet re owɨnka eyeninonj re ukoijog e. 8  Ɨ ɨtot 
rɨga ake nyɨ ɨsanka rɨga re yɨpa rɨrɨr wɨko rɨga i ebnya. Ajɨ ton yɨpayɨpa 
towainajog mɨra takasinya ra dem towainajog bꞌasowa rɨrɨr nasi. 9 Mop 
nokɨp sɨn re Godɨmna wɨkomad i nɨbnya. Ɨ wɨn re Godɨmna sopapu im 
dɨde Godɨmna met im.

Met Oranga gatab Tendam Yɨt
10 Sɨ God kea wurar nokawonj ɨ kon onggɨt wurar rɨrɨrɨnd met orangapu 

pɨpmet yɨspɨkond bꞌogɨl multekɨp kɨma met oranga rɨga re dɨde. Ajɨ 
kwa nɨnda rɨgap daka ket ɨta met oranga yiyenyi onggɨt ɨspɨki met 
orangapu pɨpmet kumbɨnd. Sɨ ton yɨpayɨpa bꞌogla bꞌobogɨl yɨr yeyene 
rɨdede e ton onggɨtyam ɨspɨki met orangapu pɨpmet kumbɨnd bꞌobogɨl 
met oranga iyenyi. 11 Mop nokɨp met orangapu pɨpmet re kea ɨspɨki e, 
sɨ makwa yɨpa rɨgat rɨrɨr e bꞌenga met orangapu pɨpmet ɨspɨk. Sɨ ɨtemb 
met orangapu pɨpmet isɨpkitam re Yesute. 12  Sɨ ra met oranga rɨgap 
onggɨtyam met orangapu pɨpmetɨnd met oranga iyenyi, ton rɨrɨr im odede 
gasa ingaenam, opi re gold, ɨ silba, ɨ bꞌogɨl ngɨndngɨnd gɨmo, ɨ wul ɨ tɨb, 
ɨ dɨde papar. 13  Ɨ yɨpayɨpa rɨgaina omnɨki wɨko opima pɨta taukanj dem, 
mop nokɨp bꞌɨsagɨka bibɨrte wul ke imbrɨka ke pɨta wa tamnɨkiny dem. 
Sɨ onggɨt wulte yɨpayɨpa rɨgaina omnɨki wɨko tatonkeniny dem rɨdede 
wɨp wɨko im. 14 Ɨ ra onggɨt wulɨt maka imbrɨk dem yɨpa rɨgamna wɨko ke 
orangi met, ton ɨta bꞌogɨl mɨra okas dem. 15 Ɨ ra wulɨt tina wɨko ke orangi 
met imbrɨk, ton makwa ɨta bꞌogɨl mɨra okas dem. Ajɨ ton tilenggyam 
ɨta yɨrkokar okas dem, ajɨ odede wɨp e dem ɨt re wul dɨmɨl wɨngɨr ke 
edata re dɨde. 16  Sɨ ma wɨn wumɨr im da wɨn re Godɨmna yɨnamet im 
dɨde Godɨmna Wɨngawɨnga wɨmena yikeny re wa wɨngɨr nate? 17 Ɨ yet ra 
Godɨmna yɨnamet negɨr omnɨk, God ɨta onggɨt rɨgand negɨr omnɨk. Mop 
nokɨp Godɨmna yɨnamet re yɨnayɨna e yɨbɨm. Sɨ wɨdaka re onggɨtyam 
yɨnamet im.

Komkesa Gasa re Godɨmna im
18  Goro yɨpa rɨgat molenggyam bꞌatɨnygɨnenɨm! Wa wɨngɨrɨnd yet 

ra man nonyɨk bꞌatɨmdenyɨt da, “Kon re bꞌogɨl multekɨp rɨga en onggɨt 
gowukoyɨnd,” sɨ man bꞌogla korɨrkorɨr rɨga ae! Nokɨm da ɨdenat man 
ket ɨmɨnjog bꞌogɨl multekɨp rɨga taet. 19 Mop nokɨp onggɨt gowukoyɨmna 
bꞌogɨl multekɨp re Godɨm wɨpɨnd korɨrkorɨr e. Nokɨp yɨna peband ɨja 
emb jɨ ɨrɨki yɨbɨm da, “God gowukoi bꞌogɨl multekɨp rɨga imda eyeniny 
re towaina multekɨp ke rabem bꞌamnena mɨle kaim.” 20 Ɨ kwa bꞌusaya 
yindeny da, “Yonggyam gowukoi bꞌogɨl multekɨp rɨgaina nonyɨk 
bꞌamdena wumɨr e yɨbɨm odede da opimemb re kɨp kesa im.” 21 Sɨ onggɨt 
paemb wɨn goro bꞌatɨsoureninam rɨga wa gatab. Mop nokɨp komkesa 
gasa wekeny re wa mima. 22  Pol, ɨ Apolo, ɨ Kepa ɨt re Petro, ɨ gowukoi, ɨ 

1Korinto 3  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



405

yɨrkokar, ɨ uj, ɨ yunɨm gasa, ɨ dɨde warɨm gasa, opimemb komkesa re wa 
mima. 23  Ɨ wɨn re Keriso mima, dɨde Keriso re God ma.

Bꞌɨsagɨka gatab Yɨt

4  1 Sɨ rɨga, wɨn bꞌogla sɨn nongwasinam da sɨn re Kerisomna wɨko rɨga 
im dɨde mopyam wɨko rɨga im Godɨmna wɨgawɨga yɨrkokar yɨtkak 

yɨr ɨpkam. 2  Sɨ onggɨt paemb onggɨt mopyam wɨko rɨgap bꞌogla bꞌobogɨl 
dɨmdɨm wɨko nena ramnɨkinem, nokɨm da ɨdenat towa Yonggyam 
temjatenainy towaina nony bꞌɨjawa mɨle. 3  Sɨ kon ma ɨta nony kubɨr taen, 
nokɨp onggɨtyam re sobijogjog gasa e, ra wɨn ken nɨtɨsagɨkya, o ra rɨgap 
ken nɨtɨsagɨki. Ɨ koda kwa ma ɨta kolenggyam bꞌɨsagɨka mɨle omnɨken 
kor gatab. 4 Mop nokɨp kon kolenggyam ɨmɨnjog wumɨr yokasɨn da awɨr 
e kwa negɨr kor pɨlɨnd. Ajɨ kon ma onggɨt kaemb negɨr kesa dɨmdɨmjog 
rɨga taen Godɨm wɨpɨnd. Sɨ Yonggyamta jɨ rɨga yete re ken nɨsagɨkeny 
ɨmjatam. 5 Sɨ onggɨt paemb wɨn goro naskanaska ya pɨlnat ɨmjatenam 
bꞌɨsagɨka mɨle taramiteninam, ngɨrpu de onggɨt wɨnɨnd ra Yonggyam ik 
dem. Ra Yonggyam ik dem, Ton ɨta komkesa sɨbɨbɨnd egurki gasa ngaya 
pɨtand tamniny dem. Ɨ Ton pɨta wa tapekiny dem rɨgaina garɨnd egurki 
mɨle. Sɨ onggɨt wɨn natemb dem God rɨga yɨpayɨpa esourena tagoniny 
dem towaina pɨta omnɨki mɨle rɨrɨrɨnd.

Bꞌasourena gatab Samany Yɨt
6  Gar ke utkunda nany dɨde yɨngganwar! Kon onggɨtyam yɨtkak 

wɨngata ke kor pɨlɨnd dɨde Apolom pɨlɨnd aramitenyɨn re wanɨm bꞌobogɨl 
nony auka mim. Nokɨm da ɨdenat wɨn sowa pɨlke bꞌatouyaenindam 
odede yɨtkak rɨnte re yindeny da, “Goro ɨgwantɨm yɨna peband ɨrɨki 
yɨtkak.” Ɨ ɨngkaemb wɨn maka yɨpa rɨgand esourenya dɨde yɨpand daka 
ɨsaya. 7 Sɨ yet ukoijog rɨgam men mɨmjatonj? Ma man ke komkesa gasa 
emjinot Godɨm pɨlke rɨnsim re man awaminyɨt? Sɨ rada man kea Godɨm 
pɨlke emjinot, sɨ rɨdede pae man asoureninyɨt odede wɨp da man maka 
emjinot? 8  Sɨ wɨn opima amaya nonyɨk bꞌamdenindam da wɨn kea ngor 
im wekenyɨt, ɨ kea jogjog gasa kɨma im wekenyɨt, ɨ dɨde wɨn kea sowa 
kesa ke kingɨm aukindam. Sɨ kon singi en pop da wɨn rako ɨmɨnjog 
kingɨm aukindam, nokɨm da ɨdenat sɨda kwa wɨn kɨma yɨpand gɨlgɨl 
kingɨm taukindam. 9 Mop nokɨp koina nony menamena ke ɨja e wɨp awɨk 
da God sɨn ɨtmɨkitijog rɨga kikitumpu wa pɨta wa nondrasiny re odede 
im opi re rɨga bajbajɨnd uj ma bꞌɨsagɨka okatam rɨga re dɨde. Sɨ sɨn re 
ɨtabɨna rɨga im aukindam kupka gowukoyɨm, ɨ aneru wa ɨ dɨde rɨga 
wa. 10 Sɨ sɨn re Keriso map korɨrkorɨr im wekenyɨn, ajɨ wɨn re depemop 
im wekenyɨt Kerisom pɨlɨnd. Ɨ sɨn re danda kesa im wekenyɨn, ajɨ wɨn 
re danda kɨma im wekenyɨt. Ɨ kwa wɨn re bꞌogɨl ɨsnawa kɨma rɨga im 
wekenyɨt, ajɨ sɨn re ɨsnawa kesa rɨga im wekenyɨn. 11 Sɨ ngɨrpu otade 

  1Korinto 3 ,  4

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



406

wɨnɨnd, sɨn re owoupa dɨde nyɨpa nasim wekenyɨn, ɨ gujguj kobɨrgɨm 
kɨma im wekenyɨn, ɨ ipowakɨp nasim wekenyɨn, ɨ dɨde met tɨb kesa 
im wekenyɨn. 12  Ɨ sɨn sowainajog yɨm kaim wɨkom bꞌasowa wuwenyɨn 
sowalenggyam yɨr bꞌɨpkam. Ɨ sɨn bꞌogɨl omna yɨt ke ten amnɨkenindam 
yepim re jɨ malɨk nomnɨkenenanj. Ɨ sɨn mɨmkam wɨmena wuwenyɨn towa 
wɨpɨnd yepim re sowa pɨlɨnd bebɨg kɨma bꞌɨdgotnena aramkenenanj. 13  Ɨ 
sɨn ten bꞌogɨl yɨt ke ugoenenindam yepim re negɨr yɨt ke nomnenenanj. 
Sɨ sɨn gowukoyɨmna au pɨla dɨde komkesa gasa waina pɨpla pɨla im 
aukenenindam ngɨrpu otade wɨnɨnd.

Polɨmna Bꞌugowa Yɨt
14 Sɨ kon ɨtemb peba yɨrɨken re ma nok mim da wɨn ɨngar taukindam, ajɨ 

nok mim da kon wen nonony tamninyɨn koina singi iyena bꞌɨgawar pɨla. 
15 Mop nokɨp nangga ma jɨ rada wa opima ten tausɨn (10,000) yɨr ɨpka 
dɨde ouyaena rɨga ebnainy Kerisom pɨlɨnd, ajɨ wa ma jog bꞌu im ebnainy. 
Mop nokɨp kon God ma bꞌogɨl yɨrkokar bage yɨt pɨtapɨta omnena ke wa 
bꞌu awond Keriso Yesum pɨlɨnd. 16 Sɨ onggɨt paemb kon wen ugoinyɨn da 
wɨn bꞌogla koina wɨngata rɨrɨrɨnd aukina. 17 Ɨ onggɨt mop penaemb kon 
wa pɨlwa Timotend yɨtmɨkitond. Ɨ ton re koina singi iyeni bꞌɨga e dɨde 
Yonggyamɨm pɨlɨnd re nony ɨjai rɨga e. Sɨ tontemb wen nonony tamniny 
dem koina yɨrkokar wɨmena gatab Keriso Yesum pɨlɨnd. Sɨ ɨtemb jɨ koina 
wɨmena yɨrkokar da kon opima rɨga ouyaena eyeninyɨn komkesa eriya 
nata ɨ komkesa sosi nata. 18  Sɨ wa wɨngɨrɨnd nɨnda rɨgap opima bꞌasourena 
wuweny odede nony menamena kɨma da kon ma ɨta neken wa pɨlwa. 19 Ajɨ 
ra Yonggyam singi tainy kornɨm menon wa pɨlwa, kon ɨta wanakana neken 
wa pɨlwa. Ɨ kon ma bꞌasourena rɨgaina opurena yɨtkak im oraka teyeninyɨn 
dem, ajɨ kon oraka teyeninyɨn dem towa pɨlke ɨnte da rɨka towa opima 
Godɨm pɨlke danda ebnainy. 20 Mop nokɨp God ma pumb tungg yɨbɨm re 
ma yɨtkak opurenam pɨlnate ajɨ Godɨmna dandam pɨlnate. 21 Sɨ nangga e 
wɨn singi yomnya? Rɨka kon komliu kɨma e neken wa pɨlwa, o mɨnda singi 
bꞌiyena mɨle dɨde nony kɨma musɨk wɨmena mɨle kɨma e neken?

Negɨr Bꞌiyena Mɨle gatab Yɨt

5  1 Sɨ ɨmɨnjog e ɨtemb re ɨmjatam bebɨg e waina bꞌagenaya yɨtkak 
gatab da wa wɨngɨrɨnd opima negɨr bꞌiyena mɨle wekeny. Sɨ yɨpa 

rɨgat ti bꞌuɨmna kongga kɨma negɨr bꞌiyena mɨlend wɨmena yikeny. Sɨ 
daka odede ti bꞌuɨmna kongga kɨma negɨrjog bꞌiyena mɨle re awɨr im 
wekeny gar ke utkunda kesa rɨga wa wɨngɨrɨnd. 2  Ajɨ wɨn re bꞌasourena 
nena nasim wekenyɨt! Ɨ nangga paim wɨn maka gar bebɨg kɨma yii 
bꞌaenam ainindam onggɨt gatab? Sɨ wɨn rakoa onggɨt mɨle omnɨka rɨgand 
yewaikitonda waina sosi wɨngɨr ke. 3  Mop nokɨp nangga ma jɨ rada kon jɨ 
ke ma ɨta de wɨn kɨma nɨbnyɨn, kon ɨta de wɨn kɨma

nɨbnyɨn wɨngawɨnga ke. Sɨ kon re kea bꞌɨsagɨka yomnɨkond onggɨt rɨgam 
pɨlɨnd ɨja na wɨp ɨt re da kon ɨta de waina sosi bꞌeoma wɨngɨrɨnd nɨbnyɨn 
tin bꞌɨsagɨka omnɨkam. 4 Sɨ ra wɨn mera Yonggyamɨm nyɨ kɨma sosi 
bꞌeoma okasya, kon ɨta de wɨn kɨma nɨtɨbnyɨn wɨngawɨnga ke, ɨ kwa 
mera Yonggyam Yesumna danda daka ɨta ɨbɨm wɨn kɨma. 5 Sɨ wɨn bꞌogla 
onggɨt rɨgand sosi ke yewaikita de Satanam pɨlwa. Nokɨm da ɨdenat tina 
gɨm ke gowukoi rɨgat negɨr okas, ajɨ tina wɨngawɨngat yɨrkokar okas dem 
Yonggyamɨmna bibɨrɨnd. 6  Ɨ waina bꞌasourena mɨle re ma bꞌogɨl e. Ma sɨ 
wɨn wumɨr im da sobijog yistɨt ɨta kupka dampa ɨnɨka yiyeny? Sɨ rada 
odede negɨr mɨle ɨta yɨbɨm sosi wɨngɨrɨnd, ton wanakana e warabag auka 
ikeny. 7 Sɨ wɨn bꞌogla kesam yist pɨla kesam negɨr mɨle awɨr amnɨkinam 
waina sosim pɨlke! Nokɨm da ɨdenat wɨn sisɨl dampa pɨla kɨlkɨp kesa 
taukindam odede ɨt re wɨn negɨr kesa wekenot yist kesa dampa re dɨde. 
Mop nokɨp meraina Uj Ɨgwanti Nony Iyena Diyamdiyamɨm Mamoi Bꞌɨga 
Keriso re kea ongandi e yɨbɨm men kɨlkɨp kesa omnam. 8  Sɨ men goro 
ɨtemb diyamdiyam yamnɨku kesam yist kɨma o negɨrjog mɨle dɨde negɨr 
kɨlkɨljog mɨlemna yist kɨma. Ajɨ men bꞌogla yamnɨku yist kesa kɨlkɨp kesa 
mɨle dɨde ɨmɨnjog mɨle ke.

9 Ɨ kon ke wa peba erɨkawond da wɨn goro bꞌitɨnkeninam negɨr bꞌiyena 
mɨle rɨga kɨma sosi wɨngɨrɨnd. 10 Sɨ kon ma odede mana yɨrɨkond da 
wɨn goro komkesa gowukoi negɨr mɨle rɨga kɨma bꞌitɨnkeninam, opi re 
negɨr bꞌiyena mɨle rɨga, ɨ butum mɨle rɨga, ɨ yurowamam rɨga, ɨ dɨde 
bꞌanygɨnena god aidol ewangaya rɨga. Sɨ rada wɨn ma opima odede 
gowukoi negɨr mɨle rɨga kɨma bꞌinkenindam, sɨ ɨja emb jɨ pop da wɨn 
bꞌogla tewaikisindam onggɨt gowukoi ke. 11 Ajɨ yɨr de, kon odede mana 
emb jɨ wa erɨkawond da yet ra tilenggyam nyɨ bꞌatgenai gar ke utkunda 
rɨgam ɨ ra ton odede negɨr mɨle tamnɨkiny opi re negɨr bꞌiyena mɨle, o 
butum mɨle, o bꞌanygɨnena god aidol ewangaya mɨle, o kar mɨle, o ɨkpɨp 
wɨmena mɨle, o yurowam mɨle, sɨ goro wɨn ton kɨma bꞌitɨnkeninam. Ɨ 
daka goro kwa ngai odede rɨga kɨma diyam taeninam. 12  Sɨ rɨka kor ma jɨ 
wɨko rɨga bꞌɨsagɨkam yepim re sosi bau ke wekeny? Nayɨ, ma kor maemb 
jɨ. Sɨ rɨka wa ma jɨ wɨko rɨga ɨsagɨkam yepim re sosi wɨngɨrɨnd wekeny? 
Owɨ, wa maemb jɨ wɨko. 13  Sɨ Godsimemb jɨ rɨga tesagɨkiny yepim re sosi 
bau ke wekeny. Ajɨ wɨn bꞌogla ɨtemb negɨrjog mɨle rɨga yewaikita waina 
sosi ke.

Kot Omnɨka gatab Ongonykena Yɨt

6  1 Ɨ ra wa wɨngɨrɨnd yɨpa rɨga mor bebɨg mɨtɨbnau yɨpa bꞌenga rɨga 
kɨma, nangga pae man onggɨtyam bebɨg ɨsagɨkam yiyɨt gowukoi 

bꞌɨsagɨka rɨga wa pɨlwa yepim re Godɨm wumɨr kesa wekeny? Ɨ nangga 
pae man maka yiyɨt yɨna rɨga wa pɨlwa? 2  Sɨ ma wɨn namb wumɨr im da 
yɨna rɨgapim Yonggyam kɨma yɨpand gowukoi rɨga ɨsagɨka teyenanj dem 

kikitum bꞌɨsagɨka wɨnɨnd? Ɨ rada gowukoi rɨgap bꞌɨsagɨka okasi wa pɨlke, 
sɨ ma wɨn rɨrɨrjog rɨga im aindam odede sobijogjog bebɨg ɨsagɨkam? 
3  Ɨ wɨn kea wumɨr aindam da gar ke utkunda rɨgap menpim aneru 
tesagɨkindam dem. Sɨ nangga pae wɨn maka odede gowukoi sobijog gasa 
gatab bebɨg bꞌobogɨl tesagɨkindam bebɨg awɨr omnam? 4 Sɨ onggɨt paemb, 
rada wa opima gowukoi gasa gatab bebɨg pɨta aenanj sosi wɨngɨrɨnd, 
rɨrɨr im wɨn odede rɨga tabagɨkindam bꞌɨsagɨkam yepim re maka sosind 
wekeny? 5 Sɨ kon onggɨtyam yɨt nindenyɨn re wen ɨngar omnɨka mim. 
Sɨ rɨka wanɨm ɨmɨnjog bebɨg e odede yɨpa bꞌogɨl multekɨp kɨma rɨga 
okatam wa wɨngɨrɨnd, yete re rɨrɨrkɨp rɨga yɨbɨm gar ke utkunda rɨga wa 
wɨngɨrɨnd auki bebɨg ɨsagɨkam? 6  Ajɨ wa ɨja emb jɨ mɨle ebnau da yɨpa gar 
ke utkunda rɨgat ɨta tina gar ke utkunda nany o yɨngganɨnd gowukoi kot 
wa oramitam yii. Sɨ rɨka wɨn bꞌogɨl im onggɨtyam bebɨg teyenindam gar 
ke utkunda kesa rɨga wa pɨlwa? 7 Sɨ wa wɨngɨrɨnd kea pɨtakɨpɨnd negɨr 
pɨta aeny, mop nokɨp wɨn opima walenggyam walenggyam gowukoi kot 
wa bꞌaramitenindam. Sɨ rɨngma, rada wa wɨngɨrɨnd yɨpa rɨgat mor bebɨg 
motramitenau negɨr kɨma kaokao mɨle ke, sɨ ma ɨtemb re bꞌogɨljog e 
mornɨm da man ɨtemb negɨr kɨma kaokao mɨle ke bebɨg okatenyɨt? Ɨ kwa 
rada wa wɨngɨrɨnd yɨpa rɨgat mor bebɨg motramitenau rabem bꞌamnena 
mɨle ke, sɨ ma ɨtemb re bꞌogɨljog e mornɨm da man ɨtemb rabem 
bꞌamnena mɨle ke bebɨg okatenyɨt? 8  Ajɨ wɨn opima walenggyam rɨga wa 
pɨlɨnd rabem bꞌamnena mɨle dɨde negɨr kɨma kaokao mɨle amnɨkenindam 
sosi wɨngɨrɨnd. Sɨ ton re waina gar ke utkunda nany dɨde yɨngganwarjog 
im Kerisomna kus ke. 9 Ma sɨ wɨn wumɨr im da negɨr kɨma kaokao mɨle 
rɨgap ma opima owabɨnsi dem God ma pumb tungg? Nayɨ, makwa opima. 
Ɨ wɨn goro bꞌanygɨnena ouyaena wa bꞌɨtgarinam. Sɨ odede rɨga opi re 
negɨr bꞌiyena rɨga o bꞌanygɨnena god aidol ewangaya rɨga o gigɨr dɨde 
yɨgyɨg bꞌiyena mɨle rɨga o iyenapu rɨga o rɨga ake rɨga bꞌiyena mɨle rɨga, 
10 o yurowamam rɨga o butumam rɨga o ɨkpɨp rɨga o kar rɨga o raskol 
rɨga, ton ma opima God ma pumb tungg owabɨnsi dem. 11 Sɨ wa sosi 
wɨngɨrɨnd nɨnda rɨga wɨn re odede rɨga naemb jɨ wekenot. Ajɨ God wen 
Yonggyam Yesu Kerisomna nyɨwɨm pɨlkena dɨde mera Godɨmna Yɨnayɨna 
Wɨngawɨngam pɨlkena waina negɨr mɨle esekinonj, ɨ yɨna amninonj, ɨ 
dɨde negɨr kesa dɨmdɨmjog rɨga nyɨ akainonj.

Waina Jɨ Engaeninam Godɨm Bꞌogɨl Ɨnyomarena Okawam
12  Ɨ komkesa gasa re kornɨm rɨrɨr im omnɨkam, ajɨ ma komkesa 

gasapim rɨga bꞌogɨl tamnɨkenenanj. Sɨ onggɨt paemb nangga ma jɨ rada 
komkesa gasa re rɨrɨr im kornɨm omnɨkam, ajɨ kon ma ɨta nangga negɨr 
mɨlemna wɨko rɨga nɨtɨbnyɨn tina danda wɨrand. 13  Ɨ kwa wa wɨngɨrɨnd 
nɨnda rɨgap gowukoi gɨm ke gasa ukoi omnena kɨma endenenanj da, 
“Owou wekeny re komɨnd oramita mim, ɨ daka kom yɨbɨm re owou okata 

ma.” Ajɨ God osiya nɨmognɨmog negɨr tamɨny dem. Ɨ God rɨgamna jɨ 
yomnɨkonj re ma negɨr bꞌiyena mɨlend ingaena mana, ajɨ Yonggyamɨmna 
wɨkond ingaena mana. Sɨ Yonggyamte onggɨtyam jɨ yɨr ɨpka yiyeny. 
14 Sɨ God kea Yonggyamɨnd yutnyitonj uj ke, ɨ Tonsimemb kwa men 
Tina danda ke nutnɨkiny dem kupka jɨ kɨma. 15 Sɨ wɨn kea wumɨr im da 
waina jɨ re Kerisomna jɨwɨm kɨpear im wekeny. Sɨ rɨka rɨrɨr e kon ɨtemb 
Kerisomna kɨpear yɨpand inkitam yiyɨn yiyagyiyag iyenapu konggamna 
kɨpear omnɨkam? Nayɨ, makwa rɨrɨr e. 16  Ɨ ma wɨn wumɨr im da yet ra 
bꞌiyena mɨle omnɨk iyenapu kongga kɨma, ton re kea yɨpaina jɨ i aya 
onggɨt yiyagyiyag iyenapu kongga kɨma? Mop nokɨp ɨja emb jɨ yɨna pebat 
yindeny da, “Ra rɨga ake kongga bꞌitɨnkisya, ton osiemb nɨmog rɨga re 
kea yɨpaina jɨ i aya.” 17 Ajɨ yet ra bꞌitɨnkis Yonggyam kɨma, ton re kea 
wɨngawɨnga ke yɨpaina i aya Yonggyam kɨma. 18  Sɨ wɨn ewaikurinam 
onggɨt negɨr bꞌiyena mɨlem pɨlke. Ɨ komkesa negɨr mɨle wekeny re rɨgaina 
jɨ bau kaim rɨnsim re rɨgap amnɨkanj. Ajɨ yet ra negɨr bꞌiyena mɨle omnɨk, 
ton negɨr mɨle yomnɨk re tinajog jɨwɨm pɨlwa e. 19 Ma sɨ wɨn ma wumɨr 
im da wɨn kea yokatonda Yɨnayɨna Wɨngawɨngand yete re wa pɨlɨnd 
wɨmena yikeny, sɨ waina jɨ re Tina yɨnamet e yɨbɨm? Sɨ waina jɨ yɨbɨm 
re ma wanɨm ingaena ma ajɨ God ma. 20 Sɨ wɨn waina jɨ ke Godɨnd bꞌogɨl 
ɨnyomarena yokaina, mop nokɨp God wen akasinonj re ukoi mɨra kena.

Molkongga gatab Bꞌugowa Yɨt

7  1 Sɨ kon wen mɨra tamninyɨn ra waina bꞌarkena gatab e rɨna re wɨn 
nɨrɨkautondam. Sɨ ɨtemb re bꞌogɨljog e ra rɨgat maka konggand pɨl 

tesopai. 2  Ajɨ rɨga re negɨr bꞌiyena mɨle singi nasim wekeny. Sɨ onggɨt 
paemb yɨpayɨpa rɨga wa bꞌogla towainajog kongga rebnain dɨde kwa 
yɨpayɨpa kongga wa bꞌogla towainajog leo rebnain. 3 Ɨ leot bꞌogla ita 
wɨnɨnd ti konggamna singi rɨrɨrkɨp wamnɨkaenenin nokɨp ton re ti leo 
e. Ɨ konggat daka bꞌogla odede yɨpa wɨp nya ke ti leomna singi rɨrɨrkɨp 
yamnɨkaenenin nokɨp ton re ti kongga o. 4 Sɨ konggat ma rɨrɨr o tinajog 
jɨwɨm yonggyam tainy ajɨ ti leote. Ɨ odede yɨpa wɨp ke leot daka ma rɨrɨr 
e tinajog jɨwɨm yonggyam tainy ajɨ ti konggato. 5 Sɨ wɨn goro waina jɨ 
bꞌɨsaya tuwenɨm molkongga wɨngɨrɨnd. Ajɨ wɨn ɨna onggɨtyam mɨle nena 
omnɨkenenya ɨt re da wɨn molkongga bꞌogla naska yɨpand tɨrɨr omnya 
bꞌɨsaya gangga okatam, nokɨm da ɨdenat wɨn bꞌatkaenya yɨr opmitenam. 
Ajɨ onggɨt kak ke wɨn bꞌogla bꞌusaya yɨpa wa taukenenya, nokɨm da ɨdenat 
Satana maka waina bꞌagoka kesa bꞌiyena singi tengaeniny wen negɨr nya 
ke otonkenam. 6 Ajɨ kon onggɨt gatab apureninyɨn re ma bꞌingawa yɨt na 
ajɨ bꞌugowa yɨt na. 7 Ɨ kon singi en da rako ɨja na komkesa rɨga bꞌimdi kesa 
wekeny odede kon re dɨde. Ajɨ yɨpayɨpa rɨgap bꞌengabenga yiyag wurar im 
akatenenanj Godɨm pɨlke. Sɨ nɨnda rɨgap yiyag wurar akatenanj re bꞌimda 
wɨmena mim, ɨ kwa daka nɨnda rɨgap re bꞌimda kesa wɨmena mim.

8  Sɨ kon onggɨtyam yɨt nitindenyɨn ra bꞌimdi kesa rɨga dɨde mik 
kongga wa pɨlwa e. Ɨ ɨtemb re bꞌogɨljog e towanɨm ra ton bꞌimdi kesa 
tenta wɨmena tuweny odede kon re dɨde. 9 Ajɨ ra ton maka rɨrɨr taukanj 
towalenggyam bꞌagokam bꞌiyena singi mɨlem pɨlke, ton bꞌogla kongga 
kɨma, o leo kɨma raukinem. Mop nokɨp ɨtemb re bꞌogɨljog e towanɨm 
bꞌimdam, ajɨ ma bꞌogɨl e towanɨm onggɨtyam bꞌiyena mɨle yɨrngɨi 
tekeneny. 10 Ɨ kon onggɨtyam bꞌingawa yɨt nitinjɨn ra towanɨm ma yepim 
re bꞌimdi wekeny. Ɨ ma konten tengainyɨn ajɨ Yonggyamte. Sɨ konggat 
goro kwa rewaikit ti leom pɨlke. 11 Ajɨ rada ke konggat ti leom pɨlke 
ewaikis, ton bꞌogla bꞌenga leo okati kesa wɨmena weken, o ton bꞌogla 
bꞌusaya ti leom pɨlwa rɨtend yɨpand awowɨm. Ɨ kwa leot daka goro kwa 
ti konggand bondɨk wamɨn. 12  Ɨ kwa kon onggɨtyam yɨt nitindenyɨn 
ra towanɨm ma yepim re wa wɨngɨrɨnd nɨnda komb rɨga wekeny. Ajɨ 
Yonggyam maike onggɨtyam yɨt yopulitonj. Sɨ ra ya mana yɨpa gar ke 
utkunda rɨgam kongga ɨbnau yeto re maka Yesund gar ke utkunda ke 
yokas, ɨ ra ket ɨtomb konggat ti leond singi iyeny yɨpand wɨmenam, 
ti leot goro kwa onggɨt konggand bondɨk wamɨn. 13  Ɨ kwa ra ya mana 
yɨpa gar ke utkunda konggam leo tɨbnau yete re maka Yesund gar ke 
utkunda ke yokas, ɨ ra ket ɨtemb leot ti konggand singi tiyeny yɨpand 
wɨmenam, ti konggat goro kwa onggɨt leond bondɨk yamɨn. 14 Mop nokɨp 
gar ke utkunda konggamna bꞌogɨl molkongga wɨmena mɨlete gar ke 
utkunda kesa ti leond daka Godɨm wɨpɨnd yɨna rɨgam omɨny. Ɨ kwa gar 
ke utkunda leomna bꞌogɨl molkongga wɨmena mɨlete gar ke utkunda kesa 
ti konggand daka Godɨm wɨpɨnd yɨna konggam tomɨny. Ajɨ ra maka ra 
wɨn odede omnɨkya, waina bꞌɨgawar ra kɨlkɨl im tekeny Godɨm wɨpɨnd. 
Ajɨ yu ton re kea yɨna auki im wekeny Godɨm wɨpɨnd. 15  Ajɨ ra onggɨt 
gar ke utkunda kesa leot o konggat singi tainy ewaikitam, sɨ ton bꞌogla 
rewaikit. Sɨ wɨn gar ke utkunda rɨga o kongga ma opima odede mɨle 
bebɨg ke takatenindam. Ajɨ wa omanda nonyɨnd owamya da God wen 
molkonggam ara emokinonj re ngɨmbla kɨma wɨmena mana. 16  Mop 
nokɨp wɨn gar ke utkunda kongga, ma wɨn wumɨr im da ra wɨn bꞌobogɨl 
gar ke utkunda wɨmenand tuwenyɨt, sɨ waina leowarɨp opima amaya 
yɨrkokar okasi? Ɨ kwa wɨn gar ke utkunda rɨga, ma wɨn wumɨr im da ra 
wɨn bꞌobogɨl gar ke utkunda wɨmenand tuwenyɨt, sɨ waina konggawarɨp 
opima amaya yɨrkokar okasi?

17 Ɨ Yonggyam wen yɨpayɨpa rɨrɨr nat yingg amnɨkinonj dɨde God kwa 
wen yɨpayɨpa rɨrɨr nat ara emokinonj bꞌengabenga nya ke wɨmenam. 
Sɨ wɨn bꞌogla ɨja na onggɨt rɨrɨrɨnd wɨmena tuwenyɨt. Ɨ ɨntemb jɨ kon 
komkesa sosi nata bꞌingawa yoramitenyɨn. 18  Sɨ yet re God ma obagendi 
tɨrɨr omni mal wugɨm ɨpka mɨle yokatonj re God tin ara yemokonj, ton 
goro kwa wugɨm yergɨnat onggɨtyam mal eomnenam. Ɨ kwa yet re maka 
ɨtemb God ma obagendi tɨrɨr omni mal wugɨm ɨpka mɨle yokatonj re 

God tin ara yemokonj, ton goro kwa ɨtemb God ma obagendi tɨrɨr omni 
mal wugɨm ɨpka mɨle yakat onggɨt gɨm ke mal okatam. 19 Ɨ onggɨt God 
ma obagendi tɨrɨr omni mal wugɨm ɨpka mɨlet re makwa ɨta nangga 
e yisɨpkis, ɨ daka God ma obagendi tɨrɨr omni mal wugɨm ɨpka mɨle 
kesat re makwa ɨta nangga e yisɨpkis. Ajɨ ukoijog yisɨpkis re Godɨmna 
bꞌingawa yɨt yɨmta undokam e. 20 Sɨ wɨn yɨpayɨpa rɨgap bꞌogla omanda 
onggɨt mɨlend wɨmena tuwenyɨt rɨkɨnd re wɨn wekenot re God wen ara 
emokinonj. 21 Ɨ yet re man wɨko rɨga mɨbnot re God men ara memokonj, 
sɨ man goro nony kubɨr taet onggɨt gatab. Ajɨ rada mor ɨta nya mɨbnau 
bꞌɨtrari rɨga awowɨm, sɨ ɨtemb re bꞌogɨljog e bꞌɨtrari rɨga awowɨm. 22  Mop 
nokɨp yet re wɨko rɨga yɨbnonj re God tin ara yemokonj Yonggyam kɨma 
yɨpand awowɨm, ton re Yonggyamɨmna rɨga e. Sɨ kwa ton re bꞌɨtrari rɨga 
e. Ɨ kwa odede yɨpa wɨp nya ke yet re bꞌɨtrari rɨga yɨbnonj re God tin 
ara yemokonj, ton re Kerisomna wɨko rɨga e. 23  Ɨ God wen akasinonj re 
ukoi mɨra kena. Sɨ wɨn goro ket kwa rɨga wa wɨko rɨga taukinam! 24 Sɨ 
kor nany dɨde yɨngganwar, wɨn yɨpayɨpa rɨga omanda God kɨma yɨpand 
wɨmena tuwenyɨt onggɨt mɨlend rɨkɨnd re God wen ara emokinonj.

25  Ɨ kon maka Yonggyamɨm pɨlke pɨl esopai kesa ngɨmngai gatab 
bꞌingawa yɨt yokasɨn. Ajɨ kon re nony ɨjai rɨga en, nokɨp kon kea 
Yonggyamɨm pɨlke kear yokatenond wumɨr okatam. Sɨ kon onggɨtyam 
wumɨr e yingg yiyenyɨn wa pɨlwa. 26  Sɨ kon nony aen da ɨtemb re 
bꞌogɨljog e wanɨm dɨdea ngɨmngai wɨmenam rɨja im re wɨn yu wekenyɨt, 
nokɨp yu re bebɨg kɨma bꞌɨdgotnena wɨn e. 27 Ɨ rada man kongga kɨma 
e mɨbnyɨt, goro man nya oraka teyeninyɨt mor konggam pɨlke bꞌɨtrari 
wɨmenam. Ɨ kwa rada man kongga kesa bꞌɨtrari e mɨbnyɨt, man goro 
nya oraka teyeninyɨt kongga okatam. 28  Ajɨ yet ra man kongga o leo 
okasɨt, ɨtemb re ma negɨr mɨle e mornɨm. Ajɨ ra man molkongga mɨlend 
mɨtɨbnyɨt, man opima bebɨg takasinyɨt onggɨt molkongga wɨmena 
wɨngɨrɨnd. Sɨ kon ma singi en wɨn onggɨtyam bebɨg takatenenindam. Sɨ 
onggɨt paemb kon wen yɨmak yɨt amneninyɨn. 29 Gar ke utkunda nany 
dɨde yɨngganwar! Kon kwa onggɨtyam yɨt nitindenyɨn ra wanɨm ma. Sɨ 
gowukoi wɨn re kea tuko e awɨk. Sɨ yu ke yepim re kongga kɨma wekeny, 
ton bꞌogla bꞌobogɨl wɨn rakateninem Godɨmna wɨko omnɨkam odede ɨt 
re kongga kesa rɨga pɨla re dɨde. 30 Ɨ yepim re yii bꞌɨrɨnenand wekeny, ton 
bꞌogla ɨja na wɨmena wowen odede wɨp da ton ma opima yii bꞌɨrɨnenanj. 
Ɨ kwa yepim re samɨnd wekeny, ton bꞌogla ɨja na wɨmena wowen odede 
wɨp da ton ma sam im. Ɨ kwa yepim re gasa imdand wekeny, ton bꞌogla 
ɨja na wɨmena wowen odede wɨp da towa awɨr im gasa ebnainy. 31 Ɨ 
yepim re onggɨtyam gowukoi gasa ingaena eyenanj, ton bꞌogla ɨja na 
wɨmena wowen odede wɨp da onggɨtyam gowukoi gasa re ma ukoi 
im towanɨm. Mop nokɨp onggɨt gowukoi wɨmena yɨrkokar mɨle re kea 
bꞌedamkena e yik. 32  Sɨ kon singi en da wɨn onggɨt gowukoi nony bebɨgɨm 

pɨlke bꞌɨtrari rɨga na tekenyɨt. Ɨ kongga kesa rɨga nony bebɨg aukeneny 
re Yonggyamɨmna wɨko gatab nate odedemb da, “Kon rɨdede nya kae 
Yonggyamɨnd samɨm omnenyɨn?” 33  Ajɨ kongga kɨma rɨgat nony bebɨg 
aukeneny re gowukoi wɨko gatab nate odedemb da, “Kon rɨdede nya kae 
kor konggand samɨm tomnenenyɨn?” 34 Sɨ ton re nony nɨmognɨmog e 
aukeneny. Ɨ kwa leo kesa kongga dɨde pɨl esopai kesa ngɨmngayɨt nony 
bebɨg aukeneny re Yonggyamɨmna wɨko gatab nato. Sɨ ton kupkakupka jɨ 
ke dɨde wɨngawɨnga ke Yonggyamɨm pɨlwa bꞌakaeneny yɨna omnenam. 
Ajɨ leo kɨma konggat nony bebɨg aukeneny re gowukoi gasa gatab nato 
odedemb da, “Kon rɨdede nya kae kor leond samɨm omnenenyɨn?” 35  Ɨ 
kon onggɨtyam yɨt apureninyɨn re wanɨm bꞌogɨl mim, ajɨ ma gar bebɨg wa 
oramita mim wen ɨl angkinyɨn. Ajɨ kon ɨnte singi aenyɨn da wɨn wɨmena 
tuwenyɨt bꞌogɨljog dɨmdɨm mɨlend, dɨde kwa wɨn kupkakupka bꞌakaena 
tuwenyɨt Yonggyamɨm pɨlwa, ajɨ goro bꞌakaena tuwenɨm nɨnda mɨle wa 
pɨlwa.

36  Ajɨ yet ra nony menamena omnɨk da ton ma bꞌogɨl nya kae 
bꞌingaeny tina konggam ogeni ngɨmngayɨm pɨlwa, nokɨp ton kea onggɨt 
ngɨmngayɨnd yɨr wong da tina kemag re kea ɨgoukena yii leo kɨma 
awowɨm. Ɨ ton rɨgat bꞌogla yamnɨk rɨrɨrkɨp omnam tina tɨrɨr omni 
molkongga gatab. Sɨ ton bꞌogla tina singi rɨrɨrɨnd onggɨt ngɨmngayɨnd 
wakat ti konggam. Ɨ ɨtemb re ma negɨr mɨle e tinɨm. Sɨ ton bꞌogla bꞌakata! 
37 Ajɨ yet ra tina garɨnd danda kɨma ɨmjas da, “Kon ma ɨta kongga 
tokasɨn,” dɨde rada ti awɨr e nanggamog omnɨkam yɨbnau. Sɨ ton rɨrɨr 
e tinajog singi rɨrɨrɨnd omnɨkam. Ɨ rada ton kea tɨrɨr yomnonj tinajog 
garɨnd da, “Kon koinajog ogeni ngɨmngai okati kesa towamen,” sɨ ton 
bꞌogɨljog mɨle e yomnɨk. 38  Sɨ onggɨt paemb ra yɨpa rɨgat tinajog ogeni 
ngɨmngayɨnd ti konggam tokas, sɨ ton ma negɨr mɨle e yomnɨk. Ajɨ ra ton 
kwa maka tin tokas, sɨ ton ɨmɨnjog bꞌogɨl mɨle e yomnɨk.

39 Ɨ kongga re ti leomna bꞌingawa wɨra nato wɨbɨm ɨt re onggɨt wɨnɨnd 
ti leo yilo wɨmena yikeny. Ajɨ ra ti leo uj tainy, ton re bꞌɨtrari kongga 
o tɨbɨm yɨpa bꞌenga leo okatam. Sɨ ton bꞌogla tina singi rɨrɨrɨnd yɨpa 
bꞌenga leo yakat, ajɨ ɨna rɨga yete re gar ke utkunda rɨga yɨbɨm. 40 Ɨ kon 
koina nonyɨk bꞌamdena ke nitindenyɨn. Sɨ ra ton bꞌenga leo okas, ɨtemb 
re ma negɨr mɨle e tinɨm. Ajɨ ra ton dɨdea leo kesa tɨbɨm, ɨtemb re bꞌogɨl 
omnijog mɨle e tinɨm. Ɨ kon nony aen da Godɨmna Wɨngawɨngate ken 
ningaeny onggɨt yɨt opurenam.

Aidolɨm pɨlwa Sɨ Omni Bꞌangga gatab Yɨt

8  1 Ɨ kon nitindenyɨn bꞌanygɨnena god aidolɨm pɨlwa sɨ omni 
bꞌangga gatab e. Sɨ men wumɨr im da men komkesa opima wumɨr 

awamindam onggɨt bꞌanygɨnena god aidolɨm sɨ omni bꞌangga gatab. Ɨ 
onggɨt wumɨrtemb wen bꞌasourenam amneniny, ajɨ singi bꞌiyena mɨlete 

wa wɨngɨrɨnd dandam awɨnkeneniny. 2  Ɨ rada yɨpa rɨgat nony menamena 
omnɨk da, “Kon ukoi wumɨr en,” sɨ ɨmɨnjog e tinɨm da ton makaya wumɨr 
awɨk onggɨt gatab rɨnte ra ton bꞌogla wumɨr tawɨk. 3  Ajɨ yet ra Godɨnd 
singi iyeny, ton ɨntemb jɨ rɨga yanɨm ma re God wumɨr ainy dɨde yɨr 
ɨpka yiyeny. 4 Sɨ onggɨt paemb men wumɨr im wekenyɨn bꞌanygɨnena god 
aidolɨm pɨlwa sɨ omni bꞌangga ongong gatab. Sɨ bꞌanygɨnena god aidol 
re makwa nanggamog e yisɨpkis onggɨt gowukoyɨnd. Ɨ makwa ɨta yɨpa 
god, ajɨ ɨnta ɨmɨnjog yɨpaina nena God yɨbɨm. 5 Sɨ ɨmɨnjog e da opima 
bꞌengabenga god wekeny wub kumbɨnd dɨde gowɨnd rɨnsim re rɨgap 
godɨm agenaenenanj. Sɨ onggɨt paemb ton re ma yɨpa kɨma god im dɨde 
ma yɨpa kɨma yonggyam im wekeny. 6  Ajɨ meranɨm re ɨnta yɨpaina nena 
ɨmɨnjog God yɨbɨm. Sɨ Ton re mera Bꞌu e ya pɨlkena re komkesa gasa 
bꞌatobarkɨto ɨ yamim re men yilo wekenyɨn. Ɨ kwa yɨpaina nena e ɨmɨnjog 
Yonggyam yɨbɨm. Sɨ Ton re Yesu Kerisote ya pɨlkena re komkesa gasa 
bꞌatobarkɨto ɨ meda kwa re ti pɨlkena yɨrkokar yokatonda.

7 Ajɨ ma komkesa rɨgapim onggɨt gatab bꞌobogɨl wumɨr wekeny waina 
sosi wɨngɨrɨnd. Sɨ ngɨrpu yu wa wɨngɨrɨnd nɨnda rɨga wa re opima 
wumɨr ebnainy bꞌanygɨnena god aidol ewangaya mɨle gatab. Sɨ ra kwa 
nɨnda rɨgap opimemb rɨga yɨr ongong teyenanj bꞌanygɨnena god aidolɨm 
pɨlwa sɨ omni bꞌangga ongongɨnd, ton ɨja im nony taukanj da, “Ton 
ɨmɨnjog bꞌanygɨnena god aidol e yewangai.” Sɨ ra todaka towalenggyam 
onggɨtyam bꞌangga tangranj, towaina kukɨp ke nonykok ra gorogoro im 
taukanj dɨde ɨta ɨpɨndena okatenyi odedemb da, “Men kea negɨr mɨle e 
yomnɨku Godɨm wɨpɨnd.” 8  Sɨ owowɨt ma ɨta men ongapa nitiyeneniny 
God kɨma yɨpand bꞌinkɨndena mɨle omnɨkam. Sɨ nangga ma jɨ rada men 
maka owou tawindam, men makwa ɨta nanggamog e edamkisu Godɨm 
wɨpɨnd. Ɨ kwa nangga ma jɨ rada men owou tawindam, men makwa ɨta 
nangga bꞌogɨl e okasu Godɨm wɨpɨnd. 9 Sɨ wa ɨta danda komkesa bꞌangga 
dɨde owou owowɨm. Ajɨ wɨn yɨr kɨma tekenyɨt da ke onggɨtyam waina 
dandat rɨga bꞌuwombenam ramnenin yepim re gar ke utkunda ke danda 
kesa wekeny. 10 Ɨ ɨta jɨ wa pɨlɨnd wumɨr yɨbɨm odedemb da men rɨrɨr im sɨ 
omni owou owowɨm bꞌanygɨnena god aidol sɨ omnɨkapu metɨnd. Ajɨ rada 
yɨpa gar ke utkunda ke danda kesa rɨgat wen owowɨnd yɨr tanginy onggɨt 
metɨnd, sɨ waina mɨlet ɨta tina kukɨp ke nonykok gorogoro omɨny dɨde 
kwa ti danda okau negɨr mɨle omnɨkam. Sɨ nangga ma jɨ rada ton nony 
menamena yomnɨkeny da bꞌanygɨnena god aidolɨm pɨlwa sɨ omni owou 
owowɨm re ɨmɨnjog negɨr mɨle e Godɨm wɨpɨnd, ajɨ ton ɨta onggɨtyam 
owou tawiny wɨn re dɨde. 11 Sɨ onggɨt paemb onggɨtyam moina wumɨrte 
onggɨt gar ke utkunda ke danda kesa rɨgand negɨr yomɨny. Sɨ ton re 
moina gar ke utkunda nany e o yɨnggan e ya map re Keriso uj awonj. 
12  Sɨ wɨn odede nya kae waina gar ke utkunda nany dɨde yɨngganwar 
wa pɨlwa negɨr mɨle amnɨkenenindam dɨde towaina kukɨp ke nonykok 

gorogoro amnɨkenenindam negɨr mɨle omnɨkam. Sɨ wɨn onggɨtyam 
negɨr mɨle amnɨkenenindam re Kerisom pɨlwa im. 13  Sɨ onggɨt paemb 
rada kon koina gar ke utkunda nanyɨnd o yɨngganɨnd negɨr mɨle wa 
sap otendenam omnyɨn koina owou mɨle ke, kon dadal bꞌangga ongong 
tuwaben. Nokɨm da ɨdenat kon maka kor gar ke utkunda nanyɨnd o 
yɨngganɨnd sap otendenam omnyɨn negɨr mɨle wa.

Polɨmna Ɨtmɨkitijog Rɨga Danda gatab Yɨt

9  1 Sɨ ma kon ɨmɨnjog bꞌɨtrari rɨga en bꞌangga ongongɨm? Ɨ ma kon 
ɨmɨnjog yɨpa ɨtmɨkitijog rɨga en? Ɨ ma kon ke ɨmɨnjog yɨr yongond 

mera Yonggyam Yesund? Ɨ dɨde ma wɨnpim ɨmɨnjog koina bꞌasowa 
wɨkom pɨlke kɨp rɨga Yonggyamɨm pɨlɨnd? 2  Sɨ nangga ma jɨ rada kon 
ma ɨtmɨkitijog rɨga en nɨnda rɨga wanɨm, ajɨ kon re ɨmɨnjog ɨtmɨkitijog 
rɨga en wanɨm, mop nokɨp wɨn kea Yonggyamɨnd gar ke utkunda ke 
yokatonda koina ɨtmɨkitijog rɨga wɨko map. Sɨ wɨn re ɨmɨnjog yɨr ungata 
rɨga im kornɨm da kon re ɨtmɨkitijog rɨga en.

3 Ɨ nɨnda rɨgap ɨta koina ɨtmɨkitijog rɨga nyɨ gatab jɨ malɨk omnɨka 
niyenenyi. Sɨ kon bꞌɨrmeka yɨt nitindenyɨn ra kornɨm ma. 4 Ɨ sɨn sosi 
wɨko omnɨka yiyenya. Sɨ ma sɨn rɨrɨr i sosim pɨlke gasa takateninya sowa 
owowɨm dɨde onayam? 5 Ɨ kwa sɨdaka rɨrɨr i sowa gar ke utkunda kongga 
kɨma yɨpand menon okatenya, opi re ton re dɨde nɨnda ɨtmɨkitijog rɨga ɨ 
Yonggyamɨmna yɨngganwar ɨ dɨde Kepa yete re Petro? 6 Sɨ kon dɨde Banaba, 
nangga pae sɨn nenap bꞌogla wulkɨp wɨko omnɨka iyenya sowalenggyam 
yɨr bꞌɨpkam? 7 Ɨ ɨta yete geja rɨga tinajog wulkɨp ke tilenggyam yɨr bꞌɨpka 
yikeny? Ɨ yet ra owoukɨp wul nangg tesiny ɨngkind, sɨ ma ɨta ton onggɨt 
sopapu ke kɨp owou teyeniny? Ɨ kwa yet ra mamoi yɨr ɨpka teyeniny, sɨ ma 
ɨta ton onggɨt mamoi wa pɨlke ngom mebo tanaikiny? 8 Sɨ kon rɨgaina nony 
menamena kae nindenyɨn. Ajɨ rɨngma, ma todaka Mosemna gog yɨtɨt odede 
yɨpa wɨp yɨtkak e yindeny? Owɨ. 9 Mop nokɨp Mosemna gog yɨt peband ɨja 
emb jɨ ɨrɨki yɨbɨm da, “Goro tugɨm utwangkapu gasa oramitɨm kau tugɨmɨnd 
ra ton owoukɨp erngoka wɨko iyeny!” Sɨ onggɨtyam yɨtkak yisɨpkis re ma 
nok ma da God nony kubɨr aeny re kaum gatab e, ajɨ wɨko rɨgam gatab 
e. 10 Sɨ ma onggɨt yɨtkakɨt kupkakupka yindeny meranɨm ma? Owɨ, ton 
onggɨtyam yɨtkak yɨrɨkonj re meranɨm mana. Mop nokɨp gou oska wɨko 
rɨgat warɨm bꞌogɨl ɨsma nony kɨma e gou oska yiyeny, ɨ kwa erngoka wɨko 
rɨgat daka bꞌogɨl ɨsma nony kɨma e owoukɨp terngok warɨ erngoki owou 
yingg okatam. 11 Ɨ sɨda kwa odede yɨpa wɨp wɨko rɨga im. Ɨ sɨn kea wa pɨlwa 
wɨngawɨnga ke tuny ɨgmarka eyentondam. Sɨ ra sɨn gɨm ke gasa temjindam 
wa pɨlke, sɨ rɨngma, rɨka sɨn nonygor rɨga im? 12  Sɨ nɨnda sosi wɨko rɨgap 
kea towaina danda engaenanj dɨde mɨra akatenanj wa pɨlke. Ɨ ra ton odede 
mɨle tamnɨkanj, sɨ rɨngma, rɨka sowa ma rɨrɨr im ukoi danda tengaindam wa 
pɨlke mɨra okatenam?

Ajɨ sɨn ma opima onggɨtyam danda engaenindam, ajɨ sɨn mɨmkam 
wɨmena mɨle kaim sowalenggyam yɨr bꞌɨpka wuwenyɨn. Nokɨm da 
ɨdenat sɨn maka nanggamog bebɨg oramisu Kerisomna bꞌogɨl yɨrkokar 
bage yɨtɨm pɨlɨnd. 13  Ɨ kwa yɨnamet wɨko rɨgap opima onggɨtyam owou 
awenenanj rɨnsim re rɨgap eyenenanj Godɨm pɨlwa. Sɨ kwa yepim re wɨko 
yomnɨkenenyi yɨna sɨ omnɨkapu kapɨnd, ton opima onggɨtyam owou 
awenenanj rɨnsim re rɨgap sɨ omnɨkam aramkenenanj yɨna sɨ omnɨkapu 
kap wa. Sɨ wɨn re kea bꞌobogɨl im wumɨr aukindam onggɨt mɨle gatab. 
14 Ɨ Yonggyam daka kea odede yɨpa wɨp ke engaeninonj da yepim re God 
ma bꞌogɨl yɨrkokar bage yɨt pɨtapɨta yomnenenyi, ton bꞌogla onggɨtyam 
owou ke yilo wɨmena yakatene rɨnsim re rɨgap aramkenenanj God ma 
bꞌogɨl yɨrkokar bage yɨt map. 15 Ajɨ kon bꞌasourena kɨma nindenyɨn da 
kon makwa yɨpa onggɨtyam danda yingawond. Ɨ kon ma nok pae odede 
yɨrɨken, nokɨm da ɨdenat wɨn kor notɨnkaindam onggɨtyam koina danda 
rɨrɨrɨnd. Ɨ ra kon onggɨtyam singind ɨrɨken, wɨn ma ɨta bꞌusaya ken 
yɨmta ke wɨp yɨr notngya dem. Sɨ kon ɨmɨnjog ma singi en wa pɨlke mɨra 
okatam, nokɨm da ɨdenat maka yɨpa rɨgat koina bꞌasourena kɨp kesa 
notɨnau. 16  Mop nokɨp nangga ma jɨ rada kon God ma bꞌogɨl yɨrkokar 
bage yɨt e pɨtapɨta yomnenenyɨn, kor awɨr e nanggamog bꞌasourena 
e nɨbnau, nokɨp ɨtemb re God ma bꞌingawa wɨko e kornɨm omnɨkam. 
Onggɨt paemb ra kon maka God ma bꞌogɨl yɨrkokar bage yɨt pɨtapɨta 
omnenenyɨn, kor ɨta sake nɨbnau. 17 Sɨ ra kon gar ke singind onggɨtyam 
wɨko omnɨkenenyɨn, kor ɨta Godɨm pɨlke mɨra nɨbnau. Ajɨ nangga ma jɨ 
rada kon gar singi kesa nate omnɨkenenyɨn, kon bꞌogla yamnɨkenenɨn, 
nokɨp God kena nony nɨjawonj Tina wɨko rɨgam onggɨt wɨko omnɨkam. 
18  Sɨ onggɨt paemb nangga mɨra e kon okasɨn dem Godɨm pɨlke? Sɨ ɨntemb 
jɨ koina mɨra Godɨm pɨlke okatam, ɨt re da kon God ma bꞌogɨl yɨrkokar 
bage yɨt mɨra kesa e pɨtapɨta yomnenenyɨn, nokɨm da ɨdenat kon maka 
komkesa opimemb koina danda tengaeneninyɨn mɨra wulkɨp okatam.

19 Ɨ kon komkesa rɨga wa pɨlke bꞌɨtrari e nɨbnyɨn. Ajɨ kon kolenggyam 
komkesa rɨgaina wɨko rɨga na awond, nokɨm da ɨdenat kon jogjog rɨga 
teyeninyɨn Kerisom pɨlwa. 20 Sɨ ɨte re kon Ju rɨga wa pɨlwa nekenenyɨn, 
kon Ju rɨga waina mɨle im amnɨkeneninyɨn Ju rɨga pɨla, nokɨm da 
ɨdenat kon opimemb Ju rɨga teyeninyɨn Kerisom pɨlwa. Ɨ kwa ɨmɨnjog 
e da kon re ma gog owama rɨga en, ajɨ ɨte re kon gog owama rɨga wa 
pɨlwa nekenenyɨn, kon ɨja e wɨp aukenenyɨn da kon re gog owama rɨga 
en, nokɨm da ɨdenat kon opimemb gog owama rɨga teyeninyɨn Kerisom 
pɨlwa. 21 Ɨ kwa ɨmɨnjog e da kon re ma God ma gog kesa rɨga en ajɨ kon 
re Kerisomna gog owama rɨga en. Ajɨ ɨte re kon gog kesa rɨga wa pɨlwa 
nekenenyɨn, kon gog kesa rɨga pɨla e aukenenyɨn, nokɨm da ɨdenat kon 
opimemb gog kesa rɨga teyeninyɨn Kerisom pɨlwa. 22  Ɨ ɨte re kon gar 
ke utkunda ke danda kesa rɨga kɨma nɨbnenenyɨn, kon towaina danda 

kesa mɨle rɨrɨr nate aukenenyɨn, nokɨm da ɨdenat kon onggɨtyam gar ke 
utkunda ke danda kesa rɨga teyeninyɨn Kerisom pɨlwa gar ke utkunda 
danda okawam. Ɨ dɨde kwa kon komkesa bꞌengabenga rɨgaina mɨle wa 
aukenenyɨn, nokɨm da ɨdenat kon towa wɨngɨrɨnd leamog rɨga yɨrkokar 
wa teyeninyɨn koina kupka danda rɨrɨrɨnd. 23  Sɨ kon God ma bꞌogɨl 
yɨrkokar bage yɨt map komkesa mɨle amnɨkeneninyɨn. Nokɨm da ɨdenat 
kon God ma onggɨtyam bꞌogɨl yɨrkokar bage yɨt warabag omnɨkand bꞌogɨl 
yingg okatenyɨn.

24 Ɨ nangga ma jɨ rada komkesa bꞌɨkena rɨga bꞌɨtkenanj wɨbapu aband, 
ajɨ yɨpaina nenat komkesa rɨga terariny ɨ tontemb ket mɨra okas. Ɨ wɨn re 
kea onggɨt mɨle gatab bꞌobogɨl wumɨr aindam. Sɨ wɨdaka ɨja na yɨpa wɨp 
bꞌɨtkenindam, nokɨm da ɨdenat wɨn bꞌogɨl mɨra okasya Godɨm pɨlke. 25 Ɨ 
komkesa wɨba rɨga yepiya ra bꞌatonkena tuweny naskajog pɨpmet okatam, 
ton ma sobijog bꞌasowa kɨma im bꞌauyaena tuweny towalenggyam 
yɨrgong auka kɨma. Ɨ onggɨt wɨba rɨgap odede mɨle omnɨka eyenanj re 
nok mim da ɨdenat ton mɨra dɨra temdanj rɨnsim ra tɨtkɨkanj. Ajɨ men gar 
ke utkunda rɨgap odede mɨle omnɨka eyenindam re nok mim da ɨdenat 
men mɨra dɨra temjindam rɨnsim ra maka tɨtkɨkanj. 26  Sɨ onggɨt paemb 
kon dɨmdɨm e bꞌɨkenenyɨn undwatapu mal wa odede rɨngmim re wɨba 
rɨga dɨmdɨm bꞌɨkenenanj. Ɨ kon kwa yɨmkɨk bꞌɨskenenyɨn re tunkɨpjog wa 
e, ajɨ ma odede bꞌipowa wɨba rɨga pɨla im yepim re yɨmkɨk bꞌenga tab wa 
bꞌɨskenanj. 27 Sɨ kon koinajog jɨ e ipowa yiyenyɨn ukoi koi kɨma, ɨ odede 
bꞌagoka kaemb kon koina jɨ wɨko rɨgam yomnenenyɨn bꞌogɨl dɨmdɨm mɨle 
omnɨkam Godɨm wɨpɨnd. Nokɨm da ke God maka kor nenjɨkitau dem 
bꞌogɨl mɨra okawam, onggɨt kak ke ra kon nɨnda rɨga wa God ma bꞌogɨl 
yɨrkokar bage yɨt pɨtapɨta omnena teyenawainyɨn.

Israel Rɨga waina Mɨle ke Nonony Yɨtkak

10  1 Gar ke utkunda nany dɨde yɨngganwar! Kon ma singi en da wɨn 
onggɨt gatab wumɨr kesa tekenyɨt. Ɨt re da komkesa mera bꞌuwar 

wekenenonj moyɨmna pɨp wɨra nat re ton gɨnggɨl kɨkɨbɨnd wekenenonj 
wul kesa tunggɨnd, dɨde ton kea komkesa gɨl nya ɨjendo Kuskus Sɨpa. 
2  Sɨ ton komkesa Mosemna yɨmta undoka rɨga awowɨm baptiso yokato 
re onggɨt moi kena dɨde onggɨt sɨpa kena. 3  Ɨ ton komkesa ɨna yɨpaina 
nena owou yoweneno wul kesa tunggɨnd rɨna re God pumb ke akainonj 
wɨngawɨnga nya ke. 4 Ɨ ton komkesa kwa ɨna yɨpaina nena nyɨ yonaeneno 
rɨna re God wɨngawɨnga nya ke akainonj. Sɨ onggɨtyam nyɨ yonaikeneno 
re onggɨt wɨngawɨnga ke kɨla kena rɨna re ton kɨma yɨpand yikenonj 
wul kesa tungg nata. Sɨ onggɨt paemb ɨtemb kɨla re Kerisot yebɨm. 5 Ajɨ 
God maka sam aukenenonj towa wɨngɨrɨnd momta komkesa rɨga kɨma. 
Sɨ onggɨt penaemb ton komkesa uj auka wuwenonj wul kesa tungg nata. 
6  Sɨ komkesa opimemb mɨle re meranɨm wɨngata im aukɨto. Nokɨm da 

ɨdenat men maka singi teyenindam negɨrjog mɨle odede rɨja na re onggɨt 
rɨgap singi eyenento. 7 Ɨ goro wɨn bꞌanygɨnena god aidol ewangaya mɨle 
rɨga taukinam odede towa wɨngɨrɨnd nɨnda rɨga re dɨde. Nokɨp yɨna 
peband towaina ewangaya mɨle gatab ɨja emb jɨ ɨrɨki yɨbɨm da, “Onggɨt 
rɨgap omnɨkto owowɨm dɨde onaikam, ɨ ket owɨnkɨto omarnena kɨma 
bꞌengabenga mɨle omnɨkam.” 8  Ɨ towa wɨngɨrɨnd nɨnda rɨgap kea negɨr 
bꞌiyena mɨle amnɨkto, sɨ ɨngkenaemb twenti tri tausɨn (23,000) rɨga uj 
sap otekto yɨpa bibɨr wɨngɨrɨnd. Sɨ onggɨt paemb meda goro kwa negɨr 
bꞌiyena mɨle ramnɨkinum odede ton re dɨde. 9 Ɨ kwa towa wɨngɨrɨnd nɨnda 
rɨgap kea Kerisond negɨr nya ke otonkena yiyeno, sɨ ton uj aukɨto re 
gɨrem waina ongi kena. Sɨ onggɨt paemb meda goro kwa Kerisond negɨr 
nya ke otonkena yeyenu odede ton re dɨde. 10 Ɨ dɨde kwa towa wɨngɨrɨnd 
nɨnda rɨgap Godɨnd soro kɨma yɨt yɨpateno, sɨ God aneru yɨtmɨkitonj 
dɨde ket ten uj andrɨkinonj. Sɨ onggɨt paemb wɨn goro kwa Godɨnd soro 
kɨma yɨt ɨpatena iyenya! 11 Sɨ opimemb komkesa towa pɨlɨnd auki mɨle re 
wɨngata im. Ɨ kwa opimemb mɨle ɨrɨki wekeny yɨna peband re meranɨm 
nonony omnena mim yepim re men wɨmena wuwenyɨn onggɨt gowukoi 
kikitum wɨnɨnd. 12  Sɨ onggɨt paemb yet ra nonyɨk bꞌatɨmdeny da, “Kon 
wɨngawɨnga ke danda kɨma onyiti rɨga en,” sɨ ton bꞌogla tilenggyam 
yɨr bꞌepɨk odede nony kɨma da, “Ke kon sap rotendɨn.” 13  Ɨ negɨrɨmna 
otonkena rɨnsim re wɨn wɨp awarkenindam re ɨna nena im rɨnsim re 
rɨgap rɨrɨr im takatenanj. Ajɨ God re nony ɨjai rɨga e wanɨm. Sɨ onggɨt 
paemb Ton ma ɨta nangga bebɨgjog negɨrɨmna otonkena tenjɨkisiny 
wanɨm wɨp owarkenam rɨnsim re wɨn ma rɨrɨr im wɨp owarkenam. Ajɨ 
rada wɨn bebɨgjog negɨrɨmna otonkena nasim wekenyɨt, Ton ɨta wa nya 
tamnɨkau opendam. Sɨ ɨngkaemb wɨn danda takatenindam onggɨtyam 
negɨrɨmna otonkena wɨp owarkenam.

Areto dɨde Aidolɨm Sɨ Omni Owou gatab Yɨt
14 Kor nany dɨde yɨngganwar yena re kon singi eyeninyɨn! Sɨ onggɨt 

paemb wɨn bꞌanygɨnena god aidol ewangaya mɨlem pɨlke ewaikurinam! 
15 Ɨ kon wanɨm nitindenyɨn ra bꞌogɨl multekɨp kɨma rɨga pɨla e. Sɨ wɨn 
walenggyam yɨr eyeninam nangga im ra kon tapureninyɨn. 16  Ɨ men areto 
kapo bꞌogɨl yomnenyu areto omnɨkam. Sɨ ɨtemb re Kerisomna kus yingg 
okatena e. Ɨ kwa daka men sana nganja yipkɨkenenyu areto omnɨkam. 
Sɨ ɨtemb re kwa Kerisomna jɨ yingg okatena e. 17 Sɨ men jogjog rɨga re 
yɨpaina jɨ im aukindam, mop nokɨp sana nganja re yɨpaina e dɨde men 
komkesa yingg yokatenenyu re onggɨt yɨpaina nena sana nganjam pɨlkae. 
18  Sɨ wɨn yɨrɨk eyeninam Israel kus rɨga! Sɨ ton re opima sɨ omnɨki owou 
awenenanj, sɨ tonpimemb jɨ yɨna sɨ omnɨkapu kap yingg okati rɨga 
God kɨma yɨpand bꞌinkitam. 19 Sɨ nangga e kon nindenyɨn bꞌanygɨnena 
god aidolɨm sɨ omni owou gatab dɨde bꞌanygɨnena god aidol gatab? 

Kon ma nok ma nindenyɨn da bꞌanygɨnena god aidolɨm sɨ omni owou 
re ukoijog im dɨde bꞌanygɨnena god aidol re kwa ukoijog e. 20 Ajɨ kon 
nok ma nindenyɨn da bꞌanygɨnena god aidolɨm sɨ omna mɨle re negɨr 
wɨngawɨnga wa pɨlwa e, ajɨ ma Godɨm pɨlwa e. Sɨ kon ma singi en da wɨn 
negɨr wɨngawɨngamna yingg iyena rɨga taukindam negɨr wɨngawɨnga 
kɨma yɨpand bꞌinkitam. 21 Sɨ wɨn ma rɨrɨr im Yonggyamɨmna areto kapo 
onayam yɨpand negɨr wɨngawɨnga waina kapo kɨma. Ɨ kwa daka wɨn ma 
rɨrɨr im yingg okatam yɨpand Yonggyamɨmna areto kasam pɨlke dɨde 
negɨr wɨngawɨngamna kasam pɨlke. 22  Sɨ ra men odede mɨle tamnɨkindam 
Israel rɨga re dɨde, Yonggyam ɨta gar soro kɨma nonyɨk bꞌɨponena mɨle 
okas. Sɨ rɨngma, rɨka men rɨrɨr im odede mɨle omnɨkam Yonggyamɨm 
wɨpɨnd? Ma rɨrɨr e! Ɨ kwa rɨka men dandajog rɨga im, ajɨ Yonggyam re ma 
danda rɨga e?

Gar ke Utkunda Rɨgamna Bꞌɨtrari Mɨle Ingawam Nya
23  Ɨ komkesa gasa re rɨrɨr im kornɨm omnɨkam, ajɨ ma komkesa 

gasapim rɨga bꞌogɨl amnɨkenenanj. Ɨ kwa komkesa gasa re rɨrɨr im kornɨm 
omnɨkam, ajɨ ma komkesa gasapim rɨga gar ke utkunda danda akaenanj. 
24 Ɨ goro kwa yɨpa rɨgat nanggamog na oraka yeyen tinɨm bꞌogɨlɨm, ajɨ 
nɨnda rɨga wa bꞌogɨl mana. 25 Ɨ ra wɨn nanggamog bꞌasoga bꞌangga yɨr 
tangindam maketpund, wɨn goro bꞌarkena tuwenɨm da, “Ma ɨtemb re 
bꞌanygɨnena god aidolɨm sɨ omni e?” Ajɨ wɨn bꞌogla jaba imda nena 
teyenindam ongongɨm. Nokɨp rada wɨn ma wumɨr im onggɨt gatab, waina 
kukɨp ke nonykokɨp ra ma opima bebɨg takatenanj. 26  Mop nokɨp yɨna 
peband ɨja emb jɨ yindeny da, “Onggɨtyam gowukoi dɨde komkesa gasa 
onggɨt gowukoyɨnd re Yonggyamɨmna im.” 27 Ɨ rada gar ke utkunda kesa 
rɨga wɨngɨrɨnd yɨpa rɨgat wen tengaukiny diyamɨm dɨde ra ket wɨn singi 
taindam menonɨm, wɨn bꞌogla komkesa owou dɨde bꞌangga tawindam 
rɨnsim re wa wɨpɨnd oramki wekeny. Ajɨ wɨn goro bꞌarkena tuwenɨm da, 
“Ma ɨtemb re bꞌanygɨnena god aidolɨm sɨ omni e?” Nokɨp rada wɨn ma 
wumɨr im onggɨtyam gatab, waina kukɨp ke nonykok ra ma opima bebɨg 
takatenanj. 28  Ajɨ ra yɨpa rɨgat wen wumɨr tamniny da, “Ɨtemb owou re 
bꞌanygɨnena god aidolɨm sɨ omni e,” sɨ wɨn goro owa onggɨtyam owou. 
Mop nokɨp ra wɨn ouya ton ɨta tina kukɨp ke nonykokɨnd wa gatab nony 
menamena tamnɨkiny da wɨn kea bꞌanygɨnena godɨmna yingg yokatenya. 
29 Sɨ re kon kukɨp ke nonykok gatab nindenyɨn re ma wainajog kukɨp ke 
nonykok im, ajɨ yɨpa rɨgamna e. Ɨ kon re bꞌɨtrari rɨga en, sɨ kon rɨrɨr en 
komkesa owou owowɨm. Ajɨ nangga pae yɨpa rɨgamna kukɨp ke nonykokɨt 
koina bꞌɨtrari mɨle bꞌɨsagɨkam omneny? 30 Ɨ ra kon Godɨnd sɨteket yɨt 
omnenyɨn koina owou gatab dɨde ra ket tawinyɨn onggɨtyam owou, sɨ 
nangga pae kon bꞌɨsadrena yɨt akateninyɨn rɨga wa pɨlke onggɨtyam 
koina sɨteket yɨt omneni owou gatab? 31 Sɨ onggɨt paemb rada wɨn owou 

tawindam o rada nyɨ tanaikindam o rada nanggamog wɨko tamnɨkindam, 
wɨn bꞌogla komkesa tamnɨkindam Godɨnd bꞌogɨl ɨnyomarena okaenam. 
32  Sɨ wɨn goro ombombrena kɨma rɨga taindam towa pɨlwa opi re Ju rɨga, 
ɨ Grik Rɨga ɨ dɨde Godɨmna sosi! 33  Sɨ kon ma opima odede mɨle oraka 
eyeninyɨn kornɨm bꞌogɨlɨm, ajɨ jogjog rɨga wanɨm bꞌogɨl mim. Ɨ ɨdenat kon 
komkesa rɨga gar sam okaena teyeninyɨn komkesa koina mɨle ke, nokɨm 
da ɨdenat ton yɨrkokar okasi. Sɨ wɨdaka ɨja na odede mɨle tamnɨkenindam 
ɨt re kon re dɨde.

11  1 Sɨ wɨn bꞌogla ɨja na koina lomena yɨmta undoka rɨga aukinam 
rɨja im re kon Kerisomna lomena yɨmta undoka eyeninyɨn.

Yɨr Opmita Wɨnɨnd Kongga waina Mop Utwangka gatab Yɨt
2  Ɨ wɨn ɨta ken nonyɨk niyenenya koina komkesa omnɨka gatab ke, ɨ 

kwa wɨn ɨtmɨkitijog rɨga wa pɨlke bꞌɨsateni sosi ma get ke mɨle emorka 
eyenindam odede rɨngmana re kon wa ogona eyeninond. Sɨ onggɨt paemb 
kon wen esourena eyeninyɨn. 3  Ajɨ kon singi en wɨn wumɨr okasya onggɨt 
gatab. Sɨ opi re da yɨpayɨpa rɨgaina mopyam re Kerisote, ɨ konggaina 
mopyam re ti leote, ɨ dɨde Kerisomna mopyam re Godte. 4 Sɨ komkesa 
rɨga yɨpayɨpa yet ra kobɨrgɨm ke mop bꞌutwangki yɨr opmita omnɨk 
o bage yɨt pɨtapɨta omneny, ton kea tina mopyam Kerisond ɨngarɨm 
omnena yiyeny. 5 Ajɨ komkesa kongga yɨpayɨpa yet ra kobɨrgɨm ke mop 
bꞌutwangki kesa yɨr opmita omnɨk o bage yɨt pɨtapɨta omneny, ton kea 
tina mopyam ti leond ɨngarɨm omnena yiyeny. Mop nokɨp odede kongga 
re yɨpa rɨrɨr o onggɨt negɨr ɨngar kongga kɨma yeto re komkesa mopngɨi 
bꞌɨjgi wɨbɨm. 6  Sɨ ra konggat maka ra kobɨrgɨm ke mop bꞌutwangɨk, 
ton bꞌogla tina komkesa mopngɨi bꞌepɨk. Ajɨ ra ton ɨngar ke bꞌatkas 
onggɨtyam mopngɨi bꞌɨpki dɨde mopngɨi bꞌɨjgi gatabɨm, ton bꞌogla 
kobɨrgɨm ke tina mop bꞌetwangɨk. 7 Ɨ rɨga re God pɨla omnɨki e dɨde Tina 
bꞌogɨl ɨnyomarena kɨma e. Sɨ onggɨt paemb rɨgat goro kwa kobɨrgɨm ke 
tina mop bꞌetwangɨk. Ajɨ kongga re ti leomna bꞌogɨl ɨnyomarena kɨma o. 
8  Mop nokɨp rɨga re ma konggam pɨlkena aukonj ajɨ konggat rɨgam pɨlke 
aukonj. 9 Ɨ kwa God rɨga yotobarkonj re ma konggam yɨm okawa mana, 
ajɨ kongga wotobarkonj re rɨgam yɨm okawa mana. 10 Ɨ kwa daka anerup 
gar ke utkunda rɨga im yɨr ɨpka eyenanj. Sɨ onggɨt paemb kongga bꞌogla 
kobɨrgɨm ke tina mop bꞌetwangɨk ouyawam da ton re ti leomna danda 
wɨra nato wɨbɨm. 11 Ajɨ rɨga ake kongga re Yonggyamɨm pɨlnasi yɨpand 
ebnya, sɨ kongga ma ɨta tinta tɨbɨm rɨga kesa, ɨ daka rɨga kwa ma ɨta tinta 
ɨbɨm kongga kesa. 12  Mop nokɨp kongga re rɨgam pɨlkae bꞌatobarkonj, 
dɨde rɨga daka odede yɨpa wɨp ke konggam pɨlkena pɨta awonj. Ajɨ 
komkesa rɨga ake kongga Godɨm pɨlkaim. 13  Sɨ wɨn walenggyam bꞌobogɨl 
yongwata! Rɨngma, rɨka bꞌogɨl e konggat Godɨm pɨlwa yɨr opmitena 
tikeny kobɨrgɨm ke tina mop bꞌutwangki kesa? 14 Ɨ waina get ke nony 

menamena mɨlet daka wen pɨta kɨpɨnd ouyaena eyeniny da rada rɨgam 
mopngɨi pɨnpɨn im yɨbnainy, ɨtemb re tinɨm ɨsnawa kesa mɨle e. 15 Ajɨ 
rada konggam mopngɨi pɨnpɨn im wɨbnainy, ɨtemb re tinɨm bꞌogɨl 
ɨnyomarena e. Mop nokɨp God konggam mopngɨi pɨnpɨn wokainonj re 
tina mop utwangka mana. 16  Ɨ nangga ma jɨ rada nɨnda rɨga opima yɨt 
bꞌugwatenanj onggɨt gatab, ajɨ ma osiya odede mopngɨi omnɨka mɨle 
ebnya sowa pɨlɨnd dɨde kwa ma osiya Godɨmna sosim pɨlɨnd.

Areto gatab Yɨt 
(Mat 26:26‑29; Mak 14:22‑25; Luk 22:14‑20)

17 Ɨ kon ma opima wen tasoureninyɨn onggɨt bꞌingawa yɨt gatab rɨnte 
ra kon nitindenyɨn. Mop nokɨp waina bꞌeoma bꞌengka wuweny re ma 
bꞌogɨljog omnɨka mɨle wa im, ajɨ negɨrjog omnɨka mɨle wa im. 18  Ɨ ɨntemb 
jɨ naskajog mop. Sɨ kon ɨta yɨdɨr yɨt utkundena nekenyɨn da opima waina 
sosi wɨngɨrɨnd bu bꞌiyena mɨle wekeny, opi re wɨn bꞌeomenenindam yɨr 
opmitenam. Sɨ kon opima nɨnda onggɨtyam yɨt ɨmɨnjog ke amneninyɨn. 
19 Sɨ wa wɨngɨrɨnd nɨnda rɨgap bꞌogla bꞌengabenga bu bꞌiyena rɨga bobo 
auka wowen dɨde ket yɨt bꞌugwatena mɨle pɨta raukinem onggɨt rɨga bobo 
wɨngɨrɨnd. Nokɨm da ɨdenat God wen tatonkeniny da waina mɨle ɨmɨnjog 
im o kaokao im ɨ ɨngkaim ket ɨmɨnjog ɨmjati rɨga pɨta wa tapekiny rɨga 
wa ongwatam. 20 Sɨ onggɨt paemb wɨn opima bꞌeomenenindam areto 
omnɨkam, ajɨ ɨtemb waina mɨle re ma Yonggyamɨmna areto owowɨm 
omnɨka mɨle e. 21 Mop nokɨp wɨn yɨpayɨpa rɨgap naska naska im waina 
owou akatenenindam owowɨm, sɨ nɨnda rɨga re owoupa im aukenenanj, 
ajɨ daka nɨnda rɨga re ɨkpɨp im aukenenanj. 22  Sɨ wɨn nangga pae odede 
nenegɨr nya ke areto amnɨkenenindam? Sɨ rɨngma, rɨka wa awɨr im met 
owowɨm dɨde onaikam? Sɨ nangga pae wɨn odede Godɨmna sosi ɨsnawa 
kesa yomnɨkenenya dɨde odede gasa kesa rɨga ɨngarɨm amnɨkenenindam? 
Sɨ bꞌogla nangga yɨt im kon wen tamninyɨn? Rɨka rɨrɨr en kon wen 
tasoureninyɨn? Nayɨ, kon ma opima wen tasoureninyɨn onggɨt gatab.

23  Mop nokɨp kon ɨnaemb jɨ areto gatab yɨt Yonggyamɨm pɨlke yokatond 
rɨna re kon wa akainond. Sɨ onggɨt sɨwɨnyɨnd re Yonggyam Yesund tɨb 
yiyo, Ton ket sana nganja yokatonj, 24 dɨde Godɨnd sɨteket yɨt yomnonj 
ngɨrpu ket yipkɨkonj. Ɨ Ton ket yindonj da, “Ɨtemb sana nganja re Koina 
jɨ e rɨnte ra wanɨm takaen. Sɨ wɨn onggɨtyam mɨle emb omnɨka iyenenya 
Ken nony iyenam.” 25 Ɨ re ton diyam seg auto, Yesu kwa yɨpa wɨp nya 
ke yɨpa kapo yokatonj dɨde ket yindonj da, “Ɨtemb kapo re Koina kus 
ke oramiti outɨnti sisɨl tɨrɨr omnijog mal e. Sɨ wɨn onggɨtyam mɨle 
emb omnɨka iyenenya Ken nony iyenam ita wɨnɨnd ra wɨn onggɨtyam 
kapo onaikenenya.” 26  Mop nokɨp wɨn ita wɨnɨnd ra ɨtemb sana nganja 
owenenya dɨde ɨtemb kapo onaikenenya, wɨn Yonggyamɨmna uj gatab e 
pɨtapɨta omnena iyenenya ngɨrpu ra Ton tɨtenj dem.

27 Sɨ onggɨt paemb yet ra maka rɨrɨrkɨp mɨle omnɨka teyeniny 
Yonggyamɨm wɨpɨnd, ɨ ra ton onggɨtyam sana nganja ou dɨde onggɨtyam 
kapo onai, ton onggɨtyam tina mɨle ke Yonggyamɨmna jɨ dɨde kus kɨl 
kɨma i amnɨk dɨde ton kea negɨr ma bꞌɨsagɨka mɨle yokas tina garɨnd. 
28  Sɨ rɨgat bꞌogla tilenggyam bꞌobogɨl bꞌangwatena yeken, ɨ ɨngkek ket ton 
bꞌogla ɨtemb sana nganja yau dɨde ɨtemb kapo yanayɨk. 29 Mop nokɨp yet 
ra maka onggɨtyam Yonggyamɨmna jɨ bꞌobogɨl ongwas, ajɨ ra ton areto 
ou dɨde onai, ton onggɨtyam owou dɨde onaika mɨle ke Godɨmna negɨr 
ma bꞌɨsagɨka okatena yiyeny re tinɨm ma. 30 Sɨ onggɨt mop penaemb 
wa wɨngɨrɨnd jogjog rɨga kea jɨ ke danda kesa aukenento dɨde kopa 
aukenento ɨ dɨde kwa ma yɨpa kɨma rɨga na uj aukenento. 31 Ajɨ rada men 
meralenggyam bꞌobogɨl im yɨr bꞌiyenindam meraina mɨle ongwatam, sɨ 
men ma opima onggɨtyam negɨr ma bꞌɨsagɨka okatena teyenindam. 32  Ajɨ 
men re kea Godɨm pɨlke onggɨtyam negɨr ma bꞌɨsagɨka akatentondam 
onggɨt gowukoyɨnd. Sɨ ɨngkaimemb men kwa Yonggyam Godɨm pɨlke 
bꞌauyaena yokatenyu bꞌogɨl mɨle omnɨkam. Nokɨm da ɨdenat men maka 
negɨr ma bꞌɨsagɨka okatenyu yɨpand komkesa gowukoi rɨga kɨma. 33  Sɨ 
onggɨt paemb, kor gar ke utkunda nany dɨde yɨngganwar, ra wɨn bꞌeoma 
tuwenyɨt areto owowɨm, wɨn bꞌogla wa wɨngɨrɨnd yɨr bꞌungauka tuwenyɨt 
yɨpand gɨlgɨl areto omnɨkam. 34 Ɨ yet ra owoupa tainy, ton bꞌogla diyam 
rau tina metɨnd. Nokɨm da ɨdenat waina bꞌeoma maka taukanj negɨr ma 
bꞌɨsagɨka okatam. Ɨ kwa kon nɨnda areto gatab bꞌingawa yɨtkak terarinyɨn 
ra yɨmta ke ouyaena mim, ra kon netken dem wa pɨlwa.

Yɨnayɨna Wɨngawɨngam pɨlke Yiyag Wurar

12  1 Gar ke utkunda nany dɨde yɨngganwar! Kon ma singi en da wɨn 
wumɨr kesa tekenyɨt Yɨnayɨna Wɨngawɨngamna yiyag wurar 

gatab. 2  Ɨ wɨn re kea wumɨr aukɨtondam da wɨn re gar ke utkunda kesa 
rɨga na wekenot, wɨn menon yokatenonda re yɨt kesa bꞌanygɨnena god 
aidol wa pɨlwa na ɨ dɨde ton wen wɨp amnɨkenento re bꞌengabenga 
omnɨka nya wa na. 3  Sɨ onggɨt paemb kon wen wumɨr tamninyɨn ra 
Yɨnayɨna Wɨngawɨngamna yiyag wurar gatab bꞌobogɨl ongwatam yɨt 
e. Sɨ onggɨt rɨgam ya pɨlnat ra Godɨmna Wɨngawɨnga bꞌimuri ɨbɨm yɨt 
opurenam, ton ma rɨrɨr e odede indeny da, “Yesu sake yakat!” Ɨ kwa 
onggɨt rɨgam ya pɨlnat ra Yɨnayɨna Wɨngawɨnga maka bꞌimuri ɨbɨm, ton 
ma rɨrɨr e odede indeny da, “Yesu re kor Yonggyam e.”

4 Ɨ opima bꞌengabenga yiyag wurar wekeny sosi wɨngɨrɨnd, ajɨ yɨpaina 
Yɨnayɨna Wɨngawɨngate onggɨtyam yiyag wurar rɨga wa ogona eyeniny. 
5 Ɨ kwa daka opima bꞌengabenga pɨpmet wekeny God ma wɨko omnɨkam, 
ajɨ kwa daka yɨpaina Yonggyamte onggɨtyam pɨpmet rɨga wa ogona 
eyeniny. 6  Ɨ dɨde opima bꞌengabenga wɨko wekeny sosi wɨngɨrɨnd, ajɨ 
yɨpaina Godte onggɨtyam komkesa wɨko ogona eyeniny komkesa rɨga 

wa omnɨkam. 7 Ajɨ Yɨnayɨna Wɨngawɨngat re bꞌengabenga danda im 
pɨtapɨta amneniny yɨpayɨpa rɨga wa pɨlwa, nokɨm da ɨdenat yɨpayɨpa 
rɨgap Yɨnayɨna Wɨngawɨngam pɨlke onggɨtyam okati yiyag wurar 
tengaenenanj kupka sosi bꞌogɨl omnam. 8  Sɨ onggɨt paemb yɨpaina 
Yɨnayɨna Wɨngawɨngat yɨpa rɨgam yokau re bꞌogɨl multekɨp kɨma yɨtkak 
e rɨga bꞌobogɨl ugowam, ajɨ kwa yɨpa rɨgam yokau re bꞌogɨl wumɨr kɨma 
yɨtkak e rɨga ouyaenam. 9 Ɨ kwa yɨpaina Yɨnayɨna Wɨngawɨngat yɨpa 
rɨgam yokau re danda kɨma gar ke utkunda yiyag wurar e, ajɨ kwa onggɨt 
yɨpaina Yɨnayɨna Wɨngawɨngat yɨpa rɨgam daka yokau re kopa ke rɨga 
ɨsakendam yiyag wurar e. 10 Ɨ Ton kwa yɨpa rɨgam yokau re kɨd kesa 
kɨma danda wɨko omnɨkam yiyag wurar e, ɨ kwa yɨpa rɨgam re bage yɨt 
opurenam yiyag wurar e, ɨ kwa yɨpa rɨgam re bꞌengabenga wɨngawɨnga 
ongwatenam yiyag wurar e, ɨ kwa yɨpa rɨgam re bꞌengabenga yɨt 
opurenam yiyag wurar e, ajɨ kwa yɨpa rɨgam re bꞌengabenga yɨt 
engendurkenam yiyag wurar e. 11 Ɨ Yɨnayɨna Wɨngawɨnga re yɨpaina e, 
dɨde onggɨt yɨpaina Yɨnayɨna Wɨngawɨngate opimemb komkesa yiyag 
wurar yɨr ɨpka eyeniny, sɨ Tonsim onggɨtyam yiyag wurar yɨpayɨpa rɨga 
wa ogona eyeniny Tina singi rɨrɨrɨnd.

Yɨpaina Jɨwɨnd Jogjog Kɨpear
12  Ɨ jɨ re yɨpaina e, ajɨ ton jogjog kɨpear kɨma e. Ɨ opimemb komkesa 

jɨwɨmna kɨpear yɨpand bꞌinkuranj re jɨ e ainy. Ɨ odede yɨpa wɨp ke Keriso 
daka re yɨpa jɨ e, ajɨ Ton re jogjog kɨpear kɨma e. 13  Mop nokɨp men 
komkesa, Ju rɨga dɨde Grik rɨga, ɨ wɨko rɨga dɨde bꞌɨtrari rɨga, yɨpaina 
Yɨnayɨna Wɨngawɨnga na yokatonda ɨ ɨngkenaemb baptiso yokatonda 
yɨpaina jɨ awowɨm. Sɨ men komkesa onggɨtyam yɨpaina Yɨnayɨna 
Wɨngawɨngam pɨlkaim nyɨ onaya pɨla danda akatenenindam yɨpand 
awowɨm. 14 Mop nokɨp kwa jɨ daka re ma yɨpaina nena kɨpear kɨma e, 
ajɨ jogjog kɨpear kɨma e. 15 Sɨ nangga ma jɨ rada pɨsɨt indeny da, “Kon 
re ma yɨm en, sɨ kon ma jɨwɨm pɨlnate nɨbnyɨn,” ajɨ ɨtemb pɨs re ma ɨta 
tina opureni yɨt map jɨwɨm pɨlke ewaikiti yɨbɨm. 16  Sɨ nangga ma jɨ rada 
yɨpyat indeny da, “Kon re ma yɨrkɨp en, sɨ kon ma jɨwɨm pɨlnate nɨbnyɨn,” 
ajɨ ɨtemb yɨpya re ma ɨta tina opureni yɨt map jɨwɨm pɨlke ewaikiti yɨbɨm. 
17 Ɨ rada kupka jɨ re yɨrkɨp e, sɨ rokate yɨpya ara utkundam? Ɨ kwa rada 
kupka jɨ re yɨpya e ara utkundenam, sɨ rokate sokak ngɨrang ɨsngɨnenam? 
18  Ajɨ God komkesa yɨpayɨpa kɨpear jɨwɨnd oramka eyeninonj re towaina 
pɨpmet nat Tina ɨsamki singi rɨrɨrɨnd. 19 Sɨ rako komkesa kɨpear yɨpaina 
wɨp kɨpear wekeny, sɨ rɨkɨnd rako jɨ yɨbɨm? 20 Ajɨ ɨja emb jɨ da kɨpear re 
jogjog im, ajɨ jɨ re yɨpaina e. 21 Sɨ yɨrkɨpɨt ma rɨrɨr e yɨmɨnd omɨny da, 
“Kon ma ɨta men singi motɨnenyɨn ingaenam.” Ɨ kwa daka moptekɨpɨt ma 
rɨrɨr e pɨs tamɨny da, “Kon ma osiya wen singi tamnenenyɨn ingaenam.” 
22  Ɨ kwa daka men jɨwɨnd nɨnda kɨpear opima ɨrɨnena eyenindam da 

1Korinto 12  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



423

ton re danda kesa kɨpear im wekeny. Ajɨ ton jɨwɨnd wekeny re ɨmɨnjog 
ingaenam kɨpear im. 23  Ɨ kwa men nɨnda jɨwɨnd kɨpear opima nonyɨk 
ɨrɨnena eyenindam da ton re ma bꞌogɨl ɨsnawa kɨma kɨpear im wekeny. 
Ajɨ men opima onggɨtyam kɨpear bꞌogɨl ɨsnawa kɨma ejga eyenindam. Ɨ 
men kwa opima bꞌobogɨl yɨr ɨpka eyenindam onggɨtyam kɨpear rɨnsim 
re men ma singi im rɨga wa ouyawam. 24 Ajɨ men ma opima singi 
eyenindam onggɨtyam kɨpear bꞌobogɨl yɨr ɨpkam rɨnsim re men singi 
rɨga wa ouyawam. Ajɨ God opimemb kɨpear ukoijog esnaeneniny rɨnsim 
re men yɨr ke awaenenindam. Sɨ odede nya kenaemb God komkesa 
kɨpear jɨwɨnd eomkisinonj. 25 Nokɨm da ɨdenat jɨwɨnd kɨpearɨp maka bꞌu 
bꞌiyena mɨle tamnɨkenanj, ajɨ bꞌogla komkesa kɨpear yɨpaina nonykok 
kɨma towalenggyam towalenggyam nony kubɨr aena wowen. 26  Sɨ rada 
yɨpa kɨpearɨt bꞌɨdgotnena okas, sɨ komkesa kɨpear opima yɨpand gɨlgɨl 
onggɨtyam bꞌɨdgotnena okatenyi. Ɨ kwa rada yɨpa kɨpearɨt esourena okas, 
sɨ komkesa kɨpear opima yɨpand gɨlgɨl onggɨtyam sam okatenyi.

27 Sɨ wɨn yɨpand sosi aindam re Kerisomna jɨ e, dɨde wɨn yɨpayɨpa 
rɨga re Tina kɨpear im. 28  Sɨ Godɨt onggɨt sosind bꞌengabenga pɨpmet 
aramkinonj rɨga wa ogonam, naskajog re ɨtmɨkitijog rɨga, ɨ nɨmogɨm re 
bageyam, ɨ nowam re ouyaena rɨga, ɨ onggɨt kak ke re kɨd kesa kɨma 
danda wɨko omnɨkam yiyag wurar okati rɨga, ɨ onggɨt kak ke re kopa 
rɨga ɨsakendam yiyag wurar okati rɨga, ɨ kwa yɨm bꞌakawam yiyag 
wurar okati rɨga, ɨ kwa wɨp iyenam yiyag wurar okati rɨga, ɨ dɨde kwa 
bꞌengabenga yɨt opurenam yiyag wurar okati rɨga. 29 Sɨ rɨngma, rɨka 
komkesa re ɨtmɨkitijog rɨga im? Ɨ rɨka komkesa re bageyam im? Ɨ rɨka 
komkesa re ouyaena rɨga im? Ɨ rɨka komkesa re kɨd kesa kɨma danda 
wɨko omnɨkam yiyag wurar okati rɨga im? 30 Ɨ rɨka komkesa re kopa rɨga 
ɨsakendam yiyag wurar okati rɨga im? Ɨ rɨka komkesa rɨgap apurenanj 
bꞌengabenga yɨt im? Ɨ rɨka komkesa rɨgapim engendurkenanj bꞌengabenga 
yɨt? Nayɨ, ma ɨja im. 31 Ajɨ wɨn bꞌogla ukoijog yiyag wurar na oraka 
teyenindam!

Singi Bꞌiyena Mɨle

Sɨ kon ket wa yɨpa ukoijog bꞌogɨl nya e tauyaeninyɨn onggɨtyam 
komkesa yiyag wurar ingaenam.

13  1 Ɨ nangga ma jɨ rada kon opima apureninyɨn nɨnda rɨgaina 
yɨt dɨde kwa aneru waina yɨt, ajɨ ra kon maka ra singi bꞌiyena 

mɨle kɨma tapureninyɨn, sɨ koina opurena re utkunda kesa bꞌiyounena 
mim taukanj odede ɨt re pletokak ipowa re dɨde o dramkak ipowa re 
dɨde. 2  Ɨ kwa nangga ma jɨ rada kon bage yɨt opurenam yiyag wurar 
yokasɨn, sɨ kon komkesa wɨgawɨga gatab dɨde komkesa wumɨr gatab 

wumɨr akasinyɨn, ɨ dɨde nangga ma jɨ rada kon kupka danda kɨma gar ke 
utkunda kɨma en, sɨ kon rɨrɨr en yɨpa dor ingaen ewaikitam tina pɨpmet 

ke, ajɨ ra kon maka ra singi bꞌiyena mɨle kɨma onggɨtyam yiyag wurar 
tengainyɨn, sɨ opimemb koina omnɨka mɨle re kɨp kesa im taukanj. 3  Ɨ 
dɨde kwa nangga ma jɨ rada kon koina komkesa gasa tagoninyɨn gasa 
kesa rɨga wa, ɨ dɨde nangga ma jɨ rada kon koina jɨ bꞌatkaen wul ke 

imbrɨkam, nokɨm da ɨdenat kon bꞌatɨsourenyɨn, ajɨ ra kon maka ra singi 
bꞌiyena mɨle kɨma opimemb mɨle tamnɨkinyɨn, sɨ opimemb koina omnɨki 

mɨle re makwa opima bꞌogɨl kɨp kɨma taukanj.
4 Sɨ singi bꞌiyena mɨle kɨma rɨga re mɨmkam kae wɨmena yikeny, dɨde 

singi kɨma wurar mɨle omnɨka teyeniny. Ajɨ singi bꞌiyena mɨle kɨma rɨgat 
ma opima odede mɨle tamnɨkiny opi re nonyɨk bꞌɨponena mɨle, ɨ tubor 
mɨle, ɨ bꞌasourena mɨle, 5 ɨ bꞌɨsnawa kesa mɨle, ɨ butum mɨle, ɨ soro mɨle, 
ɨ dɨde nonyɨk iyena mɨle rɨgaina omnɨki negɨrjog mɨle gatab. 6  Ɨ ton sam 
kɨma ngolengole omnɨka mɨle tamnɨkiny ra ma negɨr kɨma kaokao mɨle 
kɨma e, ajɨ God ma ɨmɨnjog mɨle kɨma e. 7 Ɨ dɨde kwa ton opima komkesa 
bebɨg mɨle wɨp tawarkeniny mɨmkam wɨmena kɨma, ɨ komkesa gasa gar 
ke utkunda kaim takateniny, ɨ komkesa gatab ke warɨm bꞌogɨl ɨsma yɨr 
ungauka teyeniny, ɨ dɨde komkesa mɨle tamnɨkiny mɨmkam wɨmena kɨma 
im.

8  Ɨ singi bꞌiyena mɨle ma ɨta bꞌeteomneny, ajɨ bage yɨt opurena mɨle 
ɨta awɨr tainy, ɨ bꞌengabenga yɨt opurena mɨle ɨta kwa seg tainy, ɨ dɨde 
bꞌogɨl wumɨrɨm yiyag wurar toda kwa ɨta awɨr tainy. 9 Mop nokɨp 
men kombkomb im wumɨr akatenindam dɨde kombkomb im bage yɨt 
opurena eyenindam. 10 Sɨ ra kupka mɨle rɨrɨrkɨp aukam wɨn ik dem, 
onggɨtyam kombkomb mɨle opima awɨr taukanj dem. 11 Ɨ re kon bꞌɨga 
sobijogɨnd nɨbnond, kon yɨt apureninond re bꞌɨga sobijog pɨla na, ɨ 
wumɨr akateninond re bꞌɨga sobijog pɨla na, ɨ dɨde nonyɨk bꞌamdenenond 
re kwa bꞌɨga sobijog pɨla na. Ajɨ re ket kon rɨgajog awond, kon awɨr 
amnɨkinond opimemb komkesa bꞌɨga sobijog omnɨka mɨle. 12  Sɨ yu men 
ma pɨta kɨp nasim gasa yɨr ongong eyenindam odede rɨngma re rɨgat wɨp 
bꞌatapnenapu sɨbɨbsɨbɨb glasɨnd tina wɨpkak yɨr bꞌangeneny re dɨde. Ajɨ 
warɨ men pɨtakɨp nasim gasa yɨr ongong teyenindam dem odede rɨngmim 
re rɨgap wɨp ke wɨp ke yɨr bꞌangenenanj re dɨde. Ɨ yu kon kombkomb im 
wumɨr akateninyɨn, ajɨ ra wɨn ik dem, kon kupkakupka wumɨr takasinyɨn 
dem odede rɨngma re God kornɨm kupkakupka wumɨr auki yɨbɨm re 
dɨde. 13  Sɨ ɨnsimemb jɨ nowa mɨle wekeny meranɨm opi re gar ke utkunda 
mɨle, ɨ warɨm bꞌogɨl ɨsma yɨr ungawa mɨle, ɨ dɨde singi bꞌiyena mɨle. Ajɨ 
onggɨtyam nowa mɨle wɨngɨrɨnd ukoijog mɨle ainy re singi bꞌiyena mɨle e.

Bꞌengabenga Yɨt Opurenam Yiyag Wurar dɨde 
Bage Yɨt Opurenam Yiyag Wurar

14  1 Sɨ wɨn bꞌogla onggɨtyam singi bꞌiyena mɨlend wuwene! Ajɨ wɨn 
bꞌogla ukoi singi kɨma Yɨnayɨna Wɨngawɨngamna yiyag wurar 

oraka teyenindam, ajɨ ukoijog singi iyenam re bage yɨt opurenam e. 
2  Mop nokɨp yete re bꞌengabenga yɨt yopureny, ton opurena yiyeny re 
ma rɨga wa pɨlwa e, ajɨ Godɨm pɨlwa e. Mop nokɨp makwa yɨpa rɨgat ɨta 
nony tawɨk, ajɨ ton wɨgawɨga yɨt im apureniny wɨngawɨngam pɨlke. 3  Ajɨ 
yete re bage yɨt yopureny, ton opurena yiyeny rɨga wa pɨlwa towanɨm 
danda okawa ma, ɨ towanɨm ugowa ma, ɨ dɨde towanɨm ɨrmeka ma. 
4 Sɨ yete re bꞌengabenga yɨt yopureny, ton tinɨm nena e danda bꞌakaeny. 
Ajɨ yete re bage yɨt yopureny, ton kupka sosi ma danda yokaeny. 5 Ajɨ 
kon singi en da komkesa wɨn bꞌengabenga yɨt na tapurenindam, ajɨ 
koina ukoijog singi ɨnte da wɨn bage yɨt na tapurenindam. Ajɨ yet ra 
bꞌengabenga yɨt tapureniny, dɨde ra yɨpa rɨgat maka ra tina opureni 
yɨtkak tengendurkeniny kupka sosind danda okawam, ton re ma ukoi yɨt 
e yopureny. Ajɨ yet ra bage yɨt tapureniny, ton re ukoijog yɨt e yopureny.

6  Sɨ gar ke utkunda nany dɨde yɨngganwar! Yɨr de, ra kon netken wa 
pɨlwa bꞌengabenga yɨt opurenam, ajɨ ra kon maka ra wen yɨt tamneninyɨn 
liyalliyal ouyawa ke, o wumɨr yɨtkak ke, o bage yɨtkak ke, o ouyaena 
yɨtkak ke, sɨ nangga bꞌogɨl e wɨn okasya kor pɨlke? 7 Ɨ kon odede yɨpa wɨp 
wɨngata yɨt e nitindenyɨn yɨrkokar kesa ɨpaya gasa gatab. Sɨ ra wugewuge 
o gita maka ra arara taeny tinajog ɨpaya ger nonykok rɨrɨrɨnd, sɨ rɨdede 
nya kae rɨgap ongwasi da, “Ɨtemb re onggɨtyam nonykok wugewuge 
ɨpaya ara e,” o da “Ɨtemb re onggɨtyam nonykok gita ɨpaya ara e?” 8  Ɨ 
kwa ra mowɨr maka ra bꞌobogɨl pɨtand arara taeny, sɨ yete bꞌatngonjeny 
geja omnɨkam? 9 Sɨ wa pɨlɨnd daka yɨpa wɨp e. Sɨ ra wɨn maka ra nony 
auka kɨma yɨt tapurenindam bꞌengabenga yɨt ke, sɨ rɨdede nya kae 
rɨgap wumɨr okasi nangga im wɨn apurenindam? Sɨ opimemb waina 
opurena re jaba epaurena im wuweny pumb nata. 10 Ɨ ɨmɨnjog e da ma 
yɨpa kɨma yɨt im wekeny onggɨt gowukoyɨnd, ajɨ komkesa yɨt opurenam 
re isɨpmarena kɨma im. 11 Sɨ ra kon maka yɨpa rɨgamna opureni yɨtkak 
takasinyɨn, kon ra wumɨr kesa rɨga e taen tinɨm yete re onggɨtyam yɨt 
yopureny. Ɨ kwa daka ra yɨpa rɨgat maka koina opureni yɨtkak takasiny, 
ton kornɨm wumɨr kesa rɨga e tainy. 12  Sɨ wa pɨlɨnd daka yɨpa wɨp e. Sɨ 
wɨn re Yɨnayɨna Wɨngawɨngamna yiyag wurar ukoi kana singi omnena 
rɨga im, sɨ wɨn bꞌogla onggɨtyam yiyag wurar oraka teyenindam kupka 
sosind danda okaenam, nokɨm da ɨdenat wɨn sosi ukoi warabag omnɨka 
iyenya. 13  Sɨ onggɨt paemb yet ra bꞌengabenga yɨt tapureniny, ton bꞌogla 
yɨr ropmit da ton tengendurkeniny tina opureni yɨtkak. 14 Mop nokɨp ra 
kon yɨr topmisɨn bꞌengabenga yɨt opurena ke, koina wɨngawɨngate yɨr 
topmis, ajɨ koina gar re bꞌenga nony e ɨbɨm. 15 Sɨ kon nangga e omnɨken? 
Sɨ kon bꞌogla yɨr topmitenyɨn koina wɨngawɨnga ke, ajɨ kon bꞌogla kwa 
koina gar ke daka yɨr topmitenyɨn. Ɨ kon bꞌogla Godɨm ewangaya ger 
tatanginyɨn koina wɨngawɨnga ke, ajɨ kon bꞌogla kwa koina gar ke 
daka onggɨtyam ger tatanginyɨn. 16  Sɨ ra man Godɨnd esoulisɨt moina 

wɨngawɨnga nena ke sosi bꞌeomapund, ajɨ maka ra man nony auka kɨma 
yɨt ke tapulisinyɨt, sɨ moina opureni yɨt wumɨr okati kesa rɨga yete re 
yɨbɨm onggɨt bꞌeomapund, rɨdede e ton ɨtemb moina esoulita yɨt ɨmjas da 
“Ɨmɨnjog”? Ma ɨta. Mop nokɨp ton maka wumɨr yokas nangga yɨt na re 
man apureninyɨt. 17 Sɨ nangga ma jɨ rada man bꞌobogɨl e Godɨnd sɨteket 
yɨt yomnyɨt, ajɨ onggɨtyam moina opureni yɨtkakɨt maka danda yokau 
utkunda rɨgam wumɨr okatam. 18  Ɨ kon bꞌogla Godɨnd sɨteket yɨt yamnɨn, 
nokɨp kon wumɨrjog rɨga en bꞌengabenga yɨt opurenam ajɨ wɨn komkesa 
re ma ngai wumɨrjog im. 19 Ajɨ kon singi en koina gar ke wumɨr okati 
paib (5) yɨtkak tapureninyɨn sosind rɨga ouyaenam, ajɨ kon ma singi en 
wumɨr okati kesa ten tausɨn (10,000) yɨtkak tapureninyɨn bꞌengabenga 
yɨt opurena ke.

20 Kor nany dɨde yɨngganwar! Goro bꞌɨga sobijog pɨla multekɨp 
tengaeninam odede ukoi gasa wumɨr okatam, ajɨ wɨn bꞌogla rɨgajog pɨla 
na multekɨp bꞌobogɨl tengaenindam danda kɨma wumɨr okatenam. Ajɨ 
wɨn bꞌogla papa bꞌɨga pɨla na nony kesa taukindam negɨrjog mɨle omnɨka 
gatabɨm. 21 Ɨ yɨna peband ɨja emb jɨ ɨrɨki yɨbɨm da,

“Yonggyam yindeny da Kon opimemb Israel rɨga yɨt tamneninyɨn 
dem ra
bꞌenga yɨt kaim dɨde bꞌenga kantri rɨgaina tugɨm kaim.
Ajɨ nangga ma jɨ ra kon odede nya ke ten yɨt tamneninyɨn, ton 

makwa ɨta ken yɨt nutkundenyi dem.”
22  Sɨ ket bꞌengabenga yɨt opurena re ma gar ke utkunda rɨga towanɨm 
Godɨmna danda ongwatam mal e, ajɨ gar ke utkunda kesa rɨga towanɨm 
mal e. Ajɨ bage yɨt opurena re ma gar ke utkunda kesa rɨga towanɨm 
Godɨmna danda ongwatam mal e, ajɨ gar ke utkunda rɨga towanɨm mal 
e. 23  Sɨ onggɨt paemb ra kupka sosit yɨpand bꞌeoma okas dɨde ra komkesa 
rɨga bꞌengabenga yɨt opurena teyenanj, ajɨ ra bꞌengabenga yɨt opurena 
gatab wumɨr okati kesa rɨga o gar ke utkunda kesa rɨga bꞌɨtgarkanj onggɨt 
bꞌeomapu wa, sɨ ma ton opima opurena teyenanj da “Wɨn korɨrkorɨr im”? 
24 Ajɨ ra komkesa rɨga bage yɨt opurena teyenanj onggɨt bꞌeomapund, 
dɨde ra ket gar ke utkunda kesa rɨga o wumɨr okati kesa rɨga demb de 
bꞌɨtgarkanj, sɨ opimemb komkesa towaina bage yɨtkakɨp opima towaina 
gar takatenanj da, “Sɨn re negɨr mɨle rɨga im.” Ɨ kwa onggɨt yɨtkakpim 
towaina gar tajgatenanj ra ɨkalnena mim. 25 Sɨ kwa onggɨt yɨtkakpim 
komkesa towaina garɨnd wɨgawɨga egurki mɨle pɨta wa tapekanj, ɨ 
ɨngkaim ket ton as ɨrouki sap totekanj dɨde Godɨnd ewangai, ngɨrpu ton 
ket pɨtakɨpɨnd bꞌatgenairanj da, “God re ɨmɨnjog wa wɨngɨr nate yɨbɨm.”

Yiyag Wurar Ingaenam Bꞌogɨl Nya Sosind
26 Gar ke utkunda nany dɨde yɨngganwar! Sɨ kon rɨdede e nitindenyɨn? 

Ra wɨn yɨpand bꞌeomkena tuwenyɨt yɨr opmitenam, rɨga yɨpayɨpap odede 

mɨle imemb omnɨka eyenanj, opi re Godɨnd ewangaya ger, ɨ God ma yɨt 
ouyaena mɨle, ɨ Godɨmna ouyauki yɨtkak pɨta omnena mɨle, ɨ bꞌengabenga 
yɨt opurena mɨle, ɨ dɨde bꞌengabenga yɨt engendurkena mɨle. Sɨ wɨn bꞌogla 
onggɨtyam komkesa mɨle tamnɨkindam sosi danda okaenam. 27 Ɨ ra onggɨt 
bꞌeoma wɨngɨrɨnd bꞌengabenga yɨt opurena teyenanj, sɨ wɨn bꞌogla nɨmog 
rɨga o ra jogjog nowa rɨga tabagɨkindam opurenam. Ajɨ pɨpmet na bꞌagona 
wowen yɨpam naska yɨpam ti yɨmta, ɨ ket yɨpa rɨgat bꞌogla towaina 
opureni bꞌengabenga yɨt tengendurkeniny. 28  Ajɨ maka ra engendurkena 
rɨga ɨbɨm, sɨ ton bꞌogla mumakesa waken sosind. Ajɨ ton bꞌogla 
bꞌengabenga yɨt rapureninem towanɨm nenam dɨde Godɨm pɨlwa. 29 Ɨ kwa 
nɨmog o nowa bageyamɨp bꞌogla bage yɨt rapureninem. Ɨ nɨnda komb rɨgap 
ket bꞌogla onggɨt bageyam waina opureni yɨtkak bꞌobogɨl ɨkalnena kɨma 
remjateninem. 30 Ɨ ra yɨpa bageyam bage yɨt opurenand ɨbɨm, ajɨ daka yɨpa 
bageyam yete re ti wusɨnd omiti yɨbɨm, ra ton Godɨmna ouyaukuri yɨtkak 
takasiny opurenam, sɨ ton onggɨtyam ouyaukuri yɨtkak naska rapurenin, 
ajɨ naskanyam opurena bageyamɨt mumakesa rau. 31 Sɨ wɨn komkesa 
rɨrɨr im bage yɨt opurenam yɨpam naska yɨpam ti yɨmta, nokɨm da ɨdenat 
komkesa rɨga onggɨt komkesa bage yɨtkak ke bꞌauyaena okatenyi dɨde 
bꞌugowa yɨt takatenanj danda okatam. 32  Ɨ ra bageyamɨp bage yɨt opurena 
teyenanj, ton bꞌogla towalenggyam bꞌagoka wowen komkesa sosim 
bꞌogɨlɨm. 33  Mop nokɨp God re ma nenegɨr nya ke ɨsanikesa bꞌingaena God 
e, ajɨ ngɨmbla kɨma God e.

Sɨ komkesa yɨna rɨgap bꞌogla komkesa sosi wɨngɨrɨnd odede bꞌogɨl nya 
ke mɨle ramnɨkinem. 34 Ɨ konggap bꞌogla mumakesa tekeny sosi bꞌeoma 
wɨngɨrɨnd, mop nokɨp ɨtmɨkitijog rɨgap ma opima ten enjɨkenanj yɨt 
opurenam bꞌeoma wɨngɨrɨnd. Ajɨ ton bꞌogla bꞌatkauranj odede rɨngma re gog 
yɨtɨt yindeny. 35 Ajɨ ra ton singi taukanj wumɨr okatam nɨnda gasa gatabɨm, 
ton bꞌogla rarkeninem towa leowar towaina metɨnd. Mop nokɨp ɨtemb re 
ɨngar kɨma e kongga wa yɨt opurena sosind. 36 Sɨ rɨka Godɨmna yɨtkak wa 
pɨlkena bꞌatobarkonj? O rɨka Godɨmna yɨtkak wa pɨlwa nena mana ikonj?

37 Ɨ yet ra tilenggyam bꞌɨtɨmjas da ton re bageyam e o Yɨnayɨna 
Wɨngawɨngamna yiyag wurar okati rɨga e, sɨ ton bꞌogla wumɨr yakat da 
yɨtkak rɨnsim re kon wanɨm erɨkinyɨn re Yonggyamɨmna bꞌingawa yɨtkak 
im. 38  Ajɨ yet ra opimemb koina yɨtkak bꞌɨtɨsainy, sɨ God daka ɨta tin ɨsai. 
39 Kor gar ke utkunda nany dɨde yɨngganwar! Sɨ onggɨt paemb wɨn bꞌogla 
ukoi singi kɨma na tuwenyɨt bage yɨt opurenam. Ajɨ wɨn goro rɨga ogoka 
teyeninam bꞌengabenga yɨt opurenam. 40 Sɨ komkesa gasa raukinem 
dɨmdɨm omnɨka ke dɨde bꞌogɨl omnɨka nya ke.

Kerisomna Utnyita gatab Yɨt

15  1 Gar ke utkunda nany dɨde yɨngganwar! Kon wen nonony 
tamninyɨn ra God ma onggɨtyam bꞌogɨl yɨrkokar bage yɨt gatab e 

rɨna re kon wa pɨtapɨta amnenawond, ɨ kwa rɨna re wɨn gar ke utkunda 
ke yokatonda, ɨ kwa daka rokasim re wɨn dɨkɨnd danda kɨma owɨnki 
wekenyɨt. 2  Ɨ ra wɨn God ma onggɨtyam bꞌogɨl yɨrkokar bage yɨt danda 
kɨma tamorkindam rɨna re kon wa pɨtapɨta amnenainond, sɨ wɨn yɨrkokar 
yokasya re onggɨt yɨt kae. Ajɨ ra wɨn maka ra gar ke utkunda oramisya 
onggɨt yɨtkakɨm pɨlɨnd, wɨn gar ke utkunda yoramisya re yɨrkokar kesa 
gasam pɨlnate. 3  Mop nokɨp ukoijog re kon naska wa akainond onggɨtyam 
yɨtkak rɨrɨr nat rɨna re kon akasinond Yonggyamɨm pɨlke. Sɨ ɨja emb jɨ 
yɨtkak da Keriso meraina negɨr mɨle mapena uj awonj odede rɨja e re yɨna 
pebat yindeny Ti gatab. 4 Ɨ kwa ɨja emb jɨ yɨtkak da rɨgap Tin yeungito ɨ 
Godɨt Tin yutnyitonj nowam bibɨrɨnd odede rɨja e re yɨna pebat yindeny 
Ti gatab. 5 Ɨ Ton ket pɨta awonj Kepam pɨlwa kwa yɨpa nyɨ da Petro, ɨ 
onggɨt kak ke Tina twelp (12) ɨtmɨkitijog rɨga wa pɨlwa. 6  Ɨ onggɨt kak ke 
Ton kwa pɨta awonj re yɨpaina wɨn nat paib andred (500) ɨ kwa nɨnda 
tumɨnd gar ke utkunda rɨga wa pɨlwa. Ɨ towa wɨngɨrɨnd jogjog rɨga re 
opima wɨmena wuweny ngɨrpu yu, ajɨ nɨnda re kea uj aukɨto. 7 Ɨ onggɨt 
kak ke Ton kwa pɨta awonj Ti yɨnggan Yakobom pɨlwa, ɨ ket kwa komkesa 
Tina ɨtmɨkitijog rɨga wa pɨlwa. 8  Ɨ kikitumamjog Ton kwa ket pɨta awonj 
kor pɨlwa yet re yɨmtajog ɨtmɨkitijog rɨga awond odede wɨp rɨngma ra 
bꞌɨgat maka tina wɨn rɨrɨrɨnd tukenj. 9 Mop nokɨp kon kolenggyam re 
ɨtmɨkitijog rɨga wɨngɨrɨnd sobijog rɨga en. Ɨ kon ma rɨrɨrkɨpjog rɨga en 
onggɨt ɨtmɨkitijog rɨga nyɨ ke ogenayam, nokɨp kon kea Godɨmna sosi 
negɨr ma bꞌɨdgotnenand yoramitenond. 10 Ajɨ Godɨmna wurarte odede 
rɨgam ken nomnonj ɨt re kon yu ɨtmɨkitijog rɨga nɨbnyɨn. Ɨ ɨtemb Tina 
wurar rɨna re kornɨm awonj re maka kɨp kesa awonj. Ajɨ onggɨt komkesa 
ɨtmɨkitijog rɨga wa wɨngɨrɨnd kon nenat ukoijog bꞌasowa yokatenond. Sɨ 
ma konɨt ajɨ Godɨmna wurarɨt rɨnte re kon kɨma yɨpand yɨbneneny. 11 Sɨ 
onggɨt paemb kon dɨde onggɨtyam nɨnda ɨtmɨkitijog rɨga, sɨn ɨntemb jɨ 
yɨpaina God ma bꞌogɨl yɨrkokar bage yɨt pɨtapɨta yomnenyu, ɨ ɨntemb jɨ 
kwa wɨn gar ke utkunda ke yokasya.

Gar ke Utkunda Rɨgaina Utnyita gatab Ɨmjatam Yɨt
12  Sɨ sɨn kea Kerisomna bꞌogɨl yɨrkokar bage yɨt pɨtapɨta omnena 

yiyenyu da Ton re kea uj ke utnyitonj. Sɨ rɨdede pae wa wɨngɨrɨnd nɨnda 
rɨgap endenanj da uj rɨga ma opima tutnɨkanj dem? 13  Ɨ rada uj rɨga ma 
opima tutnɨkanj dem, sɨ Keriso daka maka utnyitonj. 14 Ɨ rako Keriso 
maka utnyitonj, sɨ meraina pɨtapɨta omnena yɨtkak re keako kɨp kesa 
na, ɨ dɨde waina gar ke utkunda re kwa keako kɨp kesa na. 15 Ɨ kwa 
daka rɨgap sɨn, ɨtmɨkitijog rɨga, nongwatenanj da sɨn re bꞌanygɨnena yɨr 
ungata rɨga im Godɨm gatab. Mop nokɨp wɨn kea pɨtapɨta yomnenonda 
da Godɨt Kerisond yutnyitonj uj ke. Sɨ rada uj rɨga ma opima tutnɨkanj, 
keako God todaka maka Kerisond yutnyitonj uj ke. 16  Mop nokɨp rada uj 

rɨga ma opima tutnɨkanj, sɨ Keriso daka maka utnyitonj uj ke. 17 Sɨ rada 
Keriso maka utnyitonj, waina gar ke utkunda ra kak im tekeny. Sɨ wɨn 
ra ɨndaima waina negɨr mɨlend tekenyɨt. 18  Ɨ kwa daka uj rɨga kea negɨr 
aukɨto yepiya re Kerisond gar ke utkunda ke yokato towaina yilo wɨnɨnd. 
19 Ɨ ra men Kerisom pɨlɨnd warɨm bꞌogɨl ɨsma oramisu onggɨt gowukoi 
bꞌogɨl yɨrkokar wɨmena nenam, sɨ men re ukoijog kear kɨma rɨga im 
komkesa gowukoi rɨga wɨngɨrɨnd.

20 Ajɨ Keriso ɨmɨnjog kea uj ke utnyitonj dɨde naskajog utnyita rɨga 
na awonj. Sɨ Ton re ɨmɨnjog mal e da komkesa gar ke utkunda uj rɨga 
opima tutnɨkanj dem Ton re dɨde. 21 Mop nokɨp uj bꞌatomonj re yɨpa 
rɨga Adamɨm pɨlkena, ajɨ uj rɨga utnyita daka bꞌatomonj re yɨpa rɨga 
Kerisom pɨlkena. 22  Sɨ komkesa rɨga uj auka wuweny re Adamɨmna uj 
nya nasim, ɨ kwa ɨja ima yɨpa wɨp nya ke daka komkesa rɨga yepim re 
Kerisond gar ke utkunda ke yokasi, ton tutnɨkanj dem ra Kerisomna 
utnyita nya nasim. 23  Ajɨ opimemb komkesa yɨpayɨpa rɨga utnɨka tuweny 
ra dem towainajog wɨn nasim yɨpa naska yɨpa ti yɨmta, sɨ naskajog re 
Kerisote, ɨ onggɨt kak ke ra tonpim yepiya ra Kerisom pɨlɨnd tekeny Tina 
ɨtendapu wɨnɨnd. 24 Ɨ onggɨt kak kaemb ket undwatapu wɨn ik dem. Sɨ 
onggɨt wɨnɨnd Keriso ket Abu Godɨm okau dem pumb tungg. Ɨ dɨde onggɨt 
yɨpaina wɨnɨnd God kwa negɨr tamnɨkiny dem komkesa Satanamna wɨp 
omnena danda, dɨde komkesa gowukoi bꞌengabenga danda yepim re geja 
omnɨka yiyenyi yɨna rɨga kɨma. 25 Mop nokɨp Keriso bꞌogla king rain dem 
ngɨrpu ra God komkesa Kerisomna geja rɨga taramisiny dem Tina pɨs 
wɨrand danda ondratenam towa kumbɨnd. 26  Ɨ ket Ton Tina kikitumam 
geja rɨga, uj na eomneny dem. 27 Ɨ yɨna pebat Kerisom gatab yindeny da, 
“God opima komkesa gasa taramisiny Tina pɨs wɨrand danda ondratenam 
towa kumbɨnd.” Sɨ onggɨtyam yɨt yisɨpkis re da God Tilenggyam opima 
komkesa gasa taramisiny. Sɨ onggɨt paemb men pɨtakɨpɨnd wumɨr 
yokasya da God re ma ɨta onggɨt komkesa gasa wɨngɨrɨnd bꞌinkis. 28  Sɨ 
ra God komkesa gasa Kerisomna danda wɨrand taramisiny dem, sɨ Bꞌɨga 
Tilenggyam ɨta bꞌatkaeny dem Bꞌu Godɨm pɨlwa yet ra komkesa gasa 
taramisiny Tina danda wɨrand. Nokɨm da ɨdenat God Yonggyam ɨbɨm 
kupkakupka komkesa gasa wa.

29 Ɨ nɨnda rɨgap baptiso yokatenyi towanɨm mim yepiya re uj aukɨto. 
Sɨ ra ton maka ra warɨm bꞌogɨl ɨsma yɨr ungai, sɨ ton nangga paim 
onggɨtyam wɨko yomnɨkenyi? Ɨ ra uj rɨga maka ra ngai tutnɨkanj, sɨ 
nangga mop paim ton towanɨm baptiso yokatenyi? 30 Sɨ sɨdaka rɨngmim? 
Nangga paim sɨn ita wɨnɨnd sowaina yɨrkokar esɨngkandenindam God 
ma bꞌogɨl yɨrkokar bage yɨt pɨtapɨta omnena map? 31 Gar ke utkunda 
nany dɨde yɨngganwar! Kon wa gatab bꞌasourena yokatenyɨn re mera 
Yonggyam Keriso Yesum wɨp nate. Sɨ kon wanɨm ɨmɨnjog e nitinjɨn da 
kon uj e wɨp yowarkenenyɨn bibɨr weanjweanj God ma bꞌogɨl yɨrkokar 

bage yɨt pɨtapɨta omnena map. 32  Ɨ re kon Epeso taunɨnd nɨbnond God ma 
bꞌogɨl yɨrkokar bage yɨt pɨtapɨta omnenand, ma yɨpa kɨma onggɨt taun 
rɨgapiya tɨbam bꞌangga pɨla ɨgmarento kor pɨlwa bebɨg kɨma bꞌɨdgotnena 
oramitam. Sɨ onggɨt wɨnɨnd rako kon rɨgaina nya ke bꞌɨkenond onggɨt 
bebɨgɨm pɨlke ewaikitam, sɨ nangga bꞌogɨl na rako kor nɨbnau onggɨt mɨle 
ke? Rada uj rɨga ma opima tutnɨkanj, men bꞌogla odede nenjinum da, “Yu 
men diyam aenand wakenɨn dɨde nyɨ onaikand wakenɨn, mop nokɨp men 
mep im uj taukindam.” 33  Sɨ goro yet wen bꞌanygɨnena wa wɨp ramnenin! 
Nokɨp ra wɨn wa rɨgawar kɨma bꞌitɨnkenindam, sɨ opimemb wa rɨgawar 
wɨngɨrɨnd nɨnda negɨr rɨgap opima wen bꞌogɨl mɨle ke negɨr kaokao mɨle 
wa wɨp tamnenanj. 34 Sɨ wɨn nony epangkinam negɨr kesa dɨmdɨmjog 
mɨle omnɨkam! Ɨ goro negɨr mɨle tamnɨkinam! Ɨ wa wɨngɨrɨnd nɨnda rɨga 
makwa wumɨr im Godɨm. Sɨ kon nindenyɨn re wanɨm ɨngar ma.

Utnyiti Jɨ gatab Yɨt
35 Sɨ nɨnda rɨgap amaya bꞌogɨl im tendenanj kor pɨlwa da, “Rɨdede 

im uj rɨga tutnɨkanj dem? Ɨ rɨdede wɨp jɨ kɨma im topekanj dem?” 36  Sɨ 
korɨrkorɨr rɨga, wɨn opima tuny ɨgmarka eyenenindam. Ajɨ ra opimemb 
tuny gɨm uj taukanj, ɨ ton ket opima pok tɨkkanj. 37 Ɨ wɨn ma ɨnsim nangg 
bɨgɨl kɨma ɨtot eyenindam, ajɨ jaba tuny nena im ɨgmarka eyenindam, 
rɨka kɨnɨ tuny im o nɨnda bꞌenga tuny im. 38  Ajɨ God re Tina singi rɨrɨr 
nate onggɨt tunyɨm bɨgɨl omnɨkau. Sɨ ɨngkaimemb yɨpayɨpa tunyɨp 
towainajog bɨgɨlɨm bꞌetɨngkanj. 39 Sɨ komkesa yilo gasa waina jɨ re ma 
yɨpaina wɨp jɨ im, ajɨ bꞌengabenga wɨp im. Ɨ rɨga wa re towada bꞌenga 
wɨp jɨ e, ɨ bꞌangga wa towada bꞌenga e, ɨ ngena wa towada bꞌenga e, ɨ 
dɨde kabum wa towada bꞌenga e. 40 Sɨ bꞌengabenga wɨp jɨ opima wekeny 
de pumb tunggɨnd dɨde onggɨt gowukoyɨnd. Ajɨ pumb tunggɨmna jɨ re 
towada bꞌenga wɨp bꞌogɨl ɨnyomarena kɨma e, ɨ dɨde gowukoyɨmna jɨ re 
towada bꞌenga wɨp bꞌogɨl ɨnyomarena kɨma e. 41 Ɨ lomkonggam bꞌogɨl 
ɨnyomarena re tida bꞌenga e, ɨ mobim bꞌogɨl ɨnyomarena re tida bꞌenga 
e, ɨ dɨde ɨki wa bꞌogɨl ɨnyomarena re towada bꞌenga e. Ɨ kwa yɨpayɨpa ɨki 
towaina bꞌogɨl ɨnyomarena re daka bꞌengabenga im.

42  Sɨ ra uj rɨga tutnɨkanj, sɨ ɨja imemb jɨ towaina jɨ bꞌengabenga wɨp 
taukanj dem. Sɨ ra men uj auka tuwenyɨn ngɨrpu rɨgap ujgɨm euka 
teyenanj, sɨ meraina jɨ ra gopmet nasim tɨtkɨkanj odede rɨngmim re tuny 
waina gɨm ɨtkɨkenenanj gou borand. Ɨ ra men uj ke tutnɨkindam dem, 
sɨ men ra ɨtkɨka kesa bꞌenga wɨp jɨ im taukindam dem odede rɨngmim 
ra tuny bɨgɨlɨm bꞌetɨngkanj. 43  Ɨ meraina jɨ wekeny re ma ɨsnawa kɨma 
im onggɨt gowukoyɨnd ngɨrpu rɨgap gop wa euka teyenanj. Ajɨ ra men 
tutnɨkindam dem, meraina jɨ ra bꞌogɨl ɨnyomarena kɨma im taukanj 
dem. Ɨ kwa meraina jɨ wekeny re ma danda kɨma im onggɨt gowukoyɨnd, 
ngɨrpu rɨgap gop wa euka teyenanj, ajɨ ra men tutnɨkindam dem, meraina 

jɨ ra kupka danda kɨma im taukanj dem. 44 Sɨ rɨgap ujgɨm euka eyenanj re 
meraina gɨm ke jɨ im, ajɨ ra men tutnɨkindam dem, meraina jɨ bꞌetɨngkanj 
dem wɨngawɨnga ke jɨ wa im. Ɨ rada ɨta gɨm ke jɨ yɨbɨm, sɨ todaka kwa 
ɨta yɨbɨm wɨngawɨnga ke jɨ. 45 Sɨ yɨna peband daka odede yɨpa wɨp e ɨrɨki 
yɨbɨm da, “Naskajog rɨga Adam aukonj re yilo wɨmena rɨga mana.” Ajɨ 
daka kikitumam Adam, Keriso aukonj re Wɨngawɨnga mana yete re rɨga 
wa yɨrkokar ogona eyeniny. 46  Sɨ ma wɨngawɨnga ke rɨga na naska ikonj, 
ajɨ gɨm ke rɨga na. Ɨ onggɨt kak kena ket wɨngawɨnga ke rɨga ikonj. 47 Ɨ 
naskajog rɨga Adam aukonj re gowukoi sungar kena, ajɨ nɨmogɨm rɨga 
ikonj re pumb tungg kena. 48  Sɨ komkesa gowukoi rɨgaina jɨ re gou sungar 
ke omnɨki im odede Adam re dɨde yet re gou sungar ke aukonj. Ajɨ ra 
men tutnɨkindam dem, meraina jɨ taukanj dem pumb tungg rɨgaina jɨ im 
odede Keriso re dɨde yet re pumb tungg ke ikonj. 49 Sɨ yu men Adam pɨla 
gou sungar ke omnɨki jɨ kɨma im wɨmena wuwenyɨn yet re gou sungar ke 
aukonj. Ajɨ ra men tutnɨkindam dem, men kwa opima Keriso pɨla pumb 
tunggɨmna jɨ kɨma wɨmena tuwenyɨn dem yet re pumb tungg ke ikonj.

50 Gar ke utkunda nany dɨde yɨngganwar! Kon ɨmɨnjog wen tamninyɨn 
da onggɨtyam meraina mɨ dɨde kus kɨma gɨm ke jɨ re ma rɨrɨr e God ma 
pumb tungg owabɨntam. Ɨ ɨtkɨka kɨma gasa re ma ɨta dadal ɨbɨm, ajɨ 
pumb tungg re dadal e ɨtkɨka kesa ɨbɨm. Sɨ onggɨt paemb makwa ɨta yɨpa 
ɨtkɨka kɨma gasat owabɨnjis dem ɨtemb ɨtkɨka kesa pumb tungg. 51 Yɨr de, 
kon ɨtemb wɨgawɨga yɨt wen wumɨr tamninyɨn. Ma men komkesa im uj 
taukindam, ajɨ men komkesa, uj rɨga dɨde yilo rɨga, opima bꞌetɨngkindam 
dem. 52  Mop nokɨp ra bibol kikitum ara ikeny dem, odede sobijogjog 
ganggand rɨngma ra rɨgat yɨpapyam yɨrkɨp tosmanjis, uj rɨga opima 
bꞌetɨngkɨranj dem ɨtkɨka kesa jɨ wa, ɨ dɨde ket komkesa medaka kwa yilo 
rɨga bꞌetɨngkindam dem ɨtkɨka kesa jɨ wa. 53  Mop nokɨp onggɨt meraina 
ɨtkɨka kɨma gɨm ke jɨwɨt bꞌogla bꞌekit ɨtkɨka kesa dadal wɨmena jɨ. Ɨ 
kwa onggɨt meraina uj kɨma jɨwɨt bꞌogla bꞌekit uj kesa dadal wɨmena jɨ. 
54 Sɨ ɨtemb meraina ɨtkɨka kɨma gɨm ke jɨwɨt ɨta bꞌitkis ɨtkɨka kesa dadal 
wɨmena jɨ, ɨ kwa ɨtemb meraina uj kɨma jɨwɨt ɨta bꞌitkis uj kesa dadal 
wɨmena jɨ. Ɨ ra onggɨtyam wɨn ik dem, onggɨt yɨna peband ɨrɨki yɨtkak ɨta 
ɨmɨnjogɨm tainy dem da,

“God kea uj ma danda dadal gou wa yomɨny.”
 55 “Uj! Rokate moina yɨrkokar gou wa omnenam danda?

Uj! Rokate moina rɨga ɨdrɨkam nɨm?”
56  Sɨ ujɨmna rɨga ɨdrɨkam nɨm re negɨr mɨle e, ɨ dɨde negɨr mɨlemna danda 
re gog yɨt e. 57 Ɨ God mera Yonggyam Yesu Kerisom pɨlkena onggɨtyam 
komkesa mɨle gou wa amninonj, ɨ ket Ton mera danda nokainonj 
onggɨtyam komkesa mɨle gou wa omnenam. Sɨ men Godɨnd ukoi sɨteket 
yɨt yamnu! 58  Sɨ onggɨt paemb kor gar ke utkunda nany dɨde yɨngganwar 
yena re kon singi eyeninyɨn, wɨn bꞌogla danda kɨma towɨnkindam onggɨt 

yɨtkakɨm pɨlɨnd, dɨde goro nanggamog yɨtɨt wen mumamuma ramnenin 
bꞌanygɨnena nya wa. Ajɨ wɨn bꞌogla ita wɨnɨnd kɨnyɨr tainindam 
Yonggyamɨmna wɨko omnɨkam. Mop nokɨp wɨn wumɨr im da ra wɨn 
bꞌasowa tuwenyɨt Yonggyamɨmna wɨkond, sɨ opimemb waina bꞌasowa re 
ma opima kɨp kesa taukanj dem, ajɨ opima mɨra dem.

Godɨm Wulkɨp Oramka Mɨle gatab Bꞌingawa Yɨt

16  1 Ɨ kon yɨna rɨga yɨm okawam wulkɨp oramka gatab yɨt e 
nitindenyɨn. Sɨ kon kea Galatiya sosind onggɨt gatab bꞌingawa yɨt 

yoramitond. Sɨ wɨdaka odede yɨpa wɨp nya ke wulkɨp oramka mɨle omnɨka 
teyenindam. 2  Sɨ wɨn opima yɨpayɨpa wɨko bibɨr wɨngɨrɨnd wulkɨp imda 
eyenindam. Sɨ wɨn bꞌogla onggɨt imdi wulkɨp wɨngɨrɨnd nɨnda obagɨka 
teyenindam Godɨm pɨlwa oramkam. Ɨ ket wɨn bꞌogla ita Sandend yɨr 
opmita wɨnɨnd wulkɨp oramka teyenindam, ngɨrpu bobo tamnɨkindam 
ongapam. Nokɨm da ɨdenat wɨn maka kor liyal wulkɨp oramka teyenindam 
dem ra kon netken wa pɨlwa. 3 Sɨ ra kon netken dem wa pɨlwa, wɨn waina 
nony ɨjai rɨga na tabagɨkindam dem. Ɨ kon ket opimemb waina obagɨki rɨga 
tetmɨkisinyɨn dem koina peba kɨma. Sɨ tonpimemb ket onggɨtyam waina 
ongapi wurar wulkɨp eiranj dem de Yerusalem taun wa. 4 Ajɨ rada ɨtemb re 
bꞌogɨljog e kornɨm daka menonɨm ton kɨma, sɨ ton toko kon kɨma wou dem.

Polɨmna Ɨsamki gatab Yɨt
5 Ɨ kon ɨta menon okatenyɨn Makedoniya eriya nata. Ɨ onggɨt kak 

kaemb ket kon netken dem wa pɨlwa. 6  Ɨ kon ama rɨka wɨn kɨma sobijog 
pɨnjog e ngai nɨtɨbnyɨn dem, o rɨka kon ama de gɨbɨl wɨn undwasɨn 
dem. Nokɨm da ɨdenat wɨn yɨm notkaenya dem nyawɨnd ingaena gasa 
ke ɨ ket nɨtmɨkisya dem rɨtata ra kon menon okasɨn. 7 Mop nokɨp kon 
ma singi en nyatnyata wen yɨr ongongɨm sobijog ganggand, ajɨ kor 
ɨta singi sobijog pɨnjog ngai wɨmenam wɨn kɨma rada Yonggyam ɨta 
nɨtɨnjɨkis dem. 8  Ajɨ kon kwa ɨndama nɨtɨbnyɨn Epeso taunɨnd, ngɨrpu 
ra Pentikos diyamdiyam wɨn okas dem. 9 Mop nokɨp God kor mora ukoi 
kana nɨpangendau kornɨm danda kɨma Tina wɨko omnɨkam dɨkɨnd Epeso 
taunɨnd, ajɨ jogjog rɨgap ken opima negɨr omnam ɨl ongka niyenyi.

10 Ɨ ra Timote ik wa pɨlwa, wɨn bꞌobogɨl yɨr ɨpkya, nokɨm da ɨdenat ton 
moga kesa wɨn kɨma ɨbɨm. Mop nokɨp ton Yonggyamɨmna wɨko e omnɨka 
yiyeny odede koda re dɨde. 11 Sɨ onggɨt paemb wɨn goro somop ke tin yɨr 
ongya dem. Ajɨ ra ton menon okas dem, wɨn bꞌogla tin yɨm usmurena 
iyenya dem tinɨm nyawɨnd ingaena gasa ke dɨde ket ɨtmɨkisya ngɨmbla 
kɨma kor pɨlwa menonɨm. Mop nokɨp kon tina yɨr yungaen nɨnda gar ke 
utkunda rɨga kɨma opendam.

12  Ɨ kon kwa ket gar ke utkunda yɨnggan Apolom gatab nitindenyɨn. 
Kon jogjogpyam tin yugoenond menonɨm wa pɨlwa nɨnda gar ke utkunda 

nany dɨde yɨngganwar kɨma. Ajɨ ton yu makwa ɨta singi aeny menonɨm. 
Ajɨ ra tinɨm bꞌogɨl wɨn tainy, ɨta ton menon okas wa pɨlwa.

Undwatapu Yɨtkak
13  Ɨ wɨn yɨr kɨma wekene, ɨ danda kɨma owɨnki wekene gar ke 

utkundand, ɨ rɨgajog pɨla moga kesa mɨle amnɨkina, ɨ dɨde jɨjab kɨma 
wekene. 14 Ɨ wɨn bꞌogla singi bꞌiyena kɨma komkesa gasa amnɨkinam!

15 Gar ke utkunda nany dɨde yɨngganwar! Wɨn wumɨr im wekenyɨt 
Stepana bꞌubɨgawar gatab da ton re naskajog gar ke utkunda rɨga na 
aukɨto Akaya eriya wɨngɨrɨnd. Ɨ dɨde ton ket towalenggyam bꞌabagento 
yɨna rɨga wa wɨko omnɨkam. Sɨ kon wen tugoinyɨn da, 16  wɨdaka 
bꞌatkaindam odede rɨga wa pɨlwa dɨde kwa komkesa rɨga wa pɨlwa yepim 
re yɨpand gɨlgɨl God ma wɨko omnɨka eyenanj dɨde bꞌasowa wuweny 
onggɨt wɨkond. 17 Ɨ opi re waina obagɨki rɨga, Stepana ɨ Portunato ɨ dɨde 
Akaiko, ɨ ton kea ken nodarmi, ɨ dɨde tonpiya ket waina bebɨg gatab 
kombkomb wɨko rɨrɨrkɨp yomnyɨmi. Sɨ onggɨt paemb kon sam aenyɨn. 
18  Sɨ ton kea ken dɨde wen gar ngɨmbla nomnɨto. Sɨ onggɨt paemb wɨn 
bꞌogla odede rɨga bꞌobogɨl ɨsnawa teyenindam.

19 Ɨ sosi rɨnsim re wekeny Asiya eriya wɨngɨrɨnd wen wɨdaemb yɨt 
amnanj. Ɨ Akwila ake Priskila molkongga yɨpand onggɨtyam sosi rɨga 
kɨma yepim re towaina metɨnd bꞌeomenenanj, ton gar ke wɨdaemb yɨt 
amnanj Yonggyamɨm nyɨ kɨma. 20 Ɨ kwa komkesa gar ke utkunda nany 
dɨde yɨngganwar yepim re wekeny dɨkɨnd wen wɨdaemb yɨt amnanj. 
Ɨ wɨn bꞌogla walenggyam walenggyam simesime taenindam yɨna 
bꞌamongnena kɨma.

21 Ɨtenemb kon Pol, konsim koinajog yɨm ke wa wɨdaemb yɨt erɨkainyɨn. 
22  Sɨ yet ra maka Yonggyamɨnd singi iyeny, sɨ ton negɨr sake yakat! 
Marana ta! —Metkɨm ayo, sowa Yonggyam! 23  Yonggyam Yesumna wurar 
wɨn kɨma! 24 Ɨ koina singi komkesa wɨn kɨma Keriso Yesum nyɨwɨnd, 
ɨmɨnjog! 

Simesime Yɨtkak

1  1 Simesime! Kon Pol ten. Ɨ God naska nata kea singi yoramitonj kor pɨlwa 
Keriso Yesumna ɨtmɨkitijog rɨga awowɨm. Sɨ yu kon ɨta onggɨtyam ɨtmɨkitijog 

rɨga wɨko omnɨka yiyenyɨn wanɨm. A sɨ kon dɨde gar ke utkunda yɨnggan Timote, 
sɨn ɨtemb peba ɨrɨkaya ra Godɨmna sosim pɨlwa e rɨnte re yɨbɨm Korinto taunɨnd, ɨ 
dɨde komkesa yɨna rɨga wa pɨlwa e yepim re wekeny Akaya eriya nata. 2 Sɨ wurar 
dɨde ngɨmbla wɨn kɨma mera Bꞌu Godɨm pɨlke dɨde Yonggyam Yesu Kerisom pɨlke.

Nɨmogɨm Korinto Leta
Polɨmna Ɨrɨki Nɨmogɨm 

Korinto Sosim pɨlwa Leta
Isɨpkita Yɨtkak

Onggɨtyam Nɨmogɨm Korinto Leta ɨrɨka rɨga re Polte. Ɨ ton ma jog mobi kak 
kena yɨrɨkonj tina naskanyam leta ɨrɨki kak ke.

Rɨna re jɨ bu bꞌiyena mɨle ɨ nɨnda bebɨg esɨpkeninonj Naskanyam Korinto Leta 
wɨngɨrɨnd, maka seg aukɨto ajɨ omanda wekenonj onggɨt Korinto sosi wɨngɨrɨnd. 
Pol kea mukupmukup menon yokatonj Korinto sosi wa, ajɨ kea ton kwa wanakana 
ewaikitonj, mop nokɨp nɨnda rɨgap onggɨt sosind bꞌɨsaito nony bꞌengendam o 
Polɨnd ɨmɨnjog ke okatam da ton re yɨpa ɨmɨnjog ɨtmɨkitijog rɨga e.

Yɨmta kena Pol ɨtendonj Makedoniya wa, ajɨ naska ton ma sobijog sam na 
awonj re Tito bꞌogɨl yɨt itiyawonj odedemb da rɨga Korinto sosind re kea yɨr angto 
towaina bebɨg dɨde towaina negɨr mɨle. Sɨ ton singi na ket nony bꞌengendam. Sɨ 
onggɨt wɨn natemb ket Pol nɨmogɨm leta yɨrɨkonj Korinto sosim pɨlwa.

Sɨ onggɨt letand naskajog gasa yisɨpkis re Polɨmna ukoijog gar sam dɨde 
sɨteket yɨt gatab e, nokɨp re ton utkundonj da Korinto sosi rɨgap kea kear yɨt 
endento towaina negɨr mɨle gatab ɨ dɨde ton ket wɨmena wuweny re Godɨmna 
yɨt rɨrɨr nasim. Ɨ nɨmogɨm gasa yisɨpkis re Polɨmna tilenggyam bꞌɨrmeka gatab 
e. Nɨnda bꞌanygɨnena ouyaena rɨgap Polɨnd negɨr yɨt ke yomneno da Pol re yɨpa 
bꞌanygɨnena ɨtmɨkitijog rɨga e. Sɨ Pol tilenggyam bꞌɨrmekonj onggɨtyam towaina 
bꞌanygɨnena yɨt gatab.

Polɨmna Sɨteket Yɨtkak Godɨm pɨlwa
3 Komkesa esourena Godɨm pɨlwa. Ton re mera Yonggyam Yesu Kerisom 

Bꞌu e, ɨ komkesa kearɨm God e, ɨ dɨde Ton re komkesa bꞌogɨlɨm bꞌugowa God 
e. 4 Sɨ re sɨn komkesa bꞌɨdgotnena akatenentondam, God kea sɨn bꞌobogɨl 
ugowa niyeneninonj. Nokɨm da ɨdenat onggɨtyam bꞌogɨl ugowa mɨle ke 
sɨdaka kwa danda okatenyu rɨga bꞌobogɨl ugowam yepim re komkesa 
bꞌengabenga bꞌɨdgotnenand wekeny. Sɨ sɨn rɨrɨr im rɨga bꞌobogɨl ugowam 
onggɨtyam yɨpaina bꞌogɨl ugowa mɨle ke rɨna re sɨn akatenentondam Godɨm 
pɨlke. 5 Mop nokɨp re sɨn Kerisond yɨmta undoka yiyenonda, sɨn ma sobijog 
na odede wɨp bꞌɨdgotnena akatenentondam rɨja na re Keriso bꞌɨdgotnena 
akateninonj. Sɨ ɨngkenaemb jɨ sɨn odede ukoijog Godɨmna bꞌogɨl ugowa mɨle 
daka yokatenenonda. 6 Sɨ rada sɨn bꞌɨdgotnena okatenyu, ɨngkaemb wɨdaka 
bꞌogɨl ugowa mɨle dɨde yɨrkokar okatam mɨle takatenindam. Ɨ rada sɨn bꞌogɨl 
ugowa mɨle okatenyu, sɨ ɨngkaemb ket wɨdaka bꞌogɨl ugowa mɨle okatenya. 
Sɨ onggɨtyam sowaina okateni mɨle ke wɨdaka Godɨm pɨlke danda okatenya 
mɨmkam ke wɨmenam odede wɨp waina bꞌɨdgotnena wɨngɨrɨnd rɨja na re sɨn 
bꞌɨdgotnena yokatenonda Kerisond yɨmta undokand. 7 Sɨ sɨn wa gatab warɨm 
bꞌogɨl ɨsma yɨr yungau re ɨmnɨnena kesa e. Nokɨp sɨn wumɨr im da wɨdaka 
onggɨtyam Kerisomna bꞌɨdgotnena yingg ɨta yokatenya sɨn kɨma yɨpand, sɨ 
wɨn ɨta bꞌogɨl ugowa mɨle yingg daka yokatenya rɨja e re sɨn yokatenyu.

8  Gar ke utkunda nany dɨde yɨngganwar! Sɨn ma singi im da wɨn wumɨr 
kesa tekenyɨt sowaina bꞌɨdgotnena gatab rɨna re aukenento Asiya eriya 
wɨngɨrɨnd. Sɨ sɨn ma sobijog na bebɨg yokatenonda. Ɨ sɨn ma rɨrɨr na 
aukenentondam sowaina danda ke onggɨtyam sowa pɨlɨnd auki bꞌɨdgotnena 
wɨp owarkitam. Ajɨ ma odede nena na, ajɨ daka sɨn makwa ngai rɨrɨr na 
odede nony menamena omnɨkam da sɨn opima yilo tekenyɨn. 9 Sɨ onggɨt 
penaemb sɨn kea sowaina garɨnd ɨmɨnjogɨm yomnenenonda da sowaina 
uj re momtakɨp e auka ik. Ajɨ nangga pena onggɨtyam mɨle aukonj re nok 
mana da ɨdenat sɨn maka sowalenggyam nony bꞌɨtɨjaindam, ajɨ Godɨm 
pɨlwa nena yama re danda yɨbnau uj rɨga utnɨkam. 10 Ɨ God kea onggɨt 
ujɨmna ukoijog moga kɨma bꞌɨdgotnenam pɨlke sɨn nɨtrɨngasinonj, ɨ kwa 
ɨtrɨngka nitiyeniny. Ɨ kwa sɨn ɨmɨnjog God nena e nony yɨjau da Tonte sɨn 
ɨtrɨngka nitiyeneniny. Sɨ ɨmɨnjog e Ton opima sɨn ɨtrɨngka nitiyeneniny. 11 Ɨ 
wɨdaka bꞌogla sɨn kɨma yɨpand gɨlgɨl wɨko tamnɨkindam sowa gatab yɨr 
opmita ke. Nokɨm da ɨdenat God sowa bꞌogɨl mɨra notgoniny waina jogjog 
yɨr opmita kɨma, ɨ ɨngkaimemb jogjog rɨgap Godɨnd sɨteket yɨt omnenyi 
onggɨtyam sowa pɨlɨnd auki bꞌogɨl mɨle map.

Pol Tina Ɨsamki Menon Yengendonj
12  Ɨ sɨn yɨdɨr yɨt utkundenonda da wa wɨngɨrɨnd nɨnda rɨgap sɨn 

ɨsadrena im niyenanj da, “Ton re bꞌanygɨnena rɨga im.” Ajɨ ɨtemb jɨ 

sowaina bꞌasourena. Sɨ sɨn sowaina kukɨp ke nonykok kaim ɨmɨnjog ɨmjati 
yɨt pɨtapɨta omnenyu da ra sɨn nanggamog mɨle omnɨka teyenindam 
onggɨt gowukoyɨnd, sɨn opima sowalenggyam ɨmɨnjog bꞌagoka wuwenyɨn 
Godɨmna yɨna mɨle ke dɨde kɨlkesa dɨmdɨmjog mɨle ke. Ajɨ wa pɨlwa 
re ɨmɨnjog ukoi nony kɨma im odede mɨle omnɨka eyenindam. Sɨ sɨn 
odede mɨle omnɨka eyenindam re ma rɨgaina gɨm ke multekɨp kaim 
ajɨ Godɨmna wurar kaim. 13  Mop nokɨp sɨn wanɨm ɨnsimemb jɨ ɨrɨka 
eyenindam nanggamog im re wɨn rɨrɨr im ogenkam dɨde wumɨr okatam. 
Ajɨ kon gar ke singi en da wɨn onggɨt sowaina mɨle gatab kupkakupka 
wumɨr okasya dem. 14 Wɨn sowaina mɨle gatab sobijog nena im wumɨr 
aenindam, ajɨ wɨn kea odede wumɨr yokasya da sɨn ra wanɨm esourena 
rɨga im taukindam dem, ɨ odede yɨpa wɨp nya ke wɨdaka ra sowanɨm 
bꞌasourena rɨga im taukindam dem Godɨm wɨpɨnd ra mera Yonggyam 
Yesumna ɨtenda bibɨr ik dem.

15 Sɨ kon opima onggɨtyam yɨt ɨmɨnjog ke amneninyɨn. Sɨ onggɨt 
penaemb kon tɨrɨr yomnond naska wa pɨlwa menonɨm, nokɨm da ɨdenat 
kon bꞌusaya nɨmogɨm wen tadarinyɨn dem wen sam okawam. Ɨ ɨngkaemb 
wɨn nɨmogpyam wurar okasya dem Godɨm pɨlke. 16  Sɨ kon ɨja naemb 
jɨ yɨsamkond da kon netken dem Makedoniya wa ɨ nyatnyata im wen 
tadarinyɨn dem, ɨ kwa kon bꞌusaya wa pɨlwa netken dem Makedoniya 
ke. Ɨ dɨde ra wɨn yɨm notkaenya dem nyawɨnd ingaena gasa ke, sɨ kon 
ket neken dem Yuda eriya wa. 17 Sɨ nɨnda rɨgap onggɨtyam koina ɨsamki 
gatab endenanj da ɨtemb re ɨsanikesa e, dɨde ma ɨmɨnjog nony kɨma e. 
Sɨ rɨngma, re kon onggɨt menon gatab yɨsamkond, rɨka kon ɨsanikesa 
na yomnɨkond? Ɨ rɨka kon gɨm ke gowukoi rɨgaina mɨle rɨrɨr nat ɨsamka 
yiyenond, nokɨm da ɨdenat kon ɨmjatenyɨn gɨm nena ke da “Owɨ, owɨ,” 
dɨde kwa daka ɨmɨnjog gar ke ɨmjatenyɨn ra “Nayɨ, nayɨ”? 18  Ajɨ God re 
ɨmɨnjog nony ɨjai God e, sɨ rɨna re sɨn wa usekautondam re ma odede 
bꞌanygɨnena mɨle e da gɨm nena ke “owɨ”, dɨde kwa daka gar ke da 
“nayɨ”. 19 Sɨ kon ɨ Sila ɨ dɨde Timote, sɨn kea Godɨmna Bꞌɨga Yesu Kerisond 
pɨtapɨta yomnenonda wa wɨngɨrɨnd. Sɨ ɨtemb Keriso re ma odede 
bꞌanygɨnena mɨle rɨga na ɨte re da gɨm nena ke ɨmjas da “owɨ”, dɨde kwa 
daka gar ke da “nayɨ”. Ajɨ Ti pɨlɨnd mɨle re “owɨ” nena e. 20 Mop nokɨp 
komkesa Godɨmna tɨrɨr omni yɨt re Kerisom pɨlnat rɨrɨrkɨp aukɨto, sɨ Tina 
tɨrɨr omni yɨt re “owɨ” nena im. Sɨ onggɨt mop paemb ra men Godɨnd 
bꞌogɨl ɨnyomarena kɨma esourenyu, sɨ men Godɨm pɨlwa nindenenindam 
re Kerisomna nyɨ kɨma im da “Ɨmɨnjog”. 21 Ɨ ɨtemb re Godte yete re sɨn 
danda kɨma owɨnka niyeniny yɨpand wɨn kɨma Kerisomna wɨko rɨgam. 
Sɨ kwa onggɨt Godɨt men nobagɨkinonj Tina wɨko omnɨka mana. 22  Ɨ ket 
Ton kwa mera pɨlɨnd mal youtɨntonj re Tina rɨga mana, dɨde Ton kwa ket 
meraina garɨnd Yɨnayɨna Wɨngawɨnga nokainonj, nokɨm da ɨdenat Tina 
tɨrɨr omni yɨt rɨrɨrkɨp taukanj mera pɨlɨnd.

23  Ɨ kon Godɨnd nyɨ yogenaen kornɨm yɨr ungata rɨgam, nokɨp Ton 
re wumɨrjog e yɨbɨm koina gar. Sɨ kon maka netkond wa pɨlwa de 
Korinto taun wa, nokɨp kon ma singi na wen mong tedngainyɨn gar 
bebɨg omnɨkam, ajɨ nok mana da kon wa gangga takainyɨn walenggyam 
bꞌangapam. 24 Sɨ sɨn ma singi im wa yonggyam taindam waina gar 
ke utkunda ke mɨle omnɨkand. Ajɨ sɨn re wɨn kɨma yɨpand wɨkomad 
im aindam wanɨm sam okatam. Mop nokɨp wɨn kea danda kɨma im 
owɨnkindam gar ke utkunda mɨlend.

2  1 Ɨ kwa mop nokɨp kon kor nony mana danda kɨma odede tɨrɨr 
yomnond da ra kon yɨmta ke netken dem wa pɨlwa, makwa bꞌusaya 

gar bebɨg kɨma e dem. 2  Mop nokɨp rako kon netkond wa pɨlwa dɨde ket 
wen gar bebɨgɨm amninond, sɨ wɨn re keakoa gar bebɨg nat wekenot. 

Sɨ yet rako ket ken samɨm nomnonj? 3  Sɨ nok penaemb jɨ kon yɨpa peba 
yɨrɨkond wa pɨlwa, nokɨm da ra kon netken wa pɨlwa, ɨdenat kon maka 
gar bebɨg okatenyɨn towa pɨlke yepim ra ken bꞌogla samɨm notɨnenyi. Ɨ 
kon ɨmɨnjog ke yokatenond da ra kon sam taen, sɨ ɨngkaimemb wɨdaka 
kwa sam okatenya. 4 Ɨ re kon ɨtemb peba yɨrɨkond, kon re ma sobijog 

bꞌɨdgotnena kɨma na dɨde gar kopa kɨma na nɨbnond. Sɨ kon ma sobijog 
yɨrekɨp kɨma na wa peba erɨkawond. Ajɨ kon wa erɨkawond re ma nok 

mana da wɨn gar bebɨg okasya, ajɨ nok mana da wɨn wumɨr okasya koina 
singi bꞌiyena mɨle rɨja im kon ukoijog wen singi eyeninyɨn.

Negɨr Mɨle Rɨgaina Negɨr Awɨr Omnam Bꞌingawa Yɨt
5 Sɨ yet re wa wɨngɨrɨnd rɨga gar bebɨgɨm amninonj, ton ma kena 

gar bebɨgɨm nomnonj, ajɨ wa wɨngɨrɨnd nɨnda rɨga na gar bebɨgɨm 
amninonj. Sɨ kon ra ɨmɨnjogjog e nitinjɨn da ton re wena komkesa gar 
bebɨgɨm amninonj. 6  Ɨ rɨna re wa wɨngɨrɨnd jogjog rɨgap yɨpand onggɨt 
rɨgand bebɨgɨnd oramitena yiyenonda, sɨ ɨtemb re kea tinɨm rɨrɨrkɨpjog 
e. Sɨ wɨn omanda ket seg taindam. 7 Ajɨ yu wɨn bꞌogla tina negɨr mɨle 
awɨr omnaindam dɨde ket bꞌobogɨl ugoya. Nokɨm da ɨdenat ton maka 
pɨnjog onggɨt gar kopand ɨbneneny dɨde ɨdenat onggɨt gar kopat maka 
tin kupkakupka negɨr omɨny. 8  Sɨ onggɨt paemb kon wen tugoinyɨn da 
wɨn sosi rɨgap bꞌogla ɨmjasya bꞌogɨl nya ke ti pɨlɨnd singi bꞌiyena mɨle 
omnɨkam. 9 Sɨ nok paemb jɨ kon odede yɨrɨken da ɨdenat kon ɨmɨnjog 
wumɨr taen wa gatab da rɨka wɨn opima komkesa koina bꞌingawa yɨtkak 
yɨmta undoka eyenindam. 10 Sɨ ra wɨn tina negɨr mɨle awɨr tamnindam, 
kodaka kwa opima tina negɨr mɨle awɨr tamninyɨn. Ɨ ra kon nanggamog 
negɨr mɨle awɨr tamnɨkinyɨn, sɨ kon negɨr mɨle awɨr amnɨkinyɨn re 
komkesa wanɨm bꞌogɨl onyita ma Kerisom wɨpɨnd. 11 Nokɨm da ɨdenat 
men maka Satanam gangga okau men negɨr nya wa wɨp omnenam. 
Mop nokɨp men wumɨrjog im wekenyɨn tina komkesa bꞌanygɨnena nya 
rɨngkaim re ton men ɨsamka niyeneniny negɨr omnɨkam.

Keriso re Yɨrkokar Okawam Ngɨrangngɨrang Gasa e
12  Sɨ kon opendond Trowa taun wa re Kerisomna bꞌogɨl yɨrkokar 

bage yɨt pɨtapɨta omnena mana. Ɨ ademb de Yonggyam kea mora 
nɨpangendawonj kornɨm onggɨtyam wɨko omnɨkam. 13  Ajɨ kon maike de 
koina gar ke utkunda yɨnggan Titond yodarond, sɨ odedep kon maike gar 
ngɨmbla awond. Ajɨ ademb de ket Trowa taunɨnd kon sosi rɨga wɨdaemb 
yɨt nena na amninond dɨde ket nekond Makedoniya eriya wa.

14 Sɨ men mera Godɨnd sɨteket yɨt yamnu. Mop nokɨp Tonɨt mera 
Kerisond yɨtmɨkitonj komkesa geja rɨga gou wa omnenam, ɨ Tonte men 
wɨp omnena niyeniny onggɨtyam Kerisomna geja rɨga gou wa omni mɨle 
wa. Ɨ dɨde Ton kwa men nɨtmɨkeneniny komkesa gatab wa Tina bꞌogɨl 
yɨrkokar bage yɨt warabag omnɨkam, ɨ komkesa rɨgap onggɨtyam yɨt 
utkundena wuweny re odede im rɨngmim re rɨgap bꞌogɨl ngɨrangngɨrang 
gasa utkundenenanj. 15 Mop nokɨp men re kea Godɨm pɨlwa oramiti rɨga 
im dɨde men re Kerisomna ngɨrangngɨrang gasa im wekenyɨn yɨrkokar 
okati rɨga wa wɨngɨrɨnd dɨde bꞌedamkuri rɨga wa wɨngɨrɨnd. 16  Sɨ men 
bꞌedamkuri rɨga wa pɨlwa uj ma ngɨrang im aindam rɨnte ra ten ujɨm 
tamniny. Ajɨ daka men yɨrkokar okati rɨga wa pɨlwa yɨrkokarɨm ngɨrang 
im aindam rɨnte ra ten dadal ngɨrpu kesa yɨrkokarɨm tamniny. Sɨ yete 
rɨrɨrkɨpjog rɨga onggɨtyam wɨko omnɨkam? 17 Sɨ sɨnsim onggɨtyam 
ɨmɨnjog Kerisomna wɨko rɨga. Mop nokɨp sɨn ma odede jogjog rɨga pɨla 
im yepim re wulkɨp oraka singind God ma yɨtkak wɨko yiyenyi, ajɨ sɨn 
ɨmɨnjog gar kae onggɨtyam wɨko omnɨka yiyenyu. Ɨ kwa sɨn God ma 
yɨtkak pɨtapɨta amnenenindam re Ti pɨlke okati yɨtkak rɨrɨr nasim ɨ Ti 
wɨpjog nasim ɨ dɨde Kerisomna danda kɨma im.

Godɨmna Sisɨl Outɨnti Tɨrɨr Omnijog Yɨtkakɨmna Wɨko Rɨga Pol

3  1 Sɨ nɨnda rɨgap sowanɨm negɨr yɨt apurenenanj da sɨn nɨnda sosi wa 
wuwenyɨn re sowanɨm ongwata peba kesa im. Sɨ rɨngma, ma sɨn 

bꞌusaya sowalenggyam sowaina danda im pɨtapɨta tamnenenindam sɨn 
ongwatam? Sɨ rɨngma, rɨka sɨn singi aindam re nɨnda rɨga pɨla im yepim 
re towanɨm ongwata peba eyenanj wa pɨlwa o wa pɨlke emdanj towaina 
danda pɨtapɨta omnenam? 2  Sɨ wɨn walenggyam re sowanɨm ongwata peba 
im, dɨde ɨtemb ongwata peba ɨrɨki yɨbɨm re sowaina gar nate. Sɨ komkesa 
sosi rɨga re wumɨr im dɨde ɨta ogenka yiyenyi. 3 Ɨ sɨn wa wɨngɨrɨnd 
yotomonda Yesum gatab bꞌogɨl yɨrkokar bage yɨt pɨtapɨta omnenam, ɨ 
ɨdenatemb ket Yesu waina garɨnd peba erɨkinonj ngɨrpu komkesa sosip kea 
pɨtakɨpɨnd wumɨr auka wuweny wa gatab. Ɨ wɨn re ma pen ke ɨrɨki peba 
im, ajɨ yilo wɨmena Godɨmna Wɨngawɨnga ke ɨrɨki peba im. Ɨ kwa wɨn re 
ma gɨmopagpagɨnd ɨrɨki peba im odede rɨngma na re God gog yɨt erɨkinonj 
gɨmopagpagɨnd Mosem okawam. Ajɨ wɨn re gar kuwarɨnd ɨrɨki peba im.

4 Sɨ sɨn Kerisom pɨlkaim onggɨtyam yɨtkak kupkakupka ɨmɨnjog 
wumɨr akatenindam Godɨm wɨpɨnd. 5 Ɨ kon ma nok ma nindenyɨn da 
sɨn sowalenggyam rɨrɨrkɨpjog rɨga mim bꞌagenaindam sowaina danda 
ke onggɨtyam wɨko omnɨkam. Ajɨ sɨn danda yokatenyu onggɨtyam 
wɨko rɨrɨrkɨpjog omnɨkam re Godɨm pɨlkae. 6  Ɨ Godɨt sɨn rɨrɨrkɨpjog rɨga 
nomninonj sisɨl outɨnti tɨrɨr omnijog yɨtkakɨmna wɨko rɨgam. Ɨ ɨtemb 
yɨtkak re ma ɨrɨki gog yɨt kae, ajɨ Yɨnayɨna Wɨngawɨngamna e. Mop nokɨp 
ɨrɨki gog yɨtɨt rɨga im uj andrɨkiny, ajɨ daka Yɨnayɨna Wɨngawɨngat rɨga 
wa yɨrkokar im agoniny.

7 Ɨ gog yɨt re gɨmopagpag nat ɨrɨki wekenonj dɨde gog yɨtɨmna wɨko 
re rɨga ujɨm oramita ma. Ajɨ onggɨtyam gog yɨtɨm tida kea bꞌogɨl 
ɨnyomarena yɨbnawonj. Sɨ Mosemna wɨpkak re onggɨt bꞌogɨl ɨnyomarena 
kɨma na yɨbnonj rɨnte ra bꞌeteomneny. Sɨ onggɨt penaemb Israel rɨgap 
makwa rɨrɨr na dɨmdɨm tina wɨpkak yɨrɨk unjomkenam. 8  Sɨ rɨngma, 
ma Yɨnayɨna Wɨngawɨngam wɨko re ukoijog bꞌogɨl ɨnyomarena kɨma e? 
9 Sɨ rada gog yɨtɨmna rɨga negɨr ma bꞌɨsagɨka wɨko re bꞌogɨl ɨnyomarena 
kɨma na yɨbnonj, sɨ bꞌogla negɨr kesa dɨmdɨmjog mɨlemna wɨko ra 
ukoijog bꞌogɨl ɨnyomarena kɨma e ɨbɨm. 10 Mop nokɨp gog yɨt re bꞌogɨl 
ɨnyomarena kɨma na yɨbnenonj, ajɨ re onggɨt sisɨl outɨnti tɨrɨr omnijog 
yɨtkakɨmna ukoijog bꞌogɨl ɨnyomarena pɨta awonj, sɨ ɨdenatemb 
onggɨtyam gog yɨtɨmna bꞌogɨl ɨnyomarena re kea bꞌeomnenonj. 11 Mop 
nokɨp onggɨtyam bꞌeomnenam gog yɨt ikonj re bꞌogɨl ɨnyomarena kɨma 
na, ajɨ tidaka onggɨtyam ngɨrpu kesa wɨmenam yɨtkakɨm re ukoijog e 
bꞌogɨl ɨnyomarena yɨbnau.

12  Sɨ onggɨt paemb sɨn onggɨt sisɨl tɨrɨr omnijog yɨtkakɨm pɨlke warɨm 
bꞌogɨl ɨsma yokatenyu, ɨ ket sɨn moga kesa onggɨtyam gatab pɨtapɨta 
amnenindam. 13  Ɨ sɨn ma odede im ɨt re Mose re dɨde. Sɨ Mose tina 
wɨpkakɨnd utwangkapu kobɨrgɨm yoramitonj re, nok mana da ɨdenat 
Israel rɨgap maka dɨmdɨm yɨrɨk unjomkenyi onggɨtyam tina engdeni 
wɨpkak rɨnte ra bꞌeteomneny yɨpa wɨnɨnd. 14 Ajɨ Israel rɨgaina gar re 
rogɨlkak im wekeny ngɨrpu yu odede ɨt re utwangkapu kobɨrgɨm oramiti 
re dɨde. Sɨ rada ton ogenka teyenanj kesam outɨnti tɨrɨr omnijog yɨtkak, 
ton ma opima nony taukenenanj. Nokɨp towaina utwangkapu kobɨrgɨm 
re ɨndaima towa pɨlɨnd otogɨki kesa wekeny. Sɨ onggɨtyam utwangkapu 
kobɨrgɨm ɨdenata totokenj, ra rɨgap Kerisond gar ke utkunda ke okasi. 
15 Sɨ ngɨrpu yu rɨdenat ra rɨgap Mosemna gog yɨt tagenkanj, towaina 
gar re utwangkapu kobɨrgɨm ke ɨkangɨndi im wekeny. Sɨ onggɨt paemb 
ton ma opima onggɨt gog yɨt gatab nony aukenenanj. 16  Ajɨ rɨdenat 
ra ton tengenj Yonggyamɨm pɨlwa, onggɨtyam utwangkapu kobɨrgɨm 
ɨta totokenj. Sɨ ɨndamaemb ket nony auka ikeny. 17 Ɨ daka Yonggyam 
re Wɨngawɨnga e yɨbɨm, sɨ rokate ra onggɨtyam Yonggyamɨmna 
Wɨngawɨnga ɨbɨm, toda ɨta dɨkɨnd bꞌɨtrari mɨle. 18  Sɨ men komkesa re 

onggɨtyam wɨpkak utwangkapu kobɨrgɨm otogɨki im wekenyɨn. Sɨ men 
Yonggyamɨmna bꞌogɨl ɨnyomarena pɨta wa yomnenyu dɨde ket Tonsim 
men netɨngkiny Tina wɨpkak pɨla. Sɨ Yonggyamɨmna Wɨngawɨngat ɨta ket 
mera pɨlɨnd onggɨtyam Kerisomna bꞌogɨl ɨnyomarena oikɨndena iyeny.

Bꞌogɨljog Gasa Pam ke Omnɨki Dɨsikakɨnd

4  1 Ɨ God kea sɨn kear nomninonj, sɨ ɨngkaimemb sɨn onggɨtyam 
Kerisomna wɨko omnɨka eyenindam. Sɨ onggɨt paemb sɨn ma 

opima danda kesa ainindam onggɨt wɨko omnɨka wɨngɨrɨnd. 2  Ajɨ sɨn 
erarkɨtondam komkesa ɨngar kɨma wɨgawɨga mɨle, ɨ sɨn ma opima 
engaenenindam rabem bꞌamnena mɨle, ɨ dɨde sɨn kwa ma opima God 
ma yɨtkak askamkenenindam. Ajɨ sɨn ɨnta ɨmɨnjog yɨtkak nena rɨga wa 
pɨlwa pɨtapɨta amnenenindam. Sɨ komkesa rɨga wumɨr im onggɨtyam 
sowaina mɨle gatab rɨnsim re sɨn dɨmdɨmjog amnɨkenenindam Godɨm 
wɨpɨnd. Ɨ daka towaina kukɨp ke nonykokɨp kwa yɨpand gɨlgɨl emjatenanj 
onggɨtyam sowa gatab. 3  Ɨ sɨn God ma bꞌogɨl yɨrkokar bage yɨt e pɨtapɨta 
yomnenyu. Ajɨ rada onggɨtyam yɨt nony auki kesa utwangki e yɨbɨm, 
sɨ ɨtemb nony auki kesa utwangki mɨle re towanɨm nena ma yepiya ra 
negɨr okasi. 4 Ɨ onggɨt gowukoyɨmna god, Satanate gar ke utkunda kesa 
rɨgaina gar dumdum omnɨka eyeniny, nokɨm da ɨdenat ton maka God 
ma bꞌogɨl yɨrkokar bage yɨtɨmna ngaya yɨr ongong iyenyi. Sɨ onggɨt 
bꞌogɨl ɨnyomarenamna bꞌogɨl yɨrkokar bage yɨt re Kerisom pɨlkae yete 
re Godɨmna wɨpkak e yɨbɨm. 5 Mop nokɨp sɨn ma sowainajog gatab 
im pɨtapɨta amnenindam, ajɨ sɨn pɨtapɨta yomnenyu da Yesu Keriso re 
Yonggyam e dɨde kwa da sɨn sowalenggyam re waina wɨko rɨga pɨla im 
wanɨm bebɨg kɨma wɨko omnɨka eyenindam Yesu map. 6  Ɨ God naska 
yindonj da, “Ngaya bꞌogla bꞌanyoraten sɨbɨb bora ke!” Sɨ onggɨt Godtemb 
meraina garɨnd ngaya enyorka eyeniny wumɨr okatenam Tina bꞌogɨl 
ɨnyomarena gatab. Ɨ ɨtemb ngaya re Yesu Kerisomna wɨpkak nate yɨbɨm.

7 Sɨ sɨn kea onggɨtyam bꞌogɨljog gasa yokatonda, ajɨ sɨn ɨtemb 
bꞌogɨljog gasa owama yiyenyu re pam ke omnɨki dɨsikak pɨla ɨsambɨka 
kɨma jɨ nate. Nokɨm da ɨdenat sɨn ongwasu da ɨtemb bꞌogɨljog gasa 
owamam ukoijog danda ikonj re Godɨm pɨlkena ajɨ ma sowa pɨlkena. 
8  Sɨ sɨn komkesa gatab ke bebɨg kaim ɨwatɨnti wekenyɨn, ajɨ maike 
kwa onggɨtyam bebɨgɨp rɨrɨr na sɨn gou wa omnenam nomnento. Ɨ 
sɨn nonysɨpsɨp map makwa wumɨr na wekenond rɨja im mɨle omnɨka 
eyenindam, ajɨ sɨn maike kwa danda kesa aukɨtondam. 9 Ɨ sɨn negɨr ma 
bꞌɨdgotnena yokatenenyu, ajɨ God maike kwa nɨrareninonj. Ɨ rɨgap sɨn 
ipowa niyenenanj gou wa omnenam, ajɨ sɨn maike kwa negɨr yokatonda. 
10 Sɨ ita wɨnɨnd sɨn ma sobijog im bꞌɨdgotnena akatenenindam sowaina 
jɨwɨnd, sɨ odede nya kaemb sɨn Yesumna uj yingg yokatenenyu. Nokɨm 
da ɨdenat Godɨmna dandat Yesumna yilo yɨrkokar daka kwa pɨta omnena 

iyeny sowaina jɨwɨnd. 11 Ɨ sɨn re yilo im wɨmena wuwenyɨn, ajɨ ita wɨnɨnd 
sɨn uj okatenam bebɨg im wɨp awarkenenindam Yesu map. Nokɨm da 
ɨdenat Godɨmna dandat Yesumna yilo yɨrkokar daka kwa pɨta omnena 
iyeny sowaina jɨwɨnd rɨnsim ra uj taukanj. 12  Ɨ sɨn wanɨm yɨrkokar yɨtkak 
pɨtapɨta yomnenenyu re odede bebɨg kɨma im. Sɨ onggɨt paemb ujɨt wɨko 
omnɨka yiyeny sowa pɨlɨnd, ajɨ onggɨtyam sowaina uj ɨsma kaemb yilo 
yɨrkokarɨt wɨko omnɨka yiyeny wa pɨlɨnd. 13  Ɨ yɨna peband ɨja emb jɨ ɨrɨki 
yɨbɨm da, “Kon Godɨnd gar ke utkunda ke yokatond, sɨ onggɨt penaemb 
kon yɨtnono aenond.” Ɨ sɨda odede yɨpa wɨp gar ke utkunda kɨma im 
wekenyɨn. Sɨ sɨn Godɨnd gar ke utkunda ke yokasu, sɨ onggɨt paemb sɨn 
yɨtnono aenindam. 14 Ɨ men wumɨr im da God yet re Yonggyam Kerisond 
yutnyitonj, Ton ɨta kwa men nutnɨkiny dem Yesu kɨma yɨpand awowɨm, 
dɨde kwa sɨn wɨn kɨma yɨpand Ti wɨpɨnd notowɨnkiny dem yɨpand sam 
okatenam. 15 Mop nokɨp sɨn wanɨm bꞌogɨl mim onggɨtyam komkesa 
bꞌɨdgotnena akatenenindam, nokɨm da ɨdenat Godɨmna wurar ukoi kana 
bꞌusmurena ikeny jogjog rɨga wa pɨlwa, ɨ ɨngkaimemb bꞌogɨl ɨnyomarena 
kɨma sɨteket yɨt ukoi kana bꞌusmurena tuweny Godɨm pɨlwa.

16  Sɨ onggɨt paemb sɨn ma opima danda kesa aukenenindam. Ajɨ nangga 
ma jɨ rada sowaina gɨm ke jɨ re pɨl im ɨtrɨngka wuweny bꞌɨdgotnena 
map, ajɨ sowaina kukɨpɨp re sisɨl danda im okatena eyenenanj bibɨr 
weanjweanj. 17 Mop nokɨp onggɨtyam sowaina bꞌɨdgotnena re yiyoyoi 
im dɨde sobijog im, ajɨ sɨn onggɨtyam bꞌɨdgotnena ke ngɨrpu kesa bꞌogɨl 
ɨnyomarena e okasu dem. Sɨ onggɨtyam bꞌɨdgotnena re yiyoyoi e dɨde 
sobijog e, ajɨ onggɨtyam bꞌogɨl ɨnyomarena re ngɨrpu kesa e dɨde ukoijog 
e dem. 18  Sɨ sɨn ma opima kɨnyɨr ainindam onggɨtyam gasam rɨnsim re 
yɨr ongong eyenindam, ajɨ onggɨt gasa mim rɨnsim re maka yɨr ongong 
eyenindam. Mop nokɨp opimemb yɨr ongong gasa re yiyoyoi im ajɨ 
onggɨtyam yɨr ongong kesa gasa re ngɨrpu kesa im.

Sisɨl Jɨ Pumb Tunggɨnd

5  1 Mop nokɨp men wumɨr im da meraina gowukoi jɨ re plaimet pɨla 
im, sɨ ra onggɨtyam meraina gowukoi jɨ uj taukanj odede im rɨngma 

ra plaimet tosmulis, sɨ men Godɨm pɨlke sisɨl jɨ im takasindam dadal 
ngɨrpu kesa wɨmenam pumb tunggɨnd. Ɨ opimemb sisɨl jɨ ra ma rɨgaina 
yɨm ke orangi met pɨla im dem. 2  Sɨ men onggɨt gowukoi jɨ ke wɨmena 
wɨngɨrɨnd ma sobijog nony pumbpumb im wekenyɨn, sɨ sɨn ukoi singi 
im ainindam da sɨn wanakana im pumb tunggɨnd sisɨl jɨ taukindam 
kobɨrgɨm bꞌikoka re dɨde. 3  Sɨ men odede sisɨl jɨ im bꞌitkokindam dem, 
ɨ ɨdenatemb meraina wɨngawɨnga jɨ kɨma taukanj dem pumb tunggɨnd 
wɨmenam. 4 Ɨ men onggɨt gowukoi jɨ ke bebɨg kɨma wɨmena wɨngɨrɨnd ma 
sobijog gar kopa kɨma im wekenyɨn. Sɨ onggɨt paemb men singi ainindam 
re ma onggɨt gowukoi jɨ otogɨka mim ajɨ sisɨl jɨ bꞌikoka mim. Nokɨm da 

ɨdenat onggɨtyam ujɨmna jɨ tengendanj sisɨl jɨ wa ngɨrpu kesa yɨrkokar 
wɨmenam. 5 Sɨ God kea onggɨtyam sisɨl jɨ awowɨm nya yongonjenonj 
meranɨm dadal ngɨrpu kesa yɨrkokar wɨmenam de pumb tungg wa, ɨ Ton 
ket mera Yɨnayɨna Wɨngawɨnga nokainonj, nokɨm da ɨdenat onggɨtyam 
Tina ongonjeni mɨle rɨrɨrkɨp tainy mera pɨlɨnd.

6  Sɨ onggɨt paemb men ɨmɨnjog nony ɨjawa kɨma gar sam 
aukenenindam. Ajɨ men wumɨr im wekenyɨn da opi re men onggɨt 
gowukoi jɨ kɨma wɨmena wuwenyɨn, men ma opima Yonggyam kɨma 
wɨpwɨp aena wuwenyɨn onggɨt jɨ ke. 7 Sɨ men wɨmena wuwenyɨn re 
gar ke utkunda kaim, ajɨ ma ɨngkaim nangga im re men yɨr ongong 
eyenindam. 8  Ɨ men ɨmɨnjog nony ɨjawa kɨma im wekenyɨn, ajɨ daka 
men nony menamena amnɨkenenindam da ɨtemb re bꞌogɨljog e meranɨm 
onggɨtyam gowukoi ɨraram dɨde ket wɨmenam Yonggyam kɨma de pumb 
tunggɨnd. 9 Sɨ onggɨt paemb men gar singi kɨma nony nɨsonggaeneniny 
Yonggyamɨm sam okaena rɨga awowɨm, nangga ma jɨ rada men onggɨt 
gowukoyɨnd tekenyɨn o rada demb de tekenyɨn pumb tungg wa. 10 Mop 
nokɨp men komkesa opima towɨnkindam dem Kerisomna bꞌɨsagɨkapu 
pɨpmet wɨpɨnd. Nokɨm da ɨdenat men yɨpayɨpa rɨgap mɨra imda 
teyenindam dem meraina jɨ ke wɨko omnɨka rɨrɨrrɨnd bꞌogɨl mɨra o mɨnda 
negɨr mɨra.

Rɨgarɨga Omnenam Wɨko Rɨga
11 Sɨ onggɨt paemb sɨn onggɨtyam Kerisomna bꞌɨsagɨka gatab ukoijog 

moga yuwadenenyu dɨde rɨga danda kɨma ɨl ongka eyenindam Kerisond 
moga uwadam. Sɨ God opima pɨtakɨpɨnd sɨn yɨr nongeneniny rɨja im 
re sɨn ɨmɨnjog dɨmdɨm wɨko omnɨka yiyenyu. Ajɨ daka kon kwa gar ke 
singi aenyɨn da wɨn bꞌogla pɨtakɨpɨnd wumɨr okasya onggɨtyam kor 
gatab waina kukɨpɨnd nonykok ke ɨmjatena kɨma. 12  Sɨ ma nok mim wa 
erɨkaindam da wɨn sɨn bꞌusaya notɨngwasindam, ajɨ nok ma da sɨn wa 
bꞌogɨl gangga takau onggɨtyam sowaina wɨko gatab bꞌobogɨl wumɨr 
okatenam. Ɨ ɨngkaimemb wɨn ket bꞌasourena tuwenyɨt sowa gatab da sɨn 
ɨmɨnjog dɨmdɨm im gar ke wɨko omnɨka eyenindam. Nokɨm da ɨdenat 
wɨn ten bꞌobogɨl mɨra tamnenindam yepim re bꞌasourena wuweny gɨm ke 
gasa nenam, ajɨ ma gar ke gasa mim. 13  Sɨ onggɨt gɨm gasam bꞌasourena 
rɨgap sowa gatab endenanj da sɨn re korɨrkorɨr rɨga im. Sɨ bꞌogla, rada ton 
sɨn nogenairanj korɨrkorɨr rɨga mim, sɨ ɨtemb re Godɨm bꞌogɨl ɨnyomarena 
okawam e. Ɨ rada kwa ton sɨn nogenairanj bꞌogɨl nony menamena rɨga 
mim, sɨ ɨtemb re wanɨm bꞌogɨlɨm e. 14 Mop nokɨp Kerisomna singi bꞌiyena 
mɨlete sɨn danda kɨma ningaeneniny ɨmɨnjog dɨmdɨm mɨle omnɨkam. 
Nokɨp sɨn wumɨr im onggɨt gatab ɨt re da yɨpaina rɨga Yesu Keriso re 
kea uj awonj komkesa rɨga map, sɨ sɨn ɨmɨnjog ke yokatenyu da sowaina 
komkesa gɨm ke gowukoi rɨga re kea uj aukɨto Tina uj kɨma yɨpand. 15 Ɨ 

Keriso kea komkesa rɨga map uj awonj, nokɨm da ɨdenat Ti pɨlke yɨrkokar 
okati rɨga maka ket wɨmena tuweny towaina singind, ajɨ Tinɨm nenam 
yet re towanɨm map uj awonj dɨde utnyitonj uj ke.

16  Sɨ onggɨt paemb sɨn otade ke makwa ɨta yɨna rɨga yɨr iyenyu gɨm ke 
gowukoi rɨgaina nonyɨk bꞌamdena ke. Nangga ma jɨ rada sɨn naskand 
kea Kerisom gatab yɨr yiyenenonda gɨm ke gowukoi rɨgaina nonyɨk 
bꞌamdena ke, ajɨ yu sɨn makwa opima ket odede ainindam. 17 Sɨ onggɨt 
paemb yet ra Kerisond gar ke utkunda ke okas, ton re kea sisɨl otobarki 
rɨga e ainy. Sɨ tina kesam gɨm ke gowukoi rɨga re kea bꞌeomneny, dɨde 
ket sisɨl yɨrkokar kɨma rɨga e ainy. 18  Ɨ opimemb komkesa mɨle re Godɨm 
pɨlkaim. Sɨ God kea Kerisond wul bꞌagbagɨnd yoramitonj ɨ ɨngkenaemb 
ket Ton Tilenggyam rɨgarɨga awonj men kɨma, ɨ daka ket mera wɨko 
nokainonj ɨt re da rɨga iyenam Ti pɨlwa Ton kɨma rɨgarɨga awowɨm. 19 Ɨ 
isɨpkita ɨja emb jɨ da God kea Kerisom pɨlɨnd yɨbnonj, nokɨm da ɨdenat 
Ton Tilenggyam gowukoi rɨga kɨma rɨgarɨga tainy. Sɨ Ton maka rɨgaina 
negɨr mɨle agenkinonj mɨra omnam, ajɨ eomnenainonj Keriso map, ɨ 
daka ket mera pɨlɨnd onggɨtyam rɨgarɨga omnena yɨtkak yoramitonj ɨt re 
da rɨga iyenam Ti pɨlwa Ton kɨma rɨgarɨga awowɨm. 20 Sɨ onggɨt paemb 
sɨn re Godɨmna nyɨ kɨma opurena rɨga im Kerisond pɨtapɨta omnenam. 
Ɨ Godte sɨn ningaeniny danda kɨma rɨga ugowam. Sɨ odede nya kaemb 
sɨn wen tengaindam Kerisomna nyɨ kɨma da, “Wɨn God kɨma rɨgarɨga 
aina!” 21 Sɨ Keriso re negɨr mɨle kesa rɨga na yɨbnonj, ajɨ God kea meraina 
negɨr mɨle Ti pɨlɨnd aramisinonj, ɨ ɨngkenaemb Keriso ket negɨr mɨle rɨga 
awonj ngɨrpu Ton ket onggɨtyam meraina negɨr mɨle eomnenam uj awonj. 
Nokɨm da ra men Kerisond gar ke utkunda ke okasu, sɨ ɨngkaemb ket men 
Godɨmna negɨr kesa dɨmdɨmjog rɨga nyɨ okasu.

6  1 Ɨ sɨn re God kɨma yɨpand wɨkomad im, sɨ onggɨt paemb sɨn wen 
tugoindam da, “Wɨn goro onggɨtyam Godɨmna wurar yɨtkak kɨp 

kesa gɨm ke okatena!” 2  Mop nokɨp God yindeny yɨna peband da,
“Kon utkundond moina yɨr opmita re ɨmɨnjog wɨn nat.

Ɨ Kon men yɨm mokawond re yɨrkokar okatam bibɨr nat.”
Sɨ yɨr de, yu re ɨmɨnjog onggɨtyam wɨn e ainy onggɨtyam Godɨmna 
wurar yɨtkak okatam. Ɨ yɨr de, yu re kwa ɨmɨnjog onggɨtyam bibɨr e ainy 
yɨrkokar okatam.

Polɨmna Bebɨg Okateni gatab Yɨt
3  Sɨ sɨn ma opima odede mɨle amnɨkenenindam rɨnsim ra yɨpa rɨgand 

negɨr wa ombombrenam omneny. Sɨ nangga paim sɨn odede yɨr bꞌɨpka 
wuwenyɨn re, nokɨm da ɨdenat maka yɨpa rɨgat onggɨtyam sowaina 
Godɨm pɨlwa rɨga iyena wɨko bꞌinjawam omneny. 4 Ɨ sɨn bꞌingaenenindam 
sowaina komkesa mɨlend sowalenggyam bꞌangwatam da sɨn re ɨmɨnjog 
Godɨmna wɨko rɨga im. Sɨ sɨn ɨnsimemb jɨ bꞌengabenga wɨp bebɨg 

mɨmkam kɨma wɨp owarkena eyenindam, opi re ukoi bꞌɨdgotnena, ɨ 
ukoi bebɨg kɨma negɨr mɨle, ɨ dɨde gar bebɨg omnɨka mɨle. 5 Ɨ kwa sɨn 
odede mɨle na wɨp owarkena eyentondam sowalenggyam bꞌangwatam 
da sɨn re ɨmɨnjog God ma wɨko rɨga im. Sɨ rɨgap koi kɨma nenegɨr 
kana ipowa niyenento, ɨ sɨbɨbmetɨnd oramka niyenento, ɨ dɨde rɨga 
bobop soro kɨma geja niyenento. Ajɨ sɨn God ma wɨko omnɨkand 
wɨram kesa bꞌasowa wuwenond, ɨ yutunga kesa aukenentondam, ɨ dɨde 
owoupand wekenenond. 6  Ɨ kwa sɨn odede mɨle im omnɨka eyenindam 
sowalenggyam bꞌangwatam da sɨn re ɨmɨnjog God ma wɨko rɨga im. Sɨ 
sɨn kɨlkesa mɨle im omnɨka eyenindam, ɨ God ma yɨt wumɨr okati kɨma 
im mɨle omnɨka eyenindam, ɨ musɨk wɨmena mɨle omnɨka eyenindam, 
ɨ wurar mɨle im omnɨka eyenindam, ɨ Yɨnayɨna Wɨngawɨngamna danda 
kaim mɨle omnɨka eyenindam, ɨ dɨde ɨmɨnjog singi bꞌiyena kɨma mɨle im 
omnɨka eyenindam. 7 Ɨ sɨn kwa ɨmɨnjog God ma yɨtkak nena im pɨtapɨta 
omnena eyenindam, sɨ Godɨmna dandate wɨko omnɨka yiyeny sowa 
pɨlɨnd. Ɨ sɨn negɨr kesa dɨmdɨmjog mɨle im omnɨka eyenindam. Sɨ onggɨt 
mɨletemb sɨn bꞌɨrmekam nomneniny dɨde ten ejgatenam nomneniny 
yepim re sɨn bꞌengabenga nya ke negɨr omnɨka niyenenanj. 8  Ɨ sowaina 
wɨko wɨngɨrɨnd, nɨndap sɨn esourena im niyenenanj, ajɨ daka nɨndap re 
ɨsnawa kesa ɨngar mim nomnɨkenenanj. Ɨ nɨndap re nenegɨr kana im sɨn 
nɨjongkenenanj, ajɨ daka nɨndap re bꞌobogɨl kana im sɨn nusenenanj. Ɨ 
kwa nɨnda rɨgap sɨn usenena niyenenanj da sɨn re bꞌanygɨnena rɨga im, ajɨ 
sɨn apurenindam re ɨmɨnjog yɨtkak nena im. 9 Ɨ nɨnda rɨgap sɨn usenena 
niyenenanj da sɨn re ma ongwati rɨga im, ajɨ sɨn re ɨmɨnjog ongwati rɨga 
im. Ɨ rɨgap sɨn uj mim numunenenanj, ajɨ yɨr de, sɨn re yilo im wɨmena 
wuwenyɨn. Ɨ rɨgap sɨn negɨr ma bꞌɨsagɨka wa oramitena niyenenanj, ajɨ 
sɨn makaima uj aukindam. 10 Ɨ sɨn gar bebɨg kɨma im wɨmena wuwenyɨn, 
ajɨ sɨn ita wɨnɨnd ukoi sam im aukenenindam Godɨm wɨpɨnd. Ɨ sɨn gasa 
kesa rɨga pɨla im wɨmena wuwenyɨn, ajɨ sɨn rɨga wɨngawɨnga ke jogjog 
gasa kɨma rɨga mim amnɨkenenindam. Ɨ kwa sɨn ma gasa tɨb kɨma im 
wɨmena wuwenyɨn, ajɨ sɨn komkesa gasam awɨr im bꞌaraka wuwenyɨn.

11 Korinto rɨga! Sɨn kea pɨtakɨpɨnd yɨt opurena eyentondam wanɨm, ajɨ 
maka nangga na yoimantonda. Dɨde sowaina gar re ingolendi im wekeny 
wanɨm. 12  Sɨ ma sɨnpiya waina gar ɨdokam amnentondam, ajɨ wada waina 
ɨpɨndenapiya waina gar ɨdokam amnento. 13  Sɨ kon wen yɨt tatainyɨn ra 
kor bꞌɨgawarjog pɨla im da wɨn bꞌogla sowanɨm waina gar engolenjinam.

Gar ke Utkunda kesa Rɨga kɨma Bꞌinkɨndena gatab Nonony Yɨtkak
14 Sɨ wɨn goro gar ke utkunda kesa rɨga kɨma bꞌeteomkeninam gɨlgɨl 

wɨko omnɨkam. Mop nokɨp negɨr kesa dɨmdɨmjog rɨga ake negɨr mɨle 
rɨga ma rɨrɨr i kekeg taya, dɨde ngaya ake sɨbɨb ma rɨrɨr i yɨpand 
bꞌitɨnkɨndenya. 15 Sɨ rɨdede i Keriso ake Beliyar, ɨt re Satana, yɨpand 

nonykok taramisinya? Ɨ rɨdede e gar ke utkunda rɨga wɨkomad tainy 
gar ke utkunda kesa rɨga kɨma? 16  Ɨ Godɨmna yɨnamet re makwa rɨrɨr e 
bꞌanygɨnena god aidol kɨma yɨpand tainy. Mop nokɨp men re yɨrkokar 
Godɨmna yɨnamet im, odede rɨja e re God yindeny yɨna peband da,

“Kon ɨta nɨtɨbnyɨn ton kɨma, ɨ ɨta kwa netkenyɨn towa wɨngɨrɨnd.
Sɨ Kon towanɨm ra God e taen, ɨ dɨde ton ra Koina rɨga im 

taukanj.”
17 Sɨ onggɨt paemb Yonggyam God yindeny da,

“Wɨn rɨga wa pɨlke ewaikisinam, ɨ ket wenta bobo ainam yɨna mɨle 
omnɨkam.
Ɨ wɨn goro tasopainam kɨl kɨma gasa, sɨ ɨngkaimemb Kon wen 

takasinyɨn.”
18  Ɨ kwa Komkesa Dandam Rɨgɨb Rɨga Yonggyam God yindeny da,

“Sɨ Kon wanɨm taen ra Bꞌu e.
Ɨ dɨde wɨn Kornɨm taindam ra leo bꞌɨga im dɨde ngɨmngai bꞌɨga 

im.”

7  1 Sɨ onggɨt paemb, kor rɨgawar yena re kon singi eyeninyɨn, men 
opima onggɨtyam komkesa tɨrɨr omni yɨt awamindam, sɨ men bꞌogla 

meralenggyam kɨlkesa raukinum komkesa kɨlkɨl mɨle ke gɨm ke dɨde 
wɨngawɨnga ke. Ɨ men kwa bꞌogla Godɨnd moga yuwadenu, ɨ ɨngkaimemb 

men kupkakupka yɨna taukindam.

Korinto Sosimna Engenda Mɨle dɨde Polɨmna Sam
2  Sɨ wɨn bꞌogla waina gar engolenjinam sowanɨm. Nokɨp sɨn makwa 

ya pɨl mana negɨr kɨma kaokao mɨle amnɨktondam. Ɨ kwa sɨn makwa 
ya mana gar ke utkunda mɨle negɨr yomnɨkawonda. Ɨ dɨde kwa sɨn 
makwa yena bꞌanygɨnena nya ke ɨl ongka eyentondam sowanɨm bꞌogɨl 
okatam. 3  Ɨ kon ma wen negɨr ma bꞌɨsagɨka mim amninyɨn. Mop nokɨp 
kon naska nata nindenond da wɨn bꞌogla sowaina garɨnd tekenyɨt, nokɨm 
da ɨdenat men yɨpand bꞌinkena tuwenyɨn yilo wɨngɨrɨnd ngɨrpu uj. 4 Ɨ 
Kon wanɨm ukoi danda kɨma bꞌobogɨl yɨmjatenyɨn, ɨ dɨde kon ma sobijog 
im wen asoureninyɨn. Sɨ nangga ma jɨ rada sɨn jogjog bꞌengabenga wɨp 
bꞌɨdgotnena im akatenindam, ajɨ kon bꞌogɨl seo nate nɨbnenenyɨn, dɨde 
ukoi samte ken nɨgwandeny.

5  Mop nokɨp re sɨn Makedoniya wa tuwond, sowaina jɨwɨp maka wɨram 
yokateneno, ajɨ sɨn komkesa gatab ke bꞌɨdgotnena na akatentondam. Sɨ 
sɨn bau ke leny bꞌagawa na wuwenond nɨnda rɨga kɨma dɨde gar wa moga 
na aukenentondam. 6  Ajɨ God re ɨrɨnena rɨga wa bꞌogɨl bꞌugowa rɨga e. Sɨ 
re Tito opendonj sowa pɨlwa, God kea sowa bꞌogɨl bꞌugowa nogoninonj 
tina openda ke. 7 Ajɨ ma tina openda gatab nena kena bꞌogɨl bꞌugowa 
akatentondam, ajɨ daka kwa kea onggɨt bꞌogɨl bꞌugowa yɨt ke rɨna re 
wɨn ti yogontondam. Sɨ Tito kea sowa bꞌagenayonj da wɨn ma sobijog e 

ken singi niyenya yɨr ongongɨm, ɨ wɨn ma sobijog gar kopa kɨma e kear 
nomnenya waina omnɨki negɨr mɨle map, ɨ dɨde kwa wɨn ma sobijog im 
kor gatab ɨrmekam singi ainindam. Sɨ kon onggɨt tina yɨdɨr yɨt map ma 
sobijog e bꞌusaya gar sam aenyɨn. 8  Ɨ nangga ma jɨ rada ke koina letat wen 
nony bebɨgɨm amninonj, yu kon ma ɨta nony ke yɨrɨnenyɨn onggɨtyam 
koina leta gatab. Mop nokɨp nangga ma jɨ rada naskand kon yɨrɨnenond, 
kon kea wumɨr yokasɨn da onggɨt koina letat wen nony bebɨgɨm amninonj 
re sobijog gangga nena nat. 9 Sɨ yu kon ukoi sam nate nɨbnyɨn. Ajɨ ma 
onggɨt pae da wɨn kea nony bebɨg yokatenonda koina leta ke, ajɨ nok pae 
da wɨn kea onggɨt nony bebɨg ke gar engkɨtondam waina negɨr mɨle ke 
de Godɨm pɨlwa. Mop nokɨp wɨn nony bebɨg yokatenonda re Godɨmna 
singi nat, nokɨm da ɨdenat wɨn maka kɨp kesa bꞌɨdgotnena okasya sowa 
pɨlke. 10 Mop nokɨp Godɨmna oramiti nony bebɨgɨt rɨgam pɨlɨnd wɨko 
omnɨk ra tina negɨr mɨle ke engenda ma Godɨm pɨlwa, ɨ ket wɨp yii ra 
yɨrkokar okatam nya wa e. Sɨ ɨtemb re ma ɨrɨnena kɨma e. Ajɨ gowukoi 
rɨgaina oramiti nony bebɨgɨt rɨgam pɨlɨnd wɨko omnɨk ra uj okata ma. 
11 Sɨ yɨr de, wɨn kea onggɨtyam nony bebɨg yokatenonda rɨna re God 
Tina singind yoramitonj. Sɨ rɨdede na onggɨtyam Godɨmna oramiti nony 
bebɨgɨt wɨko omnɨka yiyenonj wa wɨngɨrɨnd? Sɨ opimemb jɨ ɨsma: sɨ 
wɨn ɨta ita wɨnɨnd ken nony kɨkɨb nomnɨkenya, ɨ kwa wɨn waina mɨle 
pɨtakɨpɨnd isɨpkena niyenaindam ɨrmekam, ɨ kwa wɨn walenggyam ma 
sobijog gar soro kɨma im yɨr ongong eyenindam waina omnɨki negɨr 
mɨle gatab, ɨ kwa wɨn ma sobijog e Godɨnd moga yuwadenenya koina 
wɨp iyena danda gou wa omnena map, ɨ kwa wɨn ma sobijog im singi 
aenindam kon kɨma bꞌinkɨndenam, ɨ kwa wɨn ma sobijog gar ke singi im 
aenindam kor gatab ɨrmekam, ɨ dɨde kwa wɨn ma sobijog danda kɨma 
bꞌɨsagɨka e omnɨka yiyenya negɨr mɨle gatab. Sɨ wɨn walenggyam pɨta wa 
aukindam onggɨtyam komkesa mɨle wɨngɨrɨnd da wɨn re kɨlkesa im mɨle 
amnɨkenindam. 12  Sɨ nangga ma jɨ rada konɨt naskand wa leta erɨkawond, 
ajɨ kon ma onggɨt rɨga mop penaemb leta yɨrɨkond yet re onggɨtyam negɨr 
kɨma kaokao mɨle yomnɨkonj, o mɨnda onggɨt rɨga mop penaemb yet re 
onggɨtyam negɨr kɨma kaokao mɨle ke negɨr yokatonj. Ajɨ kon onggɨt mop 
penaemb leta yɨrɨkond da ɨdenat waina nony kɨkɨb omnɨka mɨle pɨta 
wa tainy Godɨm wɨpɨnd rɨna re wɨn omnɨka yiyenonda sowa gatab. 13  Sɨ 
onggɨt mop paimemb sɨn bꞌogɨl bꞌugowa yokatenyu.

Ɨ ma sɨn onggɨtyam bꞌogɨl bꞌugowa nena e yokatenyu, ajɨ Titote 
bꞌusaya kwa ukoijog gar sam nomnɨkeneniny tina sam ke. Mop nokɨp 
ton komkesa wa pɨlkena gar sam kɨma nony bꞌogɨl yokatenenonj, re 
ton wɨmena yikenonj wa wɨngɨrɨnd. 14 Sɨ kon kea wen asoureninond 
Titom pɨlwa, sɨ onggɨtyam koina bꞌasourena wanɨm re maka ɨngarɨm 
awonj, nokɨp wɨn kea onggɨtyam koina bꞌasourena yɨt rɨrɨrɨnd mɨle 
amnɨktondam. Ɨ sɨn wanɨm yɨt apurentondam re komkesa ɨmɨnjog 

yɨtkak na. Sɨ kwa daka yɨpa wɨp nya kena onggɨtyam bꞌasourena re kea 
ɨmɨnjogɨm awonj rɨna re sɨn Titom pɨlɨnd asourentondam. 15  Ɨ Titomna 
kukɨp ke singi bꞌiyena wanɨm re kea bꞌusmurena e yik. Nokɨp ton ɨta 
nonyɨk eyeneniny rɨdede na re wɨn komkesa tin moga kɨma dɨde kaktɨtɨ 
kɨma simesime omnam yɨsnaenonda, dɨde kwa wɨn komkesa tinɨm 
bꞌakaenentondam. 16  Sɨ kon ma sobijog nony sam e aenyɨn, nokɨp kon ɨta 
kupkakupka nony bꞌɨjawa yoramisɨn wa pɨlɨnd.

Gar ke Utkunda Rɨgaina Wurar Mɨle gatab Yɨt

8  1 Sowa gar ke utkunda nany dɨde yɨngganwar! Sɨn wen ɨnsim 
wumɨr tamnenindam rɨja na re God wurar mɨle omnɨkam wurar 

agoninonj sosi nata Makedoniya eriya wɨngɨrɨnd. 2  Sɨ nangga ma jɨ rada 
bꞌengabenga wɨp bꞌɨdgotnenap kea ten otonkena eyento, ton ukoijog 
sam na aukenento Keriso map. Sɨ onggɨt paemb nangga ma jɨ rada ton 
gasa kesajog na wekenonj, towaina ukoijog wurar mɨle kea ukoi kana 
bꞌusmurena yikenenonj. 3  Mop nokɨp kon yɨr ungata yɨt nitinjɨn da ton 
kea towaina danda rɨrɨrɨnd wurar wulkɨp aramkenento, ɨ ma ɨna nena 
na, ajɨ ton kea kwa towaina danda yɨgwandeneno bꞌusaya wurar wulkɨp 
tumɨnd oramkam. Sɨ ton odede aramkenento re towainajog singi rɨrɨr nat. 
4 Sɨ ton jogjogpyam sɨn ɨl ongka niyenento odede bꞌarkena kɨma da, “Sɨn 
singi im onggɨtyam wurar mɨle omnɨkam wurar okasu dɨde yɨna rɨga wa 
yɨm okawam wulkɨp tasaindam yepim re Yuda eriyand wekeny.” 5 Sɨ ton 
ma ɨja na yomnɨko rɨja na re sɨn singi yoramitonda towanɨm omnɨkam. 
Ajɨ ton Godɨmna singi rɨrɨrɨnd naska towalenggyam kupkakupka bꞌakauto 
Yonggyamɨm pɨlwa ɨ dɨde ket sowa pɨlwa. 6  Sɨ onggɨt penaemb sɨn Titond 
yugowonda, nokɨm da ɨdenat ton onggɨtyam wurar mɨle undwas rɨna 
re ton naskand yotomonj wa wɨngɨrɨnd. 7 Sɨ wɨn ukoijog danda kɨma im 
onggɨtyam komkesa mɨle omnɨka eyenindam, opi re gar ke utkunda mɨle, 
ɨ yɨtkak opurena mɨle, ɨ wumɨr okata mɨle, ɨ kupkakupka yɨm bꞌakawa 
singi mɨle, ɨ dɨde singi bꞌiyena mɨle rɨna re wɨn yokatonda sowa pɨlke. Sɨ 
wɨn bꞌogla kwa onggɨtyam wurar mɨle daka odede yɨpa wɨp ke ukoijog 
danda kɨma omnɨka iyenya.

8  Sɨ kon ma bꞌingawa yɨt im amninyɨn onggɨt wurar mɨle omnɨkam. Ajɨ 
kon Makedoniya rɨgaina gar ke singi kɨma wurar mɨle omnɨka gatab e 
nindenyɨn, ɨ ɨngkaimemb kon wen atonkisinyɨn ɨmjatam da rɨka waina 
singi bꞌiyena mɨle re ɨmɨnjog e towaina mɨle re dɨde. 9 Mop nokɨp wɨn 
wumɨr im mera Yonggyam Yesu Kerisomna wurar. Sɨ Ton re jogjog gasa 
kɨma rɨga na yɨbnonj de pumb tunggɨnd, ajɨ Ton wa map gasa kesa rɨga 
awonj onggɨt gowukoyɨnd. Nokɨm da ɨdenat Ton Godɨmna jogjog gasa 
wa tagoniny jogjog gasa kɨma rɨga omnɨkam, ɨ ɨngkaemb wɨdaka wurar 
mɨle omnɨka iyenya gasa kesa rɨga wa pɨlwa. 10 Sɨ yɨto kemagɨnd wɨnpiya 
naska yotomonda onggɨtyam wurar mɨle omnɨkam, ɨ ma ɨna nena na, 

ajɨ wɨn kea kwa singi daka aukɨtondam onggɨt mɨle omnɨkam. Sɨ onggɨt 
paimemb kon wen ugoinyɨn onggɨt mɨle undwatam nokɨp ɨtemb re wanɨm 
bꞌogɨljog e. 11 Ɨ yu wɨn yundwata onggɨtyam wurar mɨle odede rɨngma 
na re wɨn otomapu ke ukoi singi yoramitonda omnɨkam. Sɨ wɨn bꞌogla 
onggɨtyam wurar mɨle undwasya onggɨt rɨrɨrɨnd rɨnsim re gasa wa pɨlɨnd 
wekeny. 12  Mop nokɨp ra wɨn gar ke singi oramisya wurar mɨle omnɨkam, 
wɨn wurar mɨle tamnɨkindam onggɨt gasa kaim nangga im re wa pɨlɨnd 
wekeny. Sɨ God opima bꞌobogɨl temjasiny onggɨtyam waina wurar mɨle, 
ajɨ Ton ma onggɨt gasa kaim temjasiny rɨnsim re maka wa pɨlɨnd wekeny. 
13  Ɨ kon ma nok ma nindenyɨn da ɨdenat wɨn bꞌɨdgotnena okasya ukoijog 
wurar mɨle omnɨka map dɨde onggɨtyam waina wurar mɨlet nɨnda rɨgaina 
bebɨg awɨr tamnauranj. Ajɨ kon nok ma nindenyɨn da ɨdenat wɨn dɨde ton 
komkesa yɨpa rɨrɨrkɨp wɨmena okatenya. 14 Sɨ yu wɨnɨnd, waina jogjog 
gasapim ten yɨm akauranj nanggamog ingaena gasa mim ton bꞌarakanj. 
Nokɨm da ra wɨdaka nanggamog ingaena gasam bꞌatrakindam, ɨdenat 
ton towaina jogjog gasa ke wen yɨm takauranj. Sɨ odede walenggyam 
yɨm bꞌakaena kaim wɨn dɨde ton yɨpa rɨrɨrkɨp wɨmena okatenya. 15 Sɨ ɨja 
emb jɨ yɨna peband daka ɨrɨki yɨbɨm mana owou gatab da, “Jogjog owou 
buruburu omnɨki rɨgat, ton onggɨt bibɨr rɨrɨrɨnd tawiny, ajɨ ma opima 
umam tangapiny. Ɨ sobijog owou buruburu omnɨki rɨgat, todaka onggɨt 
bibɨr rɨrɨrɨnd tawiny, ajɨ ma ɨta bꞌatrak.”

Tito dɨde Ti Yɨm Okawa Rɨga
16  Ɨ kon Godɨnd sɨteket yomnenyɨn yet re Titond wanɨm onggɨtyam 

nony ɨsonggaya mɨle yokawonj rɨnte re kon yowamen. 17 Sɨ Tito re ma 
sowaina bꞌugowa yɨt nena na yɨmjasɨm wen bꞌusaya odaram, ajɨ daka 
ton tilenggyam ti nony kena ukoijog gar ke singi yoramisɨm wa pɨlwa 
menonɨm. 18  Ɨ sɨn kwa yɨpa ongwati gar ke utkunda rɨga ɨta ton kɨma 
ɨtmɨkisu. Sɨ ɨtemb re rɨga God ma bꞌogɨl yɨrkokar bage yɨt bꞌobogɨl 
pɨtapɨta omnena rɨga e, sɨ onggɨt mop paemb komkesa sosip tin esourena 
yiyenyi. 19 Ajɨ ma ɨna nena na ajɨ daka sosip kea tin yobagendo sɨn 
kɨma menonɨm de Yuda eriya wa onggɨtyam towanɨm wurar wulkɨp 
iyenam. Sɨ men odede nya ke ɨtemb wɨko omnɨka yiyenyu re, nok ma 
da ɨdenat Yonggyam bꞌogɨl ɨnyomarena okateny dɨde kwa ɨdenatemb 
meraina gar ke singi bꞌobogɨl pɨta wa tainy. 20 Ɨ sɨn odede nya ke yɨrgong 
auka wuwenyɨn re, nok mim da ɨdenat maka yet sɨn nitinjainy odede 
da sɨn negɨr nya kae onggɨtyam ukoijog wurar wulkɨp yiyenyu. 21 Mop 
nokɨp sɨn kea naska nata yɨr yiyenonda bꞌogɨl nya odaram onggɨt wurar 
wulkɨp bꞌobogɨl iyenam. Sɨ sɨn ma Yonggyamɨm wɨp nena nat dɨmdɨm 
nya yorakonda, ajɨ kwa daka rɨga wa wɨp nat. 22  Ɨ sɨn kwa yɨpa gar ke 
utkunda rɨga ɨta ton kɨma ɨtmɨkisu. Sɨ sɨn kea tin otonkena yiyenonda 
jogjog bꞌengabenga nya ke, nokɨm da ɨdenat sɨn ɨmjasu tina ɨmɨnjog 

gar ke singi wanɨm yɨm okawam. Ɨ otade ton ɨta ukoijog gar ke singi 
ainy wen yɨm okawam, nokɨp ton bꞌusaya kupkakupka nony bꞌɨjawa 
yoramiteny wa pɨlnate. 23  Ɨ kon Titom gatab nitindenyɨn. Sɨ ton re 
kornɨm yɨm okawa rɨga e, dɨde ton re kor wɨkomad e wanɨm. Ɨ kwa kon 
nitindenyɨn osiemb sowa gar ke utkunda rɨga nɨmog gatab yena ra sɨn 
tetmɨkisu wa pɨlwa. Sɨ sosipiya ten abagendo ɨtmɨkitam Yuda eriya wa 
onggɨtyam wurar wulkɨp iyenam, dɨde ton re Kerisond bꞌobogɨl esourena 
rɨga i. 24 Sɨ onggɨt paemb wɨn bꞌogla ten tauyaindam waina bꞌogɨl singi 
bꞌiyena mɨle. Ɨ dɨde wɨn kwa tauyaindam towanɨm ɨmjatam da sowaina 
bꞌasourena wa gatab re ɨmɨnjog e. Sɨ ɨngkaemb komkesa sosip daka waina 
ɨmɨnjog gar ke wurar mɨle gatab pɨtakɨpɨnd wumɨr okatenyi dem.

Bꞌogɨl Ongonjeni Wurar Mɨle gatab Yɨt

9  1 Ɨ wɨn wumɨr im wekenyɨt onggɨtyam yɨna rɨga yɨm okawam wurar 
mɨle gatab yepim re wekeny Yuda eriyand. Sɨ kon ma nangga ma 

bꞌusaya kwa onggɨt gatab wanɨm ɨrɨken. 2  Mop nokɨp kon wumɨr en 
waina gar ke singi ten yɨm okawam. Sɨ kon ke Makedoniya rɨga wa pɨlwa 
onggɨtyam waina gar ke singi gatab bꞌasourenond da wɨn Akaya eriya 
rɨga re yɨto kemag kena bꞌangonjena tuyɨmɨt onggɨt wurar mɨle omnɨkam. 
Sɨ re ton nutkundeno waina ukoi gar ke singi gatab, ma yɨpa kɨma 
rɨgapiya gar pumbpumb aento onggɨtyam wurar mɨle omnɨkam. 3  Ajɨ kon 
opima onggɨtyam gar ke utkunda rɨga tetmɨkisinyɨn wa pɨlwa. Nokɨm da 
ɨdenat sowaina bꞌasourena maka kɨp kesa tainy waina bꞌangonjena gatab, 
ajɨ ɨdenatemb wɨn bꞌangonjeni tekenyɨt wurar wulkɨp ɨtmɨkitam Yuda 
eriya wa odede rɨngma na re kon wen asoureninond towa pɨlwa. 4 Sɨ wɨn 
maka ra odede omnɨkya, ɨ daka ra nɨnda Makedoniya rɨga kon kɨma tui 
wa pɨlwa dɨde wen tadaranj bꞌangonjeni kesa, sɨ ma wɨn nenapim ɨngar 
taukindam ajɨ sɨda kwa opima, nokɨp sɨn kea wa gatab ɨmjateni yɨt kɨma 
bꞌasourentondam. 5 Sɨ onggɨt penaemb kon nony menamena yomnɨkond 
da kon bꞌogla tugoinyɨn opimemb gar ke utkunda rɨga, nokɨm da ɨdenat 
ton wen naska tadaranj dɨde wen naska naska bꞌangonjenam tamnanj 
waina tɨrɨr omni wurar mɨle omnɨkam. Sɨ wɨn ɨja na bꞌangonjeni tekenyɨt, 
ngɨrpu ra sɨn topenjindam wa pɨlwa. Sɨ odede bꞌangonjeni wurar mɨle re 
ɨmɨnjog gar ke singi kaim, ajɨ ma nony bond kaim.

Wurar Mɨlem pɨlke Bꞌogɨl Ɨsma
6  Ɨ wɨn bꞌogla onggɨtyam yɨtkak bꞌobogɨl nonyɨnd tawamindam da 

ra tuny ɨtot rɨgat sobijog kana ɨtot teyeniny, ton kwa odede sobijog 
kana e erngoka ikeny. Ɨ ra tuny ɨtot rɨgat jogjog kana ɨtot teyeniny, ton 
kwa odede jogjog kana e erngoka ikeny. 7 Sɨ wɨn yɨpayɨpa rɨga bꞌogla 
naska tɨrɨr omnya waina garɨnd da kon leamog im wurarɨm wulkɨp 
taramkinyɨn. Ɨ onggɨt tɨrɨr omni rɨrɨrɨnd oramka teyenindam, ajɨ goro 

nony bond ke o ɨl ongka ke. Mop nokɨp God ɨntemb rɨga singi yiyeny yete 
re nony sam kɨma wurar mɨle omnɨka yiyeny. 8  Sɨ God rɨrɨr e komkesa 
wurar ukoi kana tusmureniny wanɨm. Nokɨm da ɨdenat wɨn ita wɨnɨnd 
komkesa gatab ke komkesa gasam bꞌaraka kesa tekenyɨt, ɨ ɨngkaimemb 
wɨn ukoi kana yɨm bꞌutusmurenindam komkesa bꞌogɨl wɨko omnɨkam. 9 Ɨ 
yɨna peband daka ɨja emb jɨ ɨrɨki yɨbɨm da,

“Ton singi rɨrɨrɨnd wurar gasa jabajaba egmarkinonj re gasa kesa 
rɨga wa pɨlwa na.
Sɨ Tina negɨr kesa dɨmdɨmjog mɨle yɨbɨm re dadal ngɨrpu kesa e.”

10 Ɨ God tuny ogona eyeniny tuny ɨtot rɨga wa, dɨde kwa owou ogona 
eyeniny owowɨm. Ɨ daka Tonte kwa wa tuny ogona eyeniny dɨde kwa 
nangg awɨnkenenainy jogjog kɨp erngokam. Sɨ ra wɨn odede wurar mɨle 
tamnɨkenenindam tuny ɨtot re dɨde, sɨ God opima wa jogjog negɨr kesa 
dɨmdɨmjog mɨle warabag tamnɨkaeniny. 11 Sɨ waina komkesa gasa re 
Godɨm pɨlke okati im, ɨ wɨn onggɨt gasa kaim ukoi kana jabajaba wurar 
mɨle omnɨka eyenindam ita wɨnɨnd. Ɨ ra wɨn wurar wulkɨp sowa yɨmɨnd 
taramisindam, ɨ dɨde ra sɨn Yuda eriya rɨga wa tagonindam, ton opima 
onggɨtyam waina wurar mɨle ke ukoi kana Godɨnd sɨteket yɨt omnena 
iyenyi dem. 12  Sɨ ɨtemb waina wurar omnɨka wɨko re ma ɨna nena e ɨt 
re yɨna rɨga waina gɨm ke ingaena gasa rɨrɨrkɨp omnɨka mɨle e towaina 
bꞌaraka wɨngɨrɨnd. Ajɨ daka kwa onggɨt wɨko ke Godɨnd sɨteket omnena 
mɨle e ukoi kana bꞌaikɨndena yikeny towa wɨngɨrɨnd. 13  Sɨ rɨgap opima 
onggɨt waina wurar mɨle ke wen temjatenanj dem da wɨn Kerisomna 
bꞌogɨl yɨrkokar bage yɨt ɨmɨnjog gar ke utkunda ke yokatonda dɨde yɨmta 
yundokenenya, sɨ ɨngkaimemb wɨn odede jabajaba wurar wuwenyɨt towa 
pɨlwa dɨde komkesa rɨga wa pɨlwa. Ɨ ɨngkaimemb ket ton Godɨnd bꞌogɨl 
ɨnyomarena okaena iyenyi dem. 14 Sɨ ton opima wa gatab yɨr opmitena 
tuweny dem ɨmɨnjog gar singi kɨma. Mop nokɨp God kea wa ukoijog 
wurar agoninonj. 15 Ɨ Godɨmna yiyag wurar re ma isɨpkita pɨla e, sɨ onggɨt 
paemb men Godɨnd sɨteket yɨt yamnenu.

Polɨmna Bꞌɨrmeka Yɨt Tina Danda gatab

10  1 Sɨ nɨnda rɨgap odede negɨr yɨt kɨma im kor gatab endenanj da 
re kon wɨn kɨma nɨbnond, kon moga map goujog rɨga pɨla na 

wɨmena nekenond, ɨ dɨde ɨt re yu kon wa pɨlke ewaikiti nɨbnyɨn, kon 
moga kesa im yɨt omnena eyeninyɨn. Ajɨ kon Pol, konjog wen tugoinyɨn 
ra bꞌogɨl yɨt kaim rɨja na re Keriso nony kɨma musɨk wɨmena mɨle ke 
dɨde musɨk ɨsnawa nony kɨma mɨle ke rɨga yɨt amneneninonj. 2  Ɨ ton 
nony auka wuweny da sɨn wɨmena wuwenyɨn re gɨm ke gowukoi rɨgaina 
nya nasim. Sɨ kon yɨsamken da ra kon netken wa pɨlwa, kon opima ten 
moga kesa danda kɨma yɨt tamneninyɨn. Ajɨ kon wen tarkisinyɨn da 
wɨn walenggyam opimemb rɨga bꞌobogɨl yɨt tamnenindam, nokɨm da 

ra kon netken wa pɨlwa, ɨdenatemb kon maka ten bebɨgɨnd oramitam 
danda kɨma yɨt tamneninyɨn wa wɨpɨnd. 3  Ɨ sɨdaka re gɨm ke gowukoyɨnd 
wɨmena rɨga im, ajɨ sɨn ma opima geja amnɨkenindam gɨm ke gowukoi 
rɨgaina mɨle rɨrɨrɨnd. 4 Mop nokɨp sowaina geja gasa re ma ɨja im opi re 
gowukoi rɨgaina geja gasa re dɨde, ajɨ sowaina geja gasa re Godɨmna 
danda kɨma im. Sɨ opimemb sowaina geja gasap bꞌogla geja rɨgaina danda 
kara iyenyi ɨ tungg negɨr tamnɨkanj. Sɨ sɨn bꞌogla rɨgaina negɨr bꞌugaga 
yɨt awɨr tamnɨkindam rɨnsim re geja rɨga Satanam pɨlke wuweny. 5 Ɨ sɨn 
kwa onggɨt danda ke bꞌogla awɨr tamnɨkindam komkesa bꞌasourena mɨle 
rɨnsim re Godɨmna ɨmɨnjog wumɨr yɨtkakɨm pɨlɨnd gejam owɨnkanj. Ɨ 
kwa sɨn bꞌogla komkesa bꞌengabenga ouyaena gou wa tamnindam rɨga 
wa pɨlke dɨde ten tauyaenindam Kerisond yɨmta undokam. 6  Ɨ wɨn bꞌogla 
naska onggɨtyam bꞌanygɨnena ouyaena rɨga tauyaenindam ɨ ɨdenat ket 
kupkakupka sosit Kerisond yɨmta undok. Ɨ yepiya ra maka Kerisond yɨmta 
undoki, sɨn opima bꞌangonjeni wekenyɨn opimemb komkesa utkunda kesa 
rɨga bebɨgɨnd oramitam.

7 Sɨ wɨn rɨga ɨkalnena eyenindam re gɨm ke yɨr ongong kaim, ajɨ ma 
wɨngawɨnga nya kaim. Ɨ nɨnda bꞌanygɨnena ouyaena rɨgap bꞌasourena 
kɨma bꞌagenaya wuweny da, “Sɨn re Kerisomna wɨko rɨga im.” Sɨ wɨn 
odede rɨga angwatenindam re odede towaina bꞌagenaya kaim. Ɨ sɨn re 
ɨmɨnjog Kerisomna obagendi wɨko rɨga im. Sɨ onggɨt rɨgap bꞌogla bꞌusaya 
sɨda kwa yɨpa wɨp ke nangwasine da sɨda re Kerisomna wɨko rɨga im 
odede rɨngmim re ton towalenggyam bꞌasourena kɨma bꞌagenairanj 
da, “Sɨn re Kerisomna wɨko rɨga im.” 8  Mop nokɨp nangga ma jɨ rada 
kon odede ukoijog bꞌasourena nekenyɨn sowaina danda gatab rɨna re 
Yonggyam nokainonj, kon ma ɨta ɨngar taen. Ɨ Yonggyam nok mana 
onggɨtyam danda nokainonj da ɨdenat sɨn wen yɨm okawa teyenindam 
bꞌobogɨl danda kɨma onyitam gar ke utkundand, ajɨ ma sɨn wen negɨr im 
omnɨka teyenindam. 9 Ɨ kon ma singi en wɨn odede nony menamena ke 
notɨngwasya da kon jabakɨp nasim koina leta ke wen mogam amneninyɨn 
ajɨ mop nasim. 10 Mop nokɨp nɨnda bꞌanygɨnena ouyaena rɨgap kor gatab 
endenanj da, “Tina leta re ukoijog yɨtkak im dɨde danda kɨma im. Ajɨ ra 
ton sowa wɨpɨnd ɨbɨm, ton re danda kesa e. Ɨ dɨde tina opurena re ma 
bꞌogɨljog im, ɨrɨnena kɨma im.” 11 Ɨ odede opurena rɨgap bꞌogla bꞌobogɨl 
sɨn nangwasine. Sɨ yu sɨn re wa pɨlke ewaikiti im wekenyɨn, sɨ sɨn leta 
kaim wen yɨt amnenindam. Ajɨ ra sɨn tuyɨn dem wa pɨlwa, sɨn opima 
odede leta yɨtkak rɨrɨrɨnd wɨkond bꞌitngaenindam dem.

12  Ɨ nɨnda bꞌanygɨnena ouyaena rɨgap towalenggyam bꞌagenairanj 
da, “Sɨn re ukoijog rɨga im.” Ajɨ sɨn moga im aindam odede rɨga pɨla 
sowalenggyam sowainajog tondon ke bꞌakalnenam dɨde yɨr bꞌiyenam. 
Ajɨ ton towalenggyam towainajog tondon kaim bꞌakatenanj dɨde 
towalenggyam towainajog nony menamena kaim yɨr bꞌiyenenanj. Sɨ ton 

re korɨrkorɨr im. 13  Ajɨ sɨn ma opima bꞌasourena wuwenyɨn onggɨt wɨko 
gatab rɨna re God maka wulpok nomninonj sowanɨm omnɨkam. Ajɨ sɨn 
ɨna nena wɨko ngɨrpu nasim bꞌasourena wuwenyɨn rɨna re God wulpok 
nomninonj sowanɨm omnɨkam. Sɨ sɨn onggɨtyam Godɨmna wulpok omni 
rɨrɨr nat wuwenond Tina bꞌogɨl yɨrkokar bage yɨt pɨtapɨta omnenam 
ngɨrpu kwa daka de wa pɨlwa. 14 Sɨ rako sɨn maka wa pɨlwa wuwenond, 
sɨ sɨn sowalenggyam ma rako ukoi kana na bꞌasourena wuwenyɨn. Ajɨ 
sɨn rɨrɨr im wa gatab bꞌasourenam, nokɨp sɨnpiya naskajog Kerisomna 
bꞌogɨl yɨrkokar bage yɨt kɨma wuwenond, ngɨrpu dea ta wa pɨlwa. 15 Ɨ 
sɨn ma opima bꞌasourena wuwenyɨn bꞌenga rɨgaina omnɨki wɨko gatab 
rɨna re God maka wulpok nomninonj sowanɨm omnɨkam. Ajɨ sɨn warɨm 
bꞌogɨl ɨsma ɨnte yɨr yungau da waina gar ke utkunda ɨnɨka yik dɨde 
kwa sɨn onggɨtyam sowaina wɨko ukoijog warabag omnɨka iyenyu wa 
wɨngɨrɨnd rɨna re God wulpok nomninonj sowanɨm omnɨkam. 16  Ɨ sɨn 
kwa singi im da sɨn wa kak ke nɨnda bꞌenga eriya nata tuwenyɨn God 
ma bꞌogɨl yɨrkokar bage yɨt pɨtapɨta omnenam rɨkɨnd re maka yɨpa rɨgat 
onggɨtyam God ma bage yɨt yiyonj. Nokɨp sɨn ma singi im menamenam 
onggɨt eriya nata rɨna re God wulpok amninonj bꞌenga rɨga wa omnɨkam, 
dɨde sɨn kwa ma rɨrɨr im towaina bꞌasowa ke omnɨki wɨko gatab 
bꞌatɨsourenindam. 17 Ɨ yɨna pebat daka ɨja emb jɨ yindeny da, “Yet ra 
bꞌasourenam singi tainy, ton bꞌogla ɨna nenam bꞌasouren nangga na re 
Yonggyam amnɨkinonj.” 18  Mop nokɨp yet ra tilenggyam bꞌatgenai ukoi 
rɨgam, ton re ma ɨmɨnjog ukoi rɨgam ongwati rɨga e Godɨm wɨpɨnd. Ajɨ 
ɨnte ɨmɨnjog ukoi rɨga yena ra Yonggyam ɨmjas ukoi rɨgam.

Pol dɨde Bꞌanygɨnena Ɨtmɨkitijog Rɨga

11  1 Ɨ wɨn gangga nokawa. Ɨ be kon korɨrkorɨr rɨga pɨla sobijog yɨtnono 
raenɨn. Sɨ wɨn muske utkundena kor gatab yɨt. 2  Sɨ kon ukoi kana 

wen gar ke singi eyeninyɨn re onggɨt garjog singi kae rɨnte re Godɨm pɨlke 
ik. Mop nokɨp kon kea tɨrɨr yomnond da kon wen tamninyɨn ra pɨl esopai 
kesa kɨlkesa ngɨmngai mim, nokɨm da ɨdenat wɨn tonyisindam dem yɨpaina 
leo Kerisom wɨpɨnd molkongga omnam. 3 Ajɨ kon moga e aenyɨn da ke wɨn 
yɨrara waina ɨmɨnjog dɨde kɨlkɨp kesa Kerisond yɨmta undoka mɨle dɨde 
kwa ke Satanat waina nony menamena negɨr nya wa wɨp ramnin odede ɨt re 
rɨngma na re gɨremɨt tina bꞌanygɨnena multekɨp ke Ibɨnd rabem womnonj. 
4 Mop nokɨp wɨn bꞌobogɨl im bꞌanygɨnena ouyaena rɨga enjɨkenindam waina 
sosi wa opi re ton wuweny wa pɨlwa bꞌenga Yesund pɨtapɨta omnenam yena 
re sɨn maka pɨtapɨta yomnenonda wanɨm. Ɨ kwa wɨn ɨta towa pɨlke bꞌobogɨl 
yokatenya bꞌenga wɨngawɨnga yena re wɨn maka yokatonda sowa pɨlke. Ɨ 
dɨde kwa wɨn ɨta towa pɨlke bꞌobogɨl yokatenya bꞌenga bꞌogɨl yɨrkokar bage 
yɨt rɨna re wɨn maka yokatonda sowa pɨlke. 5 Ɨ onggɨt bꞌanygɨnena ouyaena 
rɨgap towalenggyam bꞌagenairanj da, “Sɨn re ukoijog ɨtmɨkitijog rɨga im.” 

Ajɨ kon ma ɨja e nonyɨk bꞌamdenyɨn da kon re goujog rɨga en towa pɨlke. 6 Ɨ 
nangga ma jɨ rada nɨnda bꞌanygɨnena ɨtmɨkitijog rɨgap endenanj da koina 
opurena re ma bꞌobogɨl bꞌauyaeni kɨma im. Ajɨ kon ukoijog wumɨr en God 
ma yɨtkak dɨde mɨle gatab. Sɨ sɨn sowaina komkesa ouyaena kena dɨde mɨle 
kena onggɨt gatab pɨtapɨta omnena eyentondam wa pɨlwa.

7 Ɨ kwa re kon God ma bꞌogɨl yɨrkokar bage yɨt pɨtapɨta yomnenond wa 
pɨlwa, kon maike mɨra wulkɨp akateneninond wa pɨlke. Ajɨ kon kolenggyam 
gou wa aenenond, nokɨm da ɨdenat wen nyɨ pumb wa turowasinyɨn. Sɨ 
rɨngma, rɨka onggɨtyam koina mɨle re negɨr mɨle na? 8 Ɨ onggɨt wɨnɨnd re 
kon wa wɨngɨrɨnd wɨko omnɨka yiyenond, kon nɨnda sosi wa pɨlkena mɨra 
wulkɨp akateneninond. Ɨ onggɨt wulkɨp ke kon rɨrɨr na awond wanɨm wɨko 
omnɨkam. Ajɨ onggɨt wɨnɨnd kon maka towanɨm wɨko amnɨkainond, sɨ kon 
onggɨtyam wulkɨp akateneninond re yurowam wɨp nya kena. 9 Ɨ re kon 
naskand wɨn kɨma nɨbnenenond, nangga ma jɨ rada kon wulkɨp bꞌaraka nat 
nɨbnenond, kon maike wen ejeneninond. Mop nokɨp yepiya re gar ke utkunda 
nany dɨde yɨngganwar tuwonj Makedoniya eriya ke, tonpiya wulkɨp ke 
rɨrɨrkɨp nomnɨkeneno wulkɨp bꞌarakand. Sɨ kon kea kolenggyam ita wɨnɨnd 
ingaena gasa ke bꞌuwogenenond wen maka gar bebɨgɨm omnenam. Ɨ kon 
kwa ɨta ita wɨnɨnd kolenggyam ingaena gasa ke bꞌutuwogenenyɨn, nokɨm da 
ke kon wen bebɨgɨnd raramiteninɨn. 10 Ɨ Kerisomna ɨmɨnjog yɨtkak re ɨta kor 
pɨlɨnd yɨbɨm. Ɨ kon ɨmɨnjog nitinjɨn da kon ma ɨta ket mɨra wulkɨp takasinyɨn 
wa pɨlke. Sɨ makwa yɨpa rɨgat ɨta ken nɨtɨswang onggɨtyam koina bꞌasourena 
gatab Akaya eriya wɨngɨrɨnd. 11 Sɨ nangga pae kon odede nindenyɨn? Mɨnda 
rɨka nok pae kon nindenyɨn kor awɨr e singi bꞌiyena wanɨm? Nayɨ, God 
wumɨr e koina singi bꞌiyena mɨle wanɨm.

12  Ajɨ bꞌanygɨnena ɨtmɨkitijog rɨgap bꞌasourenam mop im oraka eyenanj da 
ton wɨko omnɨka eyenanj re odede sɨn kɨma yɨpa rɨrɨr im, nokɨm da ɨdenat 
ton mɨra wulkɨp takatenanj wa pɨlke. Sɨ onggɨt paemb kon mɨra wulkɨp kesa 
wɨko omnɨka iyenyɨn dem wa wɨngɨrɨnd rɨja na re kon naskand wɨko omnɨka 
yiyenond. Nokɨm da ɨdenat kon towaina onggɨtyam bꞌasourenam mop oraka 
nya kupkakupka tepenjinyɨn. 13 Mop nokɨp opimemb rɨga re bꞌanygɨnena 
ɨtmɨkitijog rɨga im, ɨ ton re bꞌanygɨnena God ma wɨko rɨga im. Ɨ dɨde ton 
re Kerisomna ɨtmɨkitijog rɨga pɨla im wɨp aukenenanj. 14 Sɨ goro kɨd kesa 
taininam! Mop nokɨp Satana toda ɨta tilenggyam wɨp aukeneny da ngayamna 
aneru e. 15 Sɨ onggɨt paemb ɨtemb re ma bꞌenga e, ra onggɨt Satanamna wɨko 
rɨgap odede wɨp taukenenanj da ton re negɨr kesa dɨmdɨmjog wɨko rɨga im. 
Sɨ ra kikitum bꞌɨsagɨka wɨn ik dem, ton opima negɨr ma bꞌɨsagɨka takatenanj 
dem towaina komkesa omnɨki wɨko rɨrɨrɨnd.

Polɨmna Bꞌɨdgotnena gatab Yɨt
16  Ɨ kon bꞌusaya kwa nitinjɨn. Sɨ goro wɨn ken notgenaya korɨrkorɨr 

rɨga ke. Ɨ rada wɨn ken notgenaya korɨrkorɨr rɨga ke, wɨn bꞌogla ken 

a 11:24 Gog yɨtɨt yindeny da ɨraskam ngɨrpu re potipyam (40) e, ajɨ Ju rɨgap teti nainpyam 
(39) nena na yomnɨkeneno. Ɨ jogjog rɨga kea uj aukenento onggɨt ɨraska wɨngɨrɨnd. 

nutkunda odede rɨngmim re wɨn korɨrkorɨr rɨga yɨt utkundenindam. Sɨ 
kodaka bꞌogla sobijog kana ngai bꞌasourenɨn. 17 Sɨ ra kon tapureninyɨn, 
kon ma Yonggyamɨmna singi nate tapureninyɨn. Ajɨ kon korɨrkorɨr rɨga 
pɨla e tapureninyɨn, nokɨp kon nony ke yɨmjasɨn da ɨtemb re bꞌogɨljog 
e wanɨm kor gatab bꞌasourena yɨt opurenam. 18  Sɨ jogjog bꞌanygɨnena 
ɨtmɨkitijog rɨga bꞌasourena wuweny re gɨm ke gowukoi rɨgaina nya rɨrɨr 
nasim. Sɨ koda kwa ɨta odede nya ke bꞌasourena netkenyɨn. 19 Mop nokɨp 
wɨn bꞌagenaindam da sɨn re bꞌogɨl multekɨp kɨma rɨga im, ajɨ wɨn nony 
sam kɨma im opimemb korɨrkorɨr rɨga ɨmɨnjog ke utkundenenindam. 
Ajɨ wɨn ma opima ɨmɨnjog ke ken nutkundenya. 20 Sɨ nangga ma jɨ rada 
ton wen towaina wɨko rɨga mim amnenanj, ɨ kwa nangga ma jɨ rada 
ton waina komkesa gasa emdenenanj, ɨ kwa nangga ma jɨ rada ton dis 
im uwoka eyenanj wen bebɨg wa oramitam, ɨ kwa nangga ma jɨ rada 
ton towalenggyam pumb wa bꞌurowatenenanj wen gou wa omnenam, 
ɨ dɨde kwa nangga ma jɨ rada wen ana epokenenanj wen ɨngarɨm, ajɨ 
wɨn opima ten ɨmɨnjog ke utkundenenindam. 21 Ɨ sɨn re ma danda im 
odede bꞌasourena yɨt opurenam, ajɨ kon ɨsanikesa e yɨtnono tainyɨn. 
Nokɨp onggɨt rɨgap moga kesa im bꞌasourena wuweny onggɨtyam nɨnda 
gasa gatab. Sɨ kon ton pɨla e korɨrkorɨr bꞌasourena yɨt tapureninyɨn. Ɨ 
koda kwa ɨta moga kesa tainyɨn. 22  Sɨ ton bꞌasourena wuweny da, “Sɨn 
re Ibru rɨga im,” sɨ koda re yɨpa Ibru rɨga en. Ɨ kwa ton da, “Sɨn re 
Israel rɨga im,” sɨ koda re yɨpa Israel rɨga en. Ɨ dɨde kwa ton da, “Sɨn re 
Abraamɨmna kus ke bꞌɨga im,” sɨ koda re kwa yɨpa Abraamɨmna kus ke 
bꞌɨga en. 23  Ɨ ton kwa bꞌasourena wuweny da, “Sɨn re Kerisomna wɨko 
rɨga im,” sɨ onggɨtyam yɨt kornɨm opurenam awɨk re ngong kɨma e. Ajɨ 
kon re ɨmɨnjog Tina wɨko rɨga en. Mop nokɨp konsim mogjog Tina wɨko 
urowateninyɨn, ɨ kwa konte mogjog sɨbɨbmet wa nekenenyɨn Tina wɨko 
map, ɨ kwa konɨt‑a mogjog ipowa yokatenenond Tina wɨko map, ɨ kwa 
rɨgap jogjogpyam uj ondrɨkam nomneneno Tina wɨko map. 24 Ɨ kwa kon 
paibpyam (5) Ju rɨga wa pɨlke ɨraska wɨn akateninond towaina ɨraska 
mɨle ke rɨnsim re ton negɨrjog rɨga teti nainpyam (39) ɨraska eyenenanj. a 
25 Ɨ kwa kon re nowapyam na kibam ke ipowa wɨn akasinond, ɨ kwa 
rɨgap yɨpapyam gɨmo ke nɨdrɨko uj ondrɨkam. Ɨ kwa re kon gɨga nya 
menon yokatenenond Tina yɨtkak pɨtapɨta omnenam, nowapyam gɨga 
kea negɨr aukenento. Sɨ kon bebɨg kɨma gɨl ɨpkenenond. Ɨ onggɨt nowa 
wɨn wɨngɨrɨnd yɨpa wɨnɨnd kon sɨwɨny dɨde bibɨr omanda sɨpa ɨnyɨnyɨnd 
bebɨg kɨma nɨbnond. 26  Ɨ kwa re kon jogjogpyam menon yokatenond 
Tina yɨtkak pɨtapɨta omnenam, kon bꞌengabenga wɨp moga kɨma mɨle 
na wɨp owarkena eyeninond, opi re kɨlɨm ɨjendenam moga kɨma mɨle, 

ɨ raskol rɨga wa pɨlke moga kɨma mɨle, ɨ Ju rɨga wa pɨlke moga kɨma 
mɨle, ɨ God ma obagɨki kesa rɨga wa pɨlke moga kɨma mɨle, ɨ nɨnda taun 
nata negɨr rɨga bobo wa pɨlke moga kɨma mɨle, ɨ wul kesa tungg nata 
menonɨm moga kɨma mɨle, ɨ sɨpa ɨjendenam moga kɨma mɨle, ɨ dɨde 
bꞌanygɨnena gar ke utkunda rɨga wa pɨlke moga kɨma mɨle. 27 Ɨ kon kwa 
wɨko amnɨkeneninond re ukoi bꞌasowa kɨma na dɨde gɨm yarɨm kɨma na. 
Ɨ kwa kon jogjogpyam yɨtut na nekenenond. Ɨ dɨde kon kwa owoupa na 
nekenenond. Ɨ kwa nyɨpa na nekenenond. Ɨ kwa jogjogpyam owi kesa na 
nɨbnenenond. Ɨ dɨde kwa kon ukoi gɨbɨl na nɨbnenenond, ajɨ ma bꞌogɨl 
pemb owamam kobɨrgɨm kɨma na. 28  Sɨ onggɨtyam komkesa bebɨg re ma 
ukoi mɨle im, ajɨ kon bibɨr weanjweanj koina garɨnd ukoijog nony bebɨg 
aenyɨn re komkesa sosi bꞌobogɨl yɨr ɨpka mim. 29 Ɨ ra kon yɨpa rɨgand 
yɨr ongen gar ke utkunda danda kesa wɨmenand, sɨ koda ɨta ita wɨnɨnd 
nony bebɨg aukenenyɨn. Ɨ kwa ra kon yɨpa rɨgand yɨr ongen yɨpa rɨgand 
negɨr mɨle wa wɨp omnenand, sɨ kodaka ɨta soro kɨma gar pembpemb 
aukenenyɨn towa pɨlwa.

30 Ɨ rada kon rɨrɨr e bꞌatɨsourenyɨn, kon bꞌogla ɨna nena rasoureninɨn 
koina danda kesa mɨle nena. 31 Sɨ Yonggyam Yesum Bꞌu, God yete re 
dadal ngɨrpu kesa esourena yokateneny, Ton wumɨr e kor gatab da kor 
ma ɨta bꞌanygɨnena. Sɨ wɨn ken nutkunda! 32  Ɨ naskand re kon Damasko 
taun wa nɨbnond, king Aretamna yɨpa mopyam wɨko rɨga kea komkesa 
Damasko taun mora nata yɨr ɨpka rɨga etmɨkeninonj ken yɨmɨnd okatam. 
33  Ɨ nɨnda gar ke utkunda rɨgap ken niyo yɨpa met wa rɨna re onggɨt taun 
dɨr papkak kumbɨnd yɨbnonj. Ɨ ket ton ga bora wa ken nɨgaro, ngɨrpu ket 
inka niyo onggɨt met rɨb mora ke de taun bau wa. Ɨ odede nya kena kon 
ɨtrɨngendond onggɨt kingɨmna mopyam wɨko rɨgam pɨlke.

Polɨmna Liyalliyal Yɨr Ongong dɨde Kagar kɨma Nɨm gatab Yɨt

12  1 Ɨ nɨnda bꞌanygɨnena ɨtmɨkitijog rɨga bꞌasourena wuweny 
towaina liyalliyal yɨr ongong gatab. Ɨ awɨr e kwa yɨpa nya wanɨm 

wumɨr omnam kor gatab. Sɨ nangga ma jɨ rada koina bꞌasourenam 
pɨlɨnd makwa ɨta nangga bꞌogɨl e yɨbɨm, ajɨ kon bꞌogla bꞌasourenɨn. Sɨ 
kon ɨnsima tapureninyɨn rɨna re Yonggyam liyalliyal gasa dɨde yɨtkak 
nouyaukinonj. 2  Sɨ kon wumɨr en yɨpa Kerisond gar ke utkunda rɨga yena 
re God yokatonj dɨde yiyonj nowam wub kumb wa. Ɨ onggɨtyam mɨle 
aukonj re yu ke potinɨm (14) kemag nat. Ɨ kon ma wumɨr en rɨka ton jɨ 
kɨma na yikonj, o mɨnda wɨngawɨnga nena kena yikonj. Ajɨ Godta wumɨr. 
3  Sɨ kon onggɨt rɨgam wumɨr en. Ɨ kon ma wumɨr en rɨka ton jɨ kɨma na 
yikonj, o mɨnda wɨngawɨnga nena kena yikonj. Ajɨ Godta wumɨr. 4 Ɨ God 
tin yokatonj dɨde ket yiyonj de otomanti samsam tungg wa. Sɨ ton ket 
isɨpmarena kesa bꞌenga wɨpjog yɨtkak utkundenonj. Ɨ ɨtemb yɨt ma rɨrɨr 
e yɨpa rɨgat ingaeny opurenam. 5 Sɨ kon ɨta bꞌatɨsourenyɨn onggɨt rɨgam 

gatab. Ajɨ ɨtemb jɨ rɨga re konten. Sɨ kon ma ɨta kolenggyam kor gatab 
bꞌatɨsourenyɨn, ajɨ ɨnta koina danda kesa mɨle nena. 6  Ɨ nangga ma jɨ rada 
kon singi taen bꞌasourenam kor gatabɨm, ajɨ kon taen ra ma korɨrkorɨr 
rɨga ma. Mop nokɨp kon
bꞌasourena yɨt tapureninyɨn ra ɨmɨnjog yɨtkak nena im. Ajɨ kon ma ɨta 
onggɨtyam bꞌasourena yɨt tapureninyɨn. Nokɨp kon ma singi en da rɨgap 
ukoijog nyɨ rɨgam notgenai, ajɨ kon singi en da ɨja na ken nagenaye rɨja 
e re ton ken yɨr nongenenyi dɨde nutkundenenyi. 7 Ɨ kon etama kɨma 
ukoijog liyalliyal mɨle yɨr ongong eyeninond. Ajɨ God ma singi na da 
kon kolenggyam pumb wa bꞌuturowatenyɨn onggɨt gatab ke. Sɨ Ton ket 
Satanand yingawonj yɨpa negɨr nɨm oramitam koina jɨwɨnd. Sɨ Satana 
ket tina bageyam yɨtmɨkitonj koina jɨ ɨpopɨm kopam. 8  Sɨ kon onggɨt 
gatab nowapyam Yonggyamɨnd yerkenond da, “Man kor pɨlke onggɨtyam 
nɨm yewaikite!” 9 Ajɨ Yonggyam daka mɨra nomnenonj da, “Koina wurar 
re ɨta yɨndangɨr e yɨbɨm mor pɨlɨnd. Mop nokɨp koina dandat ɨta men 
kupkakupka mɨtkangɨnj ra man danda kesa wɨngɨrɨnd mɨtɨbnyɨt.” Sɨ 
onggɨt paemb kon ɨta ɨsanikesa ukoi nony sam kɨma tasoureninyɨn koina 
danda kesa mɨle gatab. Nokɨm da ɨdenat Kerisomna danda kor pɨlɨnd 
wɨmena ikeny. 10 Sɨ onggɨt mop paemb kon sam aukenenyɨn Keriso 
map, ɨte re kon danda kesa wɨngɨrɨnd nɨbnenenyɨn, ɨ ɨte re rɨgap ken 
ɨngar kɨma yɨt ke nɨrɨnenenyi, ɨ ɨte re kon rɨga wa pɨlke negɨr omnɨka 
mɨlemna bebɨg akateneninyɨn, ɨ ɨte re kon negɨr kɨma bꞌɨdgotnena wɨp 
awarkeneninyɨn, ɨ dɨde ɨte re kon rɨga wa pɨlke soro kɨma mɨlemna bebɨg 
akateneninyɨn. Mop nokɨp ra kon danda kesa taen odede bebɨg map, sɨ 
kon ɨndamaemb ket ɨmɨnjog danda yokatenyɨn Kerisom pɨlke.

Pol Nonykubɨr Awonj Korinto Sosi gatab
11 Ɨ kon bꞌasourenyɨn re korɨrkorɨr rɨga pɨla na, ajɨ wɨnpiya ken ɨl ongka 

niyenonda odede yɨt opurenam. Mop nokɨp wɨn ɨta pop ken bꞌobogɨl 
nongwatenya, ajɨ wɨn bꞌanygɨnena ouyaena rɨga nena im bꞌobogɨl 
angwatenindam. Sɨ nangga ma jɨ rada kon goujog rɨga en, kon re ma 
goujog rɨga en towa pɨlke yepim re bꞌagenairanj da, “Sɨn re ukoijog 
ɨtmɨkitijog rɨga im.” 12  Sɨ re kon wa wɨngɨrɨnd nɨbnond, kon kea odede 
ɨmɨnjog ɨtmɨkitijog rɨga ongwatam mal wɨko amnɨkinond ukoi mɨmkam 
wɨmena wɨngɨrɨnd, opi re kɨd kesa kɨma danda wɨko, ɨ moga kɨma danda 
wɨko, ɨ dɨde kwa nɨnda danda kɨma wɨko. 13  Ɨ kon komkesa sosi nata 
yɨpa rɨrɨrkɨp wɨko na omnɨka eyeninond. Sɨ kon makwa nangga mɨle na 
iyanga wen eyeninond. Ajɨ ɨna yɨpaina mɨle nena kon wa wɨngɨrɨnd maka 
yomnɨkond ɨt re da kon maike kwa wa pɨlke mɨra wulkɨp akateninond. 
Ɨ rada wɨn opima nony negɨr aukenenindam onggɨt gatab, sɨ toko 
ngai wɨn kear nomna! 14 Sɨ yɨr de, kon bꞌangonjeni e nɨbnyɨn nowam 
menonɨm wa pɨlwa. Ɨ ra kon wa wɨngɨrɨnd nɨtɨbnyɨn dem, kon makwa 

opima nangga gasa mim wen tejeneninyɨn dem. Mop nokɨp kon oraka 
eyeninyɨn re ma waina gasa im, ajɨ wena arakinyɨn bꞌogɨl gar ke utkunda 
rɨga omnɨkam. Mop nokɨp ma bꞌɨga wa ma jɨ wɨko ɨt re bꞌu ake mog 
yɨr ɨpkam gasa ongapam, ajɨ bꞌu ake mog towa ma emb jɨ wɨko towa 
bꞌɨgawar wa yɨr ɨpkam gasa ongapam. Sɨ bꞌu ake mog bꞌasowa wuweny 
re towa bꞌɨgawar bꞌogɨl omnɨka mim. 15 Ɨ kon re wa bꞌu en wɨngawɨnga 
ke. Sɨ kon opima waina wɨngawɨnga map ukoi sam kɨma komkesa koina 
gasa esomnena teyeninyɨn, ɨ dɨde kwa kon ɨta kolenggyam bꞌatkaenenyɨn 
yɨrkokar ɨsɨngkandena kɨma. Sɨ rɨngma, rada kon odede ukoi kana im 
wen singi eyeninyɨn, rɨka wɨn sobijog kana e singi nitiyenya? 16  Ajɨ 
nɨnda bꞌanygɨnena ouyaena rɨgap endenanj da kon Pol ɨmɨnjog maike 
wa pɨlke mɨra wulkɨp akateneninond. Ajɨ kon rabem nya kena wen 
engaeninond wurar wulkɨp bobo omnɨkam, nokɨm da ɨdenat kon kornɨm 
tergɨnasinyɨn onggɨtyam ukoi wulkɨp. 17 Sɨ kon kea naskand nɨnda wɨko 
rɨga etmɨkisinond wa pɨlwa. Sɨ rɨngma, ke towa wɨngɨrɨnd yet wen rabem 
nya ke ɨl ongka eyeninonj kornɨm wulkɨp oramitam? 18  Ɨ kon kea Titond 
yugowond yɨpa gar ke utkunda rɨga kɨma menonɨm wa pɨlwa. Sɨ rɨngma, 
ke Tito rabem nya ke waina wulkɨp akasinonj? Ɨ kwa rɨngma, ma ma 
sɨn yɨpaina nonykok kena wɨko omnɨka yiyenonda? Ɨ ma ma sɨn yɨpaina 
Yesumna lomena na yɨmta yundokonda?

19 Yama wɨn opima nony ainindam da sɨn pɨnjog im wa pɨlɨnd 
sowalenggyam bꞌɨrmeka wuwenyɨn. Ma ɨja e, ajɨ sɨn Kerisomna nyɨ 
kɨma yɨtnono aenindam re Godɨm wɨp nasim. Sowa rɨgawar yena re sɨn 
singi eyenindam! Sɨ komkesa onggɨtyam sowaina yɨtkak re waina gar 
ke utkunda danda okawa mim. 20 Ɨ kon ɨta wa pɨlwa netken. Ajɨ rada 
wɨn makaima wa wɨngɨrɨnd negɨr mɨle ke bꞌangapindam rɨnsim re kon 
wen omnena eyeninyɨn ɨrarkam, kon ma sobijog gar bebɨg e okasɨn 
dem. Ɨ dɨde kon opima onggɨtyam negɨr mɨle rɨga dɨng kɨma bꞌɨsagɨkam 
tamneninyɨn dem. Sɨ ɨngkaemb wɨdaka kwa ukoijog gar bebɨg okatenya 
dem. Nokɨp wɨn singi ainindam da kon netken wa pɨlwa ra ngɨmbla 
kɨma e. Sɨ kon moga e aenyɨn da ke kon odede mɨlend wen radarinɨn, 
opi re leny bꞌagawa mɨlend, ɨ nonyɨk bꞌɨponena mɨlend, ɨ komliu kɨma 
gar soro mɨlend, ɨ nɨnda rɨga gou wa omnenam bꞌurowatena mɨlend, ɨ 
negɨr yɨt opurena mɨlend, ɨ bꞌugaga mɨlend, ɨ bꞌasourena mɨlend, ɨ dɨde 
nenegɨr nya ke ɨsanikesa bꞌingaena mɨlend. 21 Sɨ kon ɨta yɨmta ke wen 
tadarinyɨn dem, ajɨ kon kwa moga e aenyɨn da God ke ken ɨngar kɨma 
gou wa namɨn dem. Ɨ kwa naskand kea wa wɨngɨrɨnd jogjog rɨgap odede 
negɨr mɨle omnɨka eyento, opi re kɨlkɨl bꞌiyena mɨle, ɨ negɨr bꞌiyena mɨle, 
ɨ dɨde ɨsanikesa bꞌɨsɨngkandena bꞌiyena mɨle. Ajɨ rada wɨn makaima koina 
ɨtmɨkitijog rɨga nyɨ kɨma bꞌingaena yɨt rɨrɨrɨnd bꞌatngapindam onggɨt 
rɨga wa gatab, dɨde rada ton ma engendi im tekeny onggɨtyam towaina 
omnɨki negɨr mɨle ke de Godɨm pɨlwa, kon ma sobijog e gar kopa kɨma yii 

bꞌɨtrɨnenyɨn dem. Sɨ onggɨt paemb kon kwa moga e aenyɨn odedend wen 
odaram.

Polɨmna Kikitum Nonony Yɨtkak

13  1 Sɨ kon ɨta nowam menon okasɨn wa pɨlwa. Ɨ kon opima ɨsagɨka 
teyeninyɨn dem onggɨt yɨna peba yɨt rɨrɨrɨnd da, “Bꞌɨsagɨka rɨgat 

bꞌogla ɨna komkesa bꞌɨsagɨka yɨt remjatenin rɨna ra nɨmog o nowa yɨr 
ungata rɨgap yɨpa rɨrɨrkɨpɨnd yɨt ɨmjatenyi.” 2  Ɨ re kon naskand nɨmogɨm 
netkond wa pɨlwa dɨde wɨn kɨma wɨmena nekenond, kon kea onggɨtyam 
kesam negɨr mɨle omnɨka rɨga dɨde komkesa rɨga naskanaska nonony 
amneninond. Ɨ yu re kon wa pɨlke ewaikiti e nɨbnyɨn, ajɨ kon bꞌusaya ɨja 
im wen nonony tamneninyɨn rɨja na re wen nonony amneninond re kon 
nɨmogɨm wen adarinond. Sɨ ra kon bꞌusaya netken wa pɨlwa, kon ma ɨta 
yena kear tamninyɨn bꞌɨsagɨkam. 3  Ɨ wɨn amaya ɨnsim singi ainindam 
odede ɨmjati yɨtkak utkundam da Kerisot ɨmɨnjog onggɨt danda kɨma yɨt 
apureninonj kor pɨlɨnd dɨde ɨngkaemb kon opurena eyeninyɨn wa pɨlwa. 
Sɨ ɨtemb jɨ koina ɨmjati yɨt da Keriso re ma danda kesa e wa wɨngɨrɨnd, ajɨ 
Ton re danda kɨma im wɨko omnɨka eyeniny wa wɨngɨrɨnd komkesa negɨr 
mɨle ongapam. 4 Mop nokɨp Keriso ikonj onggɨt gowukoi wa re danda 
kesa jɨ kɨma

na, sɨ rɨgap Tin wul bꞌagbagɨnd yɨdrɨko, ajɨ Ton yilo yokatonj Godɨmna 
danda kena. Sɨ sɨda kwa Tina ɨtmɨkitijog rɨga re danda kesa im wekenyɨn 

Ton re dɨde. Ajɨ daka sɨn kwa Ton kɨma yɨpand Godɨmna danda 
yokatonda rɨngkaim ra sɨn yilo okasu. Sɨ sɨn onggɨt danda kaim negɨr 

mɨle tangapindam wa wɨngɨrɨnd. Ɨ ɨngkaimemb wɨn notɨngwasindam da 
sɨn ɨmɨnjog Kerisom pɨlke ɨmjati yɨtkak im apurenindam.

5 Ɨ wɨn walenggyam bꞌobogɨl yɨr bꞌiyeninam rɨka wɨn gar ke utkunda 
mɨle nasim wekenyɨt o awɨr im. Ɨ ɨngkaimemb ket wɨn walenggyam 
bꞌɨtɨmjasindam. Ajɨ ra wɨn walenggyam maka bꞌatɨngwasindam da Yesu 
Keriso ɨta yɨbɨm wa wɨngɨrɨnd, sɨ wɨn ra wɨngawɨnga ke bꞌedamkuri 
rɨga im taukindam. 6  Ajɨ kon singi en da wɨn wumɨr okasya sowa gatab. 
Sɨ sɨn re kea sowa wɨngɨrɨnd sowalenggyam bꞌobogɨl yɨr bꞌiyentondam 
odedemb da rɨka sɨn ɨmɨnjog ɨtmɨkitijog rɨga im. Sɨ sɨn rɨrɨrkɨpjog na 
bꞌangwatentondam. 7 Ɨ sɨn Godɨm pɨlwa yɨr opmita amnɨkenenindam 
da wɨn makwa opima nanggamog negɨrjog mɨle tamnɨkindam. Sɨ sɨn 
odede yɨr opmita amnɨkenindam re ma nok mim da sɨn pɨtapɨta taindam 
da sɨn re rɨrɨrkɨpjog ɨtmɨkitijog rɨga im, ajɨ nok mim da wɨn bꞌogɨl mɨle 
tamnɨkindam Godɨm wɨpɨnd, nangga ma jɨ rada sɨn sowalenggyam 
pɨtapɨta tainindam odede wɨp ke da sɨn re ma rɨrɨrkɨpjog ɨtmɨkitijog rɨga 
im. 8  Mop nokɨp sɨn ma rɨrɨr im onggɨtyam wɨko omnɨkam nanggate ra 
ɨmɨnjog yɨtkak gou wa omneny, ajɨ nanggate ra ɨmɨnjog yɨtkak pumb 
wa urowateny. 9 Ɨ ra wɨn danda kɨma towɨnkindam walenggyam negɨr 

mɨle ongapam, sɨn ukoi sam im taukindam ra sɨn sowaina negɨr mɨle 
bꞌɨsagɨkam danda gou wa omnyu. Sɨ sɨn odede im wa gatab yɨr opmita 
amnɨkenindam da wɨn gar ke utkunda ke rɨgajog taukindam walenggyam 
owɨnkam. 10 Sɨ onggɨt mop paemb kon naskanaska ɨtemb leta yɨrɨken wa 
pɨlwa, nokɨm da ɨdenat wɨn walenggyam negɨr mɨle tangapindam onggɨt 
leta yɨtkak rɨrɨrɨnd. Sɨ onggɨt kak ke ra kon netken wa pɨlwa, ɨdenat kon 
maka dɨng kɨma bꞌɨsagɨkam tamneninyɨn dem koina ɨtmɨkitijog rɨga 
danda rɨrɨrɨnd. Nokɨp kor Yonggyam ɨtemb danda nokawonj re nok mana 
da ɨdenat kon wen yɨm okawa teyeninyɨn bꞌobogɨl danda kɨma onyitam 
gar ke utkunda mɨlend, ajɨ ma nok mana da kon wen negɨr omnɨka 
teyeninyɨn.

Undwatapu Yɨtkak
11 Gar ke utkunda nany dɨde yɨngganwar! Kon kikitum nitinjɨn. Wɨn 

ngolengole aininam! Ɨ wɨn bea dɨmdɨmjog mɨle wa ɨtekinam! Ɨ wɨn 
walenggyam bꞌugowa tuwenyɨt koina yɨt rɨrɨrɨnd! Ɨ yɨpaina nonykok kɨma 
tekenyɨt! Ɨ dɨde wɨn ngɨmbland tekenyɨt! Singi bꞌiyena dɨde ngɨmbla God 
wɨn kɨma! 12  Ɨ wɨn walenggyam simesime aininam yɨna bꞌamongnena 
kɨma. Sɨ komkesa yɨna rɨgap wen wɨdaemb yɨt amnanj.

13‑14 Sɨ Yonggyam Yesu Kerisomna wurar dɨde Godɨmna singi bꞌiyena 
mɨle ɨ dɨde Yɨnayɨna Wɨngawɨngamna bꞌinkɨndena mɨle komkesa wɨn 
kɨma! 

  2Korinto 13

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



460

Simesime Yɨtkak

1  1 Simesime! Kon re ɨtmɨkitijog rɨga Polten. Ɨ koina onggɨtyam 
ɨtmɨkitijog rɨga nyɨ ikonj re ma rɨgaina ara emoki kena, ɨ ma rɨgaina 

obagendi kena, ajɨ Yesu Keriso dɨde Abu God yet re Kerisond uj ke 
yutnyitonj re towa pɨlkenaemb jɨ. 2  Kon dɨde komkesa gar ke utkunda 
nany dɨde yɨngganwar yepim re wekeny kon kɨma, sɨn Galatiya sosi wen 
simesime yɨtkak tamnindam da, 3  “Mera Bꞌu Godɨm pɨlke dɨde Yonggyam 
Yesu Kerisom pɨlke wurar dɨde ngɨmbla wɨn kɨma. 4 Ɨ ɨt re Yesu Keriso kea 

Galatiya Leta
Polɨmna Ɨrɨki Galatiya 

Sosim pɨlwa Leta
Isɨpkita Yɨtkak

Onggɨtyam Galatiya Leta ɨrɨka rɨga re Polte.
Ɨ re ton ket Yesum gatab bꞌogɨl yɨrkokar bage yɨt pɨtapɨta omnena yiyenonj 

God ma obagɨki kesa rɨga wa wɨngɨrɨnd, kea yɨpa odede bꞌarkita pɨta awonj da, 
“Rɨka Godɨmna obagɨki kesa rɨgap bꞌogɨl im Mosemna gog yɨt yɨmta undoka 
teyenanj ɨmɨnjog gar ke utkunda rɨga awowɨm?” Mop nokɨp nɨnda Polɨnd gensi 
omna rɨgap endento da, “Gar ke utkunda rɨgat bꞌogla Mosemna gog yɨt yɨmta 
tundokiny negɨr kesa dɨmdɨmjog rɨga awowɨm Godɨm wɨpɨnd.” Sɨ Pol re kea 
onggɨtyam ouyaena yɨwaenenonj, ajɨ ɨja na Pol yindenonj da, “Yɨrkokar okatam 
ɨmɨnjog nya re Yesund gar ke utkunda nena kae.”

Ɨ kwa Pol Galatiya sosind gar ke utkunda rɨga amninonj da, “Konten ɨmɨnjog 
ɨtmɨkitijog rɨga. God ken nobagendonj re Tina obagɨki kesa rɨga wa mana, 
towanɨm God ma bꞌogɨl yɨrkokar bage yɨt pɨtapɨta omnenam.” Ɨ dɨde kwa ten 
amninonj da, “Gar ke utkunda rɨga re bꞌɨtrari rɨga im. Sɨ ton wɨmena wowen 
singi bꞌiyenamna gogɨnd, ajɨ goro ket Mosemna gog yɨtɨnd wɨmena wowen.”

Ɨ kikitumjog ket ton amninonj da, “Gar ke utkunda mɨle bꞌogla pɨtapɨta raen 
singi bꞌiyenam pɨlɨnd dɨde gar ke utkunda rɨga bꞌogla wɨmena wowen Yɨnayɨna 
Wɨngawɨngamna wɨp bꞌamnena ke.”
 

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



461

God mera Bꞌuɨmna singi rɨrɨrɨnd Tilenggyam Tina yɨrkokar yoramitonj 
meraina negɨr mɨle map, nokɨm da ɨdenat Ton men nɨtɨtrɨngasiny rɨga wa 
pɨlke yepim re yu negɨrjog mɨlend wekeny onggɨt gowukoyɨnd. 5 Bꞌogɨl 
ɨnyomarena Godɨm pɨlwa ngɨrpu kesa ngɨrpu kesa, ɨmɨnjog.”

Yɨpaina Nena God ma Bꞌogɨl Yɨrkokar Bage Yɨt
6  Kon kɨd kesa e ainyɨn nokɨp wɨn wanakana im ewaikenindam Godɨm 

pɨlke yet re wen ara emokinonj Kerisomna wurar okawam, dɨde ket 
aukindam bꞌenga wɨpjog God ma bꞌogɨl yɨrkokar bage yɨt wa. 7 Sɨ awɨr e 
kwa yɨpa bꞌenga God ma bꞌogɨl yɨrkokar bage yɨt yɨbɨm, ajɨ nɨnda rɨgap 
opima wen ugungatena eyenanj dɨde singi aenanj Yesum gatab God ma 
bꞌogɨl yɨrkokar bage yɨt nenegɨr kana engendenam bꞌenga wɨp wa. 8  Ajɨ 
onggɨt yɨpaina God ma bꞌogɨl yɨrkokar bage yɨt nena e ɨmɨnjog rɨna re 
sɨn wa pɨtapɨta amnenawonda, sɨ rada kwa sɨn o pumb tungg ke anerut 
wa pɨtapɨta tamnenau kwa yɨpa bꞌenga God ma bꞌogɨl yɨrkokar bage yɨt 
rɨnte re onggɨtyam sowaina opureni yɨtkak ke bꞌenga wɨp e yɨbɨm, ton 
bꞌogla Godɨm pɨlke sake ngɨrpu kesa yakaten. 9 Ɨ re sɨn naska wɨn kɨma 
wekenond, sɨn kea wen wumɨr amnentondam onggɨt gatab, ɨ kon bꞌusaya 
kwa wen wumɨr tamninyɨn. Rada yet ra wa pɨtapɨta tamnenau yɨpa God 
ma bꞌogɨl yɨrkokar bage yɨt rɨnte re waina okati yɨtkak ke bꞌenga wɨp e 
yɨbɨm, ton bꞌogla Godɨm pɨlke sake ngɨrpu kesa yakaten.

10 Sɨ rɨngma, rɨka yu kon rɨga wa pɨlke sam kɨma ɨmjateni yɨtkak oraka 
ma nekenyɨn, o mɨnda Godɨm pɨlke? O rɨka kon rɨga wa sam okawa ma 
nekenyɨn? Nayɨ. Sɨ rako kon rɨga wa sam okawam nekenenyɨmɨn, kon ma 
rako Kerisomna wɨko rɨga na nɨbnyɨn.

Godɨm pɨlke Okati Polɨmna Ɨtmɨkitijog Rɨga Nyɨ
11 Gar ke utkunda nany dɨde yɨngganwar! Kon wen wumɨr tamninyɨn 

da God ma onggɨtyam bꞌogɨl yɨrkokar bage yɨt rɨna re kon pɨtapɨta 
yomnenond re ma rɨgaina multekɨp ke omnɨki e. 12  Mop nokɨp kon maike 
onggɨtyam yɨtkak yɨpa rɨgam pɨlke yokatond, o bꞌauyaenond, ajɨ kon 
ɨtemb yɨtkak yokatond re dɨmdɨm Yesu Kerisomna pɨtapɨta omneni yɨtkak 
kena.

13  Mop nokɨp wɨn kea utkundenonda rɨja na re kon mɨle 
amnɨkeneninond, re kon Ju rɨga waina ouyaena ke Godɨnd ewangaya 
mɨlend nɨbnenenond. Sɨ kon ma sobijog na bebɨg kɨma bꞌɨdgotnena 
aramiteninond Godɨmna sosim pɨlɨnd, dɨde ket bꞌatonkenond ɨtemb sosi 
eomnenam. 14 Ɨ kon ma sobijog danda kɨma na Godɨnd ewangaya mɨle 
amnɨkeninond Ju rɨga waina ouyaena ke, ajɨ ma odede danda kɨma na 
opi re kor kegwar re dɨde koina Ju rɨga wa wɨngɨrɨnd. Sɨ kon ma sobijog 
singi na aukenenond kor bꞌuwar waina bꞌɨtmaikeni gog mɨle gatab. 
15‑16  Ajɨ onggɨt wɨnɨnd, God yet re nobagendonj dɨde kwa Tina wurar 

a 1:18 Grik peband Petromna nyɨ ɨrɨki yɨbɨm re “Kepa” e, engenda yɨtkak da kɨla. 

ke ara nemokonj kor mogɨm kom borand, Ton sam na awonj Tina bꞌɨga 
Yesund kor pɨlɨnd pɨtapɨta omnam. Nokɨm da ɨdenat kon Yesum gatab 
God ma bꞌogɨl yɨrkokar bage yɨt pɨtapɨta tamneninyɨn Tina obagɨki kesa 
rɨga wa wɨngɨrɨnd. Ajɨ re kon Yesund yɨr yongond, kon makwa wanakana 
bꞌɨpokenond yɨpa rɨgam pɨlwa onggɨt gatab yɨtnono aenam. 17 Ɨ kon maike 
kwa nekond Yerusalem taun wa ten yɨr ongongɨm yepiya re naskajog 
ɨtmɨkitijog rɨga aukɨto. Ajɨ kon dɨmdɨm na nekond Arabiya kantri wa, ɨ 
ɨngkenaemb ket bꞌusaya ɨtendond Damasko taun wa.

18  Ngɨrpu ket nowa kemag kak ke, kon nekond Yerusalem taun wa 
Petrond a esmaram, ɨ kon ton kɨma ademb de piptin (15) bibɨr kɨma 
nɨbnond. 19 Ajɨ kon makwa yɨpa rɨga yɨr yongond ɨtmɨkitijog rɨga wa 
wɨngɨrɨnd, ajɨ tin nena Yonggyamɨmna yɨnggan Yakobo. 20 Yɨr de, 
nanggamog im re kon wanɨm erɨkinyɨn, sɨ kon Godɨm wɨpɨnd re ma 
bꞌanygɨnenyɨn‑a. 21 Onggɨt kak ke ket kon nekond Siriya dɨde Kilikiya 
eriya wa. 22  Ajɨ ɨmɨnjog e da Yuda eriya wɨngɨrɨnd Yesumna sosi re 
makwa wumɨr im rɨja e koina wɨp. 23  Ajɨ ton odede utkunda nena nasim 
wekeny da rɨga yet re men bebɨg kɨma bꞌɨdgotnenand noramiteninonj, 
ton yu gar ke utkunda gatab God ma bꞌogɨl yɨrkokar bage yɨt e pɨtapɨta 
omnena yiyeny rɨna re ton naskand yotonkenonj eomnenam. 24 Sɨ ton 
Godɨnd kor map yesoureno.

Pol dɨde Nɨnda Ɨtmɨkitijog Rɨga

2  1 Ɨ potin (14) kemag kak ke, kon bꞌusaya Yerusalem taun wa nekond 
yɨpand Banaba kɨma. Ɨ onggɨt wɨnɨnd, kon kwa kea gar ke utkunda 

rɨga Titond yiyond demb de. 2  Nokɨp God kea pɨtapɨta nomnawonj da, “Man 
bꞌogla meket onggɨt taun wa.” Sɨ re kon opendond Yerusalem taun wa, kon 
nekond Yerusalem sosi wɨp iyoi rɨga wa pɨlwa nena mana yena re rɨgap ukoi 
kana esnaenento. Ɨ dɨde kon ket towa wɨp wa yoramitond ɨtemb God ma 
bꞌogɨl yɨrkokar bage yɨt rɨna re kon pɨtapɨta yomnenond God ma obagɨki 
kesa rɨga wa wɨngɨrɨnd. Nokɨm da ɨdenat koina wɨko maka kɨp kesa taukanj 
rɨna re kon naskand amnɨkeninond dɨde rɨnsim re kon yu omnɨka eyeninyɨn, 
ra maka ra sɨn ɨtmɨkitijog rɨga kɨma yɨpand bꞌitɨnkenenindam. 3 Ajɨ nangga 
ma jɨ rada Tito re God ma obagendi kesa Grik rɨga na, yet re kon kɨma 
yikonj, sɨ Yerusalem sosi wɨp iyoi rɨgap maike danda kɨma yingawo God ma 
obagendi tɨrɨr omni mal wugɨm ɨpka mɨle omnɨkam. 4 Ajɨ nɨnda bꞌanygɨnena 
gar ke utkunda rɨgap wɨgawɨga negɨr ouyaena eyenanj sosi wɨngɨr wa. 
Nokɨm da ɨdenat ton wɨgawɨga yɨr tungatenanj meraina bꞌɨtrari mɨle rɨnte 
re men yowamenenyu Keriso Yesum pɨlɨnd gar ke utkunda wɨmenand, 
nokɨm da ɨdenat ton kwa men towanɨm goujog wɨko rɨgam notɨnkanj. 5 Sɨ 
sɨn makwa ngai towa sobijog gangga akautondam, nokɨm da ɨdenat ɨmɨnjog 

yɨtkak rɨnte re yɨbɨm God ma bꞌogɨl yɨrkokar bage yɨtɨm pɨlɨnd, ɨbneneny 
ita wɨnɨnd wen bꞌobogɨl owamam. 6 Ajɨ opimemb Yerusalem sosind ukoijog 
ɨsnaeni wɨp iyoi rɨgap makwa ngai yɨpa yɨtkak kor tumɨnd yoramito. Nangga 
ma jɨ rada ton rɨdede wɨp rɨga im, ton makwa opima kor pɨlke bꞌenga 
wɨp tauranj, ajɨ yɨpa rɨrɨr im. Sɨ God makwa ɨta gɨm ke bu bꞌiyena mɨle 
yomnɨkeneny rɨga wa pɨlɨnd. 7 Ajɨ onggɨt wɨp iyoi rɨgap maka bꞌenga nya ke 
nokato, ajɨ ton kea kornɨm wumɨr aukɨto da God kena nony nɨjawonj Tina 
bꞌogɨl yɨrkokar bage yɨt pɨtapɨta omnenam Tina obagɨki kesa rɨga wa pɨlwa 
odede yɨpa wɨp ɨt re Ton Petrond nony yɨjawonj Tina bꞌogɨl yɨrkokar bage yɨt 
pɨtapɨta omnenam Tina obagɨki Ju rɨga wa pɨlwa. 8 Mop nokɨp God yet re 
Petrond Tina obagɨki Ju rɨga wanɨm ɨtmɨkitijog rɨga wɨkom yingaenenonj, 
Ton kwa ɨja na keda Tina obagɨki kesa rɨga wanɨm ɨtmɨkitijog rɨga wɨkom 
ningaenenonj. 9 Ɨ re ton wumɨr yokateno onggɨt wurar gatab rɨna re God kor 
noramitawonj, sɨ ukoijog ɨsnaeni wɨp iyoi rɨga, Yakobo ɨ Petro ɨ dɨde Yoan, 
ton kea kon dɨde Banaba yɨm nɨpokeno. Nokɨm da ɨdenat sɨn netkenya God 
ma obagɨki kesa rɨga wa pɨlwa, ajɨ todaka tuweny God ma obagɨki tɨrɨr omni 
mal wugɨm ɨpka mɨle kɨma Ju rɨga wa pɨlwa. 10 Ɨ ton onggɨt nena mana 
sɨn nɨgekito gasa kesa rɨga nonyɨk omdenam yepim re wekeny Yerusalem 
sosind. Sɨ ɨtemb mɨle re koinajog gar ke singi omnɨka wɨko e.

Pol Petrond Samany Yiyowonj
11 Ɨ re Petro Antiyok taun wa ikonj, kon samany kɨma tin mong 

yɨdngawond, mop nokɨp ton re negɨr ma bꞌɨsagɨka mɨle na yomnɨkonj. 12  Sɨ 
ɨja naemb jɨ mɨle aukonj. Petro naskand kea God ma obagɨki kesa rɨga kɨma 
yɨpand diyam aukenenonj, onggɨt wɨnɨnd re rɨga maka tuwonj Yakobom 
pɨlke. Ajɨ re opimemb Ju rɨga opekto, Petro ket ewaikitonj towa pɨlke dɨde 
tintawar wa awonj. Mop nokɨp ton re ɨnaemb Ju rɨga moga uwajinonj 
yepiya re God ma obagendi tɨrɨr omni mal wugɨm ɨpka mɨle ukoijog 
yomnɨkeneno. 13 Sɨ ket gar ke utkunda Ju rɨga wɨngɨrɨnd nɨnda komb rɨga 
todaka odede yɨpa wɨp gɨm ke bꞌogɨl ajɨ ngor wa negɨr mɨle yomnɨko ton re 
dɨde. Ɨ ket onggɨt towaina mɨlet Banaband daka kwa wɨp yomnonj yɨpand 
awowɨm onggɨt mɨle wa. 14 Ajɨ onggɨt wɨnɨnd kon kea yongwatond da 
ton maka ɨmɨnjog yɨtkak dɨmdɨm yɨmta yundoko rɨnte re yɨbɨm God ma 
bꞌogɨl yɨrkokar bage yɨtɨm pɨlɨnd. Sɨ onggɨt penaemb kon komkesa rɨga wa 
wɨpɨnd Petrond samany ke yomnond da, “Man re Ju rɨga et, ɨ man wɨmena 
mekenyɨt God ma obagɨki kesa rɨgaina mɨle nate, ajɨ ma ɨja e ɨt re Ju rɨga 
waina mɨlend re dɨde. Sɨ nangga pae man God ma obagɨki kesa rɨga danda 
kɨma ɨl ongka eyeninyɨt Ju rɨga waina mɨle wa awowɨm.”

Yɨrkokar Okatam re Gar ke Utkunda kae
15 Ɨ sɨn re get ke Ju kus rɨga im, ajɨ ma sɨn God ma obagɨki kesa negɨr 

mɨle rɨga im. 16 Sɨn wumɨr im da rɨgat makwa rɨrɨr e negɨr kesa dɨmdɨmjog 

rɨga nyɨ okas gog yɨt yɨmta undoka ke, ajɨ Yesu Kerisond gar ke utkunda 
nena kae. Sɨ onggɨt penaemb sɨda kwa Keriso Yesum pɨlɨnd gar ke utkunda 
yoramitonda, nokɨm da ɨdenat sɨn Yesund gar ke utkunda ke negɨr kesa 
dɨmdɨmjog rɨga nyɨ okasu, ajɨ ma gog yɨt yɨmta undoka kae. Mop nokɨp God 
makwa ɨta yɨpa rɨgam negɨr kesa dɨmdɨmjog rɨga nyɨ okau gog yɨt yɨmta 
undoka ke. 17 Ajɨ rada men ɨta oraka yiyenyu negɨr kesa dɨmdɨmjog rɨga nyɨ 
okatam Yesum pɨlɨnd, ɨ kwa rada men kea meralenggyam bꞌadarkɨtondam 
da, “Men re negɨr mɨle rɨga im,” sɨ rɨngma, rɨka Keriso negɨr mɨle omnɨkam 
yɨm bꞌakawa rɨga e? Nayɨ, makwa ɨja e. 18  Mop nokɨp ra kon bꞌusaya 
taranginyɨn onggɨtyam mɨle rɨna re kon eomneninond, sɨ kon kolenggyam 
pɨta wa aukenenyɨn re gog yɨt erbeka rɨga en. 19 Mop nokɨp kon gog yɨtɨmna 
bꞌingawa kenaemb uj yokatond, sɨ kon uj e nɨbnyɨn onggɨt gog yɨtɨm pɨlɨnd. 
Nokɨm da ɨdenat kon wɨmena netkenyɨn Godɨm pɨlɨnd. Ɨ kon Keriso kɨma 
yɨpand wul bꞌagbagɨnd ɨdrɨki e nɨbnyɨn. 20 Sɨ kon ma kolenggyam e yilo 
nɨbnyɨn, ajɨ Kerisote ket yilo yɨbɨm kor pɨlɨnd. Sɨ rɨnte re yu kon jɨ ke yilo 
nɨbnyɨn onggɨt gowukoyɨnd, kon yilo e nɨbnyɨn Godɨmna bꞌɨgam pɨlɨnd gar 
ke utkunda kae yet re ken singi niyenonj dɨde ket Tilenggyam Tina yɨrkokar 
bꞌakawonj kor map. 21 Sɨ kon makwa rɨrɨr e ɨtemb Godɨmna wurar bꞌɨtɨsaen. 
Mop nokɨp yet ra singi tainy negɨr kesa dɨmdɨmjog rɨga nyɨ okatam gog yɨt 
yɨmta undoka ke, sɨ Keriso re tinɨm jabakɨp nat uj awonj.

Gar ke Utkunda kae o Gog Yɨt Yɨmta Undoka kae

3  1 Oo, korɨrkorɨr Galatiya rɨga! Wɨn ɨta pɨtakɨpɨnd yongwatenenya 
wul bꞌagbagɨnd ɨdrɨki Yesu Kerisom gatab waina yɨrjog ke piksa 

ɨtapnena pɨla? Sɨ yepim wen rabem omnena eyenanj bꞌanygɨnena nya 
wa? 2  Kon singi en onggɨt yɨpaina nena gasa gatab wumɨr okatam wa 
pɨlke. Rɨka wɨn Yɨnayɨna Wɨngawɨngand yokatonda gog yɨt yɨmta undoka 
kena o gar ke utkunda kena rɨna re wɨn utkundenonda? 3  Sɨ rɨngma, wɨn 
odede korɨrkorɨr im da wɨn bꞌatomtondam re Yɨnayɨna Wɨngawɨnga kɨma 
na, ajɨ yu wɨn wainajog gɨm ke jɨwɨmna danda kaim singi ainindam 
onggɨt otomi mɨle undwatam? 4 Ma wɨn kɨp kesa omnɨka mapena odede 
jogjog bebɨg kɨma bꞌɨdgotnena akatentondam? Sɨ ɨmɨnjog e da opimemb 
waina bꞌɨdgotnena makwa kɨp kesa aukɨto. 5 Sɨ onggɨt paemb, God yet 
re Yɨnayɨna Wɨngawɨnga wa akainonj dɨde kɨd kesa kɨma danda wɨko 
amnɨkeninonj wa wɨngɨrɨnd,
sɨ rɨngma, onggɨtyam Tina mɨle re waina gog yɨt yɨmta undoka kae 
o mɨnda waina gar ke utkunda kae rɨna re wɨn utkundenonda? 6  Sɨ 
Abraamɨm gatab re yɨpa wɨp e odede ɨt re da, “Abraam Godɨnd gar ke 
utkunda ke yokatonj, ɨ ɨngkenaemb ket God ti yɨmjatawonj da, ‘Man re 
negɨr kesa dɨmdɨmjog rɨga et.’ ”

7 Sɨ onggɨt paemb wɨn bꞌogla wumɨr yokata da yepiya ra gar ke utkunda 
rɨga tauranj, ton re Abraamɨmna bꞌɨgawar im. 8  Ɨ yɨna pebat naska nata 

Galatiya 2 ,  3  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



465

wumɨr yoramitonj da God gar ke utkunda kae negɨr kesa dɨmdɨmjog 
rɨga nyɨ tagoniny dem Tina obagɨki kesa rɨga wa, ɨ kwa naska nata 
Abraamɨm Tina bꞌogɨl yɨrkokar bage yɨt pɨtapɨta yomnawonj da, “Kon 
mor pɨlkae komkesa bꞌengabenga yɨtam rɨga bꞌogɨl tamninyɨn dem.” 9 Sɨ 
onggɨt paemb yepiya ra gar ke utkunda rɨga tauranj, God opima odede 
gar ke utkunda rɨga Abraam kɨma yɨpand bꞌogɨl amneniny. 10 Ajɨ yepiya 
ra nony bꞌɨjawa oramisi gog yɨt yɨmta undokam pɨlɨnd, ton re Godɨmna 
sake wɨra nasim wekeny. Mop nokɨp Mosemna gog peband odede e ɨrɨki 
yɨbɨm da, “Yet ra ita wɨnɨnd maka komkesa mɨle yɨmta undoka teyeniny 
rɨnsim re Mosemna gog peband ɨrɨki wekeny, ton re Godɨmna sake wɨra 
nate yɨbɨm.” 11 Ɨ kwa ɨtemb re pɨtakɨp nate yɨbɨm da makwa yɨpa rɨgat 
ɨta gog yɨtɨm pɨlke negɨr kesa dɨmdɨmjog rɨga nyɨ okas Godɨm wɨpɨnd. 
Mop nokɨp yɨna pebat yindeny da, “Negɨr kesa dɨmdɨmjog rɨga re gar 
ke utkunda nena kae wɨmena okateny dem.” 12  Sɨ gog yɨt re ma gar ke 
utkunda mɨle kae pɨta aeny, ajɨ yet ra onggɨtyam gog yɨt yɨmta undoka 
teyeniny, ton dadal wɨmena yikeny re onggɨt gog yɨtɨmna bꞌingawa mɨle 
wɨngɨr nate. 13  Ɨ Keriso kea meranɨm sake yokatonj, ɨ ɨngkenaemb Ton 
gogɨmna sake mɨra yoramitonj Godɨm pɨlwa dɨde ket ngɨmbla yomnonj 
men ɨtrɨngendam onggɨt gogɨmna sakem pɨlke, dɨde ket men Tinɨm 
nomninonj. Mop nokɨp yɨna peband ɨja emb jɨ ɨrɨki yɨbɨm da, “Yet ra wul 
kumbɨnd bꞌutuwonyis, ton re Godɨmna sake wɨra nate yɨbɨm.” 14 Keriso 
Yesu nok penaemb odede yomnɨkonj da ɨdenat Ti pɨlke Godɨmna bꞌogɨl 
warabag tawɨk God ma obagɨki kesa rɨga wa pɨlwa rɨna re God tɨrɨr 
yomnonj Abraamɨnd. Ɨ kwa nok penaemb da ɨdenat men gar ke utkunda 
ke Yɨnayɨna Wɨngawɨngand okasu, rɨna re God tɨrɨr yɨt yindonj meranɨm 
okawam.

Tɨrɨr Omni Yɨt dɨde Gog Yɨt
15 Kor nany dɨde yɨngganwar! Kon rɨgaina mɨle rɨrɨr nate nitinjɨn. Ra 

nɨmog rɨgap ɨmjasya yɨpa gasa gatab dɨde ket ɨmɨnjog tɨrɨr omnya, sɨ 
onggɨt kak ke makwa yɨpa rɨgat ɨta ɨtemb tɨrɨr omnijog yɨt iyogɨk, o nɨnda 
tumɨnd yɨtkak taramisiny. 16  Sɨ re God tɨrɨr yɨt apureninonj Abraamɨm 
pɨlwa dɨde ti bꞌɨgam pɨlwa, Ton maka yindonj da, “ɨ bꞌɨgawar wa pɨlwa” 
rɨnte re jogjog bꞌɨgawar esɨpkisiny, ajɨ “ɨ moina Bꞌɨgam pɨlwa” rɨnte re 
yɨpa bꞌɨgand yisɨpkis. Sɨ Ton re Kerisote. 17 Sɨ kon nok ma nindenyɨn da 
God naska nata Abraamɨm tɨrɨr omnijog yɨt yɨmjatawonj, ɨ powa andred 
teti (430) kemag kak kena gog yɨt pɨta awonj. Sɨ onggɨt gog yɨtɨt ma 
rɨrɨr e iyogɨk onggɨtyam Godɨmna tɨrɨr omnijog yɨt danda kesa omnam. 
18  Mop nokɨp rada Godɨmna wurar owabɨnta mɨle gog yɨtɨm pɨlkae 
aukonj, sɨ ɨtemb owabɨnta mɨle re ma ɨta ket ik Godɨmna tɨrɨr omni 
yɨtɨm pɨlke. Ajɨ God Tina tɨrɨr omni yɨt kena Abraamɨm jabajaba wurar 
yokawonj. 19 Sɨ nangga mop pena God gog yɨt yoramitonj? Sɨ God bꞌusaya 

onggɨt tɨrɨr omni yɨt tumɨnd yoramitonj gog yɨt, nokɨm da ɨdenat rɨgap 
bꞌatɨngwatenanj da, “Sɨn re gog erbeka mɨle nasim wekenyɨn.” Ɨ onggɨt 
gog yɨtɨt wɨko omnɨka iyeny ra ngɨrpu ama re Abraamɨmna tɨrɨr omni 
bꞌɨga Keriso ik dem. Ɨ God maka onggɨtyam gog yɨt rɨga wa dɨmdɨm 
akainonj, ajɨ Ton aneru na etmɨkisinonj Mosem okawam yet re ɨnyɨnyɨnd 
yɨbnonj yɨr iyena rɨga. 20 Sɨ ɨnyɨnyam yɨr iyena rɨga ma rɨrɨr e yɨpa tab 
nena yɨtkak yɨr iyeny, ajɨ God re yɨpaina e.

Gog Yɨtɨmna Mop
21 Sɨ rɨngma, ɨta gog yɨtɨt Godɨmna tɨrɨr omni yɨt negɨr omnɨka yiyeny? 

Nayɨ, makwa rɨrɨr e. Mop nokɨp rako God yoramitonj gog yɨt rɨnte ra 
rɨrɨrkɨp omɨny rɨgand yilo okawam, sɨ keako negɨr kesa dɨmdɨmjog mɨle 
ikonj gog yɨtɨm pɨlkena. 22  Ajɨ Mosemna gog pebat komkesa rɨga kara 
erka eyeniny re negɨr mɨle wɨra nasim, nokɨm da ɨdenat God gar ke 
utkunda rɨga wa Tina tɨrɨr omni yɨt tagoniny rɨnte re Yesu Kerisond gar 
ke utkunda ke ik.

23  Ɨ naska wɨnɨnd re gar ke utkunda mɨle maka ikonj, gog yɨtɨt men 
sɨbɨbmet rɨga pɨla na ti wɨrand ɨjobɨki owama niyeninonj. Ajɨ ɨtemb gar 
ke utkunda mɨle re kea pɨta awonj. 24 Sɨ odede nya kenaemb ɨtemb gog yɨt 
yɨr ɨpka dɨde ouyaena rɨga meranɨm awonj men iyoyɨm Kerisom pɨlwa, 
nokɨm da ɨdenat men gar ke utkunda ke negɨr kesa dɨmdɨmjog rɨga nyɨ 
okasu. 25 Ɨ re ket ɨtemb gar ke utkunda mɨle ikonj, sɨ onggɨt kak ke men 
ma opima ket onggɨt yɨr ɨpka dɨde ouyaena rɨgam wɨrand tekenyɨn.

26  Mop nokɨp wɨn komkesa re Yesu Kerisond gar ke utkunda kaim 
God ma bꞌɨga aukindam. 27 Mop nokɨp yepiya re wɨn baptiso yokatonda 
Keriso kɨma yɨpand awowɨm, sɨ wɨn re kea Kerisond wa pɨlɨnd yikitonda 
odede wɨp ɨt re kobɨrgɨm bꞌikita re dɨde. 28  Ɨ gar ke utkunda mɨlend awɨr 
e kwa nanggamog bu bꞌiyena mɨle yɨbɨm, Ju rɨga wa pɨlɨnd dɨde God ma 
obagɨki kesa Grik rɨga wa pɨlɨnd, ɨ wɨko rɨga wa pɨlɨnd dɨde bꞌɨtrari rɨga 
wa pɨlɨnd, ɨ dɨde kwa rɨga wa pɨlɨnd dɨde kongga wa pɨlɨnd. Mop nokɨp 
wɨn komkesa re yɨpaina im Keriso Yesum pɨlɨnd. 29 Ɨ rada wɨn Kerisomna 
rɨga im, wɨn re ket Abraamɨmna bꞌɨga im, dɨde wɨn re kemb God ma 
tɨrɨr omni yɨt rɨrɨrɨnd pumb tungg owabɨnta rɨga im aindam rɨna re God 
Abraamɨm yokawonj.

Godɨmna Owabɨnti Bꞌɨga

4  1 Ɨ kon kwa yɨpa yɨt isɨpkisɨn. Bꞌɨga yet ra ti bꞌuɨmna gasa 
tawabɨnsiny, sɨ ti bꞌuɨmna komkesa gasa re ti mima. Ajɨ ra ton bꞌɨga 

sobijogɨnd ɨbɨm, ti bꞌu ɨja e wɨp tin yɨr ɨpɨk tina wɨko rɨga pɨla. 2  Sɨ ti 
bꞌu tin oramis ra ket yɨr ɨpka rɨga dɨde met yɨr ɨpka mopyam wɨko rɨga 
wa yɨm nate, ngɨrpu ti bꞌuɨmna obagendi wɨn okas. 3  Sɨ naskand re men 
bꞌɨga sobijog pɨla na wekenond, meda kwa re odede yɨpa wɨp ke onggɨt 

gog yɨtɨmna gowukoi tumtum ouyaena wɨra nat wɨko rɨga wekenond. 4 Ɨ 
re God ma obagendi wɨn rɨrɨrkɨp awonj, God kea Tina Bꞌɨga yɨtmɨkitonj 
onggɨt gowukoi wa. Sɨ Ton ukendonj re yɨpa konggam pɨlkena, dɨde 
kwa ukendonj re gog yɨt wɨra nat. 5 Nokɨm da ɨdenat Keriso negɨr mɨle 
eomnena mɨra okau Godɨm men ɨtrɨngendam yepim re men wekenyɨn 
gog yɨt wɨrand, nokɨm da ɨdenat men Godɨm pɨlke okasu Godɨmna bꞌɨga 
nyɨ. 6  Sɨ God yɨtmɨkitonj Ti bꞌɨgamna Wɨngawɨnga meraina gar wa Tin ara 
emokam da, “Abu, Abu!” Sɨ ɨtemb re ouyawa mana da
wɨn re Tina bꞌɨga im. 7 Sɨ onggɨt paemb man ma ɨta ket gog yɨtɨmna wɨko 
rɨga mɨtɨbnyɨt, ajɨ God ma bꞌɨga e ket mɨtɨbnyɨt. Sɨ rada man God ma 
bꞌɨga e aet, God kwa momɨny re Tina owabɨnti bꞌɨga et.

Polɨmna Nony Kubɨr Yɨtkak Galatiya Sosi gatab
8  Ɨ naskand wɨn re maike Godɨm gatab wumɨr wekenot, sɨ wɨn re 

towanɨm wɨko rɨga na wekenot yepim re get ke ma ɨmɨnjog god im. 9 Ajɨ 
yu wɨn ket Godɨm gatab wumɨr im, ɨ daka ukoijog ɨnte da God re kea 
wanɨm wumɨr awonj. Sɨ rɨdede paim wɨn kwa bꞌusaya ɨtendenindam 
onggɨt gog yɨtɨmna danda kesa dɨde gowukoi tumtum ouyaena wa pɨlwa? 
Ɨ nangga paim wɨn singi ainindam bꞌusaya kwa towa wɨrand wɨko rɨga 
wɨmenam? 10 Sɨ wɨn opima bꞌobogɨl owama eyenindam bibɨr gatab ɨ mobi 
gatab ɨ diyamdiyam wɨn gatab ɨ dɨde kemag gatab rɨnsim re gog yɨtɨt 
engaeniny owamam. 11 Kon moga e aena nekenyɨn wa gatab da ke kɨp 
kesa rawɨk nangga gatab mana re kon bꞌasowa nekenond wanɨm.

12  Gar ke utkunda nany dɨde yɨngganwar! Kon bꞌɨtena wa pɨlwa 
yoramisɨn da wɨdaka gog yɨtɨm pɨlke bꞌɨtrarki rɨga na aukinam ɨt re kon 
re dɨde, mop nokɨp koda kwa kea awond odede wɨn re dɨde. Ɨ re kon wɨn 
kɨma nɨbnond, wɨn maike nangga kaokao mɨle na kor pɨlɨnd yomnɨkonda. 
13  Ɨ wɨn wumɨr im jɨ da naska wɨnɨnd kon God ma bꞌogɨl yɨrkokar bage 
yɨt wanɨm pɨtapɨta amneninond, nokɨp kon jɨ kopa kɨma na nɨbnond. 14 Ɨ 
nangga ma jɨ rada kor jɨwɨnd kea wanɨm otonkena gasa yɨbnonj, ajɨ wɨn 
maike negɨr yɨr ke yɨr nongonda dɨde maike nɨsayonda. Ajɨ wɨn ɨja na ken 
simesime nomnenonda Godɨmna anerum pɨlwa re dɨde, o Yesu Kerisom 
pɨlwa re dɨde. 15 Sɨ rokate waina onggɨtyam Godɨmna bꞌogɨl yɨbɨm? Kon 
waina singi bꞌiyena mɨle gatab e nitinjɨn koina yɨr ungati rɨrɨrɨnd da rako 
wɨn rɨrɨr aukɨtondam waina yɨrkɨp ɨtkokam, wɨn kakoa kor nogontondam. 
16  Ma sɨ onggɨt mapaemb kon wanɨm geja rɨga aen, re kon wanɨm ɨmɨnjog 
yɨt apurenainyɨn? 17 Onggɨt gog yɨt ke bꞌanygɨnena ouyaena rɨgap gar 
ke singi aramkɨranj wa pɨlwa, ajɨ towa mop re ma bꞌogɨl im. Sɨ ton singi 
aenanj re waina gar ɨdoka mim kor pɨlke, nokɨm da ɨdenat wɨn gar ke 
singi taramitenindam towa pɨlwa. 18  Ajɨ rada mop re bꞌogɨljog e, sɨ gar 
ke singi okatam re bꞌogɨljog e wanɨm, ma kon kɨma wɨmena wɨnɨnd 
nena e, ajɨ ita wɨnɨnd. 19 Kor bꞌɨgawar! Kon bꞌusaya wanɨm mɨna bꞌujena 

pɨla e kopa akateninyɨn, ngɨrpu ra ket Kerisomna wɨpkak bꞌatogɨk wa 
pɨlɨnd. 20 Ajɨ kon singi en yu wɨn kɨma wɨmenam dɨde kwa singi en koina 
nonykok engendam bꞌobogɨl ngɨmbla nonykok ke wen yɨt omnenam. 
Mop nokɨp kon ma wumɨr en rɨdede im kon wen yɨm takainyɨn gar ke 
utkundand owɨnkam.

Agar ake Sara gatab Wɨngata Yɨt
21 Sɨ yepim re wɨn singi ainindam gog yɨt wɨrand wɨmenam, wɨn ken 

wumɨr nomna! Ma wɨn ɨta gog yɨt utkundenya? 22  Mop nokɨp gog yɨt 
peband ɨja emb jɨ ɨrɨki yɨbɨm da Abraamɨm ti nɨmog bꞌɨga na yɨbnawonj, 
yɨpa re wɨko ngɨmngayɨm pɨlkena ɨ kwa yɨpa re bꞌɨtrari konggam pɨlkena. 
23  Ajɨ ɨtomb wɨko ngɨmngayɨm pɨlke bꞌɨga ukendonj re gɨm ke gowukoi 
rɨgaina nya kena, ajɨ ɨtomb bꞌɨtrari konggam pɨlke bꞌɨga re God ma tɨrɨr 
omni yɨt kena. 24 Sɨ ɨtemb yɨt re wɨngata yɨt ke okata ma. Mop nokɨp 
osiemb nɨmog kongga re nɨmog God ma outɨnti tɨrɨr omnijog mal i aya. Sɨ 
yɨpa re gog yɨt okatipu Sinai dor ke kongga o yet re bꞌɨga yukendonj wɨko 
rɨgam. Sɨ ton re Agarto. 25 Ɨ ɨtomb kongga Agar onyis re odede wɨp o ɨt re 
gog yɨt okatipu Sinai dor re dɨde de Arabiya wɨngɨrɨnd. Sɨ yu gowukoyɨnd 
Yerusalem re kwa yɨpa wɨp e gog yɨt okatipu Sinai dor kɨma. Mop nokɨp 
opimemb Yerusalem rɨga re towa bꞌɨgawar kɨma gog yɨt wɨrand wɨko rɨga 
im wekeny. 26  Ajɨ pumb ke Yerusalem re bꞌɨtrari kongga o, dɨde ton ɨtomb 
re komkesa gar ke utkunda rɨga mera mog Sarato. 27 Ɨ kwa yɨna peband 
ɨja emb jɨ ɨrɨki yɨbɨm da,

“Popam kongga yeto re kom okati kesa, man sam na ae!
Ɨ mɨna bꞌujeni kesa kongga, man sam kɨma ara bꞌɨaene dɨde 

auwamauwam aene!
Mop nokɨp tinta wɨmena konggamna bꞌɨga re jogjog im,

ajɨ leo kɨma konggamna bꞌɨga re ma jog im.”
28 Gar ke utkunda nany dɨde yɨngganwar! Sɨ wɨn re Isak kɨma yɨpa rɨrɨr God 
ma tɨrɨr omni yɨt ke bꞌɨga im. 29 Ajɨ bꞌila onggɨt wɨnɨnd, bꞌɨga yet re ukendonj 
gɨm ke gowukoi rɨgaina nya ke, ton negɨr ma bꞌɨdgotnena yoramitenonj 
onggɨt bꞌɨgam pɨlɨnd yet re ukendonj Yɨnayɨna Wɨngawɨngamna danda ke. 
Sɨ yu toda ɨja emb jɨ yɨpa wɨp mɨle auka yikeny. 30 Ajɨ yɨna pebat rɨdede e 
yindeny? Sɨ ɨja emb jɨ yindeny da, “Eaukene osiemb wɨko ngɨmngai dɨde ti 
bꞌɨga! Mop nokɨp ɨtomb wɨko ngɨmngayɨmna bꞌɨgat makwa rɨrɨr e owabɨnjis 
Godɨmna tɨrɨr omni bꞌogɨl ɨtomb bꞌɨtrari konggamna bꞌɨga kɨma.” 31 Gar ke 
utkunda nany dɨde yɨngganwar! Sɨ onggɨt paemb men re ma onggɨt wɨko 
ngɨmngayɨmna bꞌɨgawar im, ajɨ bꞌɨtrari konggamna bꞌɨgawar im.

Gar ke Utkunda Rɨga ma Bꞌɨtrara

5  1 Keriso men nɨtrarinonj re bꞌɨtrari wɨmena mana. Sɨ onggɨt paemb 
wɨn bꞌogla danda kɨma onggɨt bꞌɨtrari mɨlend owɨnki tekenyɨt, 

b 5:12 Onggɨt wɨnɨnd Galatiya eriya wɨngɨrɨnd yɨpa bꞌenga god ewangaya rɨga wekenonj 
ogenaya da “Sarkesɨm”, ɨ towaina sɨ rɨgap kea onggɨtyam negɨrjog ɨpka mɨle yomnɨkeneno. 

ajɨ goro bꞌusaya tɨtekindam gog yɨtɨmna wɨko rɨga ma bebɨg wɨrand 
wɨmenam odede rɨngma ra kau ti yonggyamɨmna wɨko omnɨkam wulkak 
wɨrand ɨjobɨki ɨbɨm.

2  Yɨr de, kon Pol wen wumɨr tamninyɨn da ra wɨn God ma obagendi 
tɨrɨr omni mal wugɨm ɨpka mɨle okasya, wɨn Kerisom pɨlke awɨr e kwa 
ngai bꞌogɨl okasya. 3  Ajɨ kon bꞌusaya komkesa yɨpayɨpa rɨga wanɨm yɨr 
ungata yɨt nitinjɨn yepim re wɨn onggɨtyam God ma obagendi tɨrɨr omni 
mal wugɨm ɨpka mɨle okati wekenyɨt da ton bꞌogla yɨmta tundokiny 
kupka onggɨtyam gog yɨt, ajɨ ra maka, ɨtemb re ti ukoijog negɨr e. 4 Ɨ 
yepiya ra wɨn singi tainindam negɨr kesa dɨmdɨmjog rɨga nyɨ okatam 
gog yɨtɨm pɨlke, wɨn re Kerisom pɨlke wetaweta auki im, dɨde wɨn 
re Godɨmna wurar ke ewaikuri im wekenyɨt. 5 Ajɨ men yɨr yungau re 
negɨr kesa dɨmdɨmjog mɨlemna warɨm bꞌogɨl ɨsma okatam e, mop nokɨp 
Yɨnayɨna Wɨngawɨngat kea gar ke utkunda nokainonj. 6  Mop nokɨp ra men 
Yesu Kerisom pɨlɨnd tekenyɨn, sɨ Ti wɨpɨnd God ma obagendi tɨrɨr omni 
mal wugɨm ɨpka mɨle dɨde ɨtemb God ma obagendi tɨrɨr omni mal wugɨm 
ɨpka kesa mɨle, towa awɨr e kwa nanggamog danda e yɨbɨm, ajɨ gar ke 
utkundat wɨko yomnɨkeneny re singi bꞌiyena kae.

7 Wɨn bꞌobogɨl na bꞌɨkentondam gar ke utkunda nya ke. Ajɨ yet wa 
nya epkawonj God ma ɨmɨnjog yɨt maka yɨmta undokam? 8  Sɨ odede 
bꞌanygɨnena wɨp bꞌamnena mɨle re ma Godɨm pɨlkae yet re wen ara 
emokinonj. 9 Ɨ sobijog yistɨt ɨta kupka dampa ɨnɨka yiyeny. 10 Ɨ Yonggyam 
ɨta kor pɨlɨnd yɨbɨm, sɨ kon kupkakupka wumɨr yokasɨn da wɨn ma ɨta 
yɨpa nony menamena urngenya rɨnte re koina nony menamena ke bꞌenga 
wɨp yɨbɨm. Ajɨ rɨnggɨt rɨgat ra wen nonysɨpsɨpɨnd taramiteneniny, ton 
ɨta ukoi bebɨg kɨma negɨr ma bꞌɨsagɨka okas dem. 11 Kor gar ke utkunda 
nany dɨde yɨngganwar! Rada kon God ma obagendi tɨrɨr omni mal wugɨm 
ɨpka mɨle e pɨtapɨta yomnenenyɨn ngɨrpu yu, sɨ nangga pae kon bebɨg 
kɨma bꞌɨdgotnena yokatenenyɨn ngɨrpu yu? Rada kon ɨta odede mɨle 
yomnɨkenenyɨn, sɨ wul bꞌagbag yɨt re Ju rɨga waina mɨle kɨma rɨga wa 
pɨlɨnd ma ɨta ket ombombrenapu ɨbɨm. 12  Sɨ kon singi en da yepim re wen 
nonysɨpsɨpɨnd aramitenanj, ton towalenggyam bꞌogla kupkakupka rɨgaina 
gasa ɨpka reyeninem. b

Bꞌɨtrara Owamam Singi Bꞌiyena ke
13  Gar ke utkunda nany dɨde yɨngganwar! God wen ara emokinonj 

re bꞌɨtrari wɨmena mana. Sɨ wɨn goro waina bꞌɨtrara mɨle ingawa gɨm 
ke gowukoi rɨgamna singi omnɨkam, ajɨ walenggyam walenggyam 
singi bꞌiyena ke wɨko rɨga aukinam. 14 Mop nokɨp komkesa gog yɨt re 

onggɨt yɨpaina bꞌingawa yɨtsim rɨrɨrkɨp amniny da, “Singi yiyene mor 
rɨgand mada re dɨde!” 15 Ajɨ ra wɨn walenggyam walenggyam negɨr 
auka tuwenyɨt rɨngmim re bꞌanggap towalenggyam towalenggyam 
bꞌangkɨndenenanj dɨde bꞌumkurenenanj, sɨ wɨn yɨr kɨma na tekenyɨt, 
nokɨm da ke wɨn walenggyam negɨr aukinam.

Gɨm ke Negɨr Mɨle Rɨgamna Wɨko dɨde Yɨnayɨna Wɨngawɨngamna Kɨp
16  Ɨ kon nitinjɨn da wɨn Yɨnayɨna Wɨngawɨnga kɨma wɨmena tuwenyɨt, 

sɨ ɨdenat wɨn maka tamnɨkindam gɨm ke gowukoi rɨgaina singi 
gasa. 17 Mop nokɨp gɨm ke gowukoi rɨgat singi yoramiteny Yɨnayɨna 
Wɨngawɨngamna singi awɨr omna ma, ajɨ Yɨnayɨna Wɨngawɨngat daka 
singi yoramiteny re gɨm ke gowukoi rɨgamna singi awɨr omna ma. Mop 
nokɨp ton towalenggyam i geja bꞌiyenya, nokɨm da ra wɨn Yɨnayɨna 
Wɨngawɨngam pɨlwa bꞌatkaindam, sɨ ɨdenatemb wɨn maka onggɨtyam 
gɨm ke gasa tamnɨkindam rɨnsim re wɨn singi ainindam omnɨkam. 18  Ajɨ 
ra Yɨnayɨna Wɨngawɨngat wen wɨp tamneniny, wɨn re ma gog yɨt wɨra 
nasim tekenyɨt. 19 Ɨ gɨm ke negɨr mɨle rɨgaina wɨko omnɨka re pɨtakɨp 
nasim ongwati wekeny, opi re da negɨr bꞌiyena mɨle, ɨ kɨlkɨl bꞌiyena 
mɨle, ɨ ɨsanikesa bꞌɨsɨngkandena bꞌiyena mɨle, 20 ɨ bꞌanygɨnena god aidol 
ewangaya mɨle, ɨ minj mɨle, ɨ geja rɨga omnɨka mɨle, ɨ bꞌipowa mɨle, ɨ 
nonyɨk bꞌɨponena mɨle, ɨ soro omnɨka mɨle, ɨ nonygor mɨle, ɨ bu bꞌiyena 
mɨle, ɨ negɨr ouyaena bobo omnɨka mɨle, 21 ɨ nonyɨk bꞌɨponena mɨle, 
ɨ ɨkpɨp mɨle, ɨ pɨpɨnd nenegɨr kana omnɨka mɨle, ɨ dɨde nɨnda odede 
nenegɨr omnɨka mɨle. Sɨ kon kwa wen nonony im amninyɨn rɨja na re kon 
naskand wen nonony amninond da odede rɨga yepiya ra odede mɨlend 
tekeny, ton ma opima God ma pumb tungg owabɨnsi dem.

22  Ajɨ Yɨnayɨna Wɨngawɨngamna kɨp re ɨnsim singi bꞌiyena mɨle, ɨ sam 
mɨle, ɨ ngɨmbla mɨle, ɨ bebɨg wɨngɨrɨnd mɨmkam wɨmena mɨle, ɨ wurar mɨle, 
ɨ rɨga bꞌogɨl omnɨka mɨle, ɨ nony bꞌɨjawa mɨle, 23 ɨ nony kɨma muske wɨmena 
mɨle, ɨ dɨde molenggyam bꞌagoka mɨle. Sɨ makwa ɨta yɨpa gog yɨt yɨbɨm 
odede mɨle awɨr omnɨkam. 24 Yepim re Keriso Yesu kɨma yɨpand bꞌinkiti 
wekeny, ton re kea towaina gɨm ke gowukoi rɨga edrɨkto wul bꞌagbagɨnd, 
sɨ onggɨt gɨm ke gowukoi rɨgaina negɨr ɨpɨndena singi dɨde omnɨka singi 
daka re yɨpa nasim wul bꞌagbagɨnd ɨdrɨki wekeny. 25 Ɨ rada men Yɨnayɨna 
Wɨngawɨnga kɨma im wɨmena wuwenyɨn, sɨ men bꞌogla daka dɨmdɨmjog 
Yɨnayɨna Wɨngawɨnga kɨma mɨle omnɨka teyenindam. 26 Sɨ men goro 
meralenggyam meralenggyam bꞌajgateninum, dɨde goro meralenggyam 
meralenggyam nony kɨkɨb raukinum gɨm ke kɨp kesa bꞌogɨl ɨsnawa okatam.

Bꞌogɨl Mɨle Omnɨkam Bꞌingawa Yɨt

6  1 Kor gar ke utkunda nany dɨde yɨngganwar! Rada wa wɨngɨrɨnd ɨta 
yɨpa rɨga nanggamog negɨr mɨle nate sap otendi yɨbɨm, sɨ yepim re 

wɨn Yɨnayɨna Wɨngawɨnga kɨma wɨmena wuwenyɨt, wɨn bꞌogla onggɨt 
rɨgand dɨmdɨm ongonykisya nony kɨma muske wɨmena mɨle ke. Ɨ kwa 
wɨn walenggyam yɨr bꞌɨtɨpkindam, nokɨm da ke mada kwa onggɨt yɨpa 
wɨp negɨr
mɨlemna bꞌatonkena yokatene. 2  Ɨ wɨn bꞌogla walenggyam walenggyam 
bebɨg gasa turowatenindam, ɨ ɨngkaimemb onggɨtyam gog yɨt rɨrɨrkɨp 
omnenya rɨna re Keriso bꞌingawa yoramitonj omnɨkam. 3  Mop nokɨp ra 
yɨpa rɨgat yete re sobijog rɨga yɨbɨm nony menamena omnɨk da, “Kon 
re ukoi rɨga en,” sɨ ton re tilenggyam bꞌanygɨneny. 4 Ajɨ yɨpayɨpa rɨgat 
tilenggyam yɨrɨk reyenin tina omnɨka mɨle rɨka dɨmdɨm im o mɨnda 
kaokao im. Ɨ ra ton ɨmjas da dɨmdɨm im, sɨ ton bꞌogla bꞌasouren onggɨt 
tinajog omnɨki mɨle nenam pɨlɨnd, ajɨ goro bꞌenga rɨgamna omnɨki mɨle 
kɨma tondon okateni ke bꞌasouren. 5 Mop nokɨp yɨpayɨpa rɨgat bꞌogla 
tinajog bebɨg rurowatenin.

6  Ɨ yet ra God ma yɨtkak bꞌauyaena ikeny yɨpa ouyaena rɨgam pɨlke, 
ton bꞌogla yingg yamnɨkenen tina ouyaena rɨgand komkesa gɨm ke 
bꞌogɨl gasa ke. 7 Wɨn goro walenggyam bꞌatɨnygɨneninam! Man ma rɨrɨr 
e Godɨnd so ɨngɨndena kɨma yɨtkar omnɨket, mop nokɨp rɨgat ɨnsima 
teakɨkiny nanggamog tuny na re ton esinonj. 8  Sɨ yet ra tina gɨm ke 
gowukoi rɨgam pɨlɨnd tuny ɨtlis, ton onggɨt gɨm ke gowukoi rɨgam pɨlke 
iyakas ra negɨrjog ɨtkɨki gasa e. Ajɨ yet ra Yɨnayɨna Wɨngawɨngam pɨlɨnd 
tuny ɨtlis, ton onggɨt Yɨnayɨna Wɨngawɨngam pɨlke iyakas ra dadal ngɨrpu 
kesa yɨrkokar e. 9 Sɨ ra men bꞌogɨl wɨko omnɨka teyenindam, sɨ men goro 
gɨm dɨnder raininum, mop nokɨp ra men maka bond taukindam, men 
opima teakɨkindam dem onggɨt erngoka wɨnɨnd. 10 Sɨ onggɨt paemb rada 
mera ɨta gangga, men bꞌogla bꞌogɨl gasa ramnɨkainum komkesa rɨga wa, 
ajɨ ukoijog re Yesund gar ke utkunda nany dɨde yɨngganwar wa pɨlwa e.

Kikitum Bꞌugowa Yɨtkak dɨde Bꞌogɨl Omna Yɨtkak
11 Ɨ wɨn yɨr yonga ɨtemb ukoijog ɨrɨki ke peba rɨnte re kon koinajog 

yɨm ke ɨrɨka yiyenyɨn. 12  Ɨ rɨga yepim re singi aenanj gɨm ke rɨga jɨwɨnd 
omnɨki mɨle ke bꞌasourenam, ton danda kɨma wen ɨl ongka eyenanj God 
ma obagendi tɨrɨr omni mal wugɨm ɨpka mɨle omnɨkam, ɨna nena map 
da ɨdenat ton maka Ju rɨga wa pɨlke bebɨg kɨma bꞌɨdgotnena takatenanj 
towaina Kerisomna wul bꞌagbag gatab yɨt pɨtapɨta omnenand. 13  Ɨ kwa 
nangga ma jɨ rada ton kea God ma obagendi tɨrɨr omni mal wugɨm 
ɨpka mɨle yokato, ton ma opima gog yɨt yɨmta undokanj, ajɨ towa ɨnte 
singi ebnau da wɨn God ma obagendi tɨrɨr omni mal wugɨm ɨpka mɨle 
okasya. Nokɨm da ɨdenat ton bꞌasourena okasi onggɨt waina gɨm ke rɨga 
jɨwɨnd omnɨki mɨle ke. 14 Ajɨ kor makwa ngai ɨta yɨpa gasa bꞌasourenam, 
ajɨ ɨnta mera Yonggyam Yesu Kerisomna wul bꞌagbag gatab. Re kon 
Yesu Kerisond gar ke yokatond, ɨngkenaemb komkesa gɨm ke gowukoi 

bꞌasourena gasa wul bꞌagbagɨnd ɨdrɨki wekenonj kor pɨlke, ɨ koda kwa 
wul bꞌagbagɨnd ɨdrɨki na nɨbnond onggɨt komkesa gɨm ke gowukoi 
bꞌasourena gasa wa pɨlke. 15 Mop nokɨp Godɨm wɨpɨnd Tina obagendi tɨrɨr 
omni mal wugɨm ɨpka mɨle dɨde Tina obagendi tɨrɨr omni mal wugɨm 
ɨpki kesa mɨle re makwa ɨta nangga e yisɨpkis, ajɨ ukoijog gasa re sisɨl 
yɨrkokar e rɨnte re God otobarka yiyeny Kerisomna wul bꞌagbag ke. 16  Sɨ 
ngɨmbla dɨde kear komkesa towa pɨlwa yepim re yɨmta yundoki ɨtemb 
koina nya, dɨde kwa komkesa ɨmɨnjog Godɨmna rɨga wa pɨlwa.

17 Ɨ kikitum indondɨm da goro kwa kor yet bꞌusaya bebɨg namnɨkau, 
mop nokɨp kon opima kor jɨwɨnd nɨnda dup eyeninyɨn. Sɨ opimemb dup 
re odede wɨp mal im da kon re Yesumna wɨko rɨga en.

18  Gar ke utkunda nany dɨde yɨngganwar! Mera Yonggyam Yesu 
Kerisomna wurar waina wɨngawɨnga kɨma, ɨmɨnjog. 

Simesime Yɨtkak

1  1 Simesime! Kon Pol ten. Ɨ God naska nata kea singi yoramitonj 
kor pɨlwa Keriso Yesumna ɨtmɨkitijog rɨga awowɨm. Sɨ yu kon 

ɨta onggɨtyam ɨtmɨkitijog rɨga wɨko omnɨka yiyenyɨn wanɨm. A sɨ kon 
ɨtemb leta yɨrɨken re wa pɨlwa e yepim re wɨn Godɨmna yɨna rɨga 
wekenyɨt Epeso taunɨnd ɨ dɨde Keriso Yesund nony yɨjaenenya. 2  Mera 

Epeso Leta
Polɨmna Ɨrɨki Epeso 

Sosim pɨlwa Leta
Isɨpkita Yɨtkak

Onggɨtyam Epeso Leta ɨrɨka rɨga re Polte. Ɨ ton onggɨt wɨn nat yɨrɨkonj, re ton 
nɨmog kemag kɨma sɨbɨbmetɨnd yɨbnenonj Roma taunɨnd, ama rɨka A.D. siksti 
(60) kemag nat. Sɨ ɨtemb re jɨ leta, rɨka ma Epeso sosi nena mana erɨkawonj, 
ajɨ kea toda kwa jɨ sosi akasinonj, opi re rɨna re Epeso taun wusɨnd wekenonj. 
Onggɨt wɨnɨnd Epeso yɨbnenenonj re ukoijog nony ɨjai taun na dɨde get ke 
ɨnyɨnyjog taun na nɨnda sosi wa.

Ɨ onggɨt letand Pol ukoijog yisɨpkeny re sosi yɨpand awou gatab e dɨde 
Godɨmna mop gatab e, ɨt re da Ton komkesa gasa pumb tunggɨnd dɨde 
gowukoyɨnd yɨpand tamniny yɨpaina moptekɨp wɨrand. Sɨ ɨtemb moptekɨp re 
Yesutemb. Ɨ onggɨtyam yɨpand awou mɨle mapenaemb Pol yɨrɨkonj da komkesa 
gar ke utkunda rɨga re yɨpaina bꞌubɨgawar im Yesum pɨlɨnd. Odedep ton bꞌogla 
towalenggyam towalenggyam singi bꞌeyeninem.

Ɨ Pol kwa ɨta onggɨt letand sosi gatab yisɨpkeny. Ton ma ɨnte yisɨpkis, ɨt re met 
orangi yɨbɨm yɨpa pɨpmetɨnd, ajɨ ɨnte yisɨpkis ɨt re rɨnte komkesa gar ke utkunda 
rɨgap yɨpand bꞌeomkiti wekeny. Ɨtemb re jɨ sosi nok e ogenaya da, “yɨpaina 
gowukoi sosi”. Ɨ Pol sosimna yɨpand awou mɨle odede wɨp e yisɨpkeny rɨngmim 
re jɨwɨnd kɨpear moptekɨp kɨma bꞌinkiti wekeny, ɨ rɨngmim re metɨnd kɨpear met 
emorkam motɨr kumbɨnd bꞌinkuri wekeny, ɨ dɨde rɨngma re kongga ti leowɨm 
pɨlɨnd bꞌinkiti wɨbɨm.

Bꞌu God ake Yonggyam Yesu Keriso towa pɨlke wurar dɨde ngɨmbla wɨn 
kɨma.

God Tina Rɨga Bꞌogɨl Tamniny Kerisom Nyɨ kɨma
3  Men Godɨnd ukoi kana yasourenu yete re mera Yonggyam Yesu 

Kerisom Bꞌu yɨbɨm. Mop nokɨp Ton kea men wɨp niyeninonj Kerisond 
gar ke utkundam, ɨ ɨngkenaemb ket Ton men wɨngawɨnga ke bꞌogɨl 
nomneninonj komkesa pumb tunggɨmna bꞌogɨl ke. 4 Sɨ odede nya 
kenaemb God bꞌogɨl nomninonj. Re Ton maka gowukoi yotobarkonj, Ton 
kea men singi niyeninonj. Ɨ ɨngkenaemb ket Ton nobagenjinonj Kerisond 
gar ke utkundam, nokɨm da ɨdenat men Ti wɨpɨnd yɨna rɨga dɨde bꞌinjawa 
kesa rɨga taukindam. 5 Mop nokɨp God Tinajog sam kɨma singind yɨpa yɨt 
yɨsamkonj odede da, Tina Bꞌɨga Yesu Kerisond ɨtmɨkis gowukoi wa. Ɨ Ton 
kwa ket onggɨtyam Tina ɨsamki rɨrɨrɨnd men nobagenjinonj, nokɨm da ra 
Yesu Keriso meraina negɨr mɨle awɨr tamnɨkiny, sɨ ɨngkaimemb ket Ton 
men Tina owabɨnti bꞌɨgam notɨniny. 6  Sɨ God Tina Bꞌɨga Yesu Kerisond ma 
sobijog na singi yiyenonj, ajɨ Ton Tin yɨtmɨkitonj mera pɨlwa men kear 
omnam. Sɨ ra men Yesund gar ke utkunda ke okasu, God opima mera 
jabajaba yiyag wurar notgoniny. Sɨ nangga pena God odede mera gatab 
yɨsamkonj re, nok mana da ɨdenat men Tin esourena iyenyu onggɨt Tina 
bꞌogɨl ɨnyomarena kɨma wurar mɨle gatab. 7 Sɨ ɨtemb Tinajog Bꞌɨga Yesu re 
kea kus yɨgmarkonj ɨ ket uj awonj. Ɨ ɨngkenaemb ket Ton negɨr mɨlemna 
mɨra Godɨm pɨlwa yoramitonj men ɨtrɨngendam. Seg God ket meraina 
negɨr mɨle awɨr amninonj. Sɨ odede nya ke God ma sobijog na Tina wurar 
nokainonj. 8  Ɨ God kwa onggɨtyam Tina wurar kena kupkakupka meranɨm 
komkesa bꞌogɨl multekɨp dɨde wumɨr oikɨndena eyeninonj. 9 Sɨ God naska 
nata yɨsamkonj da Keriso ɨta Tina wɨgawɨga singi mɨle omnɨk. Ɨ ɨtemb 
mɨle re wɨgawɨga na yɨbnenenonj rɨga wa pɨlke. Ajɨ God kea bꞌogɨl sam 
kɨma men wumɨr nomninonj onggɨt wɨgawɨga ɨsamki yɨt gatab. 10 Sɨ 
God nok mana odede yɨsamkonj da ra wɨn rɨrɨrkɨp tainy onggɨtyam mɨle 
aukam, ɨdenasimemb Ton komkesa otobarki gasa teyeniny Kerisom pɨlwa 
yɨpand bꞌinkitam Ti pɨlɨnd, ɨ ɨdenat ket Keriso wɨp teyeniny komkesa 
gasa rɨnsim re Ti pɨlɨnd yɨpand wekeny pumb tunggɨnd dɨde gowukoyɨnd. 
11 God ma jabajaba im komkesa mɨle omnɨka eyeniny, ajɨ Tina ɨsamki 
singi rɨrɨr nasim. Sɨ onggɨt penaemb Ton kea komkesa gasa naska kana 
get ke ɨsamka eyeninonj omnɨkam. Sɨ onggɨtyam Tina naska get ke 
ɨsamki rɨrɨr nat Ton medaka kwa nobagenjinonj Kerisom pɨlɨnd yɨpand 
bꞌinkitam, sɨ ɨngkenaemb ket men Tina owabɨnti bꞌɨga aukɨtondam. 
12  Sɨ God sɨna Ju rɨga naskajog noramisinonj Kerisond yɨr ungaukam Ti 
pɨlke yɨrkokar okatam. Nokɨm da ɨdenat God sɨn notɨnkiny Tina bꞌogɨl 
ɨnyomarena esourena rɨgam, ɨ dɨde kwa ɨngkaimemb todaka komkesa 
Tina rɨgap esourenyi Tina bꞌogɨl ɨnyomarena. 13  Ɨ wɨdaka, God ma obagɨki 

Epeso 1  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



475

kesa rɨga kea Kerisom pɨlɨnd yɨpand bꞌinkurtondam, re wɨn onggɨtyam 
ɨmɨnjog yɨtkak yutkundonda, ɨt re God ma bꞌogɨl yɨrkokar bage yɨt 
rɨngkae re wɨn yɨrkokar yokatenya. Ngɨrpu re ket wɨn gar ke utkunda 
ke Kerisond yokatonda, sɨ God kea Yɨnayɨna Wɨngawɨnga wa akainonj 
Tina tɨrɨr omni yɨtkak rɨrɨrɨnd. Ɨ ɨngkenaemb ket Yɨnayɨna Wɨngawɨnga 
Kerisomna nyɨ kɨma Tina tɨrɨr omni mal autɨkinonj waina kukɨpɨnd 
da wɨn re Tinajog rɨga im. 14 God kea tɨrɨr yomnonj meranɨm nɨnda 
wurar gasa owabɨntam. Ɨ Ton ket naska Yɨnayɨna Wɨngawɨngand mera 
yɨtmɨkitonj ɨ Yɨnayɨna Wɨngawɨngate ket ɨmɨnjog omnena yiyeny da men 
opima onggɨtyam Tina tɨrɨr omni wurar gasa awabɨndenenindam. Nokɨm 
da ra Keriso meraina kupkakupka negɨr mɨlemna mɨra Godɨm okainy 
men ɨtrɨngendam, sɨ ɨdenat men ket Tinajog bꞌɨga notɨnkiny. Sɨ God nok 
mop paim odede omnɨka eyeniny da ɨdenat men esourenyu Tina bꞌogɨl 
ɨnyomarena.

Polɨmna Yɨr Opmita
15 Sɨ onggɨt mop paemb re kon wa gatab yɨt utkundenond da wɨn opima 

ɨmɨnjog Yonggyam Yesund gar ke utkunda ke yokatenya, dɨde wɨn opima 
komkesa yɨna rɨga wa pɨlɨnd singi bꞌiyena mɨle omnɨka yiyenya, 16  kon 
ita koina yɨr opmita wɨnɨnd wen nony eyeneninyɨn, dɨde makwa ɨta 
yɨpendenenyɨn wanɨm sɨteket yɨt omnenam Godɨm pɨlwa. 17 Ɨ Yɨnayɨna 
Wɨngawɨnga re wɨngawɨnga ke bꞌogɨl multekɨp ogona rɨga e, dɨde Tonte 
ket God ma yɨtkak pɨta wa tamnɨkiny Godɨm wumɨr aukam. Sɨ kon yɨr 
opmitenyɨn wanɨm odede da mera Yonggyam Yesu Kerisomna God, bꞌogɨl 
ɨnyomarena kɨma Bꞌu, Ton wa takainy Yɨnayɨna Wɨngawɨnga. Sɨ ɨdenat 
ket wɨn bꞌobogɨl Godɨm wumɨr taukindam. 18  Ɨ kon kwa yɨr opmitenyɨn 
da Yɨnayɨna Wɨngawɨngat waina gar ranyowain dɨde repangkain. Nokɨm 
da ɨdenat wɨn wumɨr taukindam da God wen ara emokinonj re onggɨt 
warɨm bꞌogɨl ɨsma okawa mana, ɨ kwa nokɨm da ɨdenat wɨn wumɨr 
taukindam da God odede wɨp bꞌogɨl ɨnyomarena kɨma yɨndangɨr auki 
owabɨnta gasa im angonjeniny yɨna rɨga wa okawam, 19 ɨ dɨde kwa nokɨm 
da ɨdenat wɨn wumɨr taukindam da yu God odede wɨp ukoijog danda e 
mera ogona niyeniny yepim re men Yesund gar ke utkunda ke yokatenyu. 
Sɨ God re Tina ukoijog danda kaim wɨko omnɨka eyeniny, ɨ onggɨtyam 
Tina omnɨka rɨrɨr nate Ton danda ogona niyeniny. 20 Sɨ re God ɨtemb 
Tina danda yingawonj Kerisom pɨlɨnd, Ton kea Kerisond uj ke yutnyitonj 
dɨde ket juwai kɨma pɨpmetɨnd yomitonj Tina yɨmjog yɨm tab ke de pumb 
tunggɨnd. 21 Sɨ ɨngkenaemb ket God Kerisond dea de pumbjog danda 
pɨpmet wa yurowatonj. Sɨ komkesa bꞌengabenga wɨp danda re Tina danda 
wɨra nasim wekeny, opi re komkesa bꞌogɨl dɨde negɨr aneru yepim re 
wekeny wɨp iyena danda kɨma, ukoi nyɨ kɨma, danda kɨma o yonggyam 
nyɨ kɨma, ɨ dɨde komkesa nyɨ rɨga yepim re wekeny onggɨt gowukoyɨnd 

dɨde daka kwa onggɨt gowukoyɨnd rɨnte ra ik. 22  Ɨ God komkesa gasa 
aramkinonj re Kerisomna pɨs wɨrand danda ondratenam towa kumbɨnd, 
dɨde Ton ket Kerisond ukoijog mopyamɨm yoramitonj sosind komkesa 
otobarki gasa kumbɨnd mop rɨga awowɨm. 23  Sɨ sosi re Kerisomna jɨ e 
yete re komkesa gasa rɨrɨrkɨpjog amnɨkeneniny komkesa gatab ke. Sɨ 
Kerisotemb Tina danda ke sosi yɨndangɨr yomnɨkeneny komkesa gasa 
rɨrɨrkɨp omnɨkam.

Kerisomna Wurar kae Yɨrkokar Okata Mɨle

2  1 Ɨ naskand wɨn re maka Godɨnd yutkundenenonda, dɨde negɨr mɨle 
na amnɨkenentondam. Sɨ onggɨt penaemb wɨn wɨngawɨnga ke uj 

wekenot. 2  Ɨ onggɨt wɨnɨnd re wɨn negɨr mɨlend wekenot, wɨn wɨmena 
tuwot re onggɨt gɨm ke gowukoi rɨgaina wɨmena nya rɨrɨr nat, dɨde wɨn 
Satanand yɨmta undoka yiyonda yete re komkesa negɨr wɨngawɨnga wɨp 
eyeneniny onggɨt gowukoyɨnd. Sɨ yu onggɨt Satanat ɨta wɨko omnɨka 
eyeniny towa wɨngɨrɨnd yɨpand yepim re Godɨm utkunda kesa wekeny, ɨ 
ket wɨp eyeniny de negɨr mɨle wa. 3  Sɨ naskand medaka komkesa wɨmena 
tuwond re meraina gɨm ke gowukoi rɨgaina mɨle singi rɨrɨr nat. Sɨ men 
kwa ket yɨmta undoka eyentondam re jɨ ke omnɨka mɨle singi na dɨde 
nony menamena ke omnɨka mɨle singi na rɨna re meraina gar ke opeka 
wuwenenonj. Sɨ nɨnda rɨga yepim re gar ke utkunda kesa wekeny, ton 
opima Godɨmna ukoi soro kɨma bꞌɨsagɨka okasi dem. Ɨ medaka get ke 
ukuktondam dɨde wɨmena tuwond re odede ton kɨma yɨpa wɨp na. 4 Ajɨ 
God yɨbɨm re kear ke yɨndangɨr e dɨde Tina singi bꞌiyena re ukoijog e, 
sɨ onggɨt Tina ukoijog singi kena men singi niyeninonj. 5 Ɨ ɨngkenaemb 
ket daka God Keriso kɨma men yɨpand nomninonj dɨde ket meraina 
wɨngawɨnga yilo amninonj Keriso kɨma yɨpand, re men Tina yɨt utkundi 
kesap uj wekenenond. Sɨ men yɨrkokar yokatonda re Tina wurar kena. 
6  Ɨ Godɨt ket Keriso Yesu kɨma men yɨpand nutnɨkinonj wɨngawɨnga ke, 
dɨde ket Keriso kɨma yɨpand pumbjog pɨpmetɨnd nomisinonj de pumb 
tungg wa. 7 Nokɨm da ra jogjog rɨga ukka tuweny onggɨt gowukoi wa, 
ɨdenat God towanɨm wumɨrɨm pɨta tamnau da ɨnta Tina wurar nena 
ukoijog, ajɨ awɨr e kwa rɨnte bꞌenga bꞌogɨl wurar yɨbɨm. Ɨ Keriso Yesu kea 
kupkakupka mɨle yundwatonj negɨr mɨle rɨga wa yɨrkokar okawam, sɨ 
odede kenaemb men kear nomninonj. 8  Mop nokɨp wɨn gar ke utkunda ke 
yɨrkokar yokatonda re Godɨmna wurar kena, ɨ ɨtemb mɨle aukonj re ma 
wa pɨlkena ajɨ Godɨmna yiyag wurar kena. 9 Sɨ God yɨrkokar okata mɨle 
pɨta yomnonj re Tina wurar kena, ajɨ ma gog yɨt owama kena o nɨnda 
bꞌogɨl wɨko omnɨka kena. Nokɨm da ɨdenat maka yɨpa rɨgat bꞌatɨsoureny 
da, “Kon yɨrkokar yokatond re koina omnɨka kena.” 10 Mop nokɨp yu men 
ɨja im‑a odede wɨp aukindam rɨja na re God nomnɨkinonj. Sɨ God men 
odede Keriso Yesum pɨlke bꞌusaya wɨngawɨnga ke notobarkinonj re, nok 

mana da ɨdenat men Tina bꞌogɨl wɨko omnɨkam wɨmena tuwenyɨn rɨna re 
Ton naska get ke tula angonjeninonj.

Kerisom pɨlɨnd Yɨpaina Sosi Awowɨm
11 Sɨ onggɨt paemb wɨn nonyɨk bꞌamdenina da naskand wɨn 

ukuktondam re God ma obagɨki kesa rɨga na. Sɨ Ju rɨgap towalenggyam 
bꞌagenaenento da sɨn re God ma obagendi tɨrɨr omni mal wugɨm ɨpki God 
ma rɨga im, ajɨ wanɨm re da God ma obagendi tɨrɨr omni mal wugɨm ɨpki 
kesa rɨga im. Sɨ ɨtemb re mɨle rɨgaina yɨm ke jɨwɨnd nena mal omnɨki e. 
12  Sɨ wɨn kwa nonyɨk bꞌamdenina da onggɨt kesam peba wɨnɨnd wa rawɨr 
kwa warɨm bꞌogɨl ɨsma ebnainonj yɨr ungaukam da, men ɨta Kerisom 
pɨlke yɨrkokar okasu. Nokɨp wɨn re ma Israel kantri rɨga na wekenot. 
Ɨ wɨn re God ma outɨnti tɨrɨr omnijog mal kesa rɨga na dɨde onggɨt 
Godɨmna wurar ke ewaikiti rɨga na wekenot. Sɨ onggɨt penaemb wɨn 
maka nanggamog warɨm bꞌogɨl ɨsma emdenentondam dɨde kwa Godɨm 
wumɨr kesa na wekenot onggɨt gowukoyɨnd. 13  Sɨ wɨn re naskand Godɨm 
pɨlke pajapaja na wekenot, ajɨ wɨn yu kea Keriso Yesund gar ke utkunda 
ke okati im wekenyɨt. Sɨ God Kerisomna wul bꞌagbag kus kena wen Ti 
wus wa amninonj.

14‑15 Ɨ wɨn God ma obagɨki kesa rɨga dɨde sɨn Ju rɨga re nɨmog gu 
na gangga bꞌakalendonda dɨde ket geja rɨga pɨla wetaweta ebnonda. 
Sɨ onggɨt penaemb mera ganggand dɨr omjɨki yɨbnonj. Ajɨ Keriso re 
meranɨm ngɨmbla omnɨka rɨga e. Sɨ onggɨt penaemb Ton wul bꞌagbagɨnd 
bꞌuwonyitonj. Ɨ ɨngkenaemb ket komkesa Mosemna bꞌingawa yɨt waina 
gog awɨr amninonj rɨnsim re ɨrɨki wekeny Mosemna gog peband. Sɨ odede 
nya kenaemb Ton onggɨtyam mera ganggand dɨr yiporkonj. Nokɨm da ra 
wɨn God ma obagɨki kesa rɨga dɨde sɨn Ju rɨga Kerisond gar ke utkunda 
ke Ti pɨlɨnd yɨpand taukindam, ɨdenat Ton men yɨpaina gu rɨga notɨnkiny 
Tina sisɨl jɨ ɨt re sosi otobarkam, dɨde ket mera ganggand ngɨmbla omnɨka 
iyeny. 16  Ɨ kwa nokɨm da ra Keriso Tina wul bꞌagbagɨnd uj ke men nɨmog 
gu rɨga yɨpand notɨnkiny Tina jɨ sosi wa, ɨdenat ket Ton men nitiyeniny 
Godɨm pɨlwa rɨgarɨga omnenam. Sɨ nok penaemb Keriso wul bꞌagbagɨnd 
uj awonj da mera nɨmog gu ganggand geja mɨle awɨr omɨny onggɨt wul 
bꞌagbag ke. 17 Sɨ re ket Keriso ikonj, Ton God ma yɨtkak pɨtapɨta omnena 
yiyonj ngɨmbla oramitam wɨn God ma obagɨki kesa rɨga wa pɨlɨnd yepiya 
re wɨn Godɨm pɨlke pajapaja wekenot, dɨde daka kwa ngɨmbla oramitam 
Ju rɨga sowa pɨlɨnd yepiya re sɨn Ti wusɨnd wekenond. 18  Sɨ men odede 
Kerisomna wɨko kenaemb yɨpand aukɨtondam. Ɨ ket yɨpaina Yɨnayɨna 
Wɨngawɨngate men nɨmognɨmog gu wɨp niyeniny Abum wɨp wa awowɨm. 
19 Sɨ onggɨt paemb wɨn re makwa ngai bꞌusaya yɨpa bꞌenga kantri ke 
obayam im o bꞌenga yɨpa kantri rɨga im taindam, ajɨ wɨn re kea God ma 
pumb tungg rɨga im aindam yɨpand komkesa yɨna rɨga kɨma. Sɨ wɨn re 

  Epeso 2

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



478

God kɨma Tina metɨnd wɨmena rɨga im. 20 Ɨ kwa daka men re met pɨla 
im rɨna re God yorangonj onggɨt ɨmnɨnena kesa met orangapu pɨpmetɨnd 
rɨna re ɨtmɨkitijog rɨgap dɨde bageyamɨp yɨspɨko. Sɨ kwa Keriso Yesu 
Tilenggyam yɨbɨm re onggɨt met wugɨnd oramiti ɨmɨnjog ɨsnawa kɨma 
Motɨr e onggɨt met emorkam. 21 Sɨ opi re men gar ke utkunda ke Keriso 
Yesum pɨlɨnd yɨpand auka wuwenyɨn, sɨ ɨngkaemb ket God men komkesa 
met kɨpear pɨla ikoka niyeniny yɨpand Kerisom pɨlɨnd. Ɨ opi re men 
Yonggyam kɨma yɨpand wɨmena wuwenyɨn, Tonsim men utnɨka niyeniny, 
nokɨm da ɨdenat men ket Tina yɨnamet auka tuwenyɨn wɨngawɨnga ke. 
22  Sɨ wɨdaka kwa kea ket gar ke utkunda ke Keriso Yesum pɨlɨnd yɨpand 
aukɨtondam. Sɨ Yɨnayɨna Wɨngawɨngate kwa wen oranga eyeniny sɨn 
kɨma yɨpand, nokɨm da ɨdenat wɨn taukindam Godɨmna wɨmenapu met.

Polɨmna Wɨko God ma Obagɨki kesa Rɨga Wanɨm

3  1 Sɨ onggɨt yɨt mop paemb kon, Pol Keriso Yesum nyɨ kɨma sɨbɨbmet 
rɨga nɨbnyɨn wɨn God ma obagɨki kesa rɨga map. 2  Sɨ wɨn ɨmɨnjog 

kea utkundenonda da God Tina wurar kena kor nokawonj ɨtmɨkitijog 
rɨga nyɨ God ma obagɨki kesa rɨga wanɨm wɨko omnɨkam. 3  Ɨ God kea 
ken nouyawonj Tina wɨgawɨga ɨsamki yɨt, ɨ ket wumɨr nomnenonj 
odede rɨja na re kon wɨp ke sobijog erɨkinyɨn onggɨt letand. 4 Sɨ ra 
wɨn opimemb yɨtkak tagenkindam, wɨda rɨrɨr e onggɨt gatab wumɨr 
okatenya rɨna re kon wumɨr yokatond onggɨt wɨgawɨga yɨtɨm ɨt re 
Kerisom gatab. 5 Ɨ God maike kwa onggɨtyam wɨgawɨga yɨt rɨga wa pɨlwa 
wumɨr yoramitenonj yepiya re naska wɨnɨnd bꞌusmurena tuwonj. Ajɨ 
yu Ton Yɨnayɨna Wɨngawɨnga na ingaena yiyeny onggɨtyam wɨgawɨga 
yɨt ouyaukuram yɨna ɨtmɨkitijog rɨga wa pɨlwa dɨde bageyam wa pɨlwa. 
6  Sɨ ɨtemb jɨ wɨgawɨga yɨt da God ma obagɨki kesa rɨgap opima God ma 
bꞌogɨl yɨrkokar bage yɨt akatenanj, ɨ ɨngkaemb ket Keriso Yesund gar 
ke utkunda ke yokatenyi. Sɨ ton Ju rɨga kɨma yɨpand gɨlgɨl Godɨmna 
owabɨnti rɨga im aukanj, ɨ Ju rɨga kɨma yɨpand kɨpear im aukanj 
yɨpaina jɨwɨnd, ɨ dɨde ket ton Ju rɨga kɨma yɨpand gɨlgɨl God ma tɨrɨr 
omni bꞌogɨl yingg okatena rɨga im aukanj. 7 Ɨ God kor ukoijog wurar 
nokawonj, sɨ ɨngkenaemb ket kon onggɨtyam Tina yiyag wurar rɨrɨrɨnd 
Tina bꞌogɨl yɨrkokar bage yɨt wɨko rɨga awond. Ɨ kon ket ɨtemb wɨko 
yiyenyɨn re Tina wɨko omnɨka danda rɨrɨr nate. 8  Ɨ kon re sobijogjog rɨga 
en komkesa yɨna rɨga wa wɨngɨrɨnd. Ajɨ God ɨnaemb jɨ ukoijog wurar 
nokawonj, nokɨm da ɨdenat kon Kerisomna ɨpendi kesa komkesa bꞌogɨl 
wurar gatab bꞌogɨl yɨrkokar bage yɨt pɨtapɨta omnenyɨn God ma obagɨki 
kesa rɨga wa pɨlwa. 9 Ɨ kwa nokɨm da ɨdenat kon komkesa rɨga wa pɨta 
tamnaen onggɨtyam Godɨmna wɨgawɨga ɨsamki yɨt rɨna re komkesa gasa 
otobarkayam God egiti yowamenenonj otomapu ke ngɨrpu yu. 10 Sɨ ɨja 
emb jɨ Ti onggɨtɨm mop da yu komkesa wɨp iyoi rɨga dɨde danda kɨma 

nyɨ rɨga de pumb tunggɨnd yɨr ongi ɨtemb sosi, ɨ ɨngkaimemb todaka 
wumɨr taukanj Godɨmna jogjog bꞌengabenga bꞌogɨl multekɨp gatab. 11 Sɨ 
ɨtemb re Godɨmna dadal ngɨrpu kesa ɨsamki mop e, ɨ God ke onggɨtyam 
ɨsamki mop mera Yonggyam Keriso Yesum pɨlɨnd rɨrɨrkɨp yomnonj. 12  Ɨ 
men ɨtemb Keriso Yesund gar ke utkunda ke yokatonda, ɨ ɨngkenaemb 
ket Ton kɨma yɨpand aukɨtondam. Ɨ men bꞌogɨl im Godɨm wɨp wa wuyɨn 
moga kesa dɨde nony bꞌɨjawa kɨma. 13  Sɨ onggɨt paemb wɨn goro gar bebɨg 
taininam koina bꞌɨdgotnena gatab rɨnte re kon yu yokatenyɨn wa map. Sɨ 
onggɨt koina bꞌɨdgotnenat wanɨm yii re bꞌogɨl ɨnyomarena e.

Kerisomna Singi Bꞌiyena Mɨle
14 Sɨ onggɨt mop paemb kon kumsos bꞌamka nekenyɨn Bꞌuɨm pɨlwa, 

15 yet re komkesa gu bꞌengabenga nyɨ aekinonj pumb tunggɨnd dɨde 
onggɨt gowukoyɨnd. 16  Sɨ kon Bꞌund yɨgekenyɨn da Ton ɨtmɨkis Tina 
Wɨngawɨnga waina kukɨp wa pɨlwa, ɨ ɨngkaimemb ket Ton Tina danda ke 
wen gar seo tamnɨkiny Tina bꞌengabenga bꞌogɨl ɨnyomarena rɨrɨrɨnd. 17 Ɨ 
kwa yɨgekenyɨn da wɨn bꞌobogɨl gar ke utkunda ke Kerisond okatenya, 
ɨ ɨngkaemb ket Keriso waina garɨnd wɨmena ikeny. Ɨ kwa wɨn ap 
bꞌatɨmkenenindam dɨde danda kɨma towɨnkindam singi bꞌiyena mɨlem 
pɨlɨnd. 18  Nokɨm da ɨdenat wɨn danda okasya yɨpand komkesa yɨna rɨga 
kɨma wumɨr okatenam da, Kerisomna singi bꞌiyena mɨle rɨdede warabag 
e, ɨ rɨdede pɨn e, ɨ rɨdede uski e, ɨ rɨdede ngortod wa e yɨbɨm. 19 Ɨ kwa 
wɨn danda okasya ɨpɨndenam Kerisomna singi bꞌiyena mɨle rɨnte ra 
makwa yɨpa rɨgat rɨrɨr e okas tina wumɨr ke. Nokɨm da ɨdenat God wen 
rɨrɨrkɨp yɨndangɨr tamnɨkeneniny komkesa gatab ke odede rɨngma re God 
Tilenggyam komkesa gasa ke rɨrɨrkɨpjog yɨndangɨr yɨbɨm.

20 Ɨ God ɨta mera wɨngɨrɨnd Tina ukoijog danda ingaena yiyeny. Sɨ 
ɨngkaemb God rɨrɨr e komkesa gasa tamnɨkiny nangga mana ra men 
ɨgekenyu ɨ nangga mana ra men nonyɨk bꞌatɨmdenindam. Ma Ton onggɨt 
nena im tamnɨkeniny, ajɨ Ton opima tegoukeniny dɨde ogenka kesa pumb 
wa tesmureniny omnɨkam. 21 Bꞌogɨl ɨnyomarena onggɨt Godɨm pɨlwa 
sosim pɨlke dɨde Keriso Yesum pɨlke dadal ngɨrpu kesa warɨtawarɨta, 
ɨmɨnjog.

Yɨpaina Jɨwɨnd Bꞌinkitam

4  1 Sɨ onggɨt paemb kon yete re sɨbɨbmet rɨga nɨbnyɨn Yonggyamɨmna 
wɨko map, wen tugoinyɨn da wɨn ɨja na God ma ara emoki rɨrɨrɨnd 

bꞌobogɨl wɨmena tuwenyɨt rɨja na re Ton wen ara emokinonj wɨmenam. 2 Sɨ 
wɨn ita wɨnɨnd walenggyam gou wa tainindam, ɨ nony kɨma musɨk wɨmena 
mɨlend tuwenyɨt. Ɨ mɨmkam ke wɨmenand tuwenyɨt dɨde ket walenggyam 
walenggyam singi bꞌiyena kɨma ngolengole tainindam yepiya ra wa pɨlɨnd negɨr 
mɨle tamnɨkanj. 3 Ɨ wɨn bꞌogla kupkakupka danda tengaindam sosi emorkam 

rɨna re Yɨnayɨna Wɨngawɨnga ngɨmbla ke wen patpat ebginonj dɨde ket yɨpand 
amninonj. 4 Wɨn re yɨpaina jɨ sosim pɨlnasim wekenyɨt, ɨ yɨpaina Yɨnayɨna 
Wɨngawɨngate wen wɨp eyeniny. Ɨ daka God wen komkesa ara emokinonj 
re odede yɨpaina warɨm bꞌogɨl ɨsma yɨr ungawa mana. 5 Ɨ wa wɨngɨrɨnd ɨnta 
yɨpaina Yonggyam yɨbɨm, ɨ ɨnta yɨpaina gar ke utkunda mɨle yɨbɨm, ɨ dɨde 
kwa ɨnta yɨpaina baptiso mɨle yɨbɨm. 6 Ɨ ɨnta yɨpaina God yɨbɨm yete re mera 
komkesa rɨga wa Bꞌu, ɨ yete re wɨp eyeniny komkesa rɨga, ɨ wɨko omnɨka yiyeny 
komkesa rɨga wa wɨngɨrɨnd, ɨ wɨmena yikeny komkesa rɨga wa wɨngɨrɨnd.

7 Ɨ Keriso men yɨpayɨpa rɨga tondon notonaeninonj Tina yiyag wurar 
okawam, ɨ onggɨt tondon rɨrɨr nat ket yɨpayɨpa wurar nogoninonj sosi 
wɨko omnɨkam. 8  Sɨ onggɨt paemb yɨna pebat odede yindeny da,

“Re Ton pumb wa bꞌurowatonj, Ton kea sɨbɨbmet rɨga eyinonj Ton 
kɨma yena re Ton akasinonj,
ɨ daka ket Ton yiyag wurar agoninonj Tina rɨga wa.”

9 Sɨ nangga e jɨ yɨtkak “Ton bꞌurowatonj”? Ma nok ma yisɨpkis da Ton kea 
pumb ke inkonj de onggɨt gowukoi wa? 10 Sɨ Keriso re ɨntemb jɨ rɨga yet re inkonj, 
ɨ yet re bꞌurowatonj pumb teretere wa dea de komkesa wub gou wa amninonj. 
Nokɨm da ɨdenat Ton yɨndangɨr tamniny komkesa wub ake gowukoi Tina danda 
ke. 11 Sɨ Keriso sosim nɨnda rɨga yogoninonj re ɨtmɨkitijog rɨga na, ɨ nɨnda re 
bageyam na, ɨ nɨnda re God ma bꞌogɨl yɨrkokar bage yɨt pɨtapɨta omnena rɨga 
na, ɨ nɨnda re pasto na o ouyaena rɨga na. 12 Sɨ nok mana sosim yogoninonj 
da ɨdenat Ton yɨna rɨga tangonjeniny sosi wɨko omnɨkam dɨde Yesu ma jɨ sosi 
orangam. 13 Ɨ men ɨte re wɨko omnɨka yiyenyu, sɨ ɨngkaemb ket men komkesa 
yɨpaina gar ke utkunda mɨle okasu, ɨ ket Godɨmna Bꞌɨga gatab kupka wumɨr 
okasu, ɨ ket wɨngawɨnga ke ɨnɨka wuyɨn ngɨrpu ra rɨgajog taukindam, ɨ dɨde 
ɨtemb ket men Kerisomna kupka jɨ rɨrɨrkɨpjog omnyu. 14 Nokɨm da ɨdenat men 
maka ket papa bꞌɨga tekenyɨn. Ɨ nɨnda rɨgap opima rabem omnena nya ke rɨga 
ouyaena eyenanj God ma yɨtkak, nokɨm da ɨdenat ton onggɨt ɨjongki ouyaena ke 
rɨga wɨp teyenanj bꞌanygɨnena nya yɨmta undokam. Ajɨ men komkesa makwa 
opima nony tendamarand tekenyɨn odede rɨngma ra wurop gɨga oskandena 
iyenyi dɨde komkesa bꞌengabenga rɨbɨp wɨp iyenyi wɨp wa dɨde kak wa. 15 Ajɨ 
ɨnte da men singi bꞌiyena mɨle kɨma ɨmɨnjog yɨtkak nena opurena teyenindam, 
ɨ ɨdenat ket men komkesa nya ke towɨnkindam odede ɨte re Keriso re dɨde 
yete re mera moptekɨp yɨbɨm. 16 Ɨ men kupka jɨ aindam re Kerisom pɨlkaim. Ɨ 
komkesa bꞌengabenga kɨpear yɨpand bꞌinkuranj yɨpaina jɨwɨnd dɨde ket yɨpand 
gɨlgɨl ɨtemb jɨ emorki yowamenenyi re komkesa kɨpear waina kokmop kaim. 
Ɨ yɨpayɨpa kɨpear wa opima towa bꞌengabenga wɨko omnɨka eyenenanj, ɨ 
ɨngkaemb ket ɨtemb jɨ ɨnɨka yik, ɨ ket singi bꞌiyena mɨle ke bꞌaranga yik.

Gar ke Utkunda Rɨgaina Wɨmena Yɨrkokar
17 Sɨ onggɨt paemb kon Yonggyamɨm nyɨ kɨma wen ɨtemb yɨt tamninyɨn 

da wɨn goro kwa wɨmena tuwenyɨt odede rɨngmim re gar ke utkunda 

kesa rɨgap wɨmena wuweny towaina kɨp kesa nony menamenand. 18 Mop 
nokɨp Satanate towaina nonykok sɨbɨbɨnd awameneniny, ɨ tonte Godɨmna 
yɨrkokarɨm pɨlke ten wetaweta amnɨkeneniny, nokɨp ton re wumɨr kesa im 
wekeny God ma yɨtkak dɨde towaina gar re rogɨlkak im wekeny God ma 
yɨtkak utkundam. 19 Ɨ ton awɨr im tepɨndenanj nangga im bꞌogɨl o negɨr Godɨm 
wɨpɨnd. Sɨ ton towalenggyam bꞌakaenenanj re negɨrjog mɨle wa im, nokɨm 
da ɨdenat ton omnɨka teyenanj komkesa ɨngar kɨma kɨlkɨl mɨle, ɨ kɨnyɨr aena 
tuweny onggɨtyam mɨle oikɨndena iyenam. 20 Ajɨ wɨn maka odede wɨp ke 
Kerisom gatab bꞌauyaentondam. 21 Sɨ wɨn kea Ti gatab utkundenonda, ɨ re 
wɨn Tin gar ke utkunda ke yokatonda, wɨn odede na bꞌauyaena yokatonda da 
ɨmɨnjog yɨtkak yɨbɨm re Yesum pɨlnate. 22 Sɨ onggɨt paemb wɨn waina kesam 
kukɨp atogɨkina! Nokɨp wɨn naskand kesam wɨmena yɨrkokar mɨle na yɨmta 
undokenentondam, sɨ odede penaemb waina kukɨp bꞌanygɨnena singi ke 
ɨtkɨkijog na wekenonj. 23 Ajɨ wɨn waina kukɨp dɨde nonykok kupkakupka sisɨl 
tamnɨkindam. 24 Ɨ wɨn sisɨl kukɨp bꞌikokinam rɨnsim re otobarki wekeny God 
pɨla negɨr kesa dɨmdɨmjog dɨde ɨmɨnjog yɨtkak ke yɨna omni.

25 Sɨ onggɨt paemb wɨn bꞌanygɨnena mɨle atogɨkinam, ajɨ wɨn walenggyam 
walenggyam wa rɨgawar kɨma ɨmɨnjog yɨtkak nena opurena teyenindam. Mop 
nokɨp men re yɨpayɨpa kɨpear im yɨpaina jɨwɨnd. 26 Ɨ ra wɨn soro taindam, 
wɨn goro negɨr mɨle tamnɨkinam onggɨt soro wɨngɨrɨnd. Ɨ goro lomkongga 
ripanjɨk waina soro omnɨkand, ajɨ bꞌogla wanakana ngɨmbla taindam. 27 Sɨ 
goro wɨn Satanam gangga okawa waina pɨnjog soro wɨmena ke. 28 Ɨ rɨga 
yet re yurowamɨnd ikɨm, ton bꞌogla seg rain yurowam mɨle. Ajɨ ton bꞌogla 
tinajog yɨm ke bꞌogɨl wɨko omnɨkand bꞌasowa yeken. Nokɨm da ɨdenat ton 
tina yɨm ke omnɨki gasa temjiny yingg iyenam nɨnda rɨga wa pɨlwa yepim re 
gasa bꞌarakand wekeny. 29 Ɨ goro nanggamog yɨtkap kɨma yɨtkak ropekinem 
waina tugɨm ke. Ajɨ wɨn bꞌogɨl yɨtkak nena tapurenindam rɨnsim re rɨgap singi 
aukenenanj danda kɨma owɨnkam. Nokɨm da ra rɨgap tutkundenanj, sɨ ɨdenat 
ton gar sam taenanj. 30 Ɨ wɨn goro Godɨmna Yɨnayɨna Wɨngawɨngand gar 
bebɨgɨm omnena iyenya waina wɨmena mɨle ke. Nokɨp Yɨnayɨna Wɨngawɨngate 
tɨrɨr omni mal outɨnti yowameneny wa pɨlɨnd da, wɨn re God ma bꞌɨga im 
ngɨrpu onggɨt bibɨrɨnd ra yɨrkokar okawa mɨle bꞌutundwas dem. 31 Ɨ wɨn odede 
negɨr mɨle eskokinam yɨpand komkesa negɨrjog mɨle kɨma, opi re komkesa 
yɨtkap kɨma mɨle, ɨ soro mɨle, ɨ ukoi soro kɨma mɨle, ɨ ɨsanikesa obairena mɨle, 
ɨ dɨde bꞌogɨl mɨle negɨr omnɨka mɨle. 32 Ajɨ wɨn walenggyam walenggyam 
sam kɨma yɨm bꞌakawa tuwenyɨt, ɨ gar ke singi dɨde kear aena tuwenyɨt. Ɨ 
kwa wɨn walenggyam walenggyam wa pɨlɨnd omnɨki negɨr mɨle awɨr omnɨka 
teyenindam odede rɨja na re God waina omnɨki negɨr mɨle awɨr amnɨkinonj.

Ngayand Wɨmenam

5  1 Sɨ wɨn re Godɨmna singi iyenijog bꞌɨgawar im. Sɨ onggɨt paemb 
wɨn bꞌogla Tina mɨle ɨtaikena rɨga taindam. 2  Ɨ wɨn bꞌogla odede 

yɨpa wɨp singi bꞌiyena mɨlend wɨmena tuwenyɨt rɨja na re Keriso men 
singi niyeninonj dɨde ket Tilenggyam yɨrkokar bꞌakawonj mera map. Sɨ 
ɨngkenaemb Ton ket meranɨm bꞌogɨl ngɨrangngɨrang kɨma Godɨm singi 
sɨ bꞌangga na awonj kus ɨgmarkam dɨde imbrɨkam. 3  Ajɨ wɨn goro odede 
mɨle tamnɨkenindam, opi re negɨr bꞌiyena mɨle ɨ komkesa kɨlkɨl mɨle ɨ 
dɨde butum mɨle, ajɨ daka kwa goro odede mɨle nyɨ tuwatenindam wa 
wɨngɨrɨnd. Mop nokɨp odede mɨle re makwa rɨrɨrjog im yɨna rɨga wa 
omnɨkam. 4 Ɨ odede yɨt re ma bꞌogɨljog im wanɨm opurenam, opi re ɨngar 
kesa negɨr yɨt ɨ korɨrkorɨr yɨt ɨ negɨr kar yɨt. Ajɨ sɨteket yɨt re otomantijog 
im wanɨm opurenam. 5 Mop nokɨp wɨn kea ɨmɨnjog wumɨr aindam da 
odede rɨgap makwa opima owabɨnsi Keriso ake God, Towaina pumb 
tungg, opi re yɨgyɨg bꞌiyena mɨle rɨga, ɨ kɨlkɨl mɨle rɨga, ɨ dɨde butum mɨle 
rɨga. Ɨ butum mɨle rɨga re bꞌanygɨnena god aidol ewangaya rɨga im, nokɨp 
ton ewangaenenanj re gowukoi gasa im ajɨ ma God na.

6  Ɨ goro yet korɨrkorɨr ɨjongki yɨt ke wen wɨp ramnin. Mop nokɨp 
komkesa odede negɨr mɨle map ɨta Godɨmna ukoi soro kɨma bꞌɨsagɨka ik 
dem towa pɨlɨnd yepim re maka Godɨnd gar ke utkunda ke yokatenyi. 
7 Sɨ onggɨt paemb goro wɨn ton kɨma bꞌinkɨndena tuwenyɨt. 8  Mop nokɨp 
naskand wɨn sɨbɨb nat wekenot, ajɨ yu wɨn kea Yonggyamɨm pɨlnasim 
wekenyɨt, sɨ wɨn re ket ngaya nasim wekenyɨt. Sɨ onggɨt paemb wɨn 
bꞌogla wɨmena tuwenyɨt ngayamna bꞌɨga mɨle rɨrɨrɨnd. 9 Mop nokɨp 
ngayat kɨp ɨjagenj ra komkesa bꞌogɨl mɨle wa pɨlkaim ɨ negɨr kesa 
dɨmdɨmjog mɨle pɨlkae ɨ dɨde ɨmɨnjog yɨtkakɨm pɨlkae. 10 Sɨ wɨn bꞌogla 
mɨle tatonkenindam ongwatam da rɨnggɨtyam mɨlete Yonggyamɨnd 
gar samɨm omɨny. 11 Ɨ wɨn kwa goro sɨbɨbɨmna kɨp kesa wɨko yingg 
takatenindam. Ajɨ wɨn bꞌogla onggɨtyam sɨbɨb mɨle ngaya pɨta wa 
tapekindam ongwatam da odede mɨle re negɨr im. 12  Nokɨp sɨbɨbɨmna 
rɨgap opima wɨgawɨga ɨngar kɨma mɨle amnɨkenenanj, sɨ daka kwa 
meranɨm odede mɨle opurenam re ma sobijog ɨngar kɨma im. 13  Ajɨ 
nanggamog sɨbɨb mɨle na ra wɨn ngaya pɨtand tapekindam, sɨ ngayat 
opima tanyowainy pɨtand ongwatam da odede mɨle re negɨr im namb. 
14 Nokɨp ngayat komkesa gasa pɨtand apekiny ongwata mim da negɨr e o 
bꞌogɨl e. Sɨ onggɨt paemb yɨna pebat ɨja emb jɨ yindeny da,

“Yutunga rɨga, wɨn utnɨkina,
ɨ dɨde uj ke utnɨkina.

Ɨ ɨdenat Keriso men mɨtnyowai pɨtand ongwatam.”
15 Sɨ onggɨt paemb wɨn bꞌobogɨl nony kɨma yɨr bꞌitiyenindam rɨdede 

wɨp im ket wɨn wɨmena tuwenyɨt. Goro wɨn wɨmena tuwenyɨt korɨrkorɨr 
rɨga re dɨde, ajɨ ɨja na opi re bꞌogɨl multekɨp kɨma rɨga re dɨde. 16 Sɨ wɨn 
bꞌogla komkesa gangga takatenindam ngayamna bꞌogɨl wɨko omnɨkam, 
mop nokɨp yu wɨn re negɨr wɨn e. 17 Sɨ onggɨt paemb wɨn goro korɨrɨnd 
tekenɨm, ajɨ wɨn bꞌogla tangwatenindam nangga bꞌogɨl mɨle im Yonggyam 

singi aeny wanɨm omnɨkam. 18  Ɨ wɨn goro pɨp tainina ɨk ke, nokɨp onggɨt 
ɨkɨt ɨta negɨr omnɨkam motɨny. Ajɨ wɨn bꞌogla Yɨnayɨna Wɨngawɨnga 
ke yɨndangɨr taukindam, nokɨm da ɨdenat Ton wen wɨp tamniny bꞌogɨl 
mɨle omnɨkam. 19 Sɨ wɨn bꞌogla walenggyam walenggyam yɨt ngole auka 
tuwenyɨt yɨna ger ke ɨ esourena ger ke ɨ dɨde sam kɨma wɨngawɨnga ger 
ke. Ɨ wɨn bꞌogla waina gar ke Yonggyamɨm pɨlwa sam kɨma ger dɨde yɨna 
ger tatangenenindam. 20 Ɨ kwa ita wɨnɨnd wɨn bꞌogla Abu Godɨm komkesa 
gasam sɨteket yɨt omnɨkenenya mera Yonggyam Yesu Kerisomna nyɨ kɨma.

Molkongga Wɨmena gatab Yɨt
21 Ɨ wɨn bꞌogla walenggyam walenggyam bꞌatkaenenindam, nokɨp wɨn 

Kerisond ɨta moga kɨma yɨsnaenenya. 22  Leo kɨma kongga! Wɨn bꞌogla 
walenggyam wainajog leo wa pɨlwa bꞌatkaenenindam odede rɨngmim re 
wɨn bꞌakaenenindam Yonggyamɨm pɨlwa. 23 Mop nokɨp leo re konggam 
moptekɨp e yɨbɨm, odede ɨte re Keriso Tina jɨ sosim moptekɨp yɨbɨm. Sɨ 
Keriso Tilenggyam re Tina jɨ sosim yɨrkokar okawayam e yɨbɨm. 24 Sɨ ɨte 
re sosi Kerisom pɨlwa bꞌakaeneny. Sɨ daka odede yɨpa wɨp ke kongga, wɨn 
bꞌogla wa leowar wa pɨlwa bꞌatkaenenindam komkesa mɨle wɨngɨrɨnd. 
25 Kongga kɨma rɨga! Wɨn bꞌogla wainajog kongga singi teyenindam 
odede ɨte re Keriso sosi singi yiyenonj ɨ ket Tilenggyam sosim yɨrkokar 
bꞌakawonj. 26 Nokɨm da ra sosi Tina yɨtɨm pɨlɨnd gar ke utkunda oramis, 
ɨdenat ket Ton nyɨ ke sosi kɨlkesa tomɨny ɨ ɨngkek ket yɨna tomɨny. 27 Ɨ 
kwa nokɨm da ra Ton ɨtemb sosi rɨg kesa ɨ oparki kesa ɨ nanggamog odede 
negɨr kesa tomɨny, ɨdenat Ton ket sosi yɨna dɨde bꞌinjawa kesa tomɨny, ɨ 
ket Ton Tilenggyam Ti pɨlwa ɨtomb sosi tomɨny bꞌogɨl ɨnyomarena kɨma 
ɨnɨkam. 28  Kongga kɨma rɨga! Wɨn bꞌogla odede yɨpa wɨp nya ke wainajog 
kongga singi teyenindam wainajog jɨ wa pɨlwa re dɨde. Sɨ yet ra tinajog 
konggand singi tiyeny, ton singi bꞌiyeny re tilenggyam e. 29 Makwa ɨta 
yete tinajog jɨ singi kesa yomnɨkeneny, ajɨ ita wɨnɨnd ton yutmeneny dɨde 
bꞌobogɨl yɨrgong yomnɨkeneny, odede ɨte re Keriso sosind yomnɨkeneny. 
30 Mop nokɨp komkesa men, sosi re kɨpear im Tina jɨwɨnd. 31 Sɨ yɨna pebat 
ɨja emb jɨ yindeny da, “Onggɨt mop paemb jɨ yɨpa rɨgat bꞌogla ti bꞌu ake 
ti mog terar, ɨ ket bꞌogla ti konggam pɨlwa bꞌitɨnkis, ɨ dɨde ket ton bꞌogla 
nɨmognɨmog taya yɨpaina jɨ wa.” 32  Sɨ ɨtemb re ukoijog wɨgawɨga yɨt e. 
Ajɨ kon ukoijog yɨtnono ainyɨn re Keriso dɨde sosi gatab yɨt e. 33 Ajɨ kon 
bꞌusaya nitinjɨn da wɨn yɨpayɨpa rɨgap, mada bꞌogla molenggyam moinajog 
konggand singi tiyenyɨt odede rɨja e re man molenggyam singi bꞌiyenyɨt. Ɨ 
kwa onggɨt konggat, madaka bꞌogla mor leond moga kɨma ɨsnaenenyɨt.

Bꞌu ake Mog dɨde Bꞌɨgawar Ganggand Wɨmena gatab Yɨt

6  1 Bꞌɨga! Wɨn kea Yonggyamɨnd gar ke utkunda ke yokatonda, sɨ wɨn 
bꞌogla wa bꞌuwar ake wa mogwar utkundenam. Mop nokɨp ɨtemb re 

dɨmdɨmjog mɨle e wanɨm omnɨkam. 2  Ɨ bꞌingawa yɨtɨt ɨja emb jɨ yindeny 
da, “Man bꞌogla mor bꞌu ake mor mog esnae!” Ɨ ɨtemb re naskajog 
bꞌingawa yɨt e rɨna re God bꞌogɨl yɨt kɨma tɨrɨr yomnonj ten (10) bꞌingawa 
yɨt wɨngɨrɨnd. 3  Sɨ ɨtemb jɨ tɨrɨr omni bꞌogɨl yɨt da, “Nokɨm da ɨdenat 
komkesa gasa mornɨm bꞌogɨl taukanj, ɨ man ɨta pɨnjog yilo mɨtɨbnyɨt 
onggɨt gowukoyɨnd.” 4 Bꞌɨga bꞌuwam! Wɨdaka goro wa bꞌɨgawar sorom 
tamnenindam. Ajɨ wɨn bꞌogla bꞌobogɨl gar ke utkunda rɨga wɨmenam 
ten esowa teyenindam dɨde Yonggyamɨmna ouyaena ke yɨmak yɨt 
tamnenindam. Sɨ ɨdenat wɨn bꞌobogɨl odede nya ke ten tawɨnkindam.

Wɨko Rɨga dɨde Towa Yonggyamwar Ganggand Wɨmena gatab Yɨt
5 Wɨko rɨga! Wɨn bꞌogla moga kɨma dɨde kaktɨtɨ aena kɨma waina 

gowukoi yonggyamwar utkundeninam garɨnd yɨpaina singi kɨma, odede 
rɨngma re wɨn Kerisond yutkundenenya. 6  Sɨ goro wɨn wa yonggyamwar 
wa wɨp nenand bꞌobogɨl wɨko tamnɨkindam ten nony sam omnenam. Ajɨ 
wɨn bꞌogla ɨmɨnjog kɨd ke Godɨmna singi mɨle tamnɨkenindam Kerisomna 
wɨko rɨga rɨrɨrɨnd. 7 Wɨko rɨga! Wɨn bꞌogla waina yonggyamwar wa wɨko 
tamnɨkaenenindam gar sam kɨma odede ɨte re Yonggyamɨm pɨlwa re 
dɨde, ajɨ goro odede ɨte re rɨga wa pɨlwa re dɨde. 8  Sɨ wɨn bꞌogla nonyɨnd 
owamenenya da ra men yɨpayɨpa rɨgap bꞌogɨl wɨko tamnɨkenindam, 
men opima Yonggyamɨm pɨlke mɨra takatenindam dem meraina 
omnɨka rɨrɨrɨnd, nangga ma jɨ da men wɨko rɨga im o bꞌɨtrari rɨga im. 
9 Yonggyamwar! Wɨdaka bꞌogla odede yɨpa wɨp nya ke waina wɨko rɨga 
tamnɨkenindam, ɨ bꞌɨtɨswangindam bꞌanygɨnena nya ke ten ɨsamnenam. 
Nokɨp wɨn wumɨr im da towaina dɨde waina Yonggyam re yɨpaina e dɨde 
ɨta Ton de pumb tungg wa yɨbɨm, ɨ Ton makwa ɨta bu bꞌiyena mɨle omnɨk, 
ajɨ komkesa rɨga yɨpa rɨrɨr nasim singi teyeniny.

Wɨngawɨnga ke Kupka Geja Gasa Bꞌikokam
10 Kikitumam nitindenyɨn. Wɨn bꞌogla Yonggyamɨnd gar ke utkunda ke 

gar seo okatenya, ɨ ket Tina ukoijog seo ke towɨnkindam. 11 Ɨ wɨn bꞌogla 
komkesa Godɨmna geja gasa bꞌitkokindam, nokɨm da ɨdenat wɨn ket 
rɨrɨrkɨp towɨnkindam Satana kɨma geja omnɨkam ra ton rabem omnena 
nya ke otonkena teyeniny bꞌanygɨnena nya yɨmta undokam. 12  Mop nokɨp 
meraina bꞌipowa re ma gɨm ke rɨga kɨma e yepim re kus dɨde mɨ kɨma 
wekeny, ajɨ ton kɨma im, opi re negɨr aneru yepim re wekeny wɨp iyena 
danda kɨma dɨde ukoi nyɨ kɨma, ɨ onggɨt sɨbɨbɨmna gowukoi wɨp iyoyam, 
ɨ dɨde negɨrjog wɨngawɨnga yepim re wekeny pumb tungg nata. 13  Sɨ 
onggɨt paemb Godɨmna kupka geja gasa ke bꞌajgina, nokɨm da ɨdenat 
wɨn rɨrɨrkɨp towɨnkindam geja wɨp owarkitam onggɨt negɨrjog bibɨrɨnd 
rɨna ra towa pɨlke bꞌajgatena pɨta tainy dem, ngɨrpu ra komkesa gou wa 
tamnindam dem, wɨn ket onggɨt kak ke dɨkɨnda owɨnki tekenyɨt dem. 

14 Sɨ onggɨt paemb wɨn bꞌogla ɨmɨnjog yɨtkak kɨma towɨnkindam, odede 
rɨngma ra geja rɨgat robmopɨnd rob bꞌibgi towɨnyis geja omnɨkam, ɨ wɨn 
bꞌogla Kerisomna negɨr kesa dɨmdɨmjog rɨga nyɨ bꞌitkisya odede rɨngma 
ra geja rɨgat dorkakɨnd dorkak bꞌutwangkapu gasa bꞌikiti owam, 15 ɨ 
wɨn bꞌogla bꞌangonjeni tekenyɨt ngɨmbla kɨma God ma bꞌogɨl yɨrkokar 
bage yɨt pɨtapɨta omnenam, odede rɨngma ra geja rɨgat pɨtɨ bꞌikoki ɨbɨm 
gejam menonɨm. 16  Ɨ wɨn kwa bꞌogla ita wɨnɨnd gar ke utkunda emorka 
iyenya ɨ ɨngkaemb wɨn ket rɨrɨr taindam negɨrjog rɨgamna komkesa 
wul dɨmɨl pɨla bꞌajgatena nɨm gou wa omnenam, odede rɨngma ra 
geja rɨgat nɨm ɨteorenapu gasa yɨmɨnd owama iyeny, ɨ ɨngkaemb tina 
geja rɨgaina komkesa dɨmɨl kɨma nɨm ena tagnateniny. 17 Ɨ wɨn bꞌogla 
bꞌobogɨl onggɨtyam yɨrkokar emorka iyenya rɨna re wɨn gar ke utkunda 
ke yokatonda, odede rɨngma ra geja rɨgat mop utwangkapu dɨra bꞌikiti 
owam. Ɨ kwa wɨn bꞌogla emorka iyenya Godɨmna yɨtkak rɨnte re Yɨnayɨna 
Wɨngawɨnga geja giri pɨla ingaena yiyeny. 18  Ɨ wɨn bꞌogla ita wɨnɨnd 
Yɨnayɨna Wɨngawɨnga kɨma bꞌitɨnkenenindam yɨr opmitenam komkesa 
bꞌengabenga wɨp yɨr opmita ke dɨde bꞌɨgekena ke. Sɨ wɨn yɨr kɨma na 
tekenyɨt dɨde ita wɨnɨnd mɨmkam wɨmena na tuwenyɨt yɨr opmitenam, ɨ 
ɨdenat wɨn yɨr topmitenindam komkesa yɨna rɨga wa gatab. 19 Ɨ wɨn bꞌogla 
kornɨm daka yɨr topmitenindam da ra kon God ma yɨt rɨga wa pɨlwa 
opurenam omnyɨn, God opima yɨtkak notkainy moga kesa wɨgawɨga 
yɨtkak wumɨr omnenam rɨnsim re God ma bꞌogɨl yɨrkokar bage yɨt 
wɨngɨrɨnd wekeny. 20 Ɨ kon Kerisomna nyɨ kɨma yɨt opurena rɨga awond 
re onggɨtyam God ma bꞌogɨl yɨrkokar bage yɨt pɨtapɨta omnena mana. Ɨ 
yu ket kon sɨbɨbmetɨnd nɨbnyɨn re onggɨt yɨt opurena ma. Sɨ kon bꞌogla 
moga kesa yɨt tapureninyɨn Kerisomna nyɨ kɨma yɨt opurena rɨga rɨrɨrɨnd. 
Sɨ onggɨt paemb wɨn kor gatab yɨr topmitenindam, nokɨm da ɨdenat kon 
moga kesa danda kɨma onggɨtyam bage yɨt tapureninyɨn.

Undwatapu Yɨtkak
21 Sɨ kon Tikikond ɨtmɨkisɨn wa pɨlwa yete re mera singi iyeni gar ke 

utkunda rɨga yɨbɨm, ɨ yete re Yonggyamɨmna wɨkond nony ɨjawa kɨma 
bꞌakaeneny. Nokɨm da ɨdenat wen wumɨr tamneniny komkesa gatab rɨja 
e kon nɨbnyɨn ɨ kwa nangga im kon omnɨka eyeninyɨn. 22  Sɨ ɨtemb jɨ mop 
nangga pae kon tin wa pɨlwa ɨtmɨkisɨn. Sɨ ɨdenat wɨn wumɨr taukindam 
sowa gatab, ɨ kwa ton ɨta danda kɨma tugoiny wen gar ngɨmbla omnam 
koina bꞌɨdgotnena gatab.

23  Gar ke utkunda nany dɨde yɨngganwar! Abu Godɨm pɨlke dɨde 
Yonggyam Yesu Kerisom pɨlke ngɨmbla dɨde gar ke utkunda ke singi 
bꞌiyena mɨle wɨn kɨma. 24 Wurar komkesa ton kɨma yepim re mera 
Yonggyam Yesu Kerisond ɨpendi kesa singi yiyenyi. 

Simesime Yɨtkak

1  1 Simesime! Keriso Yesu ma wɨko rɨga, Kon Pol dɨde Timote, sɨn 
ɨtemb leta yɨrɨkya re komkesa yɨna rɨga wa pɨlwa e yepim re Keriso 

Yesum pɨlɨnd gar ke utkunda aramkanj opi re Pilipo eriyand wekeny, 
ɨ yɨpand ton kɨma elda dɨde diyakona. 2  Mera bꞌu Godɨm pɨlke dɨde 
Yonggyam Yesu Kerisom pɨlke wurar dɨde ngɨmbla wɨn kɨma!

Pilipo Leta
Polɨmna Ɨrɨki Pilipo 

Sosim pɨlwa Leta
Isɨpkita Yɨtkak

Onggɨtyam Pilipo Leta ɨrɨka rɨga re Polte. Onggɨt wɨn nat ton yɨrɨkonj, re ton 
sɨbɨbmetɨnd yɨbnenenonj Roma taunɨnd, ama rɨka A.D. siksti (60) kemag nat.

Pilipo sosit Polɨm yiyag wurar gasa yɨtmɨkurauto Epaproditom pɨlɨnd de Roma 
taun wa. Sɨ re Epaprodito Roma wa yɨbnonj Pol kɨma, ngɨrpu ket tin juwarɨt 
yokatonj. Sɨ onggɨt mopɨp Pilipo sosit ma sobijog na Epaproditond gar bebɨg ke 
yokatonj. Ajɨ re ket ton bꞌogɨl awonj, Pol kwa ket tin yɨtmɨkitonj Pilipo sosim 
pɨlwa onggɨt leta kɨma. Ɨ Pol Pilipo sosim pɨlwa pɨtapɨta yomneny onggɨt letand 
re tina danda kɨma towanɨm singi bꞌiyena mɨle gatab dɨde tina gar sam gatab 
rɨngmana re Pilipo sosit Polɨnd yɨrmekonj singi bꞌiyena mɨle ke dɨde yɨm bꞌakawa 
mɨle ke. Nangga ma jɨ da Pol sɨbɨbmet kena ɨtemb leta yɨrɨkonj, ajɨ ɨtemb re jɨ leta 
ma sobijog sam ke yɨndangɨr omni e yɨbɨm.

Ɨ Pol kwa gar ke utkunda rɨga nonony amniny da, “God yiyag wurar wa 
akainonj ɨ ɨngkenaemb wɨn gar ke utkunda yoramitonda Godɨm pɨlɨnd yɨrkokar 
okatam. Ɨ ɨdenatemb wɨn Yesum pɨlɨnd aukɨtondam. Ajɨ ma Mosemna gog yɨt 
yɨmta undoka kena wɨn yɨrkokar yokatonda.”

Ɨ Pol kwa yisɨpkeny sam dɨde ngɨmbla gatab rɨnte re God towa agoniny yepim 
re Yesu kɨma yɨpand wekeny.

Sɨteket Yɨt dɨde Yɨr Opmita
3 Kon sɨteket yɨt kor Godɨnd yomnenenyɨn, mop nokɨp kon ita wɨnɨnd wen 

nony eyeneninyɨn. 4 Sɨ koina ita yɨr opmita wɨnɨnd kon ukoi sam kɨma e wa 
gatab yɨr opmitena yomnɨkenenyɨn. 5 Kon sɨteket yɨt Godɨnd yomnenenyɨn 
dɨde sam kɨma yɨr opmitenenyɨn, mop nokɨp wɨn kor pɨlwa yɨm bꞌakawa 
yoramitenenya God ma bꞌogɨl yɨrkokar bage yɨt warabag omnɨkam 
otomapu ke rɨna re wɨn God ma bꞌogɨl yɨrkokar bage yɨt yokatonda ngɨrpu 
yu. 6 Ɨ God kea wa wɨngɨrɨnd bꞌogɨl wɨko yotobarkonj. Sɨ kon kupkakupka 
ɨmɨnjog ke wumɨr yokasɨn da God ɨtemb bꞌogɨl wɨko omnɨka yiyeny dɨde 
Ton ɨta ɨtemb wɨko undwas dem ngɨrpu ra Yesu Kerisomna ɨtendapu bibɨr 
ik dem. 7 Sɨ ɨtemb re ɨmɨnjog dɨmdɨm e kornɨm odede wɨp bꞌɨpɨndenam 
komkesa wa gatab. Mop nokɨp kon wen awaminyɨn koina gar nasim, ɨ kwa 
onggɨt wɨnɨnd ɨte re kon sɨbɨbmetɨnd nɨbnyɨn, kon God ma bꞌogɨl yɨrkokar 
bage yɨt e negɨr yɨtkakɨm pɨlke yɨwaendenyɨn dɨde pɨta yomnenyɨn da, 
ɨtemb God ma bꞌogɨl yɨrkokar bage yɨt re ɨmɨnjog e. Sɨ wɨn komkesa ɨta yɨm 
nokaenenya onggɨt wɨkom rɨna re God wurar kɨma nokawonj omnɨkam. 
8  Ɨ kon komkesa wen ukoijog im singi eyeninyɨn odede rɨngma re Keriso 
Yesu singi yoramiteny wa pɨlɨnd. Sɨ God re kornɨm yɨr ungata rɨga e onggɨt 
gatab. 9 Ɨ kon ɨja emb wanɨm yɨr opmitenenyɨn odede da waina singi bꞌiyena 
mɨle ɨmɨnjog bꞌutusmurenanj dɨde warabag taukanj ɨmɨnjog God ma yɨt 
wumɨr okatena kɨma dɨde komkesa wɨmena wɨngɨrɨnd bꞌobogɨl ongwatena 
kɨma. 10 Nokɨm da ɨdenat wɨn bꞌobogɨl tangwatenindam nangga im re 
ɨmɨnjog bꞌogɨl mɨle, dɨde ɨngkaimemb wɨn Godɨm wɨpɨnd kɨlkesa dɨde 
bꞌinjawa kesa taindam dem Kerisomna ɨtenda bibɨrɨnd. 11 Ɨ kon kwa yɨr 
opmitenenyɨn da wɨn Yesu Kerisomna danda kaim negɨr kesa dɨmdɨmjog 
mɨle jogjog omnɨka teyenindam, ɨ ɨngkaimemb wɨn negɨr kesa dɨmdɨmjog 
mɨlemna kɨp ke yɨndangɨr taukindam. Nokɨm da ɨdenat rɨgap Godɨnd bꞌogɨl 
ɨnyomarena okaenenyi dɨde esourenenyi.

Pol ma Wɨko gatab Bage Yɨt
12  Gar ke utkunda nany dɨde yɨngganwar! Kon kwa singi en da wɨn 

wumɨr taindam da ɨtemb gasa rɨna re kor pɨlɨnd aukonj, tonɨt wang 
yiyonj God ma bꞌogɨl yɨrkokar bage yɨt ɨmɨnjog ukoi warabag omnɨkam. 
13  Sɨ ɨngkaemb jɨ komkesa Roma taun yɨr ɨpka geja rɨga bobo dɨde 
komkesa onggɨt taun rɨgap pɨtand wumɨr yokatenyi da kon sɨbɨbmet 
nate nɨbnenenyɨn, mop nokɨp kon Kerisond pɨta yomnenenyɨn. 14 Ɨ dɨde 
kwa gar ke utkunda nany dɨde yɨngganwar wɨngɨrɨnd jogjog rɨga koina 
sɨbɨbmetɨnd wɨmena gatab utkundenyi. Sɨ ɨngkaemb ton kupkakupka 
ɨmɨnjog ke wumɨr yokatenyi Yonggyamɨm pɨlɨnd, ɨ ton ukoijog danda 
yokatenyi towaina garɨnd dɨde moga kesa God ma bꞌogɨl yɨrkokar bage 
yɨt ukoi kana pɨta wa yomnenenyi.

15 Ɨ ɨtemb re ɨmɨnjog e, towa wɨngɨrɨnd nɨnda rɨgap Kerisond pɨtapɨta 
yomnenenyi, nokɨp ton ɨta ken nonyɨk nɨponenenyi dɨde ken yɨt 
nɨpatenenyi. Ajɨ kwa nɨnda rɨgap Kerisond pɨtapɨta yomnenenyi, nokɨp 
ton ɨta bꞌogɨl nony menamena ke singi yoramitenyi kor pɨlɨnd. 16‑17 Sɨ 
onggɨt naskanyam rɨgap singi aukenenanj odede nony menamena 
kaim da ton towalenggyam bꞌurowatena mɨle ke ken gou wa notɨnyi, 
ɨ ton nony menamena amnɨkenanj da ɨdenat kor bebɨg kwa bꞌusaya 
oikɨndena nitiyenauranj koina sɨbɨbmetɨnd wɨmena wɨngɨrɨnd. Sɨ ton 
re ma ɨmɨnjog nony menamena kae Kerisond pɨtapɨta yomnenenyi. Ajɨ 
daka onggɨt nɨnda yɨmtanyam rɨgap re ken ɨta singi niyenenyi, mop 
nokɨp ton wumɨr yokatenyi da Godɨt ken noramitonj tina bꞌogɨl yɨrkokar 
bage yɨt owaendenam negɨr yɨtkakɨm pɨlke. Sɨ ton odede singi iyena 
kaemb Kerisond pɨtapɨta yomnenenyi. 18  Sɨ makwa ɨta yɨpa negɨr! Makwa 
rɨngma, rada ton Kerisond pɨtapɨta yomnenenyi negɨr nony menamena 
kae o mɨnda ɨmɨnjog bꞌogɨl nony menamena kae, sɨ ton opima Kerisom 
gatab God ma bꞌogɨl yɨrkokar bage yɨt ukoi warabag omnɨka yiyenyi. 
Sɨ onggɨt paemb kon ukoi sam e aukenenyɨn, ɨ dɨde kon kwa ɨmɨnjog 
ukoi sam e omnɨka yiyenyɨn. 19 Mop nokɨp kon wumɨr en da, ɨtemb 
koina sɨbɨbmetɨnd wɨmena ɨsmate ken wang nitiyeny wɨngawɨnga nya 
ke bꞌɨtraram koina sɨbɨbmetɨnd wɨmena wɨngɨrɨnd, nokɨp wɨn opima 
kor gatab yɨr opmitenenindam, ɨ kwa Yesu Keriso ma wɨngawɨngate 
ken ɨrmeka niyeny dɨde yɨm okaena niyeny. 20 Ɨ kwa kon koina ngorjog 
singi dɨde warɨm bꞌogɨl ɨsma okata ma ɨmɨnjog singi aukenenyɨn, sɨ 
ɨngkaemb kon ɨmɨnjog ke yokatenyɨn da makwa ɨta yɨpa gatab ke kon 
ɨngar taen. Ajɨ yu kon moga kesa e yingaenyɨn koina jɨ komkesa wɨmena 
wɨngɨrɨnd. Nokɨm da ɨdenat kon Keriso nena esourenenyɨn odede yɨpa 
wɨp rɨja e re kon esourena yiyenenyɨn, nangga ma jɨ kon yilo nɨtɨbnyɨn o 
mɨnda uj okasɨn. 21 Mop nokɨp rada kon yilo e nɨbnyɨn, kon Keriso nena 
e yewangaenenyɨn dɨde Kerisom gatab God ma bage yɨt e yiyenenyɨn, 
ɨ rada kon uj okasɨn, ɨtemb kornɨm okatam re bꞌogɨljog ɨsma e. 22  Ajɨ 
ra koina jɨ ke yilo wɨmenat bꞌogɨl kɨp kɨma wɨko tamnɨkiny Kerisom 
pɨlɨnd, sɨ kon ma wumɨr en nangga e kon okasɨn, yilo o uj. 23  Sɨ ɨmɨnjog 
onggɨt nɨmog gasasi ken nemorkya. Ajɨ kon ukoijog singi e yokatenyɨn 
da kon gowukoi ɨraren dɨde Keriso kɨma nɨtɨbnyɨn. Mop nokɨp ɨtemb re 
ɨmɨnjogjog ukoijog bꞌogɨl emb jɨ kornɨm. 24 Ajɨ ra kon jɨ ke yilo nɨtɨbnyɨn 
wen yɨm okaenam, ɨtemb re wanɨm ɨmɨnjog ukoijog gasa e. 25 Ɨ dɨde kon 
kupkakupka ɨmɨnjog ke wumɨr yokatenyɨn ɨtemb koina yilo wɨmena 
gatab da, kon yilo nɨtɨbnyɨn dɨde ɨmɨnjog kon kwa komkesa wɨn kɨma 
nɨtɨbnyɨn, nokɨm da ɨdenat kon wen yɨm takaeninyɨn waina gar ke 
utkunda bꞌogɨl danda dɨde sam okawam. 26  Nokɨm da ra kon bꞌusaya 
netken dem wa pɨlwa, sɨ ɨdenat waina bꞌasourena ukoi warabag taukanj 
dem kor map Yesu Kerisond yɨmta undoka wɨngɨrɨnd.

Bꞌogɨl Danda kɨma Onyitam Wɨngawɨnga Gejam
27 Sɨ wɨn bꞌogla walenggyam Kerisom gatab God ma bꞌogɨl yɨrkokar 

bage yɨt rɨrɨrɨnd bꞌogɨl mɨle kɨma wɨmena tuwenyɨt. Nokɨm da nangga ma 
jɨ rada kon ɨta neken wa pɨlwa dɨde wen yɨr tanginyɨn o rada kon wa pɨlke 
ewaikiti e nɨbnyɨn, sɨ ɨdenat kon bꞌogla wa gatab tutkundenyɨn odede da 
wɨn kor kesa ke danda kɨma im yɨpand wɨngawɨnga ke owɨnki wekenyɨt, 
ɨ dɨde da wɨn yɨpaina nony menamena kɨma im bꞌajobrena wuwenyɨt God 
ma bꞌogɨl yɨrkokar bage yɨt bꞌobogɨl gar ke utkunda ke okatenam, 28  ɨ dɨde 
kwa da wɨn makwa opima moga ainindam towanɨm yepim re wen geja 
eyenanj. Onggɨtyam waina danda kɨma onyita mɨle re waina geja rɨga 
wa pɨlɨnd negɨr omnam ɨmjata mal e, ajɨ daka wanɨm re dadal yɨrkokar 
okatam mal e. Sɨ ɨtemb gasa re Godɨm pɨlkae. 29 Mop nokɨp re God wa 
bꞌogɨl wurar ogona eyeninonj Kerisom wɨko omnɨkam, sɨ ɨtemb re ma 
Tin gar ke utkunda nena okata mana, ajɨ kwa Tina wɨko map bꞌɨdgotnena 
okata mana. 30 Sɨ wɨda ɨnsima yɨpa wɨp bꞌɨdgotnena akatenindam kon re 
dɨde. Sɨ wɨn kea onggɨtyam koina bꞌɨdgotnena yɨr angenentondam koina 
wɨmena wɨngɨrɨnd, dɨde kwa yu wɨn opima utkundenindam kor pɨlke.

Keriso Yesu ma Tilenggyam Sobijog Awou Mɨle

2  1 Sɨ onggɨt paemb rada ɨta nanggamog bꞌugowa yɨt e yɨbɨm wa 
wɨngɨrɨnd Keriso kɨma wɨmenand, ɨ rada ɨta nanggamog danda 

bꞌagona yɨt e yɨbɨm wa wɨngɨrɨnd Keriso ma singi bꞌiyena wɨngɨrɨnd, ɨ 
rada ɨta nanggamog e Yɨnayɨna Wɨngawɨnga ma yingg iyenam yɨbɨm wa 
wɨngɨrɨnd, ɨ kwa rada ɨta nanggamog e gar ke kear dɨde kear omnenam 
yɨbɨm wa wɨngɨrɨnd, 2  sɨ wɨn ken ukoi sam ke yɨndangɨr nomnɨka odede 
nya ke da wɨn bꞌogla yɨpaina gasand nony menamena tamnɨkindam. 
Sɨ onggɨt nony menamena omnɨkam wɨn yɨpaina singi kɨma taindam, 
ɨ wɨngawɨnga ke yɨpand taindam dɨde yɨpaina nena nony menamena 
tamnɨkindam. 3  Ɨ goro kwa yɨpa odede mɨle omnɨka, ɨt re da rɨga gou 
wa omnenam wɨn walenggyam bꞌurowatenindam. Ɨ goro kwa yɨpa 
bꞌasourena mɨle omnɨka waina wɨko omnɨka gatab. Ajɨ walenggyam 
gou wa nonyɨk bꞌamdena kɨma wɨn walenggyam walenggyam nony ke 
bꞌatgenaindam odede da, “Ton re pumb wa im, ajɨ kon re gou wa en.” 4 Ɨ 
dɨde kwa wɨn yɨpayɨpa rɨga goro wainajog gasa bꞌogɨl omnɨka nenamb 
nonyɨk bꞌatɨmdenindam, ajɨ bꞌogla kwa nɨnda bꞌenga rɨgaina gasa. 5 Sɨ 
waina yɨpayɨpa garɨnd nony menamena tamnɨkindam onggɨt yɨpaina 
gasam pɨlɨnd odede ɨt re rɨja e re Keriso Yesu moina garɨnd yɨbɨm.
 6 Keriso Yesu yɨbnonj re God kɨma yɨpa rɨrɨrkɨp get ke kukɨp na,

ajɨ Ton maka Tilenggyam Tina bꞌogɨl okati ɨtemb God kɨma yɨpa 
rɨrɨrkɨp get ke kukɨp bꞌagenayonj da ɨtemb re God kɨma yɨpa 
rɨrɨr e.

 7 Ajɨ Ton Tilenggyam ɨtemb Tinajog kukɨp kea bꞌeomnenonj
odede nya kenaemb da Ton Godɨmna wɨko rɨgajog kukɨp na 

yokatonj
dɨde Ton yɨpa wɨp rɨgaina jɨ ke pɨta awonj.

Ɨ rɨgap Tina gɨm ke wɨp yongwateno odede na da, “Ton re rɨgajog 
e.”

 8 Ton Tilenggyam sobijog na awonj, ɨ Ton Godɨmna yɨmta undoka rɨga 
awonj ngɨrpu Tina uj.
Sɨ Ton odede bebɨg kɨma na wul bꞌagbagɨnd uj awonj.

 9 Sɨ onggɨt penaemb God Todaka Tin pumbjog wa yurowatonj,
ɨ kwa Ti yokawonj onggɨtyam nyɨ rɨnte re pumbjog wa yɨbɨm 

komkesa bꞌengabenga nyɨ wa pɨlke.
 10 Mop nokɨp komkesa rɨga

yepim re wekeny pumb tungg wa dɨde gowukoyɨnd ɨ dɨde gou 
borand,

ton bꞌogla kumsos bꞌamka wowen Yesu ma nyɨwɨm pɨlɨnd,
 11 ɨ kwa bꞌogla komkesa tugɨmɨp pɨtand rapureninem da,

“Yesu Keriso re Yonggyam e,
Abu Godɨm yakaenu bꞌogɨl ɨnyomarena.”

Ngaya Ɨnyomarena pɨla Wɨmenam Gowukoyɨnd
12  Kor rɨgawar yena re kon singi eyeninyɨn! Sɨ onggɨt paemb wɨn 

Godɨnd yɨmta yundoka odede wɨp rɨngma re wɨn ita wɨnɨnd tin yɨmta 
yundokenenya. Ɨ ma odede wɨn nena nat rɨna re kon nɨbnond wɨn kɨma 
ajɨ yu kwa bꞌusaya kor kesa ke, wa wɨngɨrɨnd dadal ngɨrpu kesa yɨrkokar 
okatam ukoi kana wɨko tamnɨkenindam Godɨm wɨpɨnd moga aena kɨma 
dɨde kaktɨtɨ aena kɨma. 13 Mop nokɨp God re wɨko omnɨka rɨga e waina 
garɨnd. Ton Tina sam kɨma singi gasa amnɨkeniny odede nya ke da, Ton 
waina gar wa wɨko omnɨkam singi aramiteniny dɨde kwa wɨko omnɨkam 
danda agoniny. 14 Ɨ wɨn komkesa gasa tamnɨkindam ra goro kwa yɨt kɨma 
dɨde yɨt bꞌɨpatena kɨma. 15 Nokɨm da ɨdenat wɨn bꞌinjawa kesa dɨde kɨlkesa 
taindam, ɨ ɨdenat God ma ɨmɨnjog negɨr kesa bꞌɨga taukindam rɨga wa 
wɨngɨrɨnd yepim re yu onggɨt gowukoyɨnd nonykok kaokao kɨma dɨde gar 
eskamki kɨma wekeny. Sɨ onggɨt rɨga wa wɨngɨrɨnd wɨn wub kumbɨnd ɨki 
pɨla im ngaya tanyorkindam onggɨt gowukoyɨnd. 16 Ɨ kwa ra wɨn yɨrkokar 
okatam God ma yɨtkak danda kɨma owama teyenindam, sɨ ɨngkaimemb kon 
wa gatab bꞌasourena takateninyɨn dem Kerisomna ɨtenda bibɨrɨnd, ɨ kwa 
koina seo kɨma wɨko wa wɨngɨrɨnd re makwa ɨta kɨp kesa tainy dem, ɨ dɨde 
koina ukoi bebɨg kɨma wɨko re kwa makwa ɨta kɨp kesa tainy dem. 17 Ajɨ ra 
koina bebɨg wɨkot bꞌogɨl tamnɨkiny waina gar ke utkunda mɨlend rɨnsim 
re wɨn Godɨnd ewangayam wɨko amnɨkindam Godɨm singi sɨ gasa oramita 
re dɨde, dɨde nangga ma jɨ rada kon kikitum koina yɨrkokar kus ɨgmarken 

waina onggɨtyam gar ke utkunda mɨle bꞌogɨl omnam, kon sam e taen dɨde 
kwa komkesa wɨn kɨma yɨpand gɨlgɨl sam taen. 18 Sɨ wɨda kwa onggɨtyam 
yɨpa wɨp sam e okasya, ɨ dɨde kon kɨma yɨpand gɨlgɨl sam taenindam.

Timote dɨde Epaprodito
19 Ra Yonggyam Yesu singi tainy, kon singi en Timotend wanakana 

ɨtmɨkisɨn wa pɨlwa, nokɨm da ɨdenat koda kwa gar sam taen ra kon wa gatab 
wumɨr okasɨn. 20 Sɨ kon tɨrɨr yomnond Timotend ɨtmɨkitam wa pɨlwa, mop 
nokɨp kor Timote nenate nɨbnau yete re kon kɨma yɨpand gar ke nony kubɨr 
aeny wa gatab. 21 Mop nokɨp komkesa rɨgap oraka eyenanj re towainajog 
gasa nena im, ajɨ ma Yesu Kerisomna gasa im. 22  Ajɨ ke wɨn wumɨr im 
Timote ma wɨp owarkena danda rɨnsim re ton kon kɨma God ma bꞌogɨl 
yɨrkokar bage yɨt warabag omnɨkam bebɨg kɨma wɨko amnɨkeniny, odede 
wɨp rɨngma ra yɨpa bꞌɨgat ti bꞌuɨm wɨko omnɨkaeniny. 23 Sɨ onggɨt paemb 
kon singi aenyɨn wanakana tin ɨtmɨkitam wa pɨlwa. Ɨ rɨdenat ra kon yɨr 
ongen nangga gasa na ra kor pɨlɨnd tawɨk dem, odenja e kon tin ɨtmɨkisɨn 
dem. 24 Ajɨ kon kupkakupka ɨmɨnjog ke wumɨr yokasɨn Yonggyamɨmna 
singind da koda kolenggyam wanakana neken dem wa pɨlwa.

25 Ajɨ kon nony menamena amnɨkenenyɨn odede da kon bꞌogla naska 
Epaproditond ɨtmɨkisɨn wa pɨlwa. Ton re koina gar ke utkunda yɨnggan e, ɨ 
kon kɨma yɨpand gɨlgɨl wɨkomad e, ɨ kwa kon kɨma yɨpand gɨlgɨl Godɨmna 
geja omnɨka rɨga e. Ajɨ ton re kwa waina ɨtmɨkiti wɨko rɨga e yena re 
wɨn yɨtmɨkitonda kornɨm yɨm okaenam. 26 Sɨ kon tɨrɨr yomnond da kon 
Epaproditond ɨtmɨkisɨn wa pɨlwa, mop nokɨp ton ukoi singi e aeny wen 
komkesa yɨr ongongɨm. Ɨ kwa ton nony bebɨg kɨma e yɨbneneny, nokɨp ton 
wumɨr na da wɨn kea utkundenonda da ton kopa na yɨbnonj. 27 Ɨ ɨmɨnjog 
ton ukoi kopa na yɨbnonj dɨde momtajog uj yokatonj. Ajɨ God tin kear 
yomnonj, sɨ ton ket bꞌogɨl awonj. Ɨ onggɨt Godɨmna kearɨt ma tin nena na 
kear yomnonj, ajɨ keda kwa kea kear nomnonj, nokɨm da ɨdenat kon maka 
bꞌusaya gar kopa okatenyɨn koina gar kopa tumɨnd. 28 Sɨ onggɨt penaemb 
kon ukoijog singi aenond tin ɨtmɨkitam wa pɨlwa. Nokɨm da ra wɨn tin kwa 
bꞌusaya yɨr ongya dem, ɨdenat wɨn ukoi sam taindam dem dɨde koina gar 
kopa toda kwa sobijog tainy dem. 29 Sɨ onggɨt paemb da wɨn bꞌogla Yesu ma 
nyɨ kɨma tin simesime omnenya dem ukoijog sam kɨma dɨde tin ukoi kana 
ɨsnaenya dem. Ɨ wɨn bꞌogla kwa odede wɨp rɨga tesnaenenindam odede yɨpa 
wɨp nya ke. 30 Mop nokɨp ton tina yɨrkokar yɨsɨngkandenonj Keriso ma wɨko 
omnɨkam, ngɨrpu ton momta uj yokatonj, nokɨp ton ma sobijog na waina 
omnɨki kesa wɨko komb undwatam yɨm nokaenenonj.

Goro Ɨmɨnjogɨm Omnena Gɨm ke Mɨle gatab

3  1 Kor gar ke utkunda nany dɨde yɨngganwar! Kon kikitum yɨtkak kwa 
nitindenyɨn. Ukoi sam ainam, nokɨp wɨn Yonggyamɨmna rɨga im. Ɨ 

ɨte re kon wanɨm yɨpa rɨrɨrkɨp yɨtkak erɨkinyɨn, kornɨm ma bebɨg im, ajɨ 
wanɨm re negɨr omnɨka ke bꞌobogɨl yɨr bꞌɨpka mim jɨ. 2  Yɨr kɨma tekenyɨt 
onggɨt yongg pɨla kɨlkɨl negɨr rɨga gatab. Ɨ yɨr kɨma tekenyɨt onggɨt negɨr 
mɨle omnɨka rɨga gatab. Ɨ dɨde yɨr kɨma tekenyɨt onggɨt negɨr nya ke jabajaba 
kɨpear ɨpka mɨle rɨga gatab. 3 Mop nokɨp ton re ma ɨmɨnjog God ma obagendi 
tɨrɨr omni mal wugɨm ɨpki rɨga im, ajɨ menpim ɨmɨnjog God ma obagendi 
tɨrɨr omni mal wugɨm ɨpki rɨga yepim re men Yɨnayɨna Wɨngawɨnga ma 
danda ke Godɨnd yewangaenenyu dɨde bꞌasourena yokatenenyu Keriso Yesu 
kɨma wɨmenand, ɨ kwa yepim re men maka ɨmɨnjog ke yɨmjatenyu gɨm 
ke rɨgaina kɨpearɨnd omnɨki mɨle. 4 Ɨ kodaka rɨrɨr en ɨmɨnjog ke ɨmjateni 
rɨl ogenkam onggɨt gɨm ke kɨpearɨnd omnɨki mɨle gatab. Ɨ yet ra nony 
menamena omnɨk da, “Kor opima ɨmɨnjog ke ɨmjateni rɨl nɨbnainy onggɨt 
gɨm ke kɨpearɨnd omnɨki mɨle gatab,” sɨ tina onggɨt gatab rɨl re ma ɨmɨnjog 
im, ajɨ koina re ɨmɨnjog im. 5 Sɨ re kon ukendond dɨde eitɨm (8) bibɨr awond, 
kon ket God ma obagendi tɨrɨr omni mal wugɨm ɨpka mɨle yokatond, ɨ kon 
Israel rɨga en, ɨ kon Benyamin gu ke rɨga en, ɨ kon ɨmɨnjog Ibru Rɨga en, ɨ 
dɨde Ju rɨga waina gog owama mɨle gatab ke re kon yɨpa Parisai rɨga na. 6 Sɨ 
kon ma sobijog na nonyɨk bꞌɨponena mɨle yokatenond Kerisomna sosi gatab, 
sɨ kon ukoijog bebɨg oramka eyeninond ɨtemb sosi awɨr omnam. Ɨ kwa kon 
ma sobijog na negɨr kesa dɨmdɨmjog mɨle omnɨkam singi aukenenond gog 
yɨt rɨrɨrɨnd, sɨ odedep kon bꞌinjawa kesa danda kɨma gog yɨt yɨmta undoka 
rɨga na nɨbnenenond. 7 Ɨ opimemb komkesa yɨt re kornɨm bꞌogɨljog gasa na 
nɨbnainonj, ajɨ re kon Kerisom ɨmɨnjog wumɨr awond, sɨ yu kon opimemb 
komkesa nony ke akateninyɨn da komkesa re kornɨm ɨrarka mim. 8 Ma 
onggɨt gatab nena na, ajɨ kon kwa nony ke yokatenyɨn da komkesa gasa re 
kornɨm ɨrarka mim, mop nokɨp kor Yonggyam Keriso Yesum wumɨr okatam 
re kornɨm ukoijog na awonj ajɨ nɨnda gasa re ma ukoi na. Sɨ ɨtemb re Keriso 
Ti mapenaemb kon opimemb komkesa yɨt erarkinond dɨde ket yu nony ke 
akateninyɨn da komkesa re liya pɨla bꞌɨskoka mim, nokɨm da ɨdenat kon 
Kerisond okasɨn, 9 dɨde kon kolenggyam pɨta taen da kon re kupkakupka 
Kerisond gar ke utkunda rɨga en. Mop nokɨp kor negɨr kesa dɨmdɨmjog rɨga 
nyɨ okati re ma gog yɨt yɨmta undoka kae, ajɨ Kerisond gar ke utkunda kae. 
Re God yɨr nongonj koina gar ke utkundand, sɨ ɨdenatemb God nokawonj 
negɨr kesa dɨmdɨmjog rɨga nyɨ. 10 Sɨ kon singi en Kerisom bꞌobogɨl wumɨr 
awowɨm, ɨ tina utnyita danda okatam, ɨ yɨpand ton kɨma tina bꞌɨdgotnena 
yingg okatam, ɨ dɨde tina uj kɨma yɨpa wɨp uj okatam. 11 Sɨ ra rɨdede nya 
ke rɨrɨr ra, kon singi en ɨtemb nya yɨmta undokam, nokɨm da ɨdenat kon 
topenjɨn dem utnyitapu wa koina uj ke.

Koina Wɨngata Yɨmta Undokinam
12  Kon ma odede ma nindenyɨn da kon kea onggɨtyam komkesa 

akasinond o kon kea rɨrɨrkɨpjog gar ke utkunda rɨga awond. Ajɨ kon ɨta 

danda yondratenyɨn opimemb komkesa mɨra kornɨm okatam. Mop nokɨp 
Keriso Yesu ken tinɨm nokatonj re onggɨt omnɨka mana. 13  Kor nany dɨde 
yɨngganwar! Kon kolenggyam maka odede nony ke aenyɨn da, “Kon kea 
onggɨtyam komkesa amorkinyɨn.” Ajɨ ita wɨnɨnd odede yɨpaina gasa 
nena e kon yomnɨkenenyɨn. Sɨ kon kor kak ke gasa nony bꞌedateninyɨn, 
ajɨ kon kor wɨp ke gasa okata ma kupka danda kɨma bꞌɨkenenyɨn. 14 Sɨ 
kon ita wɨnɨnd odede kupka danda kɨma wɨp wa bꞌɨkenenyɨn undwatapu 
mal wa okatam pumb tungg ma mɨra rɨna re ken God ara nemokonj 
Keriso Yesumna nyɨ kɨma. 15 Ɨ men komkesa re rɨgajog im wɨngawɨnga 
ke. Sɨ onggɨt paemb men bꞌogla odede yɨpa wɨp mɨlend nony menamena 
ramnɨkinum rɨgajog re dɨde. Ɨ ra wɨn bꞌenga wɨp mɨlend nony menamena 
tamnɨkindam, sɨ God ɨta kwa onggɨt gatab wa pɨta tamnenainy. 16  Sɨ men 
bꞌogla onggɨtyam mɨle nena omnɨka reyeninum nanggamog im re men 
akatenindam.

17 Gar ke utkunda nany dɨde yɨngganwar! Wɨn koina wɨngata yɨpand 
gɨlgɨl yɨmta undoka rɨga ainam! Ɨ dɨde wɨn bꞌogla yɨr ɨpka teyenindam 
opimemb rɨga yepim re ton yɨpaina wɨngata mɨlend wekeny odede wɨp 
rɨngmana re wɨn sowa pɨlke yokatonda. 18  Sɨ kon jogjogpyam naskand 
wen yɨt amneneninond, ajɨ kon kwa yu bꞌusaya nitinjɨn yɨrekɨp kɨma, 
mop nokɨp jogjog rɨga wekeny re Kerisomna wul bꞌagbag ma geja rɨga im. 
19 Sɨ onggɨt rɨga waina undwatapu ra negɨrjog bꞌɨsagɨka im. Ɨ ton owou 
nena yɨr ngɨi rɨga im, sɨ towaina god re towaina kom im. Ɨ dɨde kwa ton 
towaina bꞌogɨl ɨnyomarena kɨma gasa im asourenenanj, ajɨ opimemb 
gasa re towanɨm ɨngar okatena mim. Ɨ kwa ton gowukoi gɨm ke gasa 
nena nasim nony menamena aramkenenanj. 20 Ajɨ men re pumb tungg 
rɨga nyɨ okati im wekenyɨn. Sɨ men gar sam kɨma e yɨr ungaenenyu 
mera Yonggyam Yesu Kerisond yet ra pumb tungg ke ik dem dɨde mera 
dadal ngɨrpu kesa yɨrkokar notgoniny dem. 21 Ɨ Ton tina omnɨka danda 
yingaeny dɨde komkesa gasa eyeniny Tina yɨr ɨpka danda wɨra wa, ɨ 
Tonsim onggɨt danda ke meraina goujog wa danda kesa jɨ tengenjiny 
dem, dɨde sisɨl danda kɨma jɨ tamnɨkiny dem Tina bꞌogɨl ɨnyomarena 
kɨma jɨ re dɨde.

Pol ma Kikitum Danda Yɨt

4  1 Kor gar ke utkunda nany dɨde yɨngganwar yena re kon singi 
eyeninyɨn dɨde kon singi aenyɨn yɨr ongongɨm, ɨ yepim re kornɨm 

sam im dɨde bꞌogɨl esourenajog dɨra im! Sɨ onggɨt paemb yena re kon 
singi eyeneninyɨn, wɨn bꞌogla danda kɨma onyisinam Yonggyamɨnd gar 
ke utkundand odede rɨngmim re kon wen auyaeninyɨn.

2  Yuodiya, kon yɨt ɨtaya mitiyenyɨn, dɨde kwa Sintike, kon yɨt 
ɨtaya mitiyenyɨn da wɨn goro wetaweta tawa, ajɨ wɨn bꞌogla yɨpaina 
gasa nenand gɨlgɨl nony menamena oramisya. Nokɨp wɨn yɨpa nat 

Yonggyamɨnd gar ke utkunda ke yokatonda, sɨ ɨngkenaemb ket wɨn gar 
ke utkunda ke wundoi awonda. 3  Ɨ kon kwa ɨmɨnjog kor wɨkomad, meda 
kwa yɨt ɨtaya mitiyenyɨn da man yɨm takaeneninyɨt opimemb kongga 
yepim re God ma bꞌogɨl yɨrkokar bage yɨt warabag omnɨkam kon kɨma 
yɨpand gɨlgɨl bebɨg kɨma wɨko yiyeno, ɨ kwa Kleme dɨde nɨnda kon kɨma 
gɨlgɨl wɨkoyam. Sɨ opima towaina nyɨ wekeny yɨrkokar peband rokasim 
re God yɨrkokar okati rɨga nyɨ oramka eyeniny.

4 Ɨ ita wɨnɨnd wɨn sam na taukenenindam Yonggyam kɨma yɨpand 
wɨmenand. Ɨ kon kwa bꞌusaya nitinjɨn da, “Wɨn sam na taukenenindam.” 
5 Ɨ waina musɨk ɨsnawa nony kɨma mɨlep komkesa rɨga wumɨr 
ramneninem! Sɨ Yonggyamɨmna ɨtenda bibɨr ke momta e. 6  Ɨ goro kwa 
yɨpa gasam pɨlɨnd gar bebɨg taininam, ajɨ wɨn bꞌogla komkesa waina 
bꞌɨgekena Godɨm pɨlɨnd aramiteninam sɨteket yɨt kɨma yɨr opmita ke dɨde 
bꞌɨtena ke! 7 Sɨ Godɨmna ngɨmbla rɨnte re men rɨgap ma rɨrɨr im nony 
taukindam, tonsim waina gar dɨde waina nony menamena bꞌobogɨl yɨr 
ɨpka teyeniny Keriso Yesu kɨma gɨlgɨl wɨmenand.

8  Gar ke utkunda nany dɨde yɨngganwar! Kon kikitum nitindenyɨn. 
Wɨn bꞌogla odede mɨlend nonyɨk bꞌamdena tuwenyɨt, opi re da 
nanggamog mɨle e re ɨmɨnjog, ɨ nanggamog mɨle e re bꞌogɨl ɨsnawa 
kɨma, ɨ nanggamog mɨle e re negɨr kesa dɨmdɨmjog, ɨ nanggamog mɨle 
e re yɨna bꞌamnena kɨma, ɨ nanggamog mɨle e re singi bꞌiyena kɨma, ɨ 
dɨde nanggamog mɨle e re esourena kɨma. Sɨ kwa wɨn bꞌogla onggɨtyam 
mɨle nena yɨr teyenindam rɨnggɨtyam mɨle im ra otomantijog ɨ kwa 
rɨnggɨtyam gasa im ra bꞌogɨl ewangaya kɨma. 9 Ɨ wɨn ɨnaemb mɨle omnɨka 
teyenindam rɨna re wɨn kor pɨlke bꞌauyaenentondam, ɨ akatenentondam, 
ɨ utkundenentondam, ɨ dɨde yɨr angenentondam. Sɨ ɨdenat ngɨmbla God 
wɨn kɨma ɨbneneny.

Sɨteket Yɨt Pilipo Sosi ma Wurar gatab
10 Ɨ kon ukoijog sam e yokatenyɨn Yonggyam kɨma gɨlgɨl wɨmenand, 

mop nokɨp wɨn kea bꞌusaya kwa sisɨl danda kɨma nony epangenjindam 
kornɨm yɨm okawam nɨnda nya ke. Ɨ wɨn ɨtemb kor gatab kea nony 
menamena omnɨka eyentondam, ajɨ wanɨm gangga awɨr na aukɨto ken 
odaram. 11 Sɨ kon nindenyɨn re ma gasa kesa ma pae. Mop nokɨp kon kea 
bꞌauyaenenond rɨdede na kon rɨrɨrkɨp gasa akateninond bꞌogɨl dɨde negɨr 
wɨngɨrɨnd. 12  Ɨ kon wumɨr en rɨdede e bꞌobogɨl wɨmena netkenyɨn gasa 
kesa wɨngɨrɨnd, ɨ kon kwa wumɨr en rɨdede e bꞌobogɨl wɨmena netkenyɨn 
jogjog gasa kɨma wɨngɨrɨnd. Kon kemb bꞌauyaena nekenond wɨgawɨga 
wɨmena nya rɨna re kon komkesa gasa rɨrɨrkɨp amnɨkeninond komkesa 
wɨnɨnd, mɨnda rɨka jogjog owou kɨma wɨmenand o mɨnda owoupa kɨma 
wɨmenand, ɨ kwa mɨnda rɨka jogjog gasa kɨma wɨmenand o mɨnda gasa 
kesa wɨmenand. 13  Kon rɨrɨr en komkesa wɨnɨnd rɨrɨrkɨp wɨmenam, 

Pilipo 4  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



495

mop nokɨp Kerisote ken dandam nomnɨkeneny. 14 Ajɨ wɨn kea bꞌobogɨl 
amnɨktondam opimemb mɨle rɨna re wɨn kon kɨma yɨpand gɨlgɨl bebɨgjog 
yingg akatentondam.

15 Ɨ wɨn Pilipo Sosi rɨga, kemb ɨmɨnjog wumɨr aindam odede da wa 
wɨngɨrɨnd God ma bꞌogɨl yɨrkokar bage yɨt otomapund rɨdenat re kon 
yiwatond Makedoniya ke, makwa yɨpa sosit kon kɨma mɨramɨra gasa 
yingg bꞌagona mɨle yomnɨkonj, ajɨ ɨna yɨpaina waina sosi nenat. 16  Ɨ 
kwa re kon nɨbnond Tesalonika wa, wɨn kea kor singi ingaena gasa 
nɨtmɨkurautondam yɨpapyam ɨ dɨde kwa nɨmogɨm. 17 Ɨ kon ma wurar 
gasa im oraka eyeninyɨn, ajɨ kon oraka eyeninyɨn re wɨngawɨnga ke kɨp 
im jogjog warabag aukam wa pɨlɨnd. 18  Ɨ kon komkesa gasa akasinond 
re yɨndangɨr na dɨde kwa jogjog im gasa yɨndangɨr nɨbnainy. Sɨ kon 
nɨbnyɨn re jogjog gasa kɨma e, mop nokɨp kon ke Epaproditom pɨlke gasa 
akasinond rɨna re wɨn nɨtmɨkurautondam. Sɨ opimemb re ngɨrangngɨrang 
sɨ gasa pɨla im, ɨ bꞌogɨljog sɨ bꞌangga pɨla im odede rɨja na re Ju rɨgap 
Godɨm pɨlwa aramkenento yɨnametɨnd Ti pɨlwa bꞌogɨl sam okawam. 19 Sɨ 
Keriso Yesum pɨlɨnd ɨta God ma bꞌogɨl ɨnyomarena kɨma ukoijog wurar 
yɨbɨm, ɨ kor God opima onggɨt ukoijog wurar rɨrɨrɨnd komkesa waina 
ingaena gasa yɨndangɨr tamnɨkainy dem. 20 Sɨ bꞌogɨl ɨnyomarena yebɨm 
mera Bꞌu Godɨm pɨlwa, ngɨrpu kesa ngɨrpu kesa, ɨmɨnjog!

Undwatapu Yɨtkak
21 Sɨ kor wɨdaemb yɨt komkesa yɨna rɨga wa pɨlwa yepim re Keriso 

Yesund yɨmta yundoki. Ɨ Gar ke utkunda nany dɨde yɨngganwar yepim 
re kon kɨma wekeny, toda kwa wa etmɨkurauranj wɨdaemb yɨt. 22  Ɨ kwa 
komkesa yɨna rɨgap wa etmɨkurauranj wɨdaemb yɨt, ajɨ ɨmɨnjogjog towa 
pɨlkaim yepim re Roma mopyam king Kaisamna metɨnd wɨko amnɨkanj. 
23  Yonggyam Yesu Kerisomna wurar yebɨm waina wɨngawɨnga kɨma! 

Simesime Yɨtkak

1  1 Simesime! Kon Pol ten, ɨ God naska nata kea singi yoramitonj 
kor pɨlwa Keriso Yesumna ɨtmɨkitijog rɨga awowɨm. Sɨ yu kon ɨta 

onggɨtyam ɨtmɨkitijog rɨga wɨko omnɨka yiyenyɨn wanɨm. A sɨ kon gar 
ke utkunda yɨnggan Timote kɨma e ɨtemb leta yɨrɨken wa pɨlwa 2  yepim 
re yɨna rɨga wekenyɨt Kolosai taunɨnd, opi re Kerisom pɨlɨnd nony ɨjai 
nanyɨngganwar. Mera Bꞌu Godɨm pɨlke wurar dɨde ngɨmbla wɨn kɨma.

Kolosai Leta
Polɨmna Ɨrɨki Kolosai 

Sosim pɨlwa Leta
Isɨpkita Yɨtkak

Onggɨtyam leta ɨrɨka rɨga re Polte. Ɨ ton yɨrɨkonj re Kolosai sosim pɨlwa na, 
ama rɨka A.D. siksti (60) kemag nat. Ɨ Kolosai taun re Sobijog Asiya wɨngɨr nate 
yɨbɨm ɨlemet gatabɨnd Epeso taun gatab ke. Sɨ ɨtemb sosi re ma Polɨmna otobarki 
e, ajɨ onggɨt eriya nat yɨbnonj rɨkɨnd re Pol wɨko omnɨka yiyenonj. Ɨ ton ket wɨko 
rɨga etmɨkeninonj Epeso taun ke.

Pol kea wumɨr yokatonj da Kolosai sosi wɨngɨrɨnd opima wekeny bꞌanygɨnena 
ouyaena rɨga yepiya re danda kɨma apurenento da, “Ra man Godɨm wumɨr 
taet dɨde kupka yɨrkokar okasɨt, man bꞌogla nɨnda wɨp iyoi dɨde juwai okai 
wɨngawɨnga kumsos emka teyeninyɨt.” Ɨ yɨtkak kwa tumɨnd oramitam onggɨt 
ouyaena rɨgap endenento da, “Yɨpa rɨgat bꞌogla bꞌatkau odede omnɨka mɨle 
ke ɨt re wugɨm ɨpka mɨle.” Ɨ kwa ton bꞌogla danda kɨma bꞌingawa yɨt owama 
reyeninem owou gatab ɨ bibɨr gatab ɨ dɨde nɨnda mɨle gatab. Pol onggɨtyam peba 
yɨrɨkonj re odede bꞌanygɨnena ouyaena rɨga gensi omna mana ɨmɨnjog gar ke 
utkunda gatab God ma bage yɨtkak ke. Sɨ ton yindeny da Yesu Keriso rɨrɨr e rɨga 
kupka yɨrkokar okawam ajɨ opimemb bꞌanygɨnena ouyaena rɨgap wɨp eyenanj 
re pajajog wa im Yesum pɨlke. Mop nokɨp God gowukoi yotobarkonj re Kerisom 
pɨlkena ɨ God yɨrkokar okawa mɨle yoramitonj re Yesu Kerisond gar ke utkunda 
kae.

Polɨmna Sɨteket Yɨt dɨde Yɨr Opmita
3  Sɨ sɨn ita yɨr opmita wɨnɨnd wa gatab sɨteket yɨt nindenenya Godɨm 

pɨlwa yete re mera Yonggyam Yesu Kerisomna Bꞌu. 4 Mop nokɨp sɨn kea 
utkundenonda waina gar ke utkunda mɨle gatab Keriso Yesum pɨlɨnd 
dɨde waina singi bꞌiyena mɨle gatab rɨnte re wa ebnau komkesa yɨna rɨga 
wanɨm. 5 Ɨ wa ɨta warɨm bꞌogɨl ɨsma ongapi ebnau de pumb tungg wa. 
Onggɨt paemb wɨn odede gar ke utkunda mɨle dɨde singi bꞌiyena mɨle 
amnɨkindam. Ɨ re wɨn naskajog ɨmɨnjog God ma bꞌogɨl yɨrkokar bage yɨt 
yutkundenonda, sɨ ɨngkenaemb ket wɨn wumɨr auka tuwot onggɨt warɨm 
bꞌogɨl ɨsma gatab. 6  Sɨ re ɨtemb God ma bꞌogɨl yɨrkokar bage yɨt ikonj wa 
pɨlwa, ɨngkek ket wɨn ɨtemb yɨt yutkundenenonda, dɨde Godɨmna wurar 
gatab ɨmɨnjog yɨtkak kupkakupka wumɨr aukɨtondam. Ɨ onggɨtyam yɨt 
re kea komkesa gowukoi wa warabag auka yikenonj, ɨ ket kɨp ɨjagɨka 
dɨde ɨnɨka yikeny odede ɨt re wa wɨngɨrɨnd re dɨde. 7 Sɨ wɨn kea odede 
wɨp bꞌauyaena yokatonda sowaina singi iyeni wɨkomad Epapram pɨlke. 
Ɨ ton re Kerisomna nony ɨjai wɨko rɨga e sowanɨm yɨm okawam. 8  Sɨ ton 
kea sowanɨm pɨta yomnɨkonj waina singi bꞌiyena mɨle gatab rɨna re wɨn 
yomnɨkenenonda Yɨnayɨna Wɨngawɨngamna ingaeni ke.

9 Sɨ onggɨt mop paemb re sɨn wa gatab utkundenenonda, ɨngkek ket 
makwa sɨn yɨpendonda sowaina yɨr opmita wa gatab. Sɨ sɨn Godɨnd 
yɨgekenenyu da komkesa bꞌogɨl multekɨp tengaenenindam, ɨ ket 
kupkakupka wumɨr takatenindam nangga ma re God singi aena yikeny 
wanɨm omnɨkam dɨde nony taukenenindam wɨngawɨnga ke gasa gatab. 
10 Ɨ ɨngkaemb ket wɨn dɨmdɨm nya ke wɨmena tuwenyɨt Yonggyamɨmna 
singi rɨrɨrɨnd, sɨ ɨdenat wɨn Yonggyamɨnd samɨm omnɨkenenya komkesa 
gatab ke. Ɨ kwa wɨn kɨp tejagɨkenindam komkesa waina bꞌogɨl wɨko 
omnɨka wɨngɨrɨnd, dɨde waina wumɨr ɨnɨka tuweny Godɨm gatab. 11 Ɨ 
kwa da God Tina bꞌogɨl ɨnyomarena kɨma danda rɨrɨrɨnd wen seowɨm 
tamneniny komkesa danda ke, sɨ ɨdenat wɨn gar sam kɨma mɨmkam 
wɨmena ke tuwenyɨt dɨde musɨk wɨmena ke tuwenyɨt komkesa bebɨg 
wɨngɨrɨnd. 12  Ɨ kwa da wɨn Abu Godɨnd sɨteket omnenenya yet re wen 
rɨrɨrkɨp amninonj yɨna rɨga waina owabɨndeni gasa yɨpand yingg 
okatenam pumb tungg ngaya pɨtand. 13  Mop nokɨp Godɨtemb men 
nopenjinonj Satanamna sɨbɨb tungg ke, ɨ ket Tonɨt men werenam 
nomninonj Tina singi iyeni Bꞌɨgamna pumb tungg wa. 14 Sɨ Tina Bꞌɨga 
Kerisotemb Tina kus ke meraina negɨr mɨlemna mɨra yoramitonj, ɨ Ton 
ket kea meraina komkesa negɨr mɨle awɨr amninonj men ɨtrɨngendam.

Kerisomna Danda dɨde Wɨko
15 Ɨ ɨtemb Keriso re Godɨmna wɨpkak e yena re rɨgap maka yɨr ongong 

yiyenyi, sɨ Ton get ke adea yɨbnonj re God maka gasa atobarkinonj. Ɨ 

dɨde Tonta ukoijog dandam rɨgɨb Rɨga yɨbɨm komkesa otobarki gasa wa 
pɨlke. 16  Mop nokɨp God onggɨtyam Kerisomna danda kena komkesa 
gasa atobarkinonj, opi re komkesa gasa pumb tunggɨnd dɨde wub ake 
gowukoyɨnd, ɨ komkesa yɨr ongong kɨma gasa dɨde yɨr ongong kesa gasa, 
ɨ komkesa kingɨmna danda, ɨ komkesa nyɨ rɨgaina danda, ɨ komkesa wɨp 
iyena danda, ɨ dɨde komkesa wɨko wɨp omnena danda. Sɨ onggɨtyam 
komkesa gasa bꞌatobarkɨto re Kerisom pɨlkena dɨde Ti mana. 17 Ɨ Keriso 
adea get kena yɨbnonj, re komkesa gasa maka bꞌatobarkɨto, ɨ Ton Tina 
danda kaim komkesa gasa yɨpand emorka eyeniny. 18  Ɨ Keriso re jɨwɨmna 
moptekɨp e, ɨ jɨ re sosi e. Ɨ Ton re rɨgɨb Rɨga e yet re naskajog utnyitonj 
uj ke. Nokɨm da ɨdenat Ton Tilenggyam naskajog pɨpmet okas komkesa 
gasa wɨngɨrɨnd. 19 Mop nokɨp God gar sam kɨma na Tina komkesa danda 
aramkinonj wɨmenam Kerisom pɨlɨnd. 20 Ɨ God Kerisom pɨlkena komkesa 
gasa Tinɨm rɨgarɨga amninonj. Sɨ ket God Kerisomna wul bꞌagbag kus na 
yingawonj ngɨmbla awowɨm komkesa gasa kɨma rɨnsim re wekeny wub 
ake gowukoyɨnd dɨde pumb tunggɨnd.

21 Sɨ wɨn naskand Godɨm pɨlke wetaweta na wekenot, ɨ dɨde wɨn re 
wɨngawɨnga ke Godɨmna geja rɨga na wekenot, nokɨp wɨn negɨrjog mɨle 
na omnɨka eyentondam nony menamena ke dɨde omnɨka ke. 22  Ajɨ Keriso 
kea Tina gɨm ke rɨga jɨ ke uj awonj wul bꞌagbagɨnd, ɨ onggɨt Tina uj 
kenaemb Ton wen rɨgarɨga amninonj God kɨma. Nokɨm da ɨdenat wɨn 
Godɨm wɨpɨnd towɨnkindam yɨna omni rɨga, ɨ kɨlkɨp kesa rɨga, ɨ dɨde 
bꞌinjawa kesajog rɨga. 23  Sɨ Keriso ɨta onggɨtyam wɨko omnɨka yiyeny, 
ra wɨn Godɨmna ɨmɨnjog yɨtkakɨnd gar ke utkunda mɨlend wɨmena 
tuwenyɨt, ɨ onggɨt gar ke utkundand danda kɨma towɨnkindam ɨmnɨnena 
kesa, ɨ dɨde maka nonysɨpsɨp taukindam warɨm bꞌogɨl ɨsma gatab rɨna re 
wɨn yokatonda God ma bꞌogɨl yɨrkokar bage yɨtɨm pɨlke. Sɨ wɨn ɨnaemb jɨ 
God ma bꞌogɨl yɨrkokar bage yɨt yutkundenonda rɨnte re komkesa rɨga wa 
pɨlwa pɨtapɨta omnena yiyenyi onggɨt kupka gowukoyɨnd. Ɨ Godɨt ken Pol 
onggɨt Tina bꞌogɨl yɨrkokar bage yɨtɨmna wɨko rɨgam nomnonj.

Polɨmna Wɨko Sosi gatab
24 Sɨ yu kon bꞌɨdgotnena im akateninyɨn wanɨm wɨko omnɨka 

wɨngɨrɨnd, ajɨ kon onggɨt bꞌɨdgotnena gatab gar sam e aenyɨn. Mop 
nokɨp Kerisote pop bꞌɨdgotnena okatena teyeniny Tina jɨ, ɨt re sosi map, 
ajɨ Ton kea komb erarkinonj Tina wɨko rɨga wa undwatam. Sɨ kon Tina 
onggɨtyam ɨrarki komb bꞌɨdgotnena im angurka eyeninyɨn koina jɨwɨnd 
Tina jɨ sosi wɨko wɨngɨrɨnd. 25 Ɨ God kor danda nokawonj wanɨm wɨko 
omnɨkam, sɨ onggɨt rɨrɨrɨnd kon sosimna wɨko rɨga awond. Nokɨm da 
ɨdenat kon God ma yɨtkak pɨtapɨta tamneninyɨn wa pɨlwa wen yɨndangɨr 
omnɨkam. 26  Sɨ ɨtemb God ma ɨsamki re wɨgawɨga yɨt na rɨna re God 
yegitenenonj komkesa naska wɨn wɨngɨrɨnd dɨde komkesa bꞌusmureni 

rɨga wa pɨlke. Ajɨ yu Ton onggɨtyam wɨgawɨga yɨtkak ɨta Tina yɨna rɨga 
wa pɨlwa pɨta omnɨka yiyeny. 27 Ɨ God singi yoramitonj onggɨtyam Tina 
yɨna rɨga wumɨr awowɨm da, onggɨtyam wɨgawɨga yɨtɨt rɨdede ukoijog 
bꞌogɨl ɨnyomarena e pɨta omnena iyeny God ma obagɨki kesa rɨga wa 
wɨngɨrɨnd. Ɨ onggɨtyam wɨgawɨga yɨt re Kerisote yete re yɨbɨm wa 
wɨngɨrɨnd, ɨ ɨngkaemb ket wɨn warɨm bꞌogɨl ɨsma yokatenya Godɨmna 
bꞌogɨl ɨnyomarena yingg okatam. 28  Sɨ sɨn ɨtemb jɨ Keriso pɨtapɨta omnena 
yiyenyu, ɨ ɨngkaemb ket komkesa rɨga yɨmak yɨt omnena eyenindam, 
ɨ dɨde ket kupka sowaina bꞌogɨl multekɨp engaenenindam komkesa 
rɨga bꞌobogɨl ouyaenam. Nokɨm da ɨdenat sɨn onggɨtyam komkesa rɨga 
rɨrɨrkɨpjog gar ke utkunda rɨga tamnɨkindam Kerisom pɨlɨnd, ɨ ket 
tawɨnkindam Godɨm wɨpɨnd. 29 Sɨ Keriso Tina danda kae wɨko omnɨka 
yiyeny kor pɨlɨnd, sɨ kodaka onggɨtyam Tina danda rɨrɨr nate odede wɨko 
omnɨkam ɨsanikesa bꞌasowa nekenyɨn.

2  1 Ɨ kon singi en da wɨn wumɨr okasya da rɨdede e kon ukoijog bebɨg 
yokatenyɨn wa map dɨde towa map yepim re gar ke utkunda rɨga 

wekeny Laodikeya taunɨnd ɨ dɨde komkesa gar ke utkunda rɨga map 
yepiya re maka ken wɨp yɨr nongo. 2  Nokɨm da ɨdenat ton towaina garɨnd 

danda takatenanj, dɨde singi bꞌiyena mɨle ke yɨpand bꞌitɨnkɨndenanj, ɨ 
dɨde ton Godɨmna ɨmɨnjog yɨtkak kupkakupka rɨrɨrkɨpjog wumɨr auka 

tuweny dɨde bꞌobogɨl temjatenanj. Sɨ ton ɨdenat ket bꞌobogɨl wumɨr 
taukanj Godɨmna wɨgawɨga yɨt gatab, ɨt re Keriso. 3  Ɨ rɨgap bꞌogɨl 

multekɨp kaim dɨde God ma ɨmɨnjog yɨtkak wumɨr kaim akatenenanj 
wɨgawɨga egurki bꞌogɨljog gasa. Sɨ opimemb komkesa wɨgawɨga egurki 
bꞌogɨl gasa re Kerisom pɨlnasim wekeny. 4 Ɨ kon ɨtemb yɨt yopurenyɨn 

re nok ma da ɨdenat maka yet wen gaya ogona yɨt ke rabem tamneniny 
bꞌanygɨnena nya wa wɨp omnenam. 5 Mop nokɨp nangga ma jɨ da kon 
awɨr e jɨ ke wɨn kɨma nɨbnyɨn, ajɨ kon ɨta wɨngawɨnga ke wɨn kɨma 

nɨbnyɨn. Sɨ wɨn bꞌobogɨl dɨmdɨm im wɨmena wuwenyɨt, ɨ danda kɨma 
Yesund gar ke utkunda ke yokatenya. Sɨ kon kea opimemb waina mɨle yɨr 

ongong eyeninyɨn ɨ ket kon sam e aena nekenyɨn onggɨt gatab.

Gar ke Utkunda Rɨgamna Bꞌɨtrari Wɨmena
6  Sɨ wɨn kea Keriso Yesund yokatonda wa Yonggyamɨm. Sɨ wɨn bꞌogla 

omanda Ti pɨlɨnd wɨmena tuwenyɨt Tin gar ke utkunda ke. 7 Ɨ wɨn Ti 
pɨlɨnd ap bꞌamka dɨde bꞌaranga wuwene. Ɨ wɨn danda kɨma gar ke 
utkunda ke owɨnka wuwene odede rɨja na re wɨn bꞌauyaena wuwenot. 
Ɨ dɨde wɨn ita wɨnɨnd Godɨnd sɨteket yɨt omnena yiyena komkesa gasa 
gatab. 8  Ɨ nɨnda rɨgap kea kɨp kesa rɨgaina ouyaena ke dɨde gaya ogona yɨt 
ke rɨga rabem omnenam wuweny wa wɨngɨrɨnd. Sɨ wɨn yɨr kɨma wuwene, 
nokɨm da ke yet wen wɨp ramnin bꞌanygɨnena ouyaena wa. Sɨ opimemb 
yɨt re dad rɨga wa pɨlke bꞌɨsateni mɨle kaim dɨde gowukoi tumtum 

ouyaena kaim, ajɨ ma Kerisom pɨlkaim. 9 Sɨ Keriso kea rɨga jɨ awonj, ajɨ 
kea Godɨmna kukɨp kupka rɨrɨrkɨpjog Ti pɨlɨnd wɨmena yikenonj. 10 Ɨ 
kwa re wɨn Kerisond gar ke utkunda ke yokatonda, ɨ ɨngkaimemb wɨn 
onggɨtyam Godɨmna kukɨp rɨrɨrkɨpjog okati im wekenyɨt. Sɨ Keriso re 
mop rɨga e komkesa wɨngawɨnga ke wɨp iyena rɨga wa dɨde wɨko wɨp 
omnena danda wa. 11 Ɨ dɨde kwa re wɨn Tin gar ke utkunda ke yokatonda, 
sɨ wɨn kea God ma obagendi tɨrɨr omni mal wugɨm ɨpka mɨle yokatonda. 
Ajɨ onggɨtyam God ma obagendi tɨrɨr omni mal wugɨm ɨpka mɨle re ma 
gɨm ke jɨwɨnd rɨgaina yɨm ke kɨpear ɨpka mɨle na. Ajɨ Keriso kea wanɨm 
wɨngawɨnga ke onggɨtyam God ma obagendi tɨrɨr omni mal wugɨm ɨpka 
mɨle yomnɨkonj waina negɨr mɨlemna rɨgɨb ɨpendam. 12  Ɨ re wɨn baptiso 
yokatonda, wɨn kea Keriso kɨma yɨpand gop bꞌaukɨtondam. Ɨ kwa re wɨn 
gar ke utkunda yoramitonda Godɨmna dandam pɨlɨnd yena re Kerisond 
uj ke yutnyitonj, wɨn kea utnɨktondam Keriso kɨma yɨpand. 13  Ɨ naskand 
wɨn wɨngawɨnga ke uj na wekenot, mop nokɨp wɨn negɨr mɨle rɨga na 
wekenot, dɨde wɨn God ma obagendi tɨrɨr omni mal wugɨm ɨpki kesa Tina 
obagɨki kesa rɨga na wekenot. Ajɨ Godɨt wa yilo akainonj yɨpand Keriso 
kɨma dɨde Ton Tina wurar ke komkesa meraina negɨr mɨle eomneninonj. 
14 Ɨ men Mosemna ɨrɨki gog yɨt arbekenentondam, sɨ ɨngkenaemb men uj 
ma abitoro aramkenentondam onggɨt peband. Sɨ onggɨt gog yɨtsim men 
ɨl ongka niyenanj meralenggyam uj ma mɨra ɨtendam. Ajɨ Godɨt Kerisond 
wul bꞌagbagɨnd yɨdrɨkonj, ɨ ɨngkenaemb ket onggɨtyam peband komkesa 
abitoro ɨrɨki eomneninonj, ngɨrpu ket gog yɨt peba awɨr yomnonj. 15 Ɨ God 
Satanamna wɨp iyena rɨga dɨde wɨko wɨp omnena rɨga wa pɨlke komkesa 
danda gou wa amninonj dɨde ket Ton Kerisomna wul bꞌagbag ke pumb 
wa awonj ten Ti pɨs wɨrand oramitam, ngɨrpu ket pɨtand andrasinonj 
ouyawam da, “Ton re danda kesa im.”

16  Sɨ onggɨt paemb goro yet bꞌɨsagɨkam wen ramnenin odede gog mɨle 
ke, opi re owou gatab, ɨ onaika gatab, ɨ nɨnda diyamdiyam wɨn owama 
gatab, ɨ sisɨl mobi diyamdiyam owama gatab, ɨ dɨde Ju rɨga waina 
wɨram dɨde yɨr opmitena bibɨr owama gatab. 17 Sɨ onggɨtyam komkesa 
gog mɨle re wɨngata mɨle nena im rɨnsim ra warɨ ɨmɨnjog gasa tui. Ajɨ 
onggɨtyam komkesa ɨmɨnjog gasa re Kerisom pɨlnasim wekeny. 18  Ɨ nɨnda 
rɨgap opima jaba ngole aenanj bꞌanygɨnena nya ke ɨtaikenam odede 
da, ton re towalenggyam gou wa aena rɨga im, ɨ kwa ton singi aenanj 
aneru wa ewangayam. Sɨ goro yɨpa odede rɨgat wen rabem ramnenin, ɨ 
ket wɨn odede rɨga taukindam yepim re ma rɨrɨr im Godɨm pɨlke bꞌogɨl 
mɨra okatam waina mɨle ke. Ɨ odede rɨgap ita wɨnɨnd ukoi omnena 
eyenenanj nanggamog im re ton liyalliyal gasa yɨr ongong eyenanj, ɨ 
ɨngkaimemb towalenggyam odede bꞌasourena wuweny towaina gɨm ke 
nony menamena rɨrɨrɨnd da, “Kon re wɨngawɨnga ke bꞌenga wɨp danda 
kɨma rɨga en.” 19 Ɨ nɨnda rɨgap makwa ɨta emorka yiyenyi sosim moptekɨp 

Kolosai 2  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



501

Kerisond. Sɨ onggɨt moptekɨpsim komkesa kɨpear waina kolkolkak yɨpand 
inkuri awaminy dɨde ngɨnj ke yɨpand emorki awaminy, ɨ ket kɨpearɨp kus 
akatenanj ngɨrpu ɨnɨka wuweny Godɨmna singi rɨrɨrɨnd.

20 Ɨ wɨn kea Keriso kɨma yɨpand uj aukɨtondam gowukoi tumtum 
ouyaenam pɨlke. Sɨ nangga pae wɨn bꞌusaya onggɨtyam gog ouyaena 
yɨmta undoka eyenindam odede wɨp rɨngmim re wɨn onggɨt gowukoi 
mɨle wɨrand wɨmena wuwenyɨt? 21 Sɨ gog yɨt ke tumtum ouyaena re 
odede bꞌingawa yɨt im, opi re goro tawina, ɨ goro met otonkena, ɨ dɨde 
goro esopaya. 22  Sɨ opimemb mɨle re gowukoi gasa gatab im dɨde opima 
ɨtkɨkam tɨtekanj. Ɨ opimemb gog mɨle re rɨgaina omnɨki bꞌingawa im 
dɨde ouyaena im. 23  Ɨ odede gog mɨle re gɨm ke rɨga wa wɨpɨnd bꞌogɨl 
nony menamena pɨla im, nokɨp ton danda kɨma ewangaya mɨlend 
bꞌakaenenanj, ɨ bꞌanygɨnena nya ke towalenggyam gou wa aena wuweny, 
ɨ dɨde towaina jɨwɨnd bebɨg oramka eyenanj. Ajɨ ton makwa rɨrɨr im gɨm 
ke negɨr mɨle singi ogoka iyenam towa pɨlke.

Gar ke Utkunda Rɨgaina Yɨnand Wɨmena

3  1 Sɨ onggɨt paemb rada wɨn kea Keriso kɨma yɨpand utnɨktondam, 
wɨn bꞌogla pumb tungg gasa oraka teyenindam, rokate re Keriso 

omiti yɨbɨm Godɨmna yɨmjog yɨm tab ke juwai kɨma pɨpmetɨnd. 2  Ɨ wɨn 
bꞌogla ita wɨnɨnd nonyɨk bꞌamdena tuwenyɨt pumb tungg gasa gatabɨm, 
ajɨ goro onggɨt gowukoi gasa gatabɨm. 3  Mop nokɨp wɨn kea Keriso kɨma 
yɨpand uj aukɨtondam, sɨ waina yɨrkokar re yɨpa nasim egurki wekeny 
Keriso kɨma Godɨm pɨlɨnd. 4 Sɨ ra Keriso pɨta tainy yete re waina ɨmɨnjog 
yɨrkokar yɨbɨm, onggɨt wɨnɨnd wɨdaka opima Ton kɨma yɨpand pɨta 
taukindam dem Tina bꞌogɨl ɨnyomarenand.

5 Sɨ onggɨt paemb wɨn bꞌogla waina gowukoi kɨpear uj tandrɨkindam 
rɨnsim re odede negɨr mɨlend engaenenindam, opi re negɨr bꞌiyena mɨle, 
ɨ kɨlkɨl bꞌiyena mɨle, ɨ negɨr singi, ɨ gɨm ke negɨrjog mɨle singi, ɨ dɨde 
butum mɨle. Sɨ ɨtemb butum mɨle re bꞌanygɨnena god aidol ewangaya 
mɨle e. 6  Ɨ odede negɨr mɨle map God ɨta ukoi soro kɨma bꞌɨsagɨka 
oramiteny towa pɨlɨnd yepim re maka Tin yɨt yutkundenyi. 7 Ɨ naskand 
wɨdaka re odede singi nat wɨmena tuwot, sɨ onggɨt wɨnɨnd wɨn kwa kea 
onggɨtyam mɨle omnɨka eyentondam. 8  Ajɨ yu wɨn bꞌogla walenggyam 
odede komkesa mɨle tatogɨkindam, opi re soro mɨle, ɨ soro kɨma komliu 
mɨle, ɨ rɨga negɨr omnɨka mɨle, ɨ bꞌɨsadrena mɨle, ɨ dɨde kar yɨt. Sɨ osiemb 
bꞌɨsadrena mɨle ake kar yɨt goro waina tugɨm ke ropekinem. 9 Ɨ goro 
walenggyam walenggyam bꞌatɨnygɨneninam. Mop nokɨp wɨn waina 
kesam negɨr mɨle rɨga atogɨktondam re yɨpand onggɨtyam kesam rɨgaina 
komkesa negɨr mɨle kɨma na. 10 Ɨ wɨn kea sisɨl kukɨp rɨga bꞌikoktondam 
ɨ tonsimemb wen sisɨl omnɨka eyenanj. Sɨ ɨngkaimemb wɨn ket Godɨm 
gatab wumɨr auka wuwenyɨt, ngɨrpu ket wɨn otobarkayam Godɨmna 

wɨpkak im auka wuwenyɨt. 11 Sɨ sisɨl kukɨp rɨgaina wɨmena wɨngɨrɨnd 
awɨr e bu bꞌiyena mɨle Ju rɨga dɨde God ma obagɨki kesa Grik rɨga wa 
ganggand, ɨ God ma obagendi tɨrɨr omni mal wugɨm ɨpki rɨga dɨde ɨpki 
kesa rɨga ganggand, ɨ osiemb nɨmog bꞌenga wɨp negɨr wɨmena rɨga bobo 
Barbariya Rɨga ake Skite Rɨga wa ganggand, ɨ dɨde wɨko rɨga dɨde bꞌɨtrari 
rɨga wa ganggand. Ajɨ Keriso re ukoijog e komkesa rɨga wanɨm ɨ Keriso 
ɨta yɨbɨm komkesa rɨga wa pɨlɨnd.

12  Sɨ God kea wen abagɨkinonj yɨna rɨgam yena re Ton singi eyeniny. 
Sɨ onggɨt paemb wɨn bꞌogla odede mɨle ke bꞌikoki wɨmena tuwenyɨt, opi 
re rɨga kear omnena mɨle, ɨ gar ke wurar mɨle, ɨ tilenggyam gou wa aena 
mɨle, ɨ nony kɨma muske wɨmena mɨle, ɨ dɨde musɨk wɨmena mɨle. 13  Ɨ 
kwa wa wɨngɨrɨnd yet ra bꞌinjawa kɨma mɨle omnɨk wanɨm, wɨn bꞌogla 
walenggyam walenggyam bꞌɨngauka tuwenyɨt ngolengole awowɨm, 
dɨde wɨn walenggyam walenggyam negɨr mɨle awɨr tamnɨkenindam. Sɨ 
wɨdaka ɨja na mɨle tamnɨkenindam odede wɨp rɨja na re Yonggyam waina 
negɨr mɨle awɨr amnɨkinonj. 14 Ɨ onggɨt mɨle wɨngɨrɨnd singi bꞌiyena mɨle 
re ukoijog e, nokɨp singi bꞌiyena mɨlete komkesa onggɨtyam meraina mɨle 
yɨpand rɨrɨrkɨpjog patpat ibgɨka eyeniny. 15 Ɨ kwa Kerisomna ngɨmblat 
bꞌogla waina gar wɨp ramnenin bꞌobogɨl ɨkalnenam, nokɨp Godɨt wen ara 
emokinonj onggɨt ngɨmbland wɨmenam yɨpaina jɨ sosind. Ɨ ket wɨn kwa 
bꞌogla ita wɨnɨnd sɨteket omnena rɨga na taukenenindam. 16  Ɨ Kerisomna 
yɨtkak bꞌogla yɨndangɨr auki wɨmena yeken wa pɨlɨnd. Ɨ ɨngkaemb ket 
wɨn komkesa waina bꞌogɨl multekɨp tengaenenindam walenggyam 
walenggyam bꞌauyaenam dɨde bꞌobogɨl yɨmak yɨt bꞌamnenam. Ɨ wɨn 
kwa bꞌogla odede ger ɨtanga eyeninam, opi re yɨna ger ɨ esourena ger 
ɨ dɨde sam kɨma wɨngawɨnga ger. Ɨ wɨn Godɨm pɨlwa odede ger ɨtanga 
eyeninam Tin sɨteket omnena kɨma waina garɨnd. 17 Ɨ ra wɨn nanggamog 
na omnɨka teyenindam yɨt opurena ke o mɨle omnɨka ke, sɨ wɨn bꞌogla 
onggɨtyam komkesa omnɨka teyenindam Yonggyam Yesumna nyɨ kɨma 
na. Ɨ kwa wɨn gar ke utkunda ke Yesu kɨma wuwene Godɨm pɨlwa Tin 
sɨteket yɨt omnenam.

Gar ke Utkunda Rɨgaina Bꞌubɨgawar Wɨmena
18  Leo kɨma kongga! Wɨn bꞌogla bꞌatkaenenindam wainajog leo wa 

pɨlwa, nokɨp ɨtemb re bꞌogɨljog mɨle e gar ke utkunda kongga wanɨm 
omnɨkam Yonggyamɨm wɨpɨnd. 19 Kongga kɨma rɨga! Wɨn bꞌogla gar 
ke singi teyenindam wainajog kongga, dɨde goro gar bebɨg kɨma mɨle 
tamnɨkenindam towa pɨlɨnd. 20 Bꞌɨga! Wɨn bꞌogla wainajog bꞌuwar ake 
mogwar yɨt tutkundenindam ita wɨnɨnd, mop nokɨp onggɨtyam mɨle re 
Yonggyamɨnd samɨm omnena mɨle e. 21 Bꞌɨga bꞌuwam! Wɨn goro wainajog 
bꞌɨgawar usausapyam samany ke tamnenindam, nokɨm da ke ton gar soro 
raukinem dɨde ket ton nony bebɨg raukinem.

22  Wɨko rɨga! Wɨn bꞌogla waina gɨm ke gowukoi yonggyamwar 
tutkundenindam komkesa nya ke. Ajɨ wɨn goro towaina yɨr map wɨko 
tamnɨkenindam odede rɨja im re rɨgap wɨko amnɨkenenanj rɨga wa 
sam okawam. Ajɨ wɨn bꞌogla Yonggyam Kerisond moga uwadenenya, ɨ 
ket yɨpaina ɨmɨnjog nonykok kɨma wɨko tamnɨkenenindam. 23  Ɨ ra wɨn 
nanggamog wɨko omnɨka teyenindam, wɨn bꞌogla kupka gar okawa kɨma 
wɨko omnɨka teyenindam odede Yonggyamɨm pɨlwa wɨko omnɨkam re 
dɨde, ajɨ goro rɨga wa pɨlwa re dɨde. 24 Ɨ wɨn nonyɨk bꞌamdenina da wɨn 
opima Yonggyamɨm pɨlke mɨra takasindam owabɨntam. Sɨ wɨn ɨmɨnjog 
Yonggyam mim wɨko omnɨka yiyenaindam, ɨte re Keriso. 25 Ɨ yet ra 
kaokao negɨr mɨle tamnɨkiny, ton ɨta mɨra takasiny dem onggɨtyam tina 
mɨle rɨrɨrɨnd rɨna re ton kaokao negɨr mɨle ke amnɨkinonj. Nokɨp God 
komkesa rɨga ɨsagɨka teyeniny dem ra yɨpa rɨrɨrkɨp im.

4  1 Yonggyamwar! Wɨn bꞌogla wainajog wɨko rɨga dɨmdɨmjog nya 
ke tengaenenindam dɨde ket gasa tagonenenindam towaina wɨko 

omnɨka rɨrɨrɨnd. Sɨ wɨn nonyɨk bꞌamdenina da wa ɨta Yonggyam ebnau de 
pumb tungg wa.

Gar ke Utkunda Rɨgaina Yɨr Opmita
2  Ɨ wɨn bꞌogla yɨr opngɨki tekenyɨt dɨde ket yɨr opmitenand kɨnyɨr aena 

tuwenyɨt. Ɨ kwa ket wɨn bꞌogla waina yɨr opmitenand Godɨnd sɨteket 
yɨt omnena iyenya. 3  Ɨ wɨn bꞌogla kwa sowanɨm yɨr topmitenindam 
odedemb da God bꞌogɨl gangga notgoniny Kerisom gatab bꞌogɨl yɨrkokar 
bage yɨt pɨtapɨta omnenam rɨna re wɨgawɨga yɨbnenenyɨm. Sɨ onggɨt 
ma paemb kon ɨjobɨki nɨbnyɨn sɨbɨbmetɨnd. 4 Ɨ kwa da kon ɨtemb bage 
yɨt pɨtakɨpjogɨnd omnɨka yiyenyɨn odede rɨngma ra kon bꞌogla bꞌobogɨl 
tapureninyɨn. 5 Ɨ wɨn bꞌogla bꞌogɨl multekɨp kɨma wɨmena tuwenyɨt gar 
ke utkunda kesa rɨga wa wɨngɨrɨnd, ɨ ket bꞌogɨl gangga takatenindam 
onggɨtyam bage yɨt pɨtapɨta omnenam towanɨm. 6  Ɨ ita wɨnɨnd wɨn bꞌogɨl 
yɨt na opurena teyenindam wurar kɨma dɨde met kɨma. Nokɨm da ɨdenat 
wɨn wumɨr taukindam rɨdede im wɨn bꞌogla rɨrɨrkɨpjog towaina yɨpayɨpa 
bꞌarkena bꞌobogɨl mɨra tamnenindam.

Undwatapu Yɨtkak
7 Ɨ mera singi iyeni gar ke utkunda rɨga Tikikosim wen wumɨr tamneniny 

komkesa kor gatab. Sɨ ton re Yonggyamɨmna nony ɨjai wɨko rɨga e dɨde 
ton re kon kɨma Yonggyamɨmna wɨko omnɨka rɨga e. 8 Sɨ kon tin wa pɨlwa 
ɨtmɨkisɨn ra nok ma da ɨdenat wɨn wumɨr taukindam sowaina sɨbɨbmetɨnd 
wɨmena gatab dɨde ton bꞌugowa yɨt ke waina gar seo omnɨka teyeniny. 9 Ɨ 
kon mera nony ɨjai dɨde singi iyeni gar ke utkunda rɨga Onesimond ɨta ton 
kɨma ɨtmɨkisɨn yet re wa pɨlke ikonj. Sɨ tonsimemb wen wumɨr tamneninya 
komkesa gasa gatab nangga im re dɨkɨnd auka wuweny.

10‑11 Ɨ Aristarko yete re kon kɨma yɨpand sɨbɨbmetɨnd yɨbɨm ɨ Banabam 
bꞌase Mak, ɨ dɨde Yesu yena re kwa yɨpa nyɨ ke yogenai da Yusto, ton 
wa wɨdaemb yɨt etmɨkurauranj. [Sɨ wɨn kea Makɨm gatab bꞌingawa yɨt 
yokatonda. Sɨ ra ton yik wa pɨlwa, wɨn bꞌogla simesime omnya dem.] 
Sɨ ɨnsimaemb kor nowa nena Ju rɨga God ma pumb tungg wɨkomad 
nɨbnainy. Sɨ kon ma sobijog na towa pɨlke seo okatena eyeneninyɨmɨn. 
12  Ɨ Epapra yet re wa pɨlke ikonj, wa wɨdaemb yɨt etmɨkurainy. Sɨ ton 
re ɨmɨnjog Keriso Yesumna wɨko rɨga e. Ɨ ton ita wɨnɨnd ma sobijog 
danda kɨma e wanɨm yɨr opmiteneny odedemb da, wɨn gar ke utkunda 
ke rɨgajog taukindam dɨde ket wɨn Godɨmna komkesa singi rɨrɨrkɨpjog 
kupka wumɨr tekenyɨt. 13  Ɨ kon ti gatab yɨr ungata yɨt nitinjɨn da ton re 
ma sobijog bꞌasowa e yikeny wanɨm dɨde towanɨm rɨga yepim re wekeny 
Laodikeya taun wa dɨde rɨga yepim re wekeny Ierapoli taun wa. 14 Ɨ mera 
singi iyeni dokta Luk ake Dema wa wɨdaemb yɨt etmɨkurainya. 15 Sɨ wɨn 
bꞌogla koina wɨdaemb yɨt tusekaindam komkesa gar ke utkunda rɨga wa 
pɨlwa yepim re wekeny Laodikeya taunɨnd, ɨ Nimpam pɨlwa, ɨ dɨde onggɨt 
sosi rɨga wa pɨlwa yepim re Nimpam metɨnd bꞌeoma yokatenenyi. 16  Ɨ 
ra wɨn ɨtemb jɨ leta ogenka seg omnya, wɨn bꞌogla ɨtmɨkisya Laodikeya 
sosi wa towadaka ogenkam. Ɨ kwa wɨdaka Laodikeya sosim pɨlke koina 
leta okasya, nokɨm da ɨdenat wɨdaka ket ogenkya. 17 Ɨ wɨn Arkipond 
yɨt omnya da, “Man yɨr kɨma meket onggɨt wɨko gatab rɨna re man 
Yonggyamɨm pɨlke yokatot, nokɨm da ɨdenat man kupkakupka ɨtemb 
wɨko undwasɨt.”

18  Ɨ kon, Pol re koinajog yɨm kae ɨtemb wɨdaemb yɨt ɨrɨken wa pɨlwa. 
Sɨ wɨn nonyɨnd owama yiyena koina ɨjobɨki wɨmena gatab sɨbɨbmetɨnd. 
Godɨmna wurar wɨn kɨma. 

Kolosai 4  

Simesime Yɨtkak

1  1 Simesime! Pol ɨ Sila ɨ dɨde Timote, sɨn ɨtemb leta yɨrɨku re 
Tesalonika sosi mor pɨlwa e rɨnte re man Abu Godɨm pɨlɨnd dɨde 

Yonggyam Yesu Kerisom pɨlɨnd mɨbnyɨt. Sɨ Godɨmna wurar dɨde ngɨmbla 
wɨn kɨma.

Tesalonika Sosimna Gar ke Utkunda Mɨle
2  Sɨ sɨn opima ɨpendi kesa yɨr opmitena wuwenenyɨn wen nonyɨnd 

iyena kɨma, ɨ ket ita yɨr opmita wɨnɨnd sɨn komkesa wa gatab Godɨnd 

Naskanyam 
Tesalonika Leta

Polɨmna Ɨrɨki Naskanyam 
Tesalonika Sosim pɨlwa Leta

Isɨpkita Yɨtkak
Onggɨtyam Naskanyam Tesalonika Leta ɨrɨka rɨga re Polte. Sɨ Pol ɨtemb leta 

yɨrɨkonj re Tesalonika sosim pɨlwa na rɨka Korinto taun kena, ama rɨka A.D. 
poti nain dɨde pipti powa (49‑54) kemag gangga nat. Ɨ Pol ɨtemb sosi yotomonj 
Tesalonikand, re ton nɨmogɨm menon yokatenonj misnari wɨko omnɨkam.

Ɨ tina mop leta ɨrɨkam re gar ke utkunda rɨga ugowa mana dɨde Godɨmna 
danda yɨt ogona mana. Ɨ ton kwa sɨteket yɨt amneniny towaina yɨdɨr yɨt gatab 
rɨna re ton gar ke utkunda mɨle dɨde singi bꞌiyena mɨle bꞌobogɨl amnɨkenento 
Godɨm pɨlke warɨm bꞌogɨl ɨsma okatam ukoijog bꞌɨdgotnena wɨngɨrɨnd. Ɨ kwa 
yɨmak yɨt etainy rɨdede wɨp im wɨmena takatenanj Godɨnd samɨm omnenam. 
Ɨ dɨde kwa yuseneny onggɨt gatab rɨdede wɨp yɨrkokar nat ton yɨbnenenonj ton 
kɨma. Ɨ ɨnaemb odede bꞌɨgekena pɨta aukɨto Tesalonika sosi wɨngɨrɨnd da, “Ra 
gar ke utkunda rɨga uj tainy, ton rɨrɨr e dadal yɨrkokar okas ra Keriso tɨtenj? Rɨe 
Keriso tɨtenj?” Sɨ Pol towa mɨra amnenainy da gar ke utkunda rɨga bꞌogla wɨko 
omnɨka reyeninem ngɨrpu Keriso tɨtenj.

sɨteket yɨt yomnɨkenenyu. 3  Mop nokɨp sɨn mera Bꞌu Godɨm wɨpɨnd 
wen onggɨtyam gatab nony eyenenindam, opi re waina gar ke utkunda 
ke omnɨki wɨko, ɨ waina singi bꞌiyena mɨle ke omnɨki bꞌasowa mɨle, 
ɨ dɨde waina ɨmnɨneni kesa mɨmkam wɨmena mɨle rɨnte re wɨn mera 
Yonggyam Yesu Kerisom pɨlɨnd warɨm bꞌogɨl ɨsma yoramitenya. 4 Sowa 
gar ke utkunda nany dɨde yɨngganwar yena re God singi eyeniny, sɨn 
wumɨr im da Tonɨt wen abagɨkinonj Tina rɨga awowɨm. 5 Mop nokɨp 
sɨn God ma bꞌogɨl yɨrkokar bage yɨt wa pɨlwa iyonda re ma yɨt opurena 
nena kena, ajɨ kwa danda kɨma na ɨ Yɨnayɨna Wɨngawɨnga kɨma na ɨ 
dɨde kupkakupka rɨrɨrkɨpjog ɨmjateni kɨma na. Ɨ wɨn wumɨr im rɨdede 
mɨle na sowa pɨlɨnd aukenento re sɨn wɨn kɨma wekenond. Sɨ ɨtemb 
re wanɨm onggɨtyam yɨtkak ɨmjatena mana. 6  Ɨ nangga ma jɨ da wɨn 
kea ukoijog bꞌɨdgotnena akatentondam rɨga wa pɨlke, ajɨ Yɨnayɨna 
Wɨngawɨngat wen samɨm amnɨkeneninonj onggɨtyam God ma yɨtkak 
bꞌobogɨl okatenam. Ɨ ɨngkenaemb ket wɨn aukɨtondam sowaina wɨngata 
mɨle dɨde Yonggyamɨmna wɨngata mɨle ɨtaikena rɨgam. 7 Sɨ wɨn kea ket 
wɨngata rɨga aukɨtondam komkesa gar ke utkunda rɨga wa yepim re 
wekeny kupka Grik kantri wɨngɨrɨnd, Makedoniya eriyand dɨde Akaya 
eriyand. 8  Sɨ Yonggyamɨmna yɨtkak kea Tesalonika sosi wa pɨlke opeka 
yikeny re ma Makedoniya eriya wɨngɨrɨnd dɨde Akaya eriya wɨngɨrɨnd 
nena nate, ajɨ kwa kea dea ta komkesa gatab wa warabag auka yikeny. 
Sɨ waina Godɨm pɨlɨnd gar ke utkunda mɨle gatab yɨdɨr yɨt re kea kwa 
komkesa gatab wa yikeny. Sɨ onggɨt paemb sowa awɨr e kwa nanggamog 
yɨt e indondɨm onggɨt wa gatabɨm. 9 Mop nokɨp re sɨn komkesa gatab 
wa wuwenond, rɨgap towalenggyam kea mera gatab usenena eyento 
da, re sɨn wa pɨlwa wuwond, wɨn rɨdede mɨle kena sɨn simesime 
nomnentondam, ɨ kwa rɨdede na wɨn bꞌanygɨnena god aidol wa pɨlke 
engkɨtondam de Godɨm pɨlwa yilo dɨde ɨmɨnjog Godɨnd ewangayam 
10 dɨde Tina Bꞌɨgamna menon yɨr ungaukam pumb tungg ke. Sɨ God kea 
ɨtemb Tina Bꞌɨga Yesund uj ke yutnyitonj. Sɨ ɨtemb Yesu Tontemb men 
nedɨkeneniny Godɨmna ukoi soro kɨma bꞌɨsagɨkam pɨlke rɨnte ra ik dem.

Polɨmna Wɨko Tesalonika Sosind

2  1 Sowa gar ke utkunda nany dɨde yɨngganwar! Wɨn walenggyam 
get ke wumɨr im wekenyɨt da sowaina menon wa pɨlwa re maka 

kɨp kesa awonj. 2  Ɨ kwa wɨn get ke wumɨr im odede da yɨmta kena sɨn 
wuwond wa pɨlwa, ajɨ sɨn kea naska ma sobijog na bꞌɨdgotnena dɨde 
nenegɨr kana bꞌɨsadrena mɨle akatentondam de Pilipo taunɨnd. Ajɨ 
re ket sɨn wa pɨlwa wuwond, sɨn kea Godɨm pɨlke danda yokatonda 
ɨ ɨngkenaemb ket sɨn Tina bꞌogɨl yɨrkokar bage yɨt moga kesa danda 
kɨma pɨtapɨta yomnenenonda wa pɨlwa, nangga ma jɨ da kea de jogjog 
rɨgap sɨn geja niyento. 3  Mop nokɨp sɨn wen ugoutondam re ma ɨjongki 

yɨt kena ɨ ma kɨlkɨl negɨr mop kena ɨ dɨde ma bꞌanygɨnena rabem nya 
kena. 4 Ajɨ God kea sɨn yɨrɨk niyeninonj, ɨ ɨngkenaemb ket Ton nony 
ɨjawa kɨma Tina bꞌogɨl yɨrkokar bage yɨt sowa pɨlɨnd yoramitonj pɨtapɨta 
omnenam. Sɨ onggɨt rɨrɨr nasim sɨn yɨtkak opurena eyenindam, dɨde ma 
rɨga wa sam okaena mim ajɨ Godɨnd sam okaena mim yete re sowaina 
gar yɨrɨk eyeniny. 5 Ɨ wɨn wumɨr im wekenyɨt odede da, makwa ke 
sɨn yɨpapyam wen gaya ogona yɨt amnentondam. Ɨ kwa sɨn makwa ke 
yɨpapyam bꞌanygɨnena nya ke wɨn kɨma rɨgarɨga aentondam waina gasa 
nonygor mɨle ke imdam. Sɨ Godte onggɨtyam sowa gatab yɨr ungata 
rɨga. 6  Ɨ sɨn makwa ke oraka eyentondam rɨga wa pɨlke esourena mɨle 
okatam, makwa ke wa pɨlke dɨde makwa ke nɨnda rɨga wa pɨlke. 7 Ɨ sɨn 
re Kerisomna ɨtmɨkitijog rɨga im, sɨ sowa ɨta danda esourena okatam 
wa pɨlke. Ajɨ re sɨn wa wɨngɨrɨnd wekenond, sɨn kea mɨmkam wɨmena 
wuwenond odede rɨja im re mogɨt tina bꞌɨga ongenka eyeniny. 8  Ɨ sɨn wen 
ma sobijog na nony kubɨr amnɨkenentondam. Sɨ sɨn singi aukenentondam 
re ma God ma bꞌogɨl yɨrkokar bage yɨt yingg iyena nena mana, ajɨ 
kwa sowainajog yɨrkokar yingg iyena mana. Mop nokɨp wɨn sowanɨm 
aukɨtondam re singi iyenijog rɨga na. 9 Gar ke utkunda nany dɨde 
yɨngganwar! Wɨn nonyɨk amdenina rɨdede na sɨn wɨram kesa dɨde gɨm 
yarɨm kɨma wɨkond bꞌasowa wuwenond. Sɨ sɨn bibɨr dɨde sɨwɨny wɨko 
omnɨka eyentondam sowanɨm gɨm ke ingaena gasa imdam, nokɨm da re 
sɨn God ma bꞌogɨl yɨrkokar bage yɨt wanɨm pɨtapɨta omnena yiyenonda, sɨ 
ɨdenat sɨn wa wɨngɨrɨnd maka ya pɨlɨnd sowanɨm ingaena gasa gatabɨm 
bebɨg oramitenau. 10 Ɨ wɨn re sowanɨm yɨr ungata rɨga im rɨdede na 
sɨn wa wɨngɨrɨnd aukenentondam yɨna mɨlend ɨ negɨr kesa dɨmdɨmjog 
mɨlend ɨ dɨde bꞌinjawa kesa mɨlend, yepiya re wɨn gar ke utkunda rɨga 
aukɨtondam. Sɨ God Toda kwa re onggɨtyam sowa gatabɨm yɨr ungata 
rɨga e. 11 Ɨ wɨda ma gege im da sɨn yɨpayɨpa re wa yɨpayɨpa rɨga wa 
bꞌuwar pɨla na aukenentondam. 12  Sɨ sɨn wen sowainajog bꞌɨgawar pɨla 
na ugowa eyenentondam, ɨ seo omnɨka eyenentondam, ɨ dɨde ɨl ongka 
eyenentondam Godɨmna ara emoka rɨrɨrkɨpjogɨnd wɨmenam. Mop nokɨp 
God wen ara emokinonj Tinajog pumb tungg wa bꞌɨgara mana dɨde Tina 
bꞌogɨl ɨnyomarena yingg okata mana.

13  Ɨ sɨn ɨpendi kesa Godɨnd sɨteket yɨt omnena yiyenyu, nokɨp wɨn 
sowaina opureni yɨtkak akatenentondam re odede na ɨt re God ma 
ɨmɨnjog yɨtkak re dɨde, ajɨ ma odede na ɨt re rɨgaina yɨtkak re dɨde. Sɨ 
ɨtemb yɨtkak re Godɨmna ɨmɨnjog yɨtkak na. Ɨ kwa ɨtemb Godɨmna yɨtkak 
daka ɨta wɨko omnɨka yiyeny wa pɨlɨnd yepim re wɨn Tin gar ke utkunda 
ke yokatenya. 14 Gar ke utkunda nany dɨde yɨngganwar! Wɨn odede 
Godɨmna sosi ɨtaikena rɨga na aukenentondam rɨnsim re Keriso Yesund 
gar ke utkundand wekeny Yuda eriyand. Mop nokɨp wɨdaka kea odede 
yɨpa wɨp bꞌɨdgotnena okatena eyentondam wainajog kantri rɨga wa pɨlke, 

odede rɨja na re Yuda sosip bꞌɨdgotnena okatena eyenento towainajog 
Ju rɨga wa pɨlke. 15 Sɨ onggɨt Ju rɨgapiya Yonggyam Yesund yongando, 
ɨ kwa kea naskand nɨnda Godɨmna bageyam uj ondrɨka eyento Kesam 
Peba wɨnɨnd. Ɨ ton kwa sɨn bꞌɨdgotnena wa oramka niyenenanj. Ɨ kwa 
ton makwa ɨta Godɨnd samɨm yomnɨkenenyi dɨde komkesa rɨga gejam 
amnenenanj. 16  Mop nokɨp ton ogoka niyenenanj God ma obagɨki kesa 
rɨga wa pɨlwa God ma bꞌogɨl yɨrkokar bage yɨt pɨtapɨta omnenam. Nokɨm 
da ɨdenat ton maka yɨrkokar okasi. Sɨ ton odede nya kaim ɨta wɨnɨnd 
towaina negɨr mɨle angurka eyenanj. Sɨ Godɨmna soro kɨma bꞌɨsagɨka re 
kea towa kumb wa inɨk onggɨt kikitum wɨnɨnd.

Polɨmna Nonyɨk Iyena Yɨt Tesalonika Sosi gatab
17 Gar ke utkunda nany dɨde yɨngganwar! Sɨn rɨgaina nenegɨr mɨle 

mapaim wetaweta auki wekenyɨn wa pɨlke onggɨt sobijog ganggand. Sɨ 
sɨn wa pɨlke wetaweta wekenyɨn re wɨpkak nena kaim, ajɨ sowaina gar re 
ɨndaima wa pɨlɨnd. Ɨ sɨn ma sobijog gar kena singi aukenentondam wen 
yɨr ongongɨm, ɨ ket ma sobijog na bꞌasowa wuwenenond nya orakam wen 
yɨr ongongɨm. 18  Sɨ onggɨt penaemb sɨn singi aukenentondam wa pɨlwa 
ɨtendam, ɨ kon Pol, pop usausapyam bꞌatonkenenond menonɨm wa pɨlwa, 
ajɨ Satanat sɨn ena nognateneninonj. 19 Mop nokɨp yepimemb jɨ ɨmɨnjog 
sowa warɨm bꞌogɨl ɨsma ɨ sam ɨ dɨde bꞌogɨl dɨra taukanj dem ya pɨlkaim 
ra sɨn bꞌatɨsourenindam dem mera Yonggyam Yesum wɨpɨnd, ra Ton 
pɨta tainy dem? Sɨ owɨ, wɨnsimemb. 20 Sɨ wɨn re ɨmɨnjog sowanɨm bꞌogɨl 
ɨnyomarena okawa rɨga im dɨde sam okawa rɨga im.

3  1 Sɨ re sɨn nonykok urunyuruny aukenentondam wa gatab, sɨ sɨn 
nony menamena yomnɨkonda dɨde ket tɨrɨr yomnonda da, sɨn 

bꞌogɨl i sɨnta nɨtɨbnya de Aten taun wa. 2  Ɨ sɨn ket mera gar ke utkunda 
rɨga Timotend yɨtmɨkitonda wa pɨlwa yete re Godɨmna wɨkomad yɨbɨm 
Kerisom gatab bꞌogɨl yɨrkokar bage yɨt pɨtapɨta omnenam. Nokɨm 
da ɨdenat ton wen danda tagoniny dɨde ugowa teyeniny wanɨm gar 
ke utkundand danda kɨma onyitam, 3  ɨ ket wɨn maka urunyuruny 
tekenyɨt onggɨtyam jogjog bꞌɨdgotnena wɨngɨrɨnd rɨnsim re men wɨp ke 
awarkenenindam. Mop nokɨp wɨdaka ma gege im wekenyɨt da men gar ke 
utkunda rɨgap opima odede bꞌɨdgotnena wɨp ke tawarkenindam. 4 Ɨ kwa 
mop nokɨp onggɨt wɨnɨnd re sɨn wɨn kɨma wekenond, sɨn kea naska kana 
wen wumɨr amnentondam da men opima bꞌɨdgotnena takatenindam. 
Sɨ odede bꞌɨdgotnena kea pɨta aukenento sowaina yɨt rɨrɨrɨnd, ɨ wɨdaka 
onggɨtyam gatab wumɨrjog im. 5 Sɨ onggɨt mop penaemb re kon nonykok 
urunyuruny aenond wa gatab, kon Timotend yɨtmɨkitond wa pɨlwa waina 
gar ke utkunda gatab wumɨr okatam. Nokɨp kon moga na aenond da ke 
otonkena rɨga Satanat wen nenegɨr kana ratonkenin ɨ ke sowaina bꞌasowa 
kɨp kesa ramnɨkin.

6  Ajɨ otadejog na Timote wa pɨlke ɨtenj sowa pɨlwa, ɨ ton ket wa gatab 
bꞌogɨl yɨdɨr yɨt sowa usenena eyeniny waina gar ke utkunda mɨle gatab 
dɨde singi bꞌiyena mɨle gatab. Ɨ ton kwa wumɨr nomneniny da wɨn opima 
ita wɨnɨnd bꞌobogɨl nonyɨk niyenenindam, ɨ kwa ma sobijog singi im 
aukenenindam sɨn wɨp yɨr ongongɨm odede rɨngmim re sɨda wanɨm ukoi 
kana singi aena wuwenyɨn wen wɨp yɨr ongongɨm. 7 Gar ke utkunda nany 
dɨde yɨngganwar! Onggɨt mop paemb sɨn ma sobijog im gar seo aenindam 
wa gatabɨm. Ɨ kwa nangga ma jɨ da sɨn opima ukoijog gɨm ke bebɨg 
dɨde bꞌɨdgotnena wɨngɨrɨnd wɨmena wuwenyɨn, ajɨ sɨn opima gar seo 
aukenenindam, nokɨp sɨn kea utkundenyu waina gar ke utkunda gatab 
yɨt. 8  Sɨ yu sɨn otomanti im wɨmena wuwenyɨn, mop nokɨp wɨn re kea 
Yonggyamɨm pɨlɨnd danda kɨma im gar ke utkundand owɨnki wekenyɨt. 
9 Sɨ sɨn ma sobijog im sam aukenenindam mera Godɨm wɨpɨnd wa map. 
Sɨ rɨdede nya kae sɨn ket yɨpa rɨrɨrkɨpjogɨnd Godɨnd sɨteket yɨt omnenyu 
onggɨtyam wa pɨlke okati sam gatabɨm? 10 Ɨ sɨn ita bibɨr dɨde sɨwɨny 
danda kɨma Godɨnd ɨgekena yiyenyu wen bꞌusaya yɨr ongongɨm dɨde 
rɨrɨrkɨp omnɨkam nanggamog mim re wɨn kut ainindam waina gar ke 
utkunda mɨle wɨngɨrɨnd.

11 Ɨ sɨn kwa yɨgekenyu da mera Bꞌu God ɨ mera Yonggyam Yesu 
sowanɨm nya omnɨka iyenya dɨmdɨm menonɨm wa pɨlwa. 12  Ɨ kwa da 
Yonggyam toko waina singi bꞌiyena mɨle usmurena yeyen dɨde oikɨndena 
yeyen wa wɨngɨrɨnd dɨde kwa komkesa rɨga wa odede rɨja na re sɨn 
wanɨm singi bꞌiyena mɨle omnɨka yiyenonda. 13  Sɨ kwa ɨdenat Ton waina 
gar dandam tamnɨkiny. Ɨ ket wɨn mera Bꞌu Godɨm wɨpɨnd bꞌinjawa kesa 
yɨna omni rɨga taukindam, ra mera Yonggyam Yesu pɨta tainy dem 
yɨpand komkesa Tina yɨna rɨga kɨma.

Godɨnd Sam Okaenam Yɨrkokar Wɨmena

4  1 Gar ke utkunda nany dɨde yɨngganwar! Wɨn kea sowa pɨlke 
bꞌauyaentondam rɨdede wɨp im wɨn bꞌogla wɨmena tuwenyɨt, dɨde 

Godɨnd sam okaenam wɨmena tuwenyɨt. Sɨ wɨn re kea odede mɨle nasim 
wɨmena wuwenyɨt. Sɨ kikitumam sɨn Yonggyamɨmna nyɨ kɨma wen 
tegekisindam dɨde tugoindam da wɨn bꞌogla odede mɨlend ɨsanikesa 
kɨnyɨr aena tuwenyɨt. 2  Mop nokɨp wɨn wumɨr im da sɨn nanggamog 
bꞌingawa yɨt na wa agontondam re Yonggyam Yesumna danda kena. 3  Sɨ 
ɨtemb jɨ Godɨmna singi da wɨn bꞌogla yɨna bꞌamnena mɨlend tekenyɨt, 
ɨ wɨn bꞌogla bꞌagoka tuwenyɨt komkesa negɨr bꞌiyena mɨle wa pɨlke. 
4 Ɨ kwa da wɨn yɨpayɨpa rɨgap bꞌogla bꞌobogɨl wumɨr taukindam yɨna 
bꞌamnena mɨle ke dɨde bꞌɨsnawa nya ke towainajog konggawar kɨma pɨl 
bꞌasopaya mɨle omnɨkam. 5 Ɨ goro gɨm ke rɨgaina negɨr bꞌiyena singind 
tuwenyɨt odede opi re gar ke utkunda kesa rɨga re dɨde yepim re Godɨm 
wumɨr kesa wekeny. 6  Ɨ wɨn goro rɨgaina gɨm singi ke onggɨtyam mɨle 

oikɨndena teyenindam dɨde goro yɨpa gar ke utkunda nany o yɨngganɨnd 
oimandena iyenya waina gɨm ke bꞌiyena singi rɨrɨrkɨp omnɨkam. Mop 
nokɨp Yonggyam opima bebɨg kɨma mɨra tamneniny odede rɨgaina 
komkesa negɨr mɨle gatab odede rɨja na re sɨn naska kana wen wumɨr 
amnentondam dɨde danda kɨma nonony amnentondam. 7 Mop nokɨp God 
men ara nemokinonj re ma kɨl kɨma wɨmena mana, ajɨ yɨna bꞌamnena 
mɨlend wɨmena mana. 8  Sɨ onggɨt mop paemb yet ra onggɨtyam sowaina 
bꞌingawa yɨt bꞌɨtɨsai, ton ma rɨga na yɨsai ajɨ God na yete re Tina Yɨnayɨna 
Wɨngawɨnga wa akaeneniny.

9 Ɨ sɨn ma ket singi im wanɨm ɨrɨkam gar ke utkunda rɨga wa wɨngɨrɨnd 
singi bꞌiyena mɨle gatab. Mop nokɨp God kea wen auyaeninonj da wɨn 
walenggyam walenggyam singi bꞌiyena mɨle omnɨka teyenindam. 10 Ɨ 
ɨmɨnjog e da wɨn opima onggɨtyam singi bꞌiyena mɨle omnɨka eyenindam 
komkesa gar ke utkunda rɨga wa pɨlwa yepim re wekeny kupka 
Makedoniya eriya wɨngɨrɨnd. Gar ke utkunda nany dɨde yɨngganwar! Ajɨ 
sɨn wen danda kɨma tugoindam da wɨn bꞌogla usausapyam onggɨtyam 
mɨle usmurena yiyena. 11 Ɨ kwa da wɨn bꞌogla gar ke singi aininam da, 
wɨn mumakesa ngɨmbland wɨmena tuwenyɨt wainajog wɨko omnɨkand 
dɨde waina yɨm ke wainajog wɨko omnɨka teyenindam, odede rɨja na re 
sɨn wen engautondam. 12  Nokɨm da ɨdenat gar ke utkunda kesa rɨgap wen 
tesnauranj onggɨtyam waina wɨmena mɨle gatab dɨde wɨn kwa makwa 
opima gasa bꞌarakand tekenyɨt.

Yonggyamɨmna Ɨtenda gatab Yɨt
13  Ɨ sowa gar ke utkunda nany dɨde yɨngganwar, sɨn ma singi im 

wɨn wumɨr kesa tekenyɨt uj rɨga gatab yepiya re gar ke utkunda rɨga 
wekenonj. Nokɨm da ɨdenat wɨn maka gar kopa taukindam odede opi re 
nɨnda rɨga re dɨde yepim re maka warɨm bꞌogɨl ɨsma yokatenyi Godɨm 
pɨlke. 14 Mop nokɨp men ɨta gar ke utkunda ke yokasu da Yesu ke uj awonj 
ɨ ket utnyitonj uj ke, sɨ odede yɨpa wɨp nya kaim God ten tutnɨkiny dem 
yɨpand Yesu kɨma, nokɨp ton kea Yesund gar ke utkunda ke yokato.

15 Ɨ sɨn Yonggyamɨmna ouyaena rɨrɨrɨnd wen onggɨtyam gatab yɨt wumɨr 
tamnindam da, yepiya ra men dɨdea yilo tekenyɨn dem onggɨt gowukoyɨnd 
ngɨrpu Yonggyamɨmna ɨtenda bibɨr, men ma opima ten tesalngisindam 
dem yepim re gar ke utkunda rɨga uj auki wekeny. 16 Mop nokɨp Yonggyam 
Tilenggyam ɨta pumb tungg ke tinɨk dem ukoi bꞌingawa ara kɨma, ɨ 
mopyam anerumna nonykok kɨma, ɨ dɨde Godɨmna bibol ara kɨma. Ɨ ket 
uj rɨga yepiya re Kerisond gar ke utkunda ke yokato, tonpimemb naskajog 
tutnɨkanj dem. 17 Ɨ onggɨt kak ke yepiya ra men dɨdea yilo tekenyɨn dem 
onggɨt gowukoyɨnd ngɨrpu ɨtemb bibɨr, men ket naska uj ke utnyiti rɨga 
kɨma yɨpand pumb wa nuturowasiny dem moi bora wa de wub kumbɨnd 
Yonggyamɨmna bꞌatabɨkapu pɨpmet wa. Ɨ ɨngkaemb ket men ita wɨnɨnd 

Yonggyam kɨma tekenenyɨn dem. 18  Sɨ onggɨt paemb wɨn bꞌogla odede 
yɨtkak ke walenggyam walenggyam bꞌugowa wuwene.

Yonggyamɨmna Ɨtenda gatabɨm Bꞌangonjena Yɨt

5  1 Gar ke utkunda nany dɨde yɨngganwar! Sɨn makwa singi im wa pɨlwa 
ɨrɨkam Yonggyamɨmna ɨtenda wɨn dɨde bibɨr gatab yɨt. 2  Mop nokɨp 

wɨn walenggyam ɨmɨnjog dɨmdɨm wumɨr im da, Yonggyamɨmna ɨtenda 
bibɨr re ɨja e ik dem rɨja e ra sɨwɨnyɨnd yurowamam rɨga ik rɨga wa wumɨr 
kesa. 3 Sɨ onggɨt wɨnɨnd ra rɨgap odede aena tuweny dem da, “Yu sɨn re 
ngɨmbla nasim wekenyɨn dɨde makwa nangga bebɨg nasim wekenyɨn,” sɨ 
odede natemb dem ket nonony kesand ukoijog bebɨg kɨma negɨr omnɨka 
mɨle ɨta pɨta tainy dem towa kumbɨnd odede rɨngma ra ngor kɨma 
konggam pɨlɨnd nonony kesa mɨna bꞌujena kopa bꞌatomɨk. Sɨ ton makwa 
rɨrɨr im onggɨt mɨlem pɨlke bꞌɨtrɨngendam. 4 Gar ke utkunda nany dɨde 
yɨngganwar! Ajɨ wɨn re ma sɨbɨb nasim wekenyɨt. Sɨ onggɨt paemb onggɨt 
Yonggyamɨmna ɨtenda bibɨrɨt ma ɨta wen kɨd kesa tamniny dem odede 
yurowamam rɨga re dɨde. 5 Mop nokɨp wɨn komkesa re ngayamna bꞌɨgawar 
im dɨde bibɨrɨmna bꞌɨgawar im, ajɨ men ma sɨbɨbɨmna bꞌɨgawar im dɨde ma 
sɨwɨnyɨmna bꞌɨgawar im. 6 Sɨ onggɨt paemb men goro yutunga wowenɨn 
odede opi re gar ke utkunda kesa rɨga re dɨde. Ajɨ men bꞌogla yɨr opngɨki 
wakenɨn, ɨ dɨde bꞌogɨl nony menamena kɨma wakenɨn. 7 Mop nokɨp yutunga 
mɨle dɨde ɨk onaika mɨle re sɨwɨnyɨnd omnɨkam mɨle i. Sɨ rɨga yepim re 
yutungand wuweny, ton yutunga wuweny re sɨwɨny nasim, dɨde rɨga yepim 
re ɨkpɨpɨnd wuweny, ton ɨkpɨp wuweny re sɨwɨny nasim. 8  Ajɨ men re bibɨr 
nasim wekenyɨn, sɨ men bꞌogla bꞌogɨl nony menamena kɨma wakenɨn. Ɨ 
men ket gar ke utkunda mɨle dɨde singi bꞌiyena mɨle rekitu odede rɨngma 
ra geja rɨgat dorkakɨnd dorkak utwangkapu gasa bꞌikiti owam, ɨ dɨde men 
bꞌogla warɨm yɨrkokar okatam bꞌogɨl ɨsma yɨr rungaukinum odede rɨngma 
ra geja rɨgat mop utwangkapu dɨra bꞌikiti owam. 9 Mop nokɨp God maka 
men nobagenjinonj oramitam de Tina ukoi soro kɨma bꞌɨsagɨkam pɨlwa, 
ajɨ nok mana da men mera Yonggyam Yesu Kerisond gar ke utkunda ke 
okasu, ɨ ɨngkaemb ket yɨrkokar okasu. 10 Sɨ mera Yonggyam Yesu Keriso 
kea uj awonj meranɨm yɨrkokar okawam. Nokɨm da ɨdenat men Ton kɨma 
yɨpand yilo yɨrkokarɨnd wɨmena tuwenyɨn, nangga ma jɨ ra da men onggɨt 
gowukoyɨnd yilo tekenyɨn o uj im tekenyɨn Tina ɨtenda bibɨrɨnd. 11 Sɨ onggɨt 
paemb wɨn bꞌogla walenggyam walenggyam bꞌugowa tuwenyɨt dɨde wɨn 
yɨpayɨpa bꞌogla danda bꞌagona tuwenyɨt bꞌobogɨl owɨnkam odede rɨngmim 
re wɨn yu omnɨka eyenindam.

Polɨmna Kikitum Yɨmak Yɨt
12  Gar ke utkunda nany dɨde yɨngganwar! Sɨn wen etenaindam da wɨn 

bꞌogla bꞌobogɨl ɨsnawa eyeneninam yepim re Godɨmna wɨkond bꞌasowa 

wuweny wa wɨngɨrɨnd ɨ wen Yonggyamɨmna yɨtkak ke wɨp eyenanj ɨ 
dɨde wen yɨmak yɨt omnena eyenanj. 13  Ɨ kwa da wɨn bꞌogla ten ukoi kana 
ɨsnawa teyenindam singi bꞌiyena mɨle ke, nokɨp ton bꞌobogɨl im wɨko 
omnɨka eyenanj wanɨm. Ɨ ket wɨn walenggyam walenggyam ngɨmbland 
wɨmena tuwenyɨt. 14 Gar ke utkunda nany dɨde yɨngganwar! Sɨn wen 
tugoindam da wɨn bꞌogla nonony tamnenindam wɨko kesa dɨnderkak 
rɨga, ɨ wɨn bꞌogla dandam tamnenindam gar mogamoga rɨga, ɨ wɨn 
bꞌogla nony kɨma bꞌobogɨl yɨr ɨpka teyenindam gar seo kesa rɨga, ɨ dɨde 
mɨmkam ke mɨle omnɨka teyenindam komkesa rɨga wa pɨlwa. 15 Ɨ wɨn 
yɨr kɨma tekenyɨt da goro negɨrjog mɨle gatab negɨrjog mɨle ke mɨramɨra 
tainindam, ajɨ ita wɨnɨnd bꞌogla bꞌogɨl mɨle omnɨkand kɨnyɨr tainindam 
walenggyam walenggyam dɨde komkesa rɨga wa pɨlwa.

16  Ɨ wɨn bꞌogla ita wɨnɨnd sam aena tuwenyɨt. 17 Ɨ wɨn bꞌogla ɨpendi 
kesa yɨr opmitena tuwenyɨt. 18  Ɨ wɨn bꞌogla komkesa gatabɨm Godɨnd 
sɨteket yɨt omnena iyenenya. Mop nokɨp opimemb mɨle re Godɨmna 
singi im wanɨm omnɨkam yepim re wɨn Yesu Kerisond gar ke utkunda 
ke yokatenya. 19 Ɨ wɨn goro Yɨnayɨna Wɨngawɨngamna wɨko osouka 
teyenindam. 20 Ɨ wɨn goro Godɨmna bage yɨt opurena gatab gou wa 
tamnenindam. 21 Ajɨ wɨn bꞌogla komkesa gasa otonkena teyenindam 
rɨka bꞌogɨl e o negɨr e. Ɨ ɨngkaimemb ket wɨn bꞌogɨl gasa nena 
tamorkenenindam, 22  dɨde ket wɨn komkesa bꞌengabenga wɨp negɨrjog 
mɨle wa pɨlke tewaikenindam.

Undwatapu Yɨtkak
23  Sɨ ngɨmbla God Tilenggyam wen kupkakupka rɨrɨrkɨpjog yɨna 

ramnɨkin, dɨde Ton ket waina kupka wɨngawɨnga ɨ kukɨp ɨ dɨde jɨ 
bꞌinjawa kesa tawaminy, ngɨrpu ra mera Yonggyam Keriso pɨta tainy 
dem. 24 Ɨ God yete re wen ara emoka eyeniny re nony ɨjawa rɨga e, sɨ Ton 
ɨta onggɨtyam mɨle wanɨm omnɨk.

25 Sowa gar ke utkunda nany dɨde yɨngganwar! Wɨn sowanɨm yɨr 
opmitena wuwene!

26  Ɨ wɨn bꞌogla komkesa gar ke utkunda nany dɨde yɨngganwar 
simesime omnena teyenindam yɨna bꞌamongnena kɨma! 27 Ɨ kon 
Yonggyamɨmna nyɨ kɨma wen tengainyɨn da, wɨn ɨtemb leta ogenka 
iyenya komkesa gar ke utkunda rɨga wa pɨlwa.

28  Mera Yonggyam Yesu Kerisomna wurar wɨn kɨma. 

Simesime Yɨtkak

1  1 Simesime! Pol ɨ Sila ɨ dɨde Timote, sɨn ɨtemb leta yɨrɨku re 
Tesalonika sosi mor pɨlwa e rɨnte re man Abu Godɨm pɨlɨnd dɨde 

Yonggyam Yesu Kerisom pɨlɨnd mɨbnyɨt. 2  Mera Bꞌu Godɨm pɨlke dɨde 
Yonggyam Yesu Kerisom pɨlke wurar dɨde ngɨmbla wɨn kɨma.

Nɨmogɨm Tesalonika Leta
Polɨmna Ɨrɨki Nɨmogɨm 

Tesalonika Sosim pɨlwa Leta
Isɨpkita Yɨtkak

Onggɨtyam Nɨmogɨm Tesalonika Leta ɨrɨka rɨga re Polte. Ɨ ɨtemb nɨmogɨm 
leta yɨrɨkonj re Korinto taun kena dɨde ma jog mobi kak kae naskanyam letam 
pɨlke. Sɨ nɨnda rɨgap Polɨnd negɨr nya kena yokateno, re ton yɨtkak erɨkinonj 
naskanyam letand. Ɨ ton ket kea towa nony mana momtakɨp yomnɨko da Keriso 
ma pajajog e tɨtenj. Ɨ ton ket onggɨt map ɨtemb nɨmogɨm leta yerɨk, dɨde ket 
resɨpkenain rɨdede wɨp e Yesumna ɨtenda. Mop nokɨp rɨgap kea wɨko omnɨkam 
yɨm bꞌɨtrarkɨto ɨ ket Yesu nena na yɨr yungaeneno.

Ɨ ket Pol yindeny da, “Keriso yɨmta kena tɨtenj dem, ajɨ naska komkesa 
negɨrjog mɨle im pɨta taukanj dem.” Sɨ opimemb mɨle taukanj ra dem, moga 
kɨma rɨga ogenaya da, “Negɨrjog Rɨga” tina wɨp bꞌamnena wɨra nasim. Sɨ onggɨt 
rɨgatemb Kerisond gensi omneny dem.

Ɨ ket ɨtmɨkitijog rɨga Pol danda kɨma yɨt apulisiny towaina gar ke utkunda 
mɨlend ɨmnɨneni kesa onyitam towaina bebɨg dɨde bꞌɨdgotnena wɨngɨrɨnd. Ɨ ton 
kwa ten amninonj da ton bꞌogla wɨko tamnɨkenanj towanɨm yilo yɨrkokarɨnd 
wɨmenam odede rɨja na re Pol dɨde tina wɨkomadwar wɨmena wuwenenonj. Ɨ 
dɨde kwa da ton bꞌogla mɨmkam wɨmena tuweny bꞌogɨl mɨle omnɨkam ukoijog 
bebɨg wɨngɨrɨnd.

Yunɨm Bꞌɨdgotnena dɨde Warɨm Bꞌogɨl Ɨsma
3  Gar ke utkunda nany dɨde yɨngganwar! Sɨn bꞌogla wa gatab Godɨnd 

sɨteket yɨt omnenenyu ita wɨnɨnd. Ɨ ɨtemb re sowanɨm bꞌogɨljog e 
omnɨkam. Mop nokɨp sɨn opima utkundenenindam wa gatab yɨt odede da 
waina gar ke utkunda mɨle re ukoijog danda kɨma e ɨnɨka yikeny dɨde wa 
wɨngɨrɨnd yɨpayɨpa rɨgaina singi bꞌiyena mɨle re kea ukoi kana e warabag 
auka yikeny. 4 Sɨ onggɨt paemb sɨn wa gatab bꞌasourena wuwenyɨn 
God ma jogjog sosi wɨngɨr nata odede da wɨn bꞌengabenga wɨp negɨr 
kɨma bꞌɨdgotnena dɨde ukoi bꞌɨdgotnena akatenindam, ajɨ wɨn bꞌobogɨl 
mɨmkam wɨmena im wuwenyɨt dɨde Yesund danda kɨma gar ke utkunda 
ke yokatenya onggɨtyam komkesa bꞌɨdgotnena wɨngɨrɨnd. 5 Onggɨtyam 
komkesa bꞌɨdgotnena mɨle re Godɨmna ɨmɨnjog omni mal e meranɨm da 
Tina ɨta negɨr kesa dɨmdɨmjog bꞌɨsagɨka pɨta tainy dem. Nokɨm da ɨdenat 
God wen temjateniny da wɨn re rɨrɨrjog rɨga im Tina pumb tunggɨnd 
wɨmenam. Ɨ yu wɨn bꞌɨdgotnena akatenenindam re onggɨt God ma pumb 
tungg mapaim. 6  Ɨ God re negɨr kesa dɨmdɨmjog bꞌɨsagɨka rɨga e. Sɨ Ton 
opima ukoi bꞌɨdgotnena ke rɨga mɨra tamniny dem yepim re wa pɨlɨnd 
ukoi bꞌɨdgotnena aramitenenanj. 7 Ɨ kwa God opima yɨpand sɨn kɨma 
wa wɨram takainy dem yepim re wɨn ukoi bꞌɨdgotnena akatenenindam. 
Sɨ onggɨtyam bꞌɨsagɨka mɨle tawɨk dem, ɨdenate ra Yonggyam Yesu 
wub kumb ke pɨta tainy dem wul dɨmɨl borand yɨpand Tina dandajog 
aneru kɨma. 8  Ɨ dɨde God kwa opima bꞌɨsagɨka ke mɨra tamniny dem 
rɨga yepim re maka Tin yɨt yutkundenyi dɨde yepim re maka yɨmta 
undoka yiyenyi mera Yonggyam Yesumna bꞌogɨl yɨrkokar bage yɨt. 9 Sɨ 
onggɨt rɨgap opima negɨr ma bꞌɨsagɨka okasi dem. Sɨ Yonggyam ket ten 
tawaikisiny dem Ti wɨp ke dɨde kwa onggɨt bꞌogɨl ɨnyomarenam pɨlke 
rɨnte ra Ton pɨta omɨny dem Tina ukoijog danda kɨma. Seg ton ket dadal 
ngɨrpu kesa negɨr taukanj dem. 10 Ɨ Yonggyam Yesu ɨta ik dem Godɨmna 
obagendi bibɨrɨnd, nokɨm da ɨdenat Ton komkesa yɨna rɨga wa pɨlke 
bꞌogɨl ɨnyomarena okateny, dɨde ɨdenat kwa Ton ket esourena okateny 
komkesa gar ke utkunda rɨga wa pɨlke. Sɨ wɨn opima onggɨt rɨga wa 
wɨngɨrɨnd tekenyɨt dem, mop nokɨp wɨn kea gar ke utkunda ke yokatenya 
sowaina pɨtapɨta omneni Yesum gatab yɨr ungata yɨt. 11 Sɨ onggɨt mop 
paemb sɨn ita wɨnɨnd wanɨm yɨr opmitenenindam. Nokɨm da ɨdenat mera 
God wen temjateniny da, wɨn re kea rɨrɨrkɨpjog rɨga im aindam pumb 
tunggɨnd wɨmenam Tina ara bꞌemoka rɨrɨrɨnd. Ɨ kwa nokɨm da ɨdenat 
Ton Tina danda wa takaeniny, sɨ ɨngkaimemb wɨn kupkakupka bꞌogɨl 
rɨga taukindam odede rɨja im re wɨn singi aindam dɨde kwa wɨn bꞌogɨl 
wɨko tundwasindam nangga mim re wɨn singi aindam Yesund gar ke 
utkunda wɨmena wɨngɨrɨnd. 12  Ɨ ra wɨn odede taukindam, sɨ ɨngkaimemb 
wɨn mera Yonggyam Yesund bꞌobogɨl esourena iyenya Tina nyɨ pumb wa 

urowatenam, ɨ Yonggyam daka ket wen opima taramisiny bꞌogɨl esourena 
pɨpmetɨnd. Sɨ mera God dɨde Yonggyam Yesu Keriso towaina wurarɨt 
opima wanɨm onggɨtyam mɨle rɨrɨrkɨp tamnɨkiny.

Yesumna Ɨtenda Wɨn gatab Nonony Yɨtkak

2  1 Gar ke utkunda nany dɨde yɨngganwar! Sɨn wen nonony 
tamnindam mera Yonggyam Yesu Kerisomna ɨtenda wɨn gatab 

dɨde meraina bꞌatabɨka Ti wɨpɨnd. Sɨ wɨn bꞌobogɨl utkundena. 2  Sɨ nɨnda 
bꞌanygɨnena ouyaena rɨgap opima odede nya ke danda kɨma bꞌagenaya 
wuweny da rɨka Yɨnayɨna Wɨngawɨnga ɨja na wumɨr nomɨny, o rɨka God 
ɨja na yɨdɨr yɨt nitiyau, o rɨka Pol dɨde ton kɨma rɨgap ɨja na leta nɨrɨkai. 
Sɨ ton odede bage yɨt kaim wen wumɨr amnenanj da Yonggyamɨmna 
ɨtenda bibɨr re kea ɨte ke ik. Ɨ ɨngkaimemb ton wen ugungatenenanj 
nonysɨpsɨp dɨde gar moga omnɨkam. Ajɨ wɨn goro wanaka towaina yɨt 
ɨmɨnjogɨm temjateninam. 3  Sɨ nangga ma jɨ rada odede rɨgap opima 
jogjog bꞌengabenga wɨp bꞌanygɨnena nya ke wen ugungatena eyenanj, ajɨ 
goro wen yet bꞌanygɨnenam ramnenin. Mop nokɨp Yonggyam Yesumna 
ɨtenda bibɨr ma ɨta wanakana pɨta tainy dem ngɨrpu ra naska jogjog 
rɨgap Godɨnd kak ɨaenyi dem nenegɨrjog mɨle ke, ɨ ket God ɨta yɨpa 
gog kesa Negɨrjog Rɨga pɨta wa omɨny dem yena ra Ton wul tungg wa 
ɨtmɨkis dem. 4 Ɨ ɨtemb gog kesa Negɨrjog Rɨga gejam tamneniny dem 
komkesa gasa rɨnsim re rɨgap godɨm agenairanj ɨ komkesa god ya pɨlwa 
im re rɨgap kumsos bꞌamka wuweny. Ɨ ton kwa tilenggyam bꞌuturowas 
dem onggɨtyam komkesa gasa dɨde god wa pɨlke. Sɨ ɨngkaemb ket ton 
Godɨmna yɨnametɨnd tomis dem, ɨ ket ton tilenggyam pɨtapɨta aena 
ikeny dem da ton re God e. 5 Re kon dea de wɨn kɨma nɨbnond, kon kea 
komkesa onggɨtyam yɨtkak wa usenenawainond. Ma sɨ ma wɨn opima 
nonyɨnd awamindam? 6  Ɨ yu wɨn wumɨr im da gog kesa Negɨrjog Rɨga re 
ena ognati e yɨbɨm, nokɨm da ɨdenat ton pɨta tainy dem rɨdenat ra tinajog 
wɨn itkau. 7 Sɨ onggɨt gog kesa Negɨrjog Rɨgat singi ainy rɨga ingaenam 
God ma yɨtkak erbekam. Ajɨ ton ma rɨrɨr e tilenggyam onggɨtyam wɨko 
omnɨkam. Nokɨp God ɨta ingaena yiyeny Tina wɨko rɨga onggɨt gog kesa 
Negɨrjog Rɨgand ena ognatenam. Sɨ onggɨt wɨko rɨgat ket ɨta onggɨt gog 
kesa Negɨrjog Rɨgand ena ognatena yiyeneny, ngɨrpu ra God ingau dem 
Tina wɨko rɨga yɨm bꞌatogɨkam ti pɨlke. Ajɨ yu Satanate onggɨt gog kesa 
Negɨrjog Rɨgamna wɨgawɨga negɨrjog mɨle danda kɨma omnɨka eyeniny 
rɨga wa wɨngɨrɨnd, sɨ rɨgap ket opima Godɨmna yɨtkak erbeka eyenanj, 
ngɨrpu ra ɨtemb gog kesa Negɨrjog Rɨga pɨta tainy dem. 8  Sɨ God ɨta onggɨt 
gog kesa Negɨrjog Rɨgand pɨta wa omɨny dem Tina obagendi wɨnɨnd. Ɨ 
Yonggyam Yesu ra ket ik dem, Ton ket Tina tu gungar ke ɨtemb gog kesa 
Negɨrjog Rɨgand uj ondras dem. Ɨ ra Yonggyam bꞌogɨl ɨnyomarena kɨma 
pɨta tainy dem, Ti wɨpɨnd onggɨt gog kesa Negɨrjog Rɨgamna danda ɨta 

a 2:15 Ɨtmɨkitijog rɨgaina ouyaena re sosi ma get ke yɨtkak im owamam dɨde yɨmta 
undokam. 

kupkakupka bꞌeteomneny dem. 9 Ɨ ɨtemb gog kesa Negɨrjog Rɨga ik ra 
Satanamna danda wɨko kɨma e dem, sɨ ton ket bꞌanygɨnena nya ke odede 
komkesa mɨle tamnɨkiny dem rɨga wa wɨpɨnd, opi re bꞌengabenga wɨp 
kɨd kesa kɨma danda wɨko dɨde moga kɨma danda wɨko. Ɨ onggɨt mɨle 
kaimemb ton ket rɨga bꞌanygɨnena nya wa wɨp teyeniny dem. 10 Ɨ kwa 
onggɨt gog kesa Negɨrjog Rɨgat opima komkesa bꞌengabenga wɨp nenegɨr 
kaokao mɨle tamnɨkeneniny dem, ɨ ɨngkaimemb ton ten bꞌanygɨnena 
nya wa wɨp teyeniny dem yepim re negɨr aukanj. Mop nokɨp God kea 
Tina ɨmɨnjog yɨtkak rɨga wa akainonj yepim re wul tungg wa menon 
yokatenyi, nokɨm da ɨdenat ton yɨrkokar okasi. Ajɨ ton onggɨtyam 
Godɨmna singi bꞌɨsaenenyi ɨ ket Tina ɨmɨnjog yɨtkak ma ɨta singi yiyenyi 
utkundam. 11 Sɨ onggɨt mop paemb God kea towaina gar wa yɨnjɨkeny 
yɨpa ɨmjatena kɨma negɨr bꞌanygɨnena singi, nokɨm da ɨdenat ton 
onggɨtyam gog kesa Negɨrjog Rɨga ma bꞌanygɨnena mɨle gar ke utkunda 
ke okatenyi. 12  Sɨ kwa nokɨm da ɨdenat komkesa rɨga yepim re maka 
onggɨtyam ɨmɨnjog yɨtkakɨnd gar ke utkunda ke yokatenyi ajɨ negɨr kɨma 
kaokao mɨlend sam yomnɨkenenyi, ton bꞌogla negɨr ma bꞌɨsagɨka yakate.

God ma Yɨtkakɨnd Danda kɨma Owɨnkam
13  Ajɨ gar ke utkunda nany dɨde yɨngganwar yena re Yonggyam singi 

eyeniny, sɨn bꞌogla ita wɨnɨnd Godɨnd sɨteket yɨt omnenenyu wanɨm. 
Mop nokɨp gowukoi otomapu kena God wen abagenjinonj, ɨ ket Yɨnayɨna 
Wɨngawɨngat kea wen yɨpayɨpa amnɨkeneninonj yɨna mɨle omnɨkam, 
nokɨm da ɨdenat wɨn God ma ɨmɨnjog yɨtkakɨm pɨlɨnd gar ke utkunda 
oramisya, ɨ ket wɨn yɨrkokar okasya. 14 Sɨ God wen ara emokinonj re Tina 
bꞌogɨl yɨrkokar bage yɨt ke yɨrkokar okatena mana rɨna re sɨn pɨtapɨta 
yomnenonda wa pɨlwa. Nokɨm da ɨdenat wɨn mera Yonggyam Yesu 
Keriso kɨma yɨpand wɨmenam yingg okatenya Tina bꞌogɨl ɨnyomarenand. 
15 Gar ke utkunda nany dɨde yɨngganwar! Sɨ onggɨt paemb wɨn bꞌogla 
ita wɨnɨnd omanda danda kɨma towɨnkenenindam Yesund gar ke 
utkundand, ɨ kwa bꞌogla sɨn ɨtmɨkitijog rɨga sowa pɨlke bꞌɨsateni yɨtkak a 
emorka teyenindam rɨna re sɨn wa akautondam opurena ke dɨde leta 
ɨrɨka ke. 16  Ɨ mera Yonggyam Yesu Keriso Tilenggyam ɨ kwa mera Bꞌu 
God, Ton ma sobijog singi i men niyeneninya. Sɨ Ton ma sobijog wurar 
i mera nogoneneninya. Ɨ Ton opima mera dadal ngɨrpu kesa bꞌugowa 
yɨt ogona niyeneninya. Sɨ men sam kɨma yɨr yungaenenyu warɨm bꞌogɨl 
ɨsma okatam rɨna re Ton tɨrɨr yomnonda mera okawam. 17 Sɨ sɨn yɨr 
opmitenindam da mera Yonggyam Yesu Keriso dɨde mera Bꞌu God, wen 
bꞌobogɨl ugowa teyeninya waina garɨnd dɨde wen danda ogona teyeninya 

komkesa bꞌogɨl wɨko omnɨka wɨngɨrɨnd dɨde komkesa bꞌogɨl yɨtkak 
opurena wɨngɨrɨnd.

Polɨmna Bꞌɨgekita Towa gatab Yɨr Opmitenam

3  1 Gar ke utkunda nany dɨde yɨngganwar! Be wɨn sowa gatabɨm 
yɨr opmitenina da mera Yonggyam Yesum gatab God ma bꞌogɨl 

yɨrkokar bage yɨt wanakana warabag auka yeken komkesa gatab wa. 
Ɨ kwa daka ɨdenat komkesa rɨgap bꞌogla esourena iyenyi onggɨtyam 
yɨtkak odede rɨngma na re wɨn yesourenonda re wɨn naskand onggɨtyam 
yɨtkak yokatonda. 2  Ɨ kwa ma komkesa rɨgapim onggɨtyam God ma bꞌogɨl 
yɨrkokar bage yɨt gar ke utkunda ke yokatenyi. Sɨ onggɨt paemb negɨr 
dɨngdɨng rɨga dɨde negɨrjog rɨga opima singi kesa mɨle omnɨka eyenenanj 
sowa pɨlɨnd. Sɨ wɨn bꞌogla yɨr topmitenindam da God sɨn nɨtrɨngasiny 
towa pɨlke. 3  Nangga ma jɨ nɨnda rɨga odede maka gar ke utkunda 
yokatenyi, ajɨ Yonggyam Yesu Keriso re nony ɨjawa rɨga e wanɨm. Sɨ Ton 
opima wa danda ogona teyeniny bꞌobogɨl gar ke utkundand onyitam, 
dɨde Ton kwa wen yɨrgong tamneniny negɨrjogyam Satanam pɨlke. 4 Ɨ sɨn 
kea wa gatab ɨmɨnjog wumɨr yokatenyu Yonggyamɨm pɨlke da wɨn opima 
onggɨtyam mɨle omnɨka eyenindam dɨde kwa omnɨka teyenindam rɨnsim 
re sɨn engaenenindam wanɨm omnɨkam. 5 Sɨ sɨn yɨr opmitenindam da 
Yonggyam waina gar wɨp tamneniny singi bꞌiyena mɨle omnɨkam odede 
rɨja im re God wen singi eyeniny. Ɨ kwa Ton wen wɨp tamneniny mɨmkam 
wɨmenam bebɨg wɨngɨrɨnd odede rɨja e re Keriso wanɨm mɨmkam 
wɨmena yikeny.

Nonony Yɨtkak Dɨnder Wɨmena gatab
6  Gar ke utkunda nany dɨde yɨngganwar! Yu sɨn mera Yonggyam 

Yesu Kerisomna nyɨ kɨma wen tengaindam. Wa wɨngɨrɨnd nɨnda gar ke 
utkunda rɨga re dɨnder kɨma im wɨmena wuweny dɨde ɨtmɨkitijog rɨga 
wa pɨlke bꞌɨsateni sosimna get ke mɨle ma opima yɨmta undoka eyenanj 
rɨna re ton sowa pɨlke akatto. Sɨ wɨn bꞌogla komkesa odede rɨga wa 
pɨlke pajapaja wɨmena tuwenyɨt. 7 Mop nokɨp wɨn walenggyam wumɨr 
im wekenyɨt da, rɨdede im wɨn bꞌobogɨl sowaina wɨngata mɨle yɨmta 
tundokindam. Sɨ sɨn maka dɨnder kɨma wɨmena wuwenond, re sɨn wɨn 
kɨma wekenond. 8  Ɨ sɨn makwa yaina owou na autondam mɨra omni 
kesa. Ajɨ sɨn ita bibɨr dɨde sɨwɨny re bꞌasowa na wuwenenond dɨde bebɨg 
kɨma wɨko amnɨkenentondam, nokɨm da ɨdenat sɨn wa wɨngɨrɨnd maka 
ya pɨlɨnd bebɨg oramisu sowaina wɨmena wɨngɨrɨnd. 9 Ɨ sɨn ma odede 
mop penaemb bꞌasowa wuwenond da, sowa awɨr im danda wekeny wa 
pɨlke jabajaba odede wurar gasa imdam. Ajɨ onggɨtɨm mop ɨja naemb jɨ 
da sɨn sowalenggyam bꞌogɨl mɨle im tamnɨkindam, nokɨm da ɨdenat wɨn 
onggɨtyam wɨngata mɨle takasindam sowa pɨlke dɨde yɨmta tundokindam. 

10 Ɨ re sɨn wɨn kɨma wekenond, sɨn kwa daka odede wen engaenentondam 
da, “Yet ra maka singi tainy wɨko omnɨkam, ton goro kwa owou rawin.” 
11 Mop nokɨp sɨn kea yɨdɨr yɨt utkundonda wa wɨngɨrɨnd nɨnda dɨnder 
rɨga gatab. Sɨ ton dɨnderɨp makwa opima nanggamog wɨkond bꞌobogɨl 
bꞌingaenenanj, ajɨ ton wɨn asomnenanj re nɨnda rɨgaina wɨko gatab yɨt 
bꞌusenena kaim. 12  Sɨ sɨn Yonggyam Yesu Kerisom nyɨ kɨma odede rɨga 
engaenindam dɨde danda kɨma yɨt amnenindam da, “Wɨn goro wɨn 
tasomnenina rɨgaina wɨko gatab bꞌusenena ke ajɨ mɨmkam wɨmena na 
tuwenyɨt. Ɨ kwa wɨn bꞌobogɨl wɨkond bꞌitngaenindam wainajog owou 
okatam ɨ ket tawindam.” 13  Gar ke utkunda nany dɨde yɨngganwar! Ajɨ 
ra wɨn nangga bꞌogɨl mɨle na omnɨka teyenindam, wɨn goro dɨnder 
taininam. 14 Sɨ sɨn ɨtemb leta ɨtmɨkisu wa pɨlwa, ajɨ yet ra maka yɨmta 
tundokiny onggɨtyam sowaina yɨtkak, wɨn bꞌobogɨl sosind wumɨr 
oramitenya tina utkunda kesa mɨle gatab. Ɨ wɨn goro ket ton kɨma 
bꞌitɨnkenina, nokɨm da ɨdenat ton ɨngar okateny tina mɨle gatab dɨde ket 
ton ɨrar odede negɨr mɨle. 15 Ajɨ onggɨtyam mɨle wɨngɨrɨnd wɨn goro tin 
omnenya waina geja rɨga pɨla, ajɨ wɨn nonony omnenya ɨja na ɨt re da ton 
re wa yɨpa gar ke utkunda nany e o yɨnggan e.

Undwatapu Yɨtkak
16  Sɨ ngɨmbla ogonayam Yonggyam Yesu ita wɨnɨnd ngɨmbla wa ragonin 

komkesa gatab ke. Ɨ Yonggyam komkesa wɨn kɨma.
17 Kon Polten koinajog yɨm kae yɨrɨken simesime yɨtkak. Kon ɨja emb 

jɨ komkesa koina leta petɨrɨnd odede yɨtkak yoramitenenyɨn ongwatam 
mal da ɨtemb re koina ɨrɨki leta e. Sɨ kon ɨtemb yɨrɨken dɨkɨnd. 18  Mera 
Yonggyam Yesu Kerisomna wurar komkesa wɨn kɨma. 

Simesime Yɨtkak

1  1 Simesime! Kon Pol re Keriso Yesumna ɨtmɨkitijog rɨga en. Sɨ mera yɨrkokar 
okawayam God dɨde mera warɨm bꞌogɨl ɨsma okatam rɨga Keriso Yesu, 

Tonpiya ken ningawonda onggɨtyam nyɨ okatam. 2 Sɨ kon ɨte re leta yɨrɨken re gar 
ke utkunda ke koina ɨmɨnjog bꞌɨga Timote mor pɨlwa e. Sɨ Abu Godɨm pɨlke dɨde 
mera Yonggyam Keriso Yesum pɨlke wurar ɨ kear ɨ dɨde ngɨmbla man kɨma.

Naskanyam Timote Leta
Polɨmna Ɨrɨki Naskanyam 

Timotem pɨlwa Leta
Isɨpkita Yɨtkak

Onggɨtyam Naskanyam Timote Leta ɨrɨka rɨga re Polte. Ɨ ton ɨtemb leta 
yɨrɨkonj tina gar ke utkunda ke bꞌɨga Timotem pɨlwa na. Timote ade ukendonj 
Listra taun wa, ɨ ti bꞌu re Grik rɨga na ajɨ ti mog re Ju kongga na yepiya re tin 
kesam yɨna peba youyaenenonda bꞌɨga sobijogɨnd.

Ɨ opimemb kwa nɨnda Polɨmna ɨrɨki leta, opi re naskanyam Timote, Nɨmogɨm 
Timote, ɨ dɨde Tito, onggɨtyam nowa leta agenaeranj re pasto wɨko gatab leta 
kaim. Mop nokɨp opimemb leta yɨtnono aenanj re pasto rɨga waina wɨko gatab 
wumɨr okatenam mim dɨde sosi wɨngɨrɨnd sɨram bꞌɨrari kesa omnɨkam mɨle 
gatab mim. Ɨ ket Timote Pol kɨma yikonj, re Pol nɨmogɨm menon yokatenonj 
misnari wɨkom. Ɨ ton ket Polɨnd yɨm okaena yiyenonj sosi wɨko omnɨkam. Ɨ re 
Timote Epeso taunɨnd sosi rɨga ouyaena eyeninonj dɨde sosi wɨp yomnenonj, Pol 
temb leta ti yɨrɨkawonj.

Sɨ Timote re sisɨl rɨga na ngai yɨbnonj odede ukoijog wɨko ɨt re sosi wɨp 
omnenam. Sɨ onggɨt penaemb Pol Timotem leta yɨrɨkawonj. Ɨ ket onggɨt letand 
Pol Timotem nɨnda yɨm bꞌakawa yɨt dɨde yɨmak yɨt yogoniny tina sosi wɨko 
gatab. Ɨ kwa Pol nonony yomneny bꞌanygɨnena ouyaena rɨga wa gatab dɨde 
towaina ouyaena gatab. Nokɨp bꞌanygɨnena ouyaena rɨgap opima Godɨmna yɨtkak 
askamkenenanj. Pol re ma sobijog na Timotend yɨr ɨtena yiyenonj, sɨ odedep Pol 
Timotend yɨmak yɨt yogoniny rɨdede wɨp e Godɨmna rɨga awowɨm.

Bꞌanygɨnena Ouyaena gatab Nonony Yɨtkak
3  Ɨ re kon Makedoniya eriya wa nekond, kon men mugowond demb 

de Epeso taunɨnd wɨmenam, nokɨm da ɨdenat man nɨnda bꞌanygɨnena 
ouyaena rɨga tengaeninyɨt ɨswangam da goro sosi rɨga rauyaeninem 
bꞌanygɨnena ouyaena nya ke. 4 Ɨ kwa ten tengaeninyɨt da goro ton 
kupkakupka nonykok bꞌakaeninem kakyɨt wa dɨde dad ke bꞌusmureni 
rɨga nyɨ gatab yɨt wa. Mop nokɨp onggɨtyam yɨtɨp abgendenanj re yɨt 
bꞌugwatena mɨle nena im, ajɨ odede yɨtɨp ma ɨta Godɨmna wɨko oranga 
yiyi, nokɨp God ma wɨko omnɨkam re gar ke utkunda nena kae. 5 Sɨ kon 
onggɨtyam bꞌingawa yɨt gatab mingaen re nok paemb jɨ da ton singi 
bꞌiyena mɨle omnɨka yeyene rɨnte re opekeneny kɨlkɨp kesa gar ke, ɨ 
bꞌogɨl kukɨpɨnd nonykok ke, ɨ dɨde bꞌanygɨnena kesa gar ke utkunda ke. 
6  Ɨ nɨnda ouyaena rɨgap re opima onggɨtyam mop esungaya yiyenyi, ɨ ket 
kɨp kesa yɨt bꞌusenenand dɨde yɨt bꞌugwatenand kɨnyɨr aena wuweny. 7 Sɨ 
ton singi aena wuweny re gog yɨt ouyaena rɨga awou mim, ajɨ ton ma 
wumɨr im nangga gatab im ton yɨtnono aenanj ɨ dɨde nangga yɨt im ton 
emjatenanj.

8  Ajɨ men wumɨr im da ra yɨpa rɨgat onggɨtyam gog yɨt Godɨmna 
singind dɨmdɨm nya ke ingaeny, sɨ ɨtemb gog yɨt re bꞌogɨljog e tinɨm. 9 Ɨ 
men bꞌogla nonyɨnd yawamu da gog yɨt re ma negɨr kesa dɨmdɨmjog rɨga 
wanɨm oramiti e, ajɨ towanɨm mim, opi re gog erbeka rɨga dɨde negɨrjog 
mɨle rɨga, ɨ Godɨnd ewangaya kesa rɨga dɨde negɨr mɨle rɨga, ɨ yɨna omni 
kesa rɨga dɨde yɨna mɨle kɨlkɨl omnɨka rɨga, ɨ bꞌu ake mog onganda rɨga 
dɨde rɨga onganda rɨga, 10 ɨ yɨgyɨg bꞌiyena rɨga, ɨ rɨga ke rɨga o kongga 
ke kongga bꞌiyena rɨga, ɨ wɨko rɨga osoga rɨga, ɨ bꞌanygɨnena yɨt opurena 
rɨga, ɨ bꞌanygɨnena nya ke God ma nyɨ kɨma yɨt tɨrɨr omna rɨga, ɨ dɨde 
kwa nɨnda rɨga yepim re Godɨmna ɨmɨnjog dɨmdɨm yɨtkak kak eaenanj. 
11 Sɨ ɨtemb yɨtkak pɨta awonj re God ma bꞌogɨl yɨrkokar bage yɨtɨm 
pɨlkena. Ɨ bꞌogɨl God ket ken nony nɨjawonj onggɨtyam bꞌogɨl ɨnyomarena 
kɨma yɨtkak pɨtapɨta omnenam.

Polɨm pɨlɨnd Godɨmna Kear
12  Ɨ kon mera Yonggyam Keriso Yesund sɨteket yɨt omnena yiyenyɨn 

yet re kor danda nokawonj kornɨm Tina wɨko omnɨkam. Mop nokɨp Ton 
ken nony nɨjawonj Tina bꞌogɨl yɨrkokar bage yɨt pɨtapɨta omnenam dɨde 
ket nogenonj onggɨtyam Tina wɨko pɨpmetɨnd oramitam. 13  Ɨ naskand 
kon nɨbnond re Keriso Yesund ɨsadrena rɨga na, ɨ kon Tina sosind bebɨg 
kɨma bꞌɨdgotnena aramkeneninond dɨde ket nenegɨr kana ɨtemb sosi 
yomnɨkenenond. Ajɨ Yesu kea ken kear nomnonj, nokɨp kon odede mɨle 
amnɨkeninond re wumɨr kesa mapena dɨde gar ke utkunda kesa mapena. 
14 Ɨ mera Yonggyamɨmna wurarɨt ken kupkakupka yɨndangɨr nomnonj 

gar ke utkunda mɨle dɨde singi bꞌiyena mɨle kɨma rɨnsi re Keriso Yesum 
pɨlɨnd ebnya. 15 Ɨ Keriso Yesu ikonj onggɨt gowukoi wa re negɨr mɨle rɨga 
yɨrkokar okawa mana, sɨ ɨtemb yɨt re nony ɨjawa kɨma e dɨde komkesa 
rɨga wa rɨrɨrkɨpjog e ɨmjatenam. Ɨ kon re negɨr mɨle rɨga wɨngɨrɨnd 
mopyam e nɨbnyɨn koina omnɨki negɨr mɨle map. 16  Ajɨ ɨnaemb jɨ mop 
nangga pena God kear nomnonj, nokɨm da ɨdenat Keriso Yesu Tina kupka 
musɨk wɨmena mɨle pɨtapɨta omɨny kor pɨlɨnd, nangga ma jɨ da kon re 
negɨr mɨle rɨga wɨngɨrɨnd mopyam na. Ɨ nokɨm da ɨdenat Ton ket ken 
wɨngata rɨgam nitngau towanɨm yepiya ra menon okatenyi Ti pɨlwa Tin 
gar ke utkunda ke okatam dɨde ket dadal ngɨrpu kesa yɨrkokar okasi. 17 Sɨ 
ɨsnawa dɨde bꞌogɨl ɨnyomarena Ti pɨlwa ngɨrpu kesa ngɨrpu kesa yete re 
dadal ngɨrpu kesa King yɨbɨm, ɨ uj kesa dɨde yɨr ongong kesa yɨpaina God 
yɨbɨm, ɨmɨnjog.

Wɨngawɨnga ke Bꞌogɨl Geja Omnɨkam
18  Kor bꞌɨga Timote! Kon mor pɨlnate onggɨtyam bꞌingawa yɨt oramisɨn 

re onggɨt God ma bage yɨt rɨrɨr nate rɨna re bageyamɨp naska kana 
apurento mor gatab. Nokɨm da ɨdenat man wɨngawɨnga ke bꞌogɨl 
geja omnɨkam metkenyɨt. 19 Ɨ wɨn bꞌogla waina gar ke utkunda mɨle 
dɨde bꞌogɨl kukɨp ke nonykok amorkina. Ɨ nɨnda rɨgap re kea towaina 
onggɨtyam bꞌogɨl kukɨp ke nonykok ateakento ɨ ket towaina gar ke 
utkunda mɨle re kea negɨr aukɨto. 20 Ɨ onggɨt rɨga wɨngɨrɨnd kea de 
Imenayo ake Aleksandro ebnonda, ɨ kon ten sosi ke eaukenond, sɨ 
ket ton Satanamna yɨm kumb wa awonda, nokɨm da ɨdenat ton bebɨg 
takateneninya dɨmdɨm awowɨm ɨ ket maka Godɨnd ɨsadrena iyenya.

Sosind Yɨr Opmita Mɨle gatab Yɨt

2  1 Sɨ onggɨt paemb kon naskajog men mutgoen da man bꞌogla Godɨm 
pɨlwa komkesa rɨga wa gatab bꞌɨtena oramitenyɨt ɨ yɨr opmitena 

metkenyɨt ɨ rɨga nyɨ tuwateninyɨt ɨ dɨde sɨteket yɨt omnenyɨt. 2  Sɨ man 
bꞌogla odede nya ke towanɨm yɨr topmitenenyɨt, opi re king ɨ dɨde komkesa 
ukoi nyɨ rɨga. Nokɨm da ɨdenat men mumakesand dɨde ngɨmbland wɨmena 
tuwenyɨn Godɨnd ewangaya mɨlend dɨde yɨna mɨlend komkesa gatab 
ke. 3 Sɨ ɨtemb re bꞌogɨljog mɨle e dɨde rɨrɨrkɨpjog mɨle e omnɨkam mera 
yɨrkokar okawayam Godɨm wɨpɨnd. 4 Ɨ God singi e da komkesa rɨgap 
yɨrkokar okasi dɨde tuweny ɨmɨnjog Tina yɨtkak wumɨr okatenam.
 5 Mop nokɨp God re ɨnta yɨpaina,

ɨ dɨde ɨnta yɨpaina ɨnyɨnyam yɨr iyena rɨga God dɨde rɨga 
ganggand,

ɨt re Keriso Yesu yet re rɨga jɨwɨm awonj.
 6 Sɨ ɨtemb rɨga Keriso Yesu Tilenggyam negɨr mɨle ɨrabam bꞌakawonj 

komkesa rɨga wanɨm.

Ɨ Tina onggɨtyam yɨr ungata mɨle aukonj re Godɨmna obagendi 
wɨnjog nat.

7 Ɨ onggɨt mop penaemb God nobagendonj Tina bꞌogɨl yɨrkokar bage yɨt 
pɨtapɨta omnena rɨgam dɨde ɨtmɨkitijog rɨgam. Sɨ kon God ma obagɨki 
kesa rɨga wanɨm ouyaena rɨga awond, nokɨm da ɨdenat ton Kerisond gar 
ke utkunda ke okasi dɨde ɨmɨnjog God ma yɨtkak okasi. Sɨ kon re ma 
bꞌanygɨnenyɨn‑a, ajɨ ɨmɨnjog yɨtkak im apureninyɨn.

8  Sɨ onggɨt paemb kon ɨtmɨkitijog rɨga nyɨ kɨma rɨga wa pɨlwa singi 
oramisɨn wanɨm omnɨkam da wɨn rɨga bꞌogla yɨna mɨlend wɨmena 
tuwenyɨt komliu kesa dɨde yɨt bꞌugwatena kesa, ɨ ket Godɨm pɨlwa 
onggɨtyam waina yɨna mɨle kɨma yɨm urowatena kɨma yɨr opmitena 
tuwenyɨt komkesa sosi bꞌeomapund. 9 Ɨ kongga daka bꞌogla odede yɨpa 
wɨp nya ke wɨmena wowen. Sɨ ton bꞌogla towaina bꞌajga auka gatab 
bꞌobogɨl bꞌajga dɨde towalenggyam bꞌagoka wowen, dɨde ket odede 
nony menamena kɨma bꞌobogɨl kobɨrgɨm ke bꞌikoka wowen. Ajɨ goro 
rɨga nony kesa omnam mopngɨi bꞌɨjobɨka wowen, ɨ goro gold ke o bꞌogɨl 
ngɨndngɨnd timtim jag ke bꞌajga wowen, ɨ dɨde goro ukoi wulkɨp kɨma 
bꞌogɨljog kobɨrgɨm ke bꞌikoka wowen. 10 Ajɨ ton bꞌogla bꞌogɨl mɨle omnɨka 
ke bꞌajga wowen. Mop nokɨp ɨtemb re rɨrɨrkɨpjog mɨle im kongga wa 
omnɨkam yepim re bꞌagenairanj da, “Sɨn re Godɨnd ewangaya kongga 
im.” 11 Sɨ kongga bꞌogla sosi wɨp iyoi rɨga wa pɨlwa bꞌakaena wowen 
komkesa gatab ke, ɨ ɨdenatemb ket mɨmkam ke bꞌauyaena tuweny. 12  Ɨ 
kon ma opima kongga ten tenjɨkeneninyɨn rɨga ouyaenam dɨde rɨga wa 
kumbɨnd danda ondratenam. Ajɨ ton bꞌogla mɨmkam ke wɨmena tuweny. 
13  Mop nokɨp God naska Adam na yomnɨkonj, ɨ onggɨt kak ke ket Ibɨnd 
womnɨkonj. 14 Ɨ kwa Satanat ma Adam na rabem yomnonj, ajɨ ti kongga 
na ɨmɨnjogjog rabem womnonj, ɨ ɨngkenaemb ket negɨr mɨle pɨta awonj. 
15 Ajɨ ra kongga odede mɨlend wɨmena tuweny, opi re gar ke utkunda 
mɨlend ɨ singi bꞌiyena mɨlend ɨ dɨde towalenggyam bꞌagoka kɨma yɨna 
bꞌamnena mɨlend, dɨde ra ket ton bꞌɨga ukka teyenanj Godɨmna oramiti 
bebɨg rɨrɨrɨnd, sɨ ɨngkaimemb ket ton yɨrkokar okasi.

Sosi Elda dɨde Diyakona Imda gatab Yɨt

3  1 Ɨ ɨte re jɨ yɨt ɨmɨnjog e da yet ra gar ke singi tainy sosi eldam, sɨ ton 
bꞌogla tina kupka gar yaramit ɨsnawa kɨma bꞌogɨl wɨko omnɨkam. 

2  Sɨ onggɨt paemb elda rɨga ra bꞌogla odede rɨga na ɨbɨm, ɨte re bꞌinjawa 
kesajog rɨga, ɨ yɨpaina nena kongga kɨma bꞌogɨl wɨmena rɨga, ɨ bꞌobogɨl 
nonyɨk bꞌamdena kɨma rɨga, ɨ tilenggyam bꞌagoka mɨle kɨma rɨga, ɨ bꞌogɨl 
multekɨp ke nonyɨk bꞌamdena kɨma rɨga, ɨ rɨga bꞌobogɨl obai omnena rɨga, 
ɨ dɨde bꞌobogɨl ouyaena rɨga. 3  Ɨ kwa ton bꞌogla odede rɨga na ɨbɨm, yet ra 
maka ɨk onaika rɨga ɨbɨm, ɨ yet ra maka bꞌipowa rɨga ɨbɨm. Ajɨ ton bꞌogla 
ngolekak dɨde bꞌipowa kesa rɨga na ɨbɨm, ɨ dɨde ton bꞌogla maka wulkɨp 

singind ɨbɨm. 4 Ɨ ton bꞌogla bꞌobogɨl wɨp tamneniny tinajog bꞌɨgawar 
dɨde tinajog rɨga yepim re wekeny tina metɨnd, ɨ ɨngkaemb ket tina 
bꞌɨgawarɨp tin yɨt utkundenyi komkesa gatab ke bꞌobogɨl ɨsnawa kɨma. 
5 Mop nokɨp yet ra maka ra wumɨr ɨbɨm rɨdede nya kae tinajog bꞌɨgawar 
wɨp omnenam, sɨ rɨdede nya kae ton kwa Godɨmna sosi yɨr ɨpka iyeny. 6  Ɨ 
ton goro sisɨl ai gar ke utkunda rɨga ɨbɨm, nokɨp ton ke bꞌasourena mɨlend 
yeken, ɨ ket ke onggɨt bꞌasourena mɨle ke negɨr ma bꞌɨsagɨka yakat odede 
rɨja na re Satana negɨr ma bꞌɨsagɨka yokatonj tina bꞌasourena mɨle ke. 7 Ajɨ 
ton bꞌogla odede rɨga na ɨbɨm ya gatab im re rɨgap bꞌogɨl yɨr ungata yɨt 
apurenanj yepim re sosi bau ke wekeny. Nokɨm da ɨdenat ton maka rɨga 
wa pɨlke negɨr yɨt okateny dɨde Satanamna disɨt maka tin okas.

8  Ɨ diyakona todaka bꞌogla odede yɨpa wɨp nya ke bꞌobogɨl ɨsnawa 
kɨma rɨga na tekeny. Sɨ ton bꞌogla maka nonytak ke opurena teyenanj, ɨ 
ton bꞌogla maka ɨk onaikand tekeny, ɨ dɨde ton bꞌogla maka butum mɨle 
omnɨka teyenanj. 9 Ɨ ton bꞌogla odede rɨga tekeny yepiya ra towaina kukɨp 
ke nonykok kɨlkɨp kesa owama teyenanj, ɨ kwa ton bꞌogla Kerisond gar 
ke utkunda gatab kupka ouyaena yɨtkak danda kɨma emorka teyenenanj 
rɨna re naskand wɨgawɨga egiti yɨbnonj rɨga wa pɨlke ajɨ Godɨt Kerisom 
pɨlɨnd pɨta yomnonj. 10 Sɨ ton bꞌogla naska otonkena rakasinem rɨka 
ton rɨrɨr im diyakona wɨko omnɨkam. Ɨ onggɨt kak ke rada ton bꞌinjawa 
kesa rɨrɨrkɨp taukanj onggɨt diyakona wɨkom, sɨ ɨdenasimemb ket ton 
diyakona wɨko tatomkanj. 11 Ɨ odede yɨpa wɨp nya ke diyakona waina 
konggawarɨp todaka bꞌogla bꞌobogɨl ɨsnawa kɨma kongga na tekeny. Sɨ 
ton goro kwa odede kongga tekeny yepiya ra nɨnda rɨga wa gatab negɨr 
ugaga yɨt tapurenanj. Ajɨ ton bꞌogla bꞌobogɨl nonyɨk bꞌamdena kɨma 
kongga na tekeny dɨde komkesa gatab ke nony ɨjai kongga na tekeny. 12  Ɨ 
kwa diyakona bꞌogla yɨpaina nena kongga kɨma bꞌogɨl wɨmena rɨga na 
tekeny, dɨde ton ket bꞌogla bꞌobogɨl wɨp tamnenanj towainajog bꞌɨgawar 
dɨde towainajog rɨga yepim re wekeny towaina metɨnd. 13  Mop nokɨp ra 
ton bꞌobogɨl diyakona wɨko omnɨka teyenanj, sɨ ton towalenggyam opima 
bꞌogɨl ɨsnawa takatenanj yɨpand sosi kɨma, dɨde ton opima moga kesa 
ukoi danda kɨma towɨnkanj Keriso Yesund gar ke utkunda mɨlend.

Sosi dɨde Ɨmɨnjog Yɨtkak
14 Ɨ kon wɨn e yɨr ungawa yiyenyɨn wanakana menonɨm mor pɨlwa. 

Ajɨ kon naska e onggɨtyam leta mor mɨrɨkaen. 15 Nokɨm da ra kor wɨn 
nɨtɨulitau mor pɨlwa menonɨm, sɨ ɨdenat man onggɨt leta ke wumɨr 
okasɨt rɨdede im rɨgap bꞌogla mɨle omnɨka teyenanj Godɨmna metɨnd. 
Sɨ ɨtemb met re yilo wɨmena Godɨmna sosi e. Ɨ ɨtemb Godɨmna sosi re 
ɨmɨnjog yɨtkak ke ɨmnɨnena kesa orangi e, sɨ onggɨt paemb sosi wɨngɨrɨnd 
komkesa gar ke utkunda rɨgap bꞌogla ɨtemb ɨmɨnjog yɨtkak bꞌobogɨl danda 
kɨma ɨrmeka yeyene odede rɨngmim re rortep met danda kɨma ɨrmeka 

eyenanj. 16  Ɨ ɨtemb re ma bꞌarkena kɨma e, ajɨ pɨta nate da onggɨtyam 
meraina Godɨnd ewangaya mɨle re ukoijog wɨgawɨga mɨle e. Sɨ ɨtemb jɨ 
wɨgawɨga Godɨnd ewangaya mɨle.

Sɨ Keriso re kea rɨgaina jɨ ke pɨta awonj.
Ɨ Yɨnayɨna Wɨngawɨngat Tin pɨtapɨta yomnonj da, “Ton re negɨr 

kesa dɨmdɨmjog rɨga e.”
Ɨ kwa anerup kea Tin yɨr yongo.

Ɨ rɨgap kea Tin pɨtapɨta yomneno komkesa bꞌengabenga yɨtam 
wɨngɨrɨnd,

dɨde ket kea rɨgap Tin gar ke utkunda ke yokateno yepim re wekeny 
onggɨt gowukoyɨnd.
Ɨ dɨde ket God bꞌogɨl ɨnyomarena kɨma Tin yurowatonj pumb 

tungg wa.

Nonony Yɨtkak Bꞌanygɨnena Ouyaena Rɨga gatab

4  1 Ajɨ Yɨnayɨna Wɨngawɨnga pɨtakɨp nate yindeny da yɨmta ke nɨnda 
rɨgap opima Kerisond gar ke utkunda mɨle ke tewaikenanj dem 

dɨde ket bꞌatkaenanj dem bꞌanygɨnena wɨngawɨnga wa pɨlwa dɨde negɨr 
wɨngawɨnga waina ouyaena wa pɨlwa. 2  Sɨ opimemb ouyaena rɨga re gɨm 
ke bꞌogɨl ajɨ ngor wa negɨr mɨle ke bꞌanygɨnena ouyaena rɨga im, nokɨp 
towaina kukɨp ke nonykokɨnd re dadal negɨr wɨngawɨnga waina outɨnti 
mal oramiti im wekeny odede rɨngma ra rɨgat tina wɨko rɨgam pɨlɨnd 
ayɨn imbrɨki ke tinɨm outɨnti mal oramis. 3  Sɨ odede bꞌanygɨnena ouyaena 
rɨgap opima rɨga ogoka teyenanj dem da, “Goro leo o kongga bꞌimda 
tuwenɨm.” Ɨ kwa ton opima ingaena teyenanj nɨnda owou uwabɨkam. Ajɨ 
God onggɨtyam owou atobarkinonj re owowɨm imda mana. Sɨ men gar ke 
utkunda rɨga yepim re Godɨmna ɨmɨnjog yɨtkak wumɨr okati wekenyɨn, 
men bꞌogla Godɨnd sɨteket yɨt kɨma owou teyenindam. 4 Mop nokɨp 
komkesa Godɨmna otobarki gasa re bꞌogɨljog im, sɨ makwa ɨta yɨpa gasa 
bꞌɨskam yɨbɨm. Ajɨ men bꞌogla Godɨnd sɨteket yɨt omnena kɨma komkesa 
gasa takatenindam. 5 Nokɨp God komkesa gasa yɨnam amneniny re Tina 
yɨtkak kae dɨde meraina bꞌɨtena kae.

Kerisomna Bꞌogɨl Wɨko Rɨga
6  Ɨ ra man gar ke utkunda nany dɨde yɨngganwar odede yɨt tamneninyɨt 

bꞌobogɨl wumɨr omnena kɨma, ɨ ɨngkaemb man moina tabɨnd wɨko 
rɨrɨrkɨp omnɨket. Sɨ ɨdenat man ket taet Keriso Yesumna bꞌogɨl wɨko 
rɨga. Ɨ ɨngkaemb man molenggyam bꞌangenka metkenyɨt gar ke utkunda 
gatab ɨmɨnjog yɨtkak ke dɨde bꞌogɨl ouyaena ke rɨnte re man yɨmta 
undoka yiyenyɨt. 7 Ɨ man bꞌogla odede ɨjongki kakyɨt bond tepeneninyɨt 
rɨnsim re yɨna mɨle kɨlkɨl omnɨka eyenanj. Ajɨ man bꞌogla molenggyam 
wɨngawɨnga ke bꞌogɨl mɨlend kao bꞌɨtnɨnena metkenyɨt, nokɨm da ɨdenat 

man bꞌobogɨl Godɨnd ewangaya rɨga taet. 8  Mop nokɨp jɨ ke kao bꞌɨtnɨnena 
mɨlem re opima ngai tida sobijog bꞌogɨl ɨsma gasa. Ajɨ Godɨnd ewangaya 
mɨle ke kao bꞌɨtnɨnenam re opima komkesa gatab ke bꞌogɨljog ɨsma gasa. 
Sɨ onggɨtyam bꞌogɨljog ɨsma gasa re Godɨmna tɨrɨr omni yɨt kɨma im 
rɨnsim re yunɨm yɨrkokarɨm bꞌogɨl aukanj dɨde kwa rɨnsim ra warɨm 
yɨrkokarɨm bꞌogɨl taukanj. 9 Ɨ ɨtemb yɨt re nony ɨjawa kɨma ɨmɨnjog yɨtkak 
e, sɨ komkesa rɨga wa rɨrɨrkɨpjog e okatenam. 10 Sɨ onggɨt mop paemb 
men bꞌasowa wuwenyɨn dɨde bꞌɨdgotnena akatenindam. Mop nokɨp men 
opima yilo wɨmena Godɨm pɨlɨnd warɨm bꞌogɨl ɨsma oramka eyenindam. 
Sɨ ɨtemb God re komkesa rɨga wa yɨrkokar okawa rɨga e, ajɨ gar ke 
utkunda rɨga wanɨm re dadal ngɨrpu kesa yɨrkokar okawa rɨga e.

11 Sɨ man bꞌogla odede yɨt ke rɨga tengaeninyɨt dɨde bꞌobogɨl ouyaena 
teyeninyɨt. 12  Ɨ goro yet men merɨnen nokɨp man re sisɨl rɨga et. Ajɨ man 
bꞌogla odede mɨle ke bꞌogɨl wɨngata rɨga na taet gar ke utkunda rɨga 
wanɨm, opi re yɨtkak opurena mɨle ke, ɨ yɨrkokar wɨmena mɨle ke, ɨ 
singi bꞌiyena mɨle ke, ɨ gar ke utkunda mɨle ke, ɨ dɨde kɨlkɨp kesa mɨle 
ke moina omnɨka wɨngɨrɨnd dɨde nony menamena wɨngɨrɨnd. 13  Sɨ man 
bꞌogla odede mɨlend kɨnyɨr aena metkenyɨt, opi re da man rɨga wa yɨna 
peba ogenka teyenainyɨt, ɨ rɨga ugowa teyeninyɨt gar ke utkundand 
onyitam, ɨ dɨde man bꞌobogɨl God ma yɨt ke rɨga ouyaena teyeninyɨt. 14 Ɨ 
man goro onggɨtyam yiyag wurar nony bꞌetɨdatenɨm rɨnte re mor pɨlɨnd 
yɨbɨm. Sɨ man Godɨmna bage yɨt kena onggɨtyam yiyag wurar yokatot, 
re elda rɨgap mor pɨlɨnd yɨm aramkɨto mornɨm danda okawam. 15 Sɨ man 
bꞌogla onggɨtyam komkesa mɨle ɨtaikena teyeninyɨt, ɨ kwa molenggyam 
bꞌatkaenyɨt onggɨtyam mɨle ɨtaikenam. Nokɨm da ɨdenat komkesa 
rɨgap pɨtakɨpɨnd yɨr tangranj moina mɨle rɨnsim re danda kɨma bꞌogɨl 
auka wuweny. 16  Ɨ man bꞌogla molenggyam dɨde moina ouyaena gatab 
bꞌobogɨl yɨr bꞌitiyenyɨt. Sɨ man bꞌogla onggɨtyam mɨle dɨmdɨm omnɨkand 
metkenyɨt, mop nokɨp ra man odede omnɨkand metkenyɨt, God ɨta mor 
yɨrkokar motkau, ɨ dɨde kwa Ton opima towa yɨrkokar takainy yepiya ra 
men yɨt utkundena mitiyenyi.

Sosi Rɨga Wɨp Omnena gatab Yɨt

5  1 Ɨ man goro midmid danda kɨma samany iyowa teyeninyɨt, ajɨ ɨja 
na wɨp ngɨmbla kɨma tugoinyɨt da ton re moinajog bꞌuwar im. Ɨ 

man bꞌogla ɨja na wɨp sisɨl rɨga tamneninyɨt da ton re moinajog nanywar 
im o yɨngganwar im. 2  Ɨ man bꞌogla molegmoleg ɨja na wɨp tamneninyɨt 
da ton re moinajog mogwar im dɨde kwa man sisɨl kongga ɨja na wɨp 
kupka kɨlkɨp kesa nony menamena kɨma tamneninyɨt da ton re moinajog 
ngɨmɨrwar im.

3  Ɨ man bꞌogla odede mik kongga ɨsnawa teyeninyɨt yepim re tentajog 
wekeny. 4 Ajɨ rada opima mik konggamna bꞌɨgawar o dadwar wekeny, 

ton bꞌogla naska bꞌatouyaenanj rɨdede im ton Godɨnd ewangaya mɨle 
omnɨka teyenanj towainajog bꞌu ake mogwar o dadwar wa pɨlwa 
yepiya re ten oraka dɨde ukka teito, dɨde ket todaka ten mɨra yɨr ɨpka 
teyenanj. Mop nokɨp ɨtemb mɨle re rɨrɨrkɨpjog mɨle im Godɨm wɨpɨnd 
omnɨkam. 5 Ajɨ tentajog wɨmena mik konggap re Godɨm pɨlnate warɨm 
bꞌogɨl ɨsma yoramitenyi dɨde ket ɨpendi kesa bibɨr dɨde sɨwɨny Godɨnd 
ɨgekena yiyenyi dɨde yɨr opmitena wuweny. 6  Ɨ odede mik kongga yepim 
re gowukoi sam mɨle singind wɨmena wuweny, ton re yilo im wekeny, 
ajɨ wɨngawɨnga ke re uj im wekeny. 7 Sɨ man bꞌogla rɨga tengaeninyɨt 
onggɨt yɨt ke, nokɨm da ɨdenat komkesa rɨga bꞌinjawa kesajog tekeny 
Godɨm wɨpɨnd. 8  Ajɨ yet ra maka yɨrɨk unjomkena teyeniny tinajog kus 
rɨga, ajɨ ukoijog re tinajog bꞌu ake mog dɨde dadwar, ton re kea gar ke 
utkunda mɨle yoeny. Sɨ ton re ukoijog negɨr mɨle rɨga e, ajɨ ma ɨja e ɨt re 
gar ke utkunda kesa rɨga re dɨde. 9 Ɨ man bꞌogla odede mik kongga nena 
moina peband nyɨ oramka teyeninyɨt sosit ten yɨm okaenam yepim re 
siksti (60) kemag kɨma o pumb wa dɨde yɨpaina leo okati mik kongga. 
10 Ɨ ton kwa bꞌogla ongwati na tekeny odede towaina bꞌogɨl wɨko omnɨka 
mɨle gatabɨm, opi re da ton towaina bꞌɨgawar bꞌobogɨl yɨr epkenento, 
ɨ ton towaina met wa rɨga bꞌobogɨl obai amnɨkenento, ɨ ton yɨna rɨga 
bꞌobogɨl yɨm akaenento, ɨ ton rɨga yɨm bꞌobogɨl akaenento yepiya re 
bꞌɨdgotnenand wekenenonj, ɨ dɨde ton komkesa bꞌengabenga wɨp bꞌogɨl 
mɨle omnɨkand bꞌakaenento. 11 Ajɨ man bꞌogla bꞌɨtɨsaet sisɨl mik kongga 
nyɨ oramkam moina peband, mop nokɨp onggɨt wɨnɨnd ra ton towaina 
garɨnd pɨl bꞌasopaya singi tepɨndenanj, ton ɨta Kerisond kak ɨaenyi dɨde 
ket singi taenanj leo okatam. 12  Sɨ ton opima bꞌɨsagɨka takatenanj, mop 
nokɨp ton kea towaina naska tɨrɨr omni yɨt yerbeko rɨna re ton endento 
da ton makwa opima leo temdanj ajɨ Keriso nena e yɨmta undoka iyenyi. 
13  Ɨ kwa daka ton bꞌauyaena wuweny dɨnder wɨmena mɨlend dɨde ket wɨn 
esomnena kɨma metta metta wuweny. Ɨ ton ma odede dɨnder wɨmena 
nena e yokatenyi, ajɨ ton kwa bꞌugaga mɨlend wuweny, ɨ jabakɨpɨnd nɨnda 
rɨgaina wɨko gatab ngɨmbla kɨma yɨt opurena eyenanj, ɨ dɨde ton yɨtkak 
opurena eyenanj rɨnsim re towanɨm makwa rɨrɨrkɨp im opurenam. 14 Sɨ 
onggɨt paemb kon singi en da sisɨl mik kongga bꞌogla leo kɨma raukinem, 
ɨ ton bꞌogla bꞌɨga rukukinem, ɨ ton bꞌogla towainajog bꞌubɨgawar bꞌobogɨl 
yɨr repkinem, ɨ dɨde goro geja rɨga wa rɨl okatenam gangga rakaeninem 
ten negɨr yɨt omnenam. 15 Mop nokɨp kea nɨnda mik konggap sosi kak 
yɨaeno dɨde ket Satanand yɨmta undoka yiyenyi. 16  Ɨ rada yɨpa gar ke 
utkunda konggam opima mik kongga wɨbnainy tina kus rɨga wɨngɨrɨnd, 
sɨ ton bꞌogla ten yɨm rakaenin ajɨ goro sosit towaina bebɨg rurowatenin. 
Nokɨm da ɨdenat sosit daka tentajog wɨmena mik kongga yɨm takaeniny.

17 Ɨ elda yepiya ra bꞌobogɨl towaina tabɨnd wɨko omnɨka teyenanj, sɨ 
sosi rɨgap bꞌogla nɨnda nya ke mɨra ogona kɨma nɨmogpyam towa ukoi 

kana ɨsnawa takaenanj, ajɨ ukoijog re towanɨm mim yepiya ra bꞌasowa 
tuweny yɨtkak pɨtapɨta omnenam dɨde ouyaenam. 18  Mop nokɨp yɨna 
pebat ɨja emb jɨ onggɨt rɨga gatab yindeny da, “Ɨ onggɨt wɨnɨnd ra kau 
owoukɨp erɨngokand ɨbɨm, goro man kau tugɨmɨnd utwangkapu gasa 
ikitɨm ogokam da goro owou tawinɨm.” Ɨ kwa daka yindeny da, “Ɨtemb 
re rɨrɨrkɨpjog e ra wɨko rɨgat tina mɨra takateniny.” 19 Ɨ man goro elda 
rɨga gatab sosind kot omnɨkam yɨt ɨmjatenyɨt, ra maka ra nɨmog o nowa 
yɨr ungata rɨga taukanj onggɨt towaina bꞌinjawa gatab. 20 Ɨ yepiya ra 
negɨr mɨle omnɨka teyenanj, man bꞌogla komkesa sosi rɨga wa wɨpɨnd ten 
samany iyowa teyeninyɨt da, “Nangga paim wɨn odede negɨr mɨle omnɨka 
eyenindam?” Nokɨm da ɨdenat nɨnda rɨgap daka moga okatenyi Godɨm 
wɨpɨnd odede negɨr mɨle gatab. 21 Ɨ kon kupkakupka danda kɨma men 
mitngaen Godɨm wɨpɨnd ɨ Keriso Yesum wɨpɨnd ɨ dɨde Godɨmna obagɨki 
yɨna aneru wa wɨpɨnd, da man bꞌogla onggɨtyam yɨtkak bꞌobogɨl dɨmdɨm 
yɨmta tundokinyɨt, ajɨ goro mor nony ke rɨga ɨkalka teyeninɨm dɨde goro 
bu bꞌiyena mɨle ke ɨsagɨka teyeninyɨt. 22  Ɨ goro man wanakana ɨsanikesa 
yɨpa rɨgam pɨlɨnd yɨm taramisinyɨt sosim wɨko rɨga nyɨ okawam. Sɨ 
ra man tina negɨr mɨle ongwati kesand wanakana yɨm taramisinyɨt, 
sɨ ɨngkaemb man ket tina onggɨtyam negɨr mɨle yingg takateninyɨt. Sɨ 
goro man odede nya ke nɨnda rɨgaina negɨr mɨle yingg takateninɨm. Ajɨ 
man bꞌogla onggɨtyam mɨle dɨmdɨm nya ke tamnɨkeninyɨt, sɨ ɨngkaemb 
man bꞌinjawa kesa kɨlkɨp kesa mɨlend mɨtɨbnyɨt. 23  Ɨ man goro nyɨ nena 
tanaikeneninɨm, ajɨ bꞌogla ngai sobijog sobijog ɨk tanaikeneninyɨt kopa 
awɨr omnam, nokɨp moina kom re ma danda e dɨde man ɨta ita wɨnɨnd 
kopa aukenenyɨt.

24 Ɨ nɨnda rɨgaina negɨr mɨle re pɨtakɨp nasim aukenenanj, sɨ ton naska 
kana im bꞌɨsagɨka okatam wuweny. Ɨ nɨnda rɨgaina negɨr mɨle re ma 
odede pɨtakɨp nasim aukenenanj, ajɨ towaina negɨr mɨle todaka opima 
yɨmta ke pɨta taukanj dem bꞌɨsagɨka okatam. 25 Ɨ bꞌogɨl mɨle omnɨka 
todaka odede yɨpa wɨp nya kaim aukenenanj. Sɨ nɨnda re naska kana im 
pɨtakɨpɨnd aukenenanj, ajɨ nɨnda todaka makwa rɨrɨr im egurki tekeny 
dem.

6  1 Ɨ komkesa wɨko rɨga yepim re towaina yonggyamwar waina 
danda wɨrand wekeny, ton bꞌogla towainajog yonggyamwar wa 

komkesa nya ke rɨrɨrkɨpjog ɨsnawa rɨgam ramneninem. Nokɨm da ɨdenat 
maka yɨpa rɨgat Godɨmna nyɨ dɨde sowaina Tina yɨtkak ouyaena gatab 
ɨsadrena teyeniny. 2  Ɨ rada wɨko rɨga wa gar ke utkunda yonggyamwar 
tebnauranj, ton goro maka towa yonggyamwar bꞌobogɨl resnaeninem, 
nokɨp ton re towa gar ke utkunda nanywar im o yɨngganwar im. Ajɨ ton 
bꞌogla towaina wɨko rɨgamna wɨko bꞌobogɨl omnɨka reyeninem towa 
yonggyamwar wa. Mop nokɨp towa yonggyamwar yepim re towaina 
bꞌasowa ke bꞌogɨl akatenanj, ton re gar ke utkunda rɨga im dɨde towaina 

singi iyena rɨga im. Sɨ man ɨnsimemb yɨtkak rɨga ouyaena teyeninyɨt dɨde 
ugowa teyeninyɨt yɨmta undokam.

Nonony Yɨtkak Wulkɨp Singi Iyena gatab
3  Ɨ nɨnda bꞌanygɨnena ouyaena rɨgap opima bꞌenga wɨp ouyaena 

eyenanj sosi wa. Sɨ towaina ouyaena re ma opima mera Yonggyam Yesu 
Kerisomna ɨmnɨnena kesa ɨmɨnjog yɨtkak kɨma dɨde Godɨnd ewangaya 
rɨrɨrɨnd ouyaena yɨtkak kɨma yɨpand bꞌobogɨl bꞌɨmjatenanj. 4 Ɨ ton ket 
bꞌasourena wuweny dɨde ket ton makwa opima nangga wumɨr im 
awamanj, ajɨ ton singi aenanj re nɨnda yɨtkak gatab yɨt bꞌɨpatena mɨle 
mim dɨde yɨt bꞌugwatena mɨle mim. Ɨ ɨngkaimemb ket odede mɨle pɨta 
aukenenanj, opi re nonyɨk bꞌɨponena mɨle, ɨ bꞌipowa mɨle, ɨ ɨsadrena 
mɨle, ɨ dɨde negɨrjog nonyɨk ɨponena mɨle. 5 Sɨ opimemb bꞌanygɨnena 
ouyaena rɨgaina gar re kupka ɨtkɨkijog im wekeny, sɨ ton ita wɨnɨnd bebɨg 
kɨma yɨt bꞌugwatena mɨle omnɨka eyenenanj. Ɨ God ma ɨmɨnjog yɨtkak 
re awɨr e kwa yɨbɨm towa pɨlɨnd. Ɨ ton ɨja im nony menamena omnɨka 
eyenanj da Godɨnd ewangaya mɨle re wulkɨp imdam nya e. 6  Ajɨ yepim re 
towaina gasa kɨma nony rɨrɨrkɨp wekeny rɨnsim re ton awamanj, sɨ ɨtemb 
Godɨnd ewangaya mɨle re towanɨm ukoijog bꞌogɨl imdam nya e. 7 Mop 
nokɨp re men ukuktondam onggɨt gowukoi wa, men maka nangga gasa 
na teitondam. Ɨ kwa ra men uj taukindam, sɨ men makwa rɨrɨr im men 
kɨma nanggamog gasa iyoyɨm. 8  Sɨ rada mera opima owou dɨde kobɨrgɨm 
wekeny ingaenam, men opima nony rɨrɨrkɨp tainindam onggɨt gasa ke. 
9 Ɨ yepim re singi aenanj jogjog gasa kɨma rɨga awowɨm, ton ɨsendenanj 
re negɨr ma otonkena wa im ɨ dis wa im ɨ dɨde jogjog korɨrkorɨr dɨde 
negɨr guda kɨma singi wa im. Sɨ odede mɨlepim ten negɨr amnɨkenenanj 
dɨde eomnenenanj. 10 Mop nokɨp wulkɨp singi iyena mɨle re komkesa 
bꞌengabenga wɨp negɨrjog mɨlemna rɨgɨb e. Sɨ nɨnda rɨgap re kea gar ke 
utkunda mɨle yɨrarenyi, nokɨp ton singi aenanj re wulkɨp usausapyam 
tumɨnd angurka mim. Ɨ kwa ton ket towalenggyam jogjog gar kopa ke 
sejgarsejgar auka wuweny towaina garɨnd.

Polɨmna Kikitumam Bꞌingawa Yɨt
11 Ajɨ man re Godɨmna rɨga et, sɨ man bꞌɨkene onggɨtyam mɨle wa pɨlke. 

Ajɨ man bꞌogla egaregar rɨga na mɨtɨbnyɨt odede mɨle orakam, opi re 
negɨr kesa dɨmdɨmjog mɨle, ɨ Godɨnd ewangaya mɨle, ɨ gar ke utkunda 
mɨle, ɨ singi bꞌiyena mɨle, ɨ mɨmkam wɨmena mɨle, ɨ dɨde nony kɨma 
musɨk wɨmena mɨle. 12  Sɨ man bꞌogla bꞌobogɨl geja omnɨka yiyene gar ke 
utkunda mɨlend danda kɨma onyitam. Ɨ ɨngkaemb ket man okasɨt dadal 
ngɨrpu kesa yɨrkokar. Sɨ God re onggɨt manaemb men mobagendonj. Ɨ 
kwa man onggɨt manaemb bꞌogɨl ɨmjati yɨt ke bꞌagenayot Kerisond gar ke 
utkunda gatab jogjog yɨr ungata rɨga wa wɨpɨnd. 13  Ɨ kon men mitngaen 

Godɨm wɨpɨnd yete re komkesa gasa wa yilo ogona eyeniny ɨ Keriso 
Yesum wɨpɨnd yet re bꞌobogɨl bꞌagenayonj re ton yɨr ungata yɨt yopulitonj 
Pontiyo Pilatom pɨlwa. 14 Sɨ man bꞌogla onggɨtyam bꞌingawa yɨt kɨlkɨp 
kesa dɨde bꞌinjawa kesa owama iyenyɨt, ngɨrpu mera Yonggyam Yesu 
Keriso pɨta tainy dem. 15 Ɨ God yete re bꞌogɨlɨm rɨgɨb rɨga dɨde yɨpaina 
dandam rɨgɨb rɨga yɨbɨm, Ton ɨta Tinajog obagendi wɨnɨnd Kerisond pɨta 
omɨny dem. Ɨ God re komkesa king wa King e dɨde komkesa yonggyam 
wa Yonggyam e. 16  Ɨ God re ɨnta yɨpaina rɨga yɨbɨm yet ra maka uj tainy. 
Ɨ Ton wɨmena yikeny re ngaya nate rɨnte ra rɨgat ma rɨrɨr e yik wus wa. 
Ɨ makwa ke yɨpa rɨgat Tin yɨr yongonj dɨde kwa makwa yɨpa rɨgat rɨrɨr 
e Tin yɨr ongongɨm. Sɨ ɨsnawa dɨde danda Ti pɨlwa dadal ngɨrpu kesa, 
ɨmɨnjog.

17 Ɨ man bꞌogla odede rɨga tengaeninyɨt sosind yepim re yu onggɨt 
gowukoyɨnd jogjog gasa kɨma wekeny. Sɨ ton goro towalenggyam pumb 
wa bꞌurowateninem towaina jogjog gasa map. Ɨ kwa ton goro warɨm 
bꞌogɨl ɨsma raramiteninem gowukoi gɨm ke gasa wa pɨlɨnd rɨnsim ra 
maka pɨnjog tekeny. Ajɨ ton bꞌogla warɨm bꞌogɨl ɨsma raramiteninem 
Godɨm pɨlɨnd yete re mera komkesa gasa rɨrɨrkɨpjog ogona niyeneniny 
sam kɨma ngolengole aenam. 18  Ɨ ton kwa bꞌogla bꞌogɨl esourena kɨma 
wɨko omnɨka reyeninem, dɨde ton kwa bꞌogla bꞌogɨl wɨko rɨrɨrkɨpjog 
omnɨka reyeninem. Ɨ kwa ton bꞌogla ngolekak waken towaina gasa 
bꞌobogɨl ogonam ingaena gasa kesa rɨga wa, dɨde bꞌangonyjeni waken 
gasa yingg iyenam rɨnsim ra God ogona teyeniny. 19 Sɨ ton odede mɨle 
kaimemb towalenggyam wɨngawɨnga ke bꞌogɨl gasa angurka teyenanj 
dɨde ket ɨmnɨnena kesa danda kɨma met orangapu pɨpmet ongonyjena 
teyenanj warɨm yɨrkokar wɨmenam. Nokɨm da ɨdenat ton onggɨtyam 
ɨmɨnjog yɨrkokar okasi dem de pumb tungg wa.

20 Timote‑wɨi, man bꞌobogɨl gasa yɨr tepkinyɨt rɨna re God nony 
bꞌɨjawa kɨma mor mogoninonj yɨrgong omnɨkam. Ɨ kwa man ewaikena 
metkenyɨt kɨp kesa korɨrkorɨr yɨt bꞌɨpatena mɨle wa pɨlke rɨnsim ra rɨga 
Godɨnd ewangaya kesam tamneniny, ɨ dɨde bꞌanygɨnena wumɨr kɨma 
yɨt bꞌugwatena mɨle wa pɨlke rɨnsim ra Godɨmna ɨmɨnjog yɨtkak gejam 
omnenyi. 21 Ɨ nɨnda rɨgap kea pɨtapɨta aenanj da ton kea onggɨtyam 
bꞌanygɨnena wumɨr yokateno. Sɨ ton odede nya kenaemb gar ke utkunda 
mɨlem pɨlke ewaikento.

Godɨmna wurar wɨn kɨma. 

  1Timote 6

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



530

Simesime Yɨtkak

1  1 Simesime! Kon Pol ten, ɨ God naska nata kea singi yoramitonj kor 
pɨlwa Keriso Yesumna ɨtmɨkitijog rɨga awowɨm. Sɨ yu kon ɨta onggɨtyam 

ɨtmɨkitijog rɨga wɨko omnɨka yiyenyɨn rɨga wa pɨtapɨta omnenam Tina tɨrɨr omni 
yɨrkokar gatab yɨt rɨnte re Keriso Yesum pɨlɨnd yɨbɨm. 2 Sɨ kon onggɨtyam leta 
yɨrɨken re koina singi iyeni bꞌɨga Timote, mor pɨlwa e. Abu Godɨm pɨlke dɨde 
mera Yonggyam Keriso Yesum pɨlke wurar ɨ kear ɨ dɨde ngɨmbla man kɨma.

Nony Bꞌɨjawa kɨma Wɨmenam Bꞌugowa Yɨt
3 Ɨ kon mor gatab sɨteket yɨt yomnenenyɨn Godɨnd yena re kon 

yewangaenenyɨn kɨlkɨp kesa kukɨpɨnd nonykok ke, odede rɨja na re kor 

Nɨmogɨm Timote Leta
Polɨmna Ɨrɨki Nɨmogɨm 

Timotem pɨlwa Leta
Isɨpkita Yɨtkak

Onggɨtyam Nɨmogɨm Timote Leta ɨrɨka rɨga re Polte. Ɨ ton ama rɨka ɨtemb leta 
yɨrɨkonj re Roma taun kena, re ton sɨbɨbmetɨnd yɨbnonj. Ɨ ton yɨrɨkonj re ama 
rɨka A.D. siksti paib dɨde siksti seben (65‑67) kemag gangga nat. Ɨ ɨja e wɨp ainy 
da Polɨnd kea bꞌusaya yɨmɨnd yusunato onggɨt kak ke re ton Naskanyam Timote 
Leta ake Tito Leta erɨkonj. Ɨ ton ɨtemb ket nɨmogɨm leta yɨrɨkonj Timotem pɨlwa.

Ɨ onggɨt letand Pol ɨta ngai odede wumɨr yokateny da ɨta ti gangga yɨbnau 
opendam sɨbɨbmet ke dɨde momta e ton uj okas. Sɨ onggɨt mop paemb jɨ ton 
ɨtemb leta yɨrɨk Timotem pɨlwa. Ɨ Polɨm ma ɨna nena e singi da ton Timotend 
bꞌusaya yɨr ong ajɨ ton kwa singi e Timotend ugowam nokɨp ton bꞌogla Polɨmna 
misnari wɨko sɨram bꞌɨrari kesa omnɨka iyeny dem tina uj kak ke.

Pol mogjog yɨt yɨtai Timotend re sosi wang iyoi gatab e dɨde ket nonony 
yomneny bꞌanygɨnena ouyaena rɨga wa pɨlke ewaikenam. Ɨ ket Pol danda 
kɨma Timotend ɨl yongɨk nony bꞌɨjawa oramitam ɨmɨnjog gar ke utkunda mɨle 
bꞌauyaena wa pɨlɨnd.

bꞌuwarɨp yewangaeneno. Sɨ ɨt re kon ita bibɨr dɨde sɨwɨny yɨr opmitena 
nekenenyɨn, kon ɨpendi kesa men nonyɨk miyenenyɨn Godɨnd sɨteket 
omnenam. 4 Ɨ kon ma sobijog singi e aena nekenyɨn men yɨr ongongɨm. 
Mop nokɨp kon ɨta nonyɨk yiyenenyɨn moina yɨrekɨp kɨma yii gatab re men 
wetaweta awonda. Nokɨm da ɨdenat kodaka sam ke yɨndangɨr taen dem ra 
men yɨr motngen dem. 5 Ɨ kon ɨta nonyɨk bꞌamdenenyɨn onggɨtɨm da man 
gar okai kena ɨmɨnjog gar ke utkunda mɨle yokatot. Ɨ ɨtemb gar ke utkunda 
mɨle naska yɨbnonj re mor dad moleg Loisɨm pɨlnat, ɨ daka ket mor mog 
Yunikem pɨlwa awonj. Sɨ kon ɨmɨnjog yɨmjasɨn da onggɨtyam gar ke utkunda 
mɨle ɨta mor pɨlɨnd yɨbɨm. 6 Sɨ onggɨt mop paemb kon men nonony motɨnyɨn, 
nokɨm da ɨdenat God ma yiyag wurar wul pɨla bꞌobogɨl dɨmɨldɨmɨl omnɨka 
iyenyɨt. Ɨ ɨntemb jɨ yiyag wurar mor pɨlɨnd yɨbɨm rɨna re man yokatot re kon 
mor pɨlɨnd yɨm aramkinond. 7 Mop nokɨp God mera Yɨnayɨna Wɨngawɨnga 
nokainonj re ma mogam bꞌamnena mana, ajɨ danda bꞌagona mana ɨ singi 
bꞌiyena mɨle omnɨka mana ɨ dɨde molenggyam bꞌagoka mɨle omnɨka mana. 
8 Sɨ onggɨt paemb man goro ɨngar taenɨm mera Yonggyamɨm gatab bꞌogɨl 
yɨrkokar bage yɨt pɨtapɨta omnenam. Ɨ kwa goro man ɨngar taenɨm kor 
gatab rɨnte re kon Yonggyam Keriso map sɨbɨbmetɨnd nɨbnyɨn. Ajɨ man 
bꞌogla Godɨmna danda ke kon kɨma yɨpand gɨlgɨl bꞌɨdgotnena okatenyɨt 
God ma bꞌogɨl yɨrkokar bage yɨt pɨtapɨta omnenam. 9 Ɨ Godɨt mera yɨrkokar 
nokainonj dɨde ara nemokinonj yɨna mɨle yɨrkokarɨnd wɨmenam. Sɨ God 
onggɨtyam mɨle yomnɨkonj re ma meraina omnɨki bꞌogɨl wɨko mapena, 
ajɨ Tinajog ɨsamki singi mapena dɨde Tina wurar mapena rɨna re God 
yoramitonj Keriso Yesum pɨlɨnd mera okawam, re Ton maka gowukoi 
yotobarkonj. 10 Sɨ mera yɨrkokar okawayam Keriso Yesu re kea pɨta awonj 
onggɨt gowukoi wa. Ɨ ɨngkenaemb ket Ton onggɨtyam Godɨmna wurar pɨta 
wa yomnonj. Sɨ ton ket ujɨmna danda yeomnenonj, ɨ ket God ma bꞌogɨl 
yɨrkokar bage yɨt kenaemb ɨtkɨka kesa dadal ngɨrpu kesa yɨrkokar pɨta wa 
yomnonj mera okatam. 11 Sɨ onggɨt God ma bꞌogɨl yɨrkokar bage yɨt map 
God ken nobagendonj pɨtapɨta omnena wɨko rɨgam ɨ ɨtmɨkitijog rɨgam ɨ 
dɨde ouyaena rɨgam. 12  Ɨ ket onggɨt God ma bꞌogɨl yɨrkokar bage yɨt wɨko 
ma paemb kon yu odede bꞌɨdgotnena yokatenyɨn ɨt re sɨbɨbmetɨnd nɨbnyɨn. 
Ajɨ kon ma ɨta ɨngar yokatenyɨn, mop nokɨp kon wumɨr en Yesum ya 
pɨlnate re kon gar ke utkunda yoramitenyɨn, ɨ kon danda kɨma yɨmjatenyɨn 
da Ton rɨrɨrjog e onggɨtyam gasa owamam rɨna re Ton nony nɨjawonj 
omnɨkam, ngɨrpu onggɨt bibɨrɨnd rɨdenat ra Keriso tɨtenj dem. 13 Ɨ man 
bꞌogla wɨngata yɨtɨm tamorkeneninyɨt ɨmnɨnena kesa ɨmɨnjog yɨtkak rɨna re 
man utkundenot kor pɨlke. Ɨ man bꞌogla wɨmena metkenyɨt gar ke utkunda 
mɨlend dɨde singi bꞌiyena mɨlend rɨnsi re Keriso Yesum pɨlɨnd ebnya. 14 Sɨ 
man bꞌogla Yɨnayɨna Wɨngawɨngam pɨlke danda okatenyɨt yete re mera 
pɨlɨnd wɨmena yikeny, ɨ ket onggɨt danda kaemb man ket bꞌobogɨl God ma 
bꞌogɨl ɨmɨnjog yɨtkak yɨrgong omnɨka iyenyɨt.

15 Ɨ man onggɨt gatab wumɨr et da komkesa rɨga yepiya re tuwonj 
Asiya eriya ke kor pɨlwa, ton kea ken kak nɨawo dɨde ket nɨraro. Sɨ towa 
wɨngɨrɨnd kea todaka Pigelo ake Ermogene kak nɨawonda. 16  Ɨ Yonggyam 
toko ten kear ramnenin yepim re Onesiporomna metɨnd wekeny. Mop 
nokɨp Onesiporo kea ken jogjogpyam gar ngɨmblam omnɨka niyenenonj, 
ɨ dɨde ton maka onggɨtyam gatab ɨngar ke yokatenenonj rɨnte re kon 
sein kai ke ɨjobɨki nɨbnyɨn sɨbɨbmetɨnd. 17 Ajɨ re ket ton ikonj dɨkɨnd 
Roma taun wa, ton ma sobijog na bꞌasowa yikenonj ken orakam ngɨrpu 
ton ket nodaronj. 18  Sɨ Yonggyam toko ti yenjɨkitau Ti pɨlke ukoijog kear 
okatam onggɨt bibɨrɨnd ra Ton tɨtenj dem. Ɨ man re wumɨrjog et rɨja na re 
Onesiporo komkesa gatab ke ken yɨr ɨpka niyenenonj Epeso taunɨnd.

Yesu Kerisomna Bꞌogɨl Geja Rɨga

2  1 Sɨ onggɨt paemb kor bꞌɨga Timote, man bꞌogla danda kɨma auka 
metkenyɨt Godɨmna wurar ke rɨnte re Keriso Yesum pɨlɨnd yɨbɨm. 2  Ɨ 

man koina opureni ɨmɨnjog yɨtkak kea utkundenot jogjog yɨr ungata rɨga 
wa wɨpɨnd. Sɨ man bꞌogla onggɨtyam ɨmɨnjog yɨtkak nɨnda nony ɨjaijog 
rɨga wa yɨm kumb wa taramisinyɨt ɨtmaikenam yepim re rɨrɨrkɨpjog 
rɨga wekeny kwa nɨnda rɨga ouyaenam. 3  Ɨ man bꞌogla yɨpand kon kɨma 
mɨmkam ke bꞌɨdgotnena takateninyɨt odede ɨt re Keriso Yesumna bꞌogɨl 
nony ɨjai geja rɨga re dɨde. 4 Ɨ makwa yɨpa geja rɨgat ɨta bꞌanomka ikeny 
nɨnda tinajog singi wɨko omnɨkam, ajɨ ton bꞌogla tina mopyamɨmna 
bꞌingawand bꞌatkaeneny yet re tin ara yemokonj tina geja rɨga awowɨm. 
Nokɨm da ɨdenat ton tin samɨm omnɨkeneny. 5 Ɨ kwa daka ra yɨpa bꞌɨkok 
rɨgat naskajog bꞌɨtkeny, ajɨ ra maka yɨmta undok bꞌɨkenam bꞌingawa yɨt, 
sɨ ton ma ɨta bꞌogɨl dɨra okas rɨnte ra naskajog bꞌɨkok rɨgat okas. 6  Ɨ wala 
rɨga yete re ɨngki wɨkond bꞌasowa yikeny tina yonggyamɨmna bꞌingawa 
yɨt rɨrɨrɨnd, ton bꞌogla naska onggɨt ɨngki ke owou yingg rakasin ti 
yonggyamɨm pɨlke. 7 Sɨ man bꞌogla odede yɨtkak gatab nony menamena 
omnɨka eyenine rɨnsim re kon apureninyɨn, mop nokɨp Yonggyam ɨta 
men wumɨr omnena mitiyeny onggɨtyam komkesa yɨt gatab.

8  Ɨ man nonyɨk bꞌamdene Yesu Kerisom gatab yet re uj ke utnyitonj, ɨt 
re Dawidɨm pɨlke bꞌusmureni bꞌɨga. Sɨ kon ɨntemb Ti gatab God ma bꞌogɨl 
yɨrkokar bage yɨt pɨtapɨta omnena yiyenyɨn. 9 Sɨ onggɨt mop paemb kon 
bꞌɨdgotnena yokatenyɨn, ngɨrpu yu kon sein kai ke ɨjobɨki nɨbnyɨn odede 
wɨp ɨt re raskol rɨga re dɨde. Ajɨ ɨtemb God ma yɨt re makwa ɨta ɨjobɨki 
yɨbɨm. 10 Sɨ onggɨt mop paemb kon odede bꞌɨdgotnena wɨngɨrɨnd mɨmkam 
ke wɨmena nekenyɨn re towanɨm bꞌogɨl mapae yena re God abagɨkinonj 
yɨrkokar okawam. Nokɨm da ɨdenat todaka onggɨtyam yɨrkokar undokasi 
okatam rɨnte re dadal ngɨrpu kesa bꞌogɨl ɨnyomarena kɨma yɨbɨm Keriso 
Yesum pɨlɨnd. 11 Sɨ ɨte re jɨ yɨtkak re ɨmɨnjog nony ɨjawa kɨma e da,

“Ɨ rada men kea Ton kɨma yɨpand uj aukɨtondam,

sɨ men kwa opima Ton kɨma yɨpand wɨmena tuwenyɨn dem.
 12 Ɨ rada men opima bꞌɨdgotnena wɨngɨrɨnd mɨmkam wɨmena 

wuwenyɨn Ti map,
sɨ men opima Ton kɨma yɨpand wɨp omnena rɨga tainindam dem.

Ɨ rada men ɨta Tin oena iyenyu,
sɨ todaka opima men oena nitiyeniny dem.

 13 Ɨ nangga ma jɨ rada men ma nony bꞌɨjawa kɨma rɨga im wekenyɨn,
ajɨ Ton ita wɨnɨnd nony bꞌɨjawa kɨma e wɨmena yikeny.

Mop nokɨp Ton re nony bꞌɨjawa rɨga e dɨde Ton ma rɨrɨr e 
Tilenggyam oenam onggɨtyam Tina nony bꞌɨjawa mɨle.”

Godɨmna Ɨmjati Wɨko Rɨga
14 Ɨ man bꞌogla komkesa rɨga tamneninyɨt onggɨtyam gasa gatab 

nonyɨk omdenam. Sɨ man kupkakupka danda kɨma ten tengaeninyɨt 
Godɨm wɨpɨnd da, “Wɨn erarkinam odede korɨrkorɨr yɨt bꞌugwatena mɨle 
rɨngkaim re maka rɨgap bꞌogɨl akatenanj ajɨ onggɨtyam mɨlepim rɨga 
negɨr amnɨkenenanj yepim re utkundenenanj.” 15 Ɨ man bꞌobogɨl bꞌasowa 
mekene God ma ɨmɨnjog yɨtkak dɨmdɨm ɨkalnenam, ɨ ɨngkaemb man 
Godɨmna ɨmjati rɨga taet, ɨ dɨde ket odede wɨko rɨga taet yet ra maka 
ɨngar tainy tina wɨko gatab. 16  Ajɨ man bꞌogla ewaikene odede kɨp kesa 
Godɨnd nony iyena kesa yɨt bꞌusenena rɨga wa pɨlke. Mop nokɨp odede 
rɨgap rɨga wɨp amnenanj re Godɨnd ewangaya kesa kɨlkɨl mɨle oikɨndena 
mim. 17 Sɨ towaina opurena re odede kopa pɨla e rɨnte ra garɨnd warabag 
tawɨk ɨtkɨkam. Ɨ towa wɨngɨrɨnd osiya jɨ rɨga ebnya Imenayo ake Pileto. 
18  Sɨ osiemb rɨga nɨmog re Godɨmna ɨmɨnjog yɨtkak esungaijog i ebnya. 
Sɨ ton ɨja imemb jɨ opurena eyeninya da utnyita mɨle re kea naska nata 
aukonj, sɨ ma ɨta warɨ tawɨk. Sɨ ton odede yɨt kaimemb nɨnda gar ke 
utkunda rɨgaina gar ke utkunda mɨle negɨr omnɨka eyeninya. 19 Ajɨ sosi 
re kea Godɨmna ɨspɨki danda kɨma ɨmnɨneni kesa met orangapu pɨpmet 
kumb nate yɨbɨm dɨde kwa onggɨt yɨt ke ɨmɨnjog ɨmjati e yɨbɨm da, 
“Yonggyam wumɨr e yepim re Tina rɨga” dɨde “Komkesa rɨga yepim re 
Yonggyamɨnd nyɨ yuwatenyi towa Yonggyamɨm, ton bꞌogla rewaikeninem 
komkesa negɨrjog mɨle wa pɨlke.” 20 Ɨ jogjog gasa kɨma rɨgaina ukoi 
metɨnd opima de gold ke dɨde silba ke omnɨki ingaena gasa. Ajɨ ma 
odede ukoi wulkɨp kɨma gasa nena im wekeny ajɨ daka wul ke dɨde 
pam ke omnɨki gasa toda opima wekeny. Sɨ onggɨtyam gasa wɨngɨrɨnd 
nɨnda re ɨsnawa kɨma bꞌobogɨl ingaena mim ajɨ nɨnda re ɨsnawa kesa 
jabajaba ingaena mim wekeny. 21 Sɨ onggɨt paemb yet ra tilenggyam 
kɨlkɨp kesa tainy onggɨtyam komkesa negɨrjog mɨle wa pɨlke, sɨ ton 
ɨta ɨsnawa kɨma ingaena gasa pɨla tainy. Mop nokɨp ton kea yɨna ai e 
yɨbɨm dɨde ton re kea bꞌogɨljog rɨga e ainy Yonggyamɨm ingaenam, ɨ 
dɨde ton kea bꞌangonjeni e yɨbɨm komkesa bꞌogɨl wɨko omnɨkam. 22  Sɨ 

man bꞌogla bꞌɨkene sisɨl rɨgaina gowukoi gɨm ke singi mɨle wa pɨlke. Ajɨ 
man bꞌogla odede rɨga kɨma yɨpand sam kɨma wɨmena metkenyɨt yepim 
re Yonggyamɨnd nyɨ yuwatenyi kɨlkɨp kesa gar ke, ɨ ket man egaregar 
rɨga na mɨtɨbnyɨt odede mɨle okatenam, opi re negɨr kesa dɨmdɨmjog 
mɨle, ɨ gar ke utkunda mɨle, ɨ singi bꞌiyena mɨle ɨ dɨde ngɨmbla mɨle. 
23  Ɨ kwa man bꞌogla bond tepeneninyɨt korɨrkorɨr dɨde multekɨp kesa yɨt 
bꞌugwatena mɨle. Mop nokɨp man wumɨr et da ɨta ɨngkek ukoijog soro 
kɨma yɨt bꞌugwatena pɨta tainy. 24 Ɨ Yonggyamɨmna wɨko rɨgam re ma 
rɨrɨrkɨpjog e soro kɨma yɨt bꞌugwatena mɨle omnɨkam. Ajɨ ton bꞌogla 
komkesa rɨga wa pɨlwa musɨk ɨsnawa nony kɨma mɨle ke tamnɨkeneniny, 
ɨ rɨga bꞌobogɨl ouyaena teyeniny ɨ dɨde ket ton bꞌogla negɨrjog mɨle 
wɨngɨrɨnd mɨmkam wɨmena ikeny. 25 Ɨ ton bꞌogla nony kɨma musɨk 
wɨmena mɨle ke odede rɨga yɨmak ɨtaya teyeniny yepim re owɨnkanj ti 
pɨlɨnd geja omnɨkam. Sɨ ra ton yɨmak ɨtaya teyeniny, ton bꞌogla odede 
nony kɨma da rɨka God opima towaina gar tengenjiny ɨmɨnjog yɨtkak 
wumɨr aukam. 26  Ɨ ɨngkaimemb ton ket bꞌobogɨl nony tepangkanj 
Satanamna disɨm pɨlke ɨtrɨngendam. Nokɨp re ton Satanamna dis borand 
okati wekenonj, ton mɨle amnɨkenento re tina singi rɨrɨr nat.

Kikitum Wɨnɨnd Godɨnd Ewangaya kesa Mɨle

3  1 Ɨ man bꞌogla onggɨt gatabɨm wumɨr yokate da kikitum wɨnɨnd 
opima moga kɨma bebɨg wɨn pɨta taukanj dem. 2  Sɨ ra opimemb 

wɨn pɨta taukanj dem, odede rɨga im taukanj dem, opi re towalenggyam 
nena singi bꞌiyena rɨga, ɨ wulkɨp singi iyena rɨga, ɨ bꞌasourena rɨga, ɨ 
towalenggyam pumb wa bꞌurowatena rɨga, ɨ bꞌɨsadrena rɨga, ɨ bꞌu ake 
mogwar utkunda kesa rɨga, ɨ sɨteket bꞌamnena kesa rɨga, ɨ yɨna bꞌamnena 
kesa rɨga, 3  ɨ kear kesa rɨga, ɨ nɨnda rɨgaina negɨr mɨle gatab kear kesa 
rɨga, ɨ nɨnda rɨga wanɨm negɨr yɨt opurena rɨga, ɨ towalenggyam bꞌagoka 
mɨle kesa rɨga, ɨ wɨp ɨnggrawa kesa mɨle rɨga, ɨ bꞌogɨl mɨle singi kesa 
omnena rɨga, 4 ɨ towaina rɨga tɨb iyena rɨga, ɨ ɨsanikesa korɨrkorɨr mɨle 
omnɨka rɨga, ɨ bꞌasourena mɨle ke ukoi bꞌamnena rɨga, ɨ dɨde gowukoi 
sam okatenam ukoi singi bꞌiyena rɨga, ajɨ ma Godɨnd singi iyena rɨga im. 
5 Ɨ kwa ton opima gɨm ke Godɨnd ewangaya mɨle nena omnɨka eyenanj, 
ajɨ towaina gar ke re ɨta Godɨmna danda yoenenyi rɨnte re Godɨnd 
ewangaya mɨlem pɨlke pɨta aena yikeny. Sɨ man bꞌogla odede rɨga wa 
pɨlke ewaikene. 6  Ɨ towa wɨngɨrɨnd nɨnda bꞌanygɨnena ouyaena rɨgap 
rɨgaina met nata bꞌɨgarena wuweny, dɨde ket ton gar bodakak kongga 
nony ejomka eyenanj yepim re negɨr mɨle angurka eyenanj dɨde kwa 
jogjog bꞌengabenga gɨm ke singip ten wɨp eyenanj. 7 Sɨ odede konggap 
ita wɨnɨnd opima bꞌauyaena wuweny sisɨl ouyaena gatab, ajɨ ton makwa 
rɨrɨr im aenanj ɨmɨnjog God ma yɨtkak wumɨr aukam. 8  Ɨ naskand bꞌila 
osiemb rɨga Yane ake Yambre Mosem pɨlwa gejam onyitonda. Sɨ opimemb 

bꞌanygɨnena ouyaena rɨga todaka odede yɨpa wɨp nya kaim gejam 
owɨnki wekeny God ma ɨmɨnjog yɨtkakɨm pɨlwa. Ɨ opimemb rɨga towaina 
nonykok re negɨrjog ɨtkɨki im wekeny dɨde towaina gar ke utkunda mɨle 
re makwa yɨpa rɨrɨrkɨpjog im God ma ɨmɨnjog yɨtkak kɨma. 9 Ajɨ ton ma 
rɨrɨr im onggɨtyam mɨle omnɨkand pɨnjog tekeny. Mop nokɨp towaina 
wumɨr kesa korɨrkorɨr mɨle ra opima komkesa rɨga wa wɨpɨnd pɨtand 
taukanj odede wɨp rɨja na re aukonj Yane ake Yambre wa pɨlɨnd.

Timotem pɨlwa Yɨmak Ɨtaya Yɨt
10 Ajɨ re man ken yɨmta undoka niyenot, man kea odede komkesa 

kor gatab mɨle yɨr ongong eyeninot, opi re nangga na kon ouyaena 
eyeninond, ɨ rɨdede na kon yɨrkokar wɨmena nekenond, ɨ nangga mop 
kɨma na kon wɨmena nekenond, ɨ kon rɨdede na gar ke utkunda mɨlend 
nekenond, ɨ rɨdede na kon musɨk wɨmena nekenond, ɨ kon rɨdede na 
singi bꞌiyena mɨlend nekenond, ɨ kon rɨdede na mɨmkam wɨmena 
mɨlend nekenond, 11 ɨ rɨdede na kon jɨ ke negɨr kɨma bꞌɨdgotnena 
akateninond, ɨ rɨdede na kon bꞌɨdgotnena akateninond, ɨ nangga na kor 
pɨlɨnd aukenento de Antiyok taunɨnd ɨ Ikoniyon taunɨnd ɨ dɨde Listra 
taunɨnd, ɨ dɨde rɨdede na kon jɨ ke negɨr kɨma bꞌɨdgotnena wɨngɨrɨnd 
mɨmkam wɨmena nekenond. Ajɨ man wumɨr et rɨdede na Yonggyam 
kea ken nɨtrɨngendenenonj onggɨtyam komkesa bebɨg wa pɨlke. 12  Sɨ ra 
komkesa rɨga yepim re Keriso Yesund gar ke utkunda ke yokatenyi ton 
singi taenanj ɨmɨnjog Godɨnd ewangaya mɨlend wɨmenam, ton opima 
negɨr kɨma bꞌɨdgotnena okatena teyenanj. 13  Ajɨ negɨrjog mɨle rɨga dɨde 
bꞌanygɨnena ɨjongki nya ke rabem bꞌamnena rɨga, ton opima negɨr mɨle 
oikɨndena eyenanj de negɨrjog mɨle wa. Mop nokɨp ton opima rɨga 
bꞌanygɨnena ɨjongki nya ke rabem omnena eyenanj dɨde daka ton odede 
yɨpa wɨp nya kaim towalenggyam rabem bꞌamnena wuweny. 14 Ajɨ 
man bꞌogla onggɨtyam yɨtkak wa pɨlɨnd wɨmena mekene rɨna re man 
bꞌauyaenot dɨde ket man gar ke utkunda ke ɨmjatena eyeninot. Mop nokɨp 
man towanɨm wumɨr et yepiya re men mouyaeneno. 15 Ɨ kwa man yɨna 
peba yɨtkak wumɨr auka metkot re bꞌɨga sobijog kena. Sɨ onggɨt yɨna 
peba yɨtkakɨp rɨrɨr im mor yɨrkokar okatam bꞌogɨl multekɨp motkai gar 
ke utkunda mɨle ke rɨnte re man yoramitenyɨt Keriso Yesum pɨlɨnd. 16  Ɨ 
kupka yɨna peba yɨtkak re Godɨmna bꞌimuri kɨma im, sɨ ton rɨrɨrkɨpjog im 
odede mɨlend ingaenam, opi re rɨga ouyaenam, ɨ negɨr mɨle gatab ɨmjati 
kɨma samany iyowam, ɨ kaokao mɨle rɨga dɨmdɨm omnɨkam, ɨ dɨde yɨmak 
yɨt omnenam negɨr kesa dɨmdɨmjog mɨlend wɨmenam. 17 Nokɨm da ɨdenat 
odede rɨga rɨrɨrkɨpjog God ma rɨga taukanj dɨde ton ket rɨrɨrkɨpjog tekeny 
komkesa bꞌogɨl wɨko omnɨkam rɨnsim re God singi eyeniny omnɨkam.

4  1 Ɨ kon kupkakupka danda kɨma men mitngaen Godɨm wɨpɨnd dɨde 
Keriso Yesum wɨpɨnd yet ra yilo rɨga dɨde uj rɨga ɨsagɨka teyeniny 

dem. Ɨ kwa ra Keriso Yesu pɨta tainy dem, Tina pumb tungg ɨta ik dem. 
Sɨ onggɨt paemb kon odede danda kɨma mitngaen. 2  Sɨ man bꞌogla God 
ma yɨtkak pɨtapɨta omnena yiyene, dɨde ket man ita wɨnɨnd onggɨtyam 
moina gatab wɨkond kɨnyɨr aena mekene, bꞌogɨl wɨnɨnd dɨde negɨr 
wɨnɨnd. Ɨ kwa man bꞌogla komkesa gatab ke musɨk wɨmena kɨma rɨga 
ouyaena teyeninyɨt, ɨ ɨngkaemb ket man negɨr mɨle gatab ɨmjati kɨma 
rɨga dɨmdɨm omnɨka teyeninyɨt, ɨ samany iyowa teyeninyɨt, ɨ dɨde ugowa 
teyeninyɨt. 3  Mop nokɨp ra wɨn ik, rɨgap ma opima takatenanj dem God 
ma ɨmɨnjog dɨmdɨm ouyaena yɨtkak, ajɨ ton towaina singi rɨrɨr nasim 
ouyaena yɨtkak nena takatenanj. Sɨ ton opima odede jogjog ouyaena rɨga 
imda teyenanj yepiya ra ten tauyaenanj dem nangga mim ra ton singi 
taenanj utkundenam. 4 Ɨ kwa ton opima yɨpya ɨdoka teyenanj dem God 
ma ɨmɨnjog yɨtkak utkundenam, ajɨ ton yɨpya bꞌɨtkena tuweny dem kɨp 
kesa kakyɨt utkundena mim. 5 Ajɨ man komkesa gasa gatabɨm bꞌobogɨl 
nony ɨpangki na mɨtɨbnyɨt, ɨ negɨr kɨma bꞌɨdgotnena takateninyɨt, ɨ God 
ma bꞌogɨl yɨrkokar bage yɨt pɨtapɨta omnena wɨko omnɨka iyenyɨt, ɨ 
dɨde moina wɨko rɨrɨrkɨpjog omnɨka teyeninyɨt rɨna re God mokainonj 
omnɨkam.

6  Mop nokɨp kon Godɨm wɨkond bꞌingaenenond ɨ ket koina yɨrkokar 
re kea bꞌundwatapu wa e ainy odede rɨngma ra sɨ rɨgat ɨk ɨgmarɨk tina 
sɨ mɨle undwatam. Sɨ kor kemb ɨte ke wɨn nitkau onggɨtyam gowukoi 
ɨraram. 7 Ɨ kon kea bebɨg wɨngɨrɨnd bꞌajobrena nekenenond God ma 
wɨkond odede rɨngma ra bꞌipowa wɨband rɨgat bꞌajobrena kɨma bꞌipowa 
ikeny, ajɨ kor kemb ɨte ke dɨkɨnd seg ainy. Ɨ koina yɨrkokar bꞌɨkok re kemb 
ɨte ke dɨkɨnd undwatapu wa ainy. Ɨ dɨde kwa kon gar ke utkunda mɨle 
kea danda kɨma emorka iyɨmɨn ngɨrpu yu. 8  Ajɨ ɨnte kornɨm wɨp ke komb 
gasa yɨbɨm okatam, ɨt re negɨr kesa dɨmdɨmjog bꞌogɨl dɨra. Sɨ negɨr kesa 
dɨmdɨmjog bꞌɨsagɨka rɨga, Yonggyamɨt ɨta onggɨtyam dɨra kor notkau 
onggɨt bibɨrɨnd ra Ton ik dem. Ajɨ Ton ma kornɨm nena ma notkau dem, 
ajɨ daka kwa komkesa towanɨm ma yepim re singi iyena kɨma yɨr yungai 
Tina openda gatab.

Pol Tinajog Gasa gatab Yɨt
9 Ɨ man danda ondrasɨt wanakana kor pɨlwa menonɨm. 10 Mop nokɨp 

Dema kea nɨraronj dɨde yikonj Tesalonika taun wa, nokɨp ton singi 
eyeninonj re onggɨtyam gowukoi gasa na. Ɨ Kreske kea daka yikonj 
Galatiya eriya wa, ɨ dɨde Tito daka kwa yikonj Dalmatiya eriya wa. 11 Sɨ 
Luk nenate kon kɨma yɨbɨm. Ɨ man Makɨnd iyɨt dem kor pɨlwa man kɨma 
ra man metket dem. Mop nokɨp ton re kornɨm bꞌogɨl yɨm bꞌakawa rɨga e 
tainy koina wɨko omnɨkam. 12  Ɨ kon kea Tikikond yɨtmɨkitond Epeso taun 
wa. 13  Sɨ ra man metket dem, man bꞌogla koina tumɨnd pɨnpɨn kobɨrgɨm 
iyɨt rɨna re kon yɨraronj Karpomna metɨnd de Trowa taunɨnd. Ɨ kwa man 

a 4:17 Grik peband da “laiyonɨmna tu bora ke”. Nokɨp onggɨt wɨnɨnd nɨnda sɨbɨbmet rɨga 
wɨbapu wa aramkenento laiyon kɨma bꞌipowam ngɨrpu ra laiyonɨp ten tangranj. 

teyinyɨt dem nɨnda koina peba ajɨ ukoijog re bꞌangga gɨm ke omnɨki 
peba na. 14 Ɨ Aleksandro yete re ayɨn ke gasa omnɨka rɨga yɨbɨm, ton 
re ma sobijog na negɨrjog mɨle kor nomnɨkenenawainonj, sɨ Yonggyam 
toko ti mɨra yetendau tina omnɨki mɨle rɨrɨrɨnd. 15 Sɨ madaka tinɨm yɨr 
kɨma mɨtɨbnyɨt. Mop nokɨp ton ma sobijog danda kɨma na gejam onyitonj 
meraina ouyaena yɨtkak gatabɨm.

16  Ɨ re kon naskajog bꞌɨsagɨkapu pɨpmet wa onyitond kor gatab 
bꞌɨrmekam dɨkɨnd Roma taunɨnd, makwa yɨpa rɨga kor tab ke awonj 
ɨrmeka yɨt opurenam. Ajɨ komkesa rɨgap re kea ken nɨrareno. Ajɨ kon 
singi en da God goro towa ragenau onggɨtyam towaina negɨr gatab. 17 Ajɨ 
Yonggyam kea dɨkɨnd kor tab ke onyitonj dɨde ket kor danda nokaenonj. 
Nokɨm da ɨdenat Yonggyam ken nitngaeny kupkakupka God ma bꞌogɨl 
yɨrkokar bage yɨt rɨrɨrkɨpjog pɨtapɨta omnenam, ɨ ɨngkaemb ket komkesa 
yɨtam bꞌengabenga rɨgap onggɨtyam yɨtkak tutkundenanj. Ɨ ket Yonggyam 
kea ken nɨtrɨngendonj ujɨm pɨlke. a 18  Sɨ Yonggyam ɨta ken ɨtrɨngɨndena 
nitiyeny komkesa negɨrjog mɨle wa pɨlke dɨde Ton ket ɨta bꞌobogɨl nii dem 
Tina pumb tungg wa de pumb wa. Sɨ bꞌogɨl ɨnyomarena Ti pɨlwa dadal 
ngɨrpu kesa ngɨrpu kesa, ɨmɨnjog.

Undwatapu Yɨtkak
19 Ɨ man wɨdaemb yɨt tamninyɨt Priskila ake Akwila dɨde towa pɨlwa 

yepim re wekeny Onesiporomna metɨnd. 20 Ɨ Erasto ama yɨbɨm de Korinto 
taun wa, ɨ kon Tropimond yɨrarond Mileto taunɨnd nokɨp ton kopa na 
yokatonj. 21 Sɨ man danda ondrasɨt wanakana menonɨm dɨkɨnd, yɨmta 
kena gɨbɨl wɨn ik dem. Ɨ Yubulo ɨ Pude ɨ Lino ɨ Klaudiya ɨ dɨde komkesa 
gar ke utkunda nany dɨde yɨngganwar men madaemb yɨt momnenyi. 22  Sɨ 
Yonggyam toko moina wɨngawɨnga kɨma yebɨm. God ma wurar komkesa 
wɨn kɨma. 

Simesime Yɨtkak

1  1 Simesime! Kon, Pol re Godɨmna wɨko rɨga en, ɨ Yesu Kerisomna ɨtmɨkitijog 
rɨga en. Sɨ kon Godɨmna obagɨki rɨga yɨm akaeneninond Yesund gar ke 

utkunda ke okatam dɨde ten ɨmɨnjog yɨtkak wumɨr amnɨkeneninond bꞌobogɨl 
Godɨnd ewangayam. 2 Sɨ ɨdenat ton warɨm bꞌogɨl ɨsma okatenyi dadal ngɨrpu kesa 
yɨrkokar gatab. Ɨ God yete re maka bꞌanygɨneneny, Ton kea bꞌila nata tɨrɨr yomnonj 
onggɨtyam yɨrkokar okawam gar ke utkunda rɨga wa, re Ton maka gowukoi 
yotobarkonj. 3 Ɨ re Godɨmna obagendi bꞌogɨl wɨn ikonj, sɨ Ton Tina rɨga engaeninonj 
onggɨtyam Tina tɨrɨr omni yɨtkak pɨtapɨta omnenam. Ɨ mera yɨrkokar okawayam 
God keda kwa kea nony nɨjawonj onggɨtyam Tina yɨtkak pɨtapɨta omnenam. 4 Ɨ 
Tito man re koina pɨtapɨta omneni yɨtkak kena Yesund gar ke utkunda ke yokatot 
kon re dɨde. Ɨ ɨngkenaemb ket man koina ɨmɨnjog bꞌɨga awot. Sɨ Abu Godɨm pɨlke 
dɨde mera yɨrkokar okawayam Keriso Yesum pɨlke wurar dɨde ngɨmbla man kɨma!

Elda Obagendam gatab Yɨt
5 Ɨ kon nok mana men Krete ailan wa mɨrarond, nokɨm da ɨdenat man 

koina ɨrarki kombkomb wɨko dɨmdɨm tamnɨkinyɨt dɨde tundwasinyɨt, 

Tito Leta
Polɨmna Ɨrɨki Titom pɨlwa Leta

Isɨpkita Yɨtkak
Onggɨtyam Tito Leta ɨrɨka rɨga re Polte. Ɨ Tito re yɨpa Polɨmna gar ke utkunda 

ke bꞌɨgajog na dɨde yɨm bꞌakawa rɨga na yɨbnonj. Ɨ ton kea Pol kɨma yikenenonj 
tina misnari wɨko wɨngɨrɨnd. Ɨ Tito re sosi mopyam na yɨbnonj de Krete ailanɨnd. 
Onggɨtyam leta re yɨpa wɨp e osi re nɨmog Timote Leta kɨma.

Ɨ Kretend sosi re ma ngai ongapi bꞌobogɨl na yɨbɨm. Ɨ onggɨt sosi wɨngɨrɨnd 
rɨga wa pɨlɨnd ukoijog mɨle omnɨkam re ɨna ɨt re da yɨt ɨtayam gar ke utkunda 
rɨga aukam. Pol ket Titond dɨde sosi rɨga yɨt atainy rɨdede wɨp e Godɨmna rɨga 
bꞌingaenam. Ɨ ket Titond yɨt yomneny God ma ɨmɨnjog yɨtkak ouyaenam. Ɨ kwa 
yɨt yɨtai rɨdede wɨp e bꞌogɨl wɨp iyoi rɨga sosind wɨmenam.

a 1:10 Opimemb rɨga bobo re Ju rɨga dɨde nɨnda God ma obagɨki kesa rɨga im yepiya re 
onggɨtyam God ma obagendi tɨrɨr omni mal wugɨm ɨpka mɨle ukoi yomneneno. 

ɨ ɨdenat kwa man elda rɨga tabagɨkinyɨt yɨpayɨpa taun rɨrɨrɨnd odede 
rɨngma na re kon men mingawond omnɨkam. 6  Sɨ elda rɨga ra bꞌogla da 
bꞌinjawa kesa rɨga na dɨde yɨpaina nena kongga kɨma bꞌogɨl wɨmena rɨga 
na yebɨm. Ɨ dɨde tina bꞌɨgawar bꞌogla Yesund gar ke utkunda ke okasi, 
ajɨ goro wɨp ɨnggrawa kesa dɨde utkunda kesa bꞌɨga waken. 7 Mop nokɨp 
sosi yɨr ɨpka elda rɨga re Godɨmna met yɨr ɨpkam mopyam wɨko rɨga e. Sɨ 
ton bꞌogla bꞌinjawa kesa rɨga ɨbɨm, ajɨ goro odede mɨle rɨga yebɨm yete re 
tina ɨsamki singi nena ke rɨga wɨp amneniny, ɨ yete re wanakana komliu 
aeny, ɨ yete re ɨk onaikand yikeny, ɨ yete re bꞌipowand yikeny, ɨ dɨde 
yete re ɨngar kesa nenegɨr nya ke butum mɨle omnɨkand yikeny. 8  Ajɨ ton 
bꞌogla odede rɨga na ɨbɨm yete re bꞌobogɨl obai omnena rɨga yɨbɨm, ɨ yete 
re bꞌogɨl mɨle singi iyena rɨga yɨbɨm, ɨ yete re tilenggyam bꞌagoka mɨle 
rɨga yɨbɨm, ɨ yete re dɨmdɨmjog mɨle rɨga yɨbɨm, ɨ yete re yɨna mɨle kɨma 
rɨga yɨbɨm, ɨ dɨde kwa yete re tilenggyam bꞌasowa rɨga yɨbɨm. 9 Ɨ kwa ton 
bꞌogla danda kɨma ɨmɨnjog God ma bage yɨtkakɨm wumɨrjog ɨbɨm dɨde 
tamorkiny rɨna re bꞌauyaeninonj. Nokɨm da ɨdenat ton rɨrɨrkɨpjog rɨga 
tainy yet ra ɨmɨnjog dɨmdɨm ouyaena nya ke sosi rɨga tugoiny dɨde kwa 
pɨtakɨpɨnd tamnɨkiny towaina kaokao yɨtkak yepim re onggɨtyam ɨmɨnjog 
dɨmdɨm ouyaena nya nenegɨr kana yokatenyi.

Bꞌanygɨnena Ouyaena Rɨga gatab Nonony Yɨtkak
10 Mop nokɨp demb de Krete ailan wa ma yɨpa kɨma utkunda kesa rɨga 

im wekeny yepim re kɨp kesa nenegɨr yɨt ke rɨga bꞌanygɨnena nya wa wɨp 
eyenanj. Ɨ ukoijog re onggɨtyam rɨga im yepim re God ma obagendi tɨrɨr 
omni mal wugɨm ɨpka mɨle kɨma rɨga bobo wɨngɨrɨnd wekeny. a 11 Sɨ ton 
opima komkesa bꞌubɨgawar negɨrjog ouyaena wa eyenanj rɨnsim re ma 
bꞌogɨl im towanɨm ouyaenam. Ɨ ɨngkaimemb ton ten wɨp engka eyenanj 
gar ke utkunda kesa mɨle wa. Nokɨm da ɨdenat ton ɨngar kesa nenegɨr nya 
ke nonygor mɨle omnɨkand tuweny. Sɨ onggɨt paemb man bꞌogla danda 
kɨma yɨt tamneninyɨt towaina tu mumakesa omnɨkam. 12  Ɨ Krete rɨga 
wɨngɨrɨnd towainajog yɨpa bageyamɨt yindenonj da,

“Krete rɨga re ita wɨnɨnd bꞌanygɨnena opurena rɨga im dɨde wɨp 
ɨnggrawa kesa tɨbam bꞌangga pɨla rɨga im, ɨ dɨde ton re dɨnderkak owou 
nena ɨmkura yɨrngɨi rɨga im.” 13  Onggɨtyam tina Krete rɨga gatab yɨr 
ungata yɨt re ɨmɨnjog e. Sɨ onggɨt mop paemb man bꞌogla ten dɨng kɨma 
samany ke tamneninyɨt, nokɨm da ɨdenat ton tengkanj bꞌogɨl ɨmɨnjog 
gar ke utkunda mɨle wa. 14 Ɨ kwa nokɨm da ɨdenat ton maka bꞌatkaenanj 
Ju rɨga waina kakyɨt bꞌauyaenam, ɨ kwa ɨdenat maka bꞌatkaenanj 
onggɨtyam rɨgaina bꞌingawa yɨt yɨmta undokam yepim re God ma ɨmɨnjog 

yɨtkak bꞌɨsaenenanj. 15 Ɨ towanɨm komkesa gasa re kɨlkesa im yepim re 
wɨngawɨnga ke kɨlkesa wekeny. Ajɨ makwa ɨta yɨpa gasa kɨlkesa yɨbɨm 
towanɨm yepim re negɨr ɨtkɨkijog garɨnd wekeny dɨde makaya Yesund 
gar ke utkunda ke yokasi. Nokɨp towaina gar dɨde kukɨp ke nonykok re 
kea wɨngawɨnga ke negɨrjog omnɨki im wekeny. 16  Ton towalenggyam 
tugɨm ke bꞌagenairanj da ton wumɨr im God, ajɨ ton towaina omnɨka kae 
Tin yoenenyi. Sɨ ton re ɨrɨnenapu rɨga im, ɨ utkunda kesa rɨga im, ɨ dɨde 
makwa rɨrɨrkɨp rɨga im nangga mog bꞌogɨl wɨko omnɨkam.

Sosi Rɨga Ouyaena gatab Bꞌugowa Yɨt

2  1 Ɨ man bꞌogla ɨna gar ke utkunda rɨga tauyaeneninyɨt yɨtkak rɨnsim 
re man emjateninyɨt ɨmɨnjog dɨmdɨm ouyaena nya ke. 2  Sɨ man nany 

rɨga tugoeneninyɨt da ton goro ɨk onaikand tuweny ajɨ towalenggyam 
bꞌagoka tuweny, ɨ ton bꞌobogɨl nonyɨk bꞌamdena kɨma wɨmena tuweny, ɨ 
ton kwa bꞌogla towalenggyam bꞌagoka tuweny komkesa gatab ke, ɨ dɨde 
ton danda kɨma bꞌobogɨl wɨmena tuweny ɨmɨnjog gar ke utkunda kɨma ɨ 
singi bꞌiyena mɨle kɨma ɨ dɨde mɨmkam wɨmena mɨle kɨma. 3  Ɨ man kwa 
odede yɨpa wɨp nya ke nany kongga tugoeneninyɨt da ton bꞌogla komkesa 
mɨlend bꞌitngaenenanj yɨna bꞌamnena kɨma dɨde bꞌɨsnawa kɨma, ɨ ton 
goro negɨr ugaga yɨt tapurenanj, ɨ goro jogjog ɨkɨp ten wɨp ramnine, ajɨ 
ton bꞌogla bꞌobogɨl rɨga ouyaena teyenanj. 4 Nokɨm da ɨdenat ton sisɨl 
kongga tauyaenenanj towa leowar bꞌobogɨl singi iyenam, ɨ towa bꞌɨgawar 
bꞌobogɨl singi iyenam, 5 ɨ towalenggyam bꞌagokam, ɨ rɨga wa wɨpɨnd 
bꞌinjawa kesa wɨmenam, ɨ towaina bꞌubɨgawar wɨmenand komkesa 
wɨko bꞌobogɨl omnɨkam, ɨ bꞌogɨl wurar mɨle omnɨkam, ɨ dɨde bꞌobogɨl 
towainajog leowar wa pɨlwa bꞌakaenam. Nokɨm da ɨdenat rɨgap Godɨmna 
yɨtkak maka ɨsadrenyi. 6  Ɨ man kwa odede yɨpa wɨp nya ke sisɨl rɨga 
tugoeneninyɨt towalenggyam bꞌagokam. 7 Sɨ man bꞌogla molenggyam 
bꞌogɨl omnɨka mɨle pɨta tamnenawainyɨt sisɨl rɨga wa, ɨ ket towanɨm 
bꞌogɨl wɨngata rɨga taet. Ɨ moina ouyaena wɨngɨrɨnd, man bꞌogla dɨmdɨm 
opurena dɨde mɨle tengaeninyɨt, ɨ bꞌobogɨl nonyɨk bꞌamdena kɨma 
wɨmena metkenyɨt, 8  ɨ ɨmɨnjog dɨmdɨm God ma yɨtkak na tapureninyɨt 
rɨngkae ra rɨgap makwa ɨta ɨrɨnena mitiyenyi. Nokɨm da ɨdenat yɨt 
engaurena rɨgap maka nanggamog negɨr yɨt tapurenanj mera gatab, 
ɨ ɨngkaimemb amaya ton ɨngar bꞌatkatenanj. 9 Ɨ moina sosi wɨngɨrɨnd 
opima rɨgaina wɨko rɨga. Sɨ man kwa ten tugoeneninyɨt da ton bꞌogla 
bꞌatkaenenanj towainajog yonggyamwar wa pɨlwa komkesa bꞌingawa 
wɨngɨrɨnd, ɨ dɨde ton bꞌogla ten bꞌobogɨl gar samɨm tamnenenanj ita 
wɨnɨnd. Ɨ kwa wɨko rɨga goro towa yonggyamwar waina yɨt ɨwaenena 
teyenanj, 10 ɨ dɨde ton goro towaina nanggamog gasa na ingai kesa 
yurowam ke temdanj. Ajɨ wɨko rɨga bꞌogla komkesa gasa ɨmɨnjog gar 
ke dɨde bꞌogɨl nony menamena ke omnɨka teyenanj, ɨ ɨngkaimemb 

towaina yonggyamwarɨp yɨr tangenenanj da ton re sowaina ɨmɨnjog nony 
ɨjai rɨga im. Nokɨm da ɨdenat towaina yonggyamwarɨp bꞌobogɨl kana 
mera yɨrkokar okawayam Godɨm gatab ouyaena yɨtkak otomanti nony 
bꞌakatena kɨma okatenyi ita towaina mɨle map.

Gar ke Utkunda Rɨgaina Dɨmdɨm Wɨmena Mɨle
11 Mop nokɨp God Tina wurar pɨta yomnonj re komkesa rɨga wa 

yɨrkokar okawa mana. 12  Sɨ onggɨt God ma wurarte men yɨt ɨtaya 
niyeniny, nokɨm da ɨdenat men terarkindam Godɨnd ewangaya kesa 
mɨle dɨde gowukoi gɨm ke gasa singi iyena mɨle, ɨ dɨde ɨdenat kwa men 
meralenggyam wɨmena tuwenyɨn bꞌagoka mɨlend ɨ negɨr kesa dɨmdɨmjog 
mɨlend ɨ dɨde Godɨnd ewangaya mɨlend yu onggɨt gowukoyɨnd. 13  Ɨ onggɨt 
mɨle wɨngɨrɨnd men yɨr ungauka yiyenyu re bꞌogɨl omni wɨn e rɨnte re 
yu men warɨm bꞌogɨl ɨsma yoramitenyu, dɨde rɨnte ra mera ukoyam God 
dɨde yɨrkokar okawayam Yesu Keriso pɨta tainy dem bꞌogɨl ɨnyomarena 
kɨma. 14 Sɨ naskand men re negɨrjog mɨle nat wekenond. Ajɨ Yesu Keriso 
kea Tilenggyam yɨrkokar bꞌakawonj onggɨtyam meraina negɨr mɨle 
map, ngɨrpu uj awonj wul bꞌagbagɨnd. Nokɨm da ɨdenat Ton onggɨtyam 
meraina negɨr mɨle ɨrabam mɨra oramis, ɨ ɨngkaemb men nɨtrɨngasiny 
onggɨtyam komkesa negɨr mɨle wa pɨlke, dɨde ɨdenat men wɨngawɨnga 
ke kɨlkɨp kesa notɨnkiny Tinajog rɨga omnam ɨ ɨngkaemb men gar sam 
kɨma kɨnyɨr tainindam nɨnda rɨga wa bꞌogɨl mɨle omnɨkam. 15 Sɨ man 
bꞌogla onggɨt gatab tauyaeninyɨt ɨ ugowa teyeninyɨt ɨ dɨde samany iyowa 
teyeninyɨt moina kupka danda ke rɨna re God yoramitonj mornɨm sosi 
wɨp iyenam. Ɨ ɨngkaemb man ket bꞌogla mornɨm yɨrɨk ɨsaenena mɨle 
ogoka teyeninyɨt sosi wɨngɨrɨnd, nokɨm da ɨdenat maka yɨpa rɨgat men 
yɨrɨk ɨsaenena mitiyeny.

Bꞌogɨl Mɨle gatab Bꞌugowa Yɨt

3  1 Ɨ man sosi rɨga nonony tamneninyɨt da ton bꞌogla bꞌatkaenanj gabmani 
wɨp omnena rɨga wa pɨlwa dɨde nɨnda nyɨ rɨga wa pɨlwa, ɨ ten yɨt 

tutkundenanj, ɨ dɨde ton bꞌangonjeni na tekeny komkesa bꞌogɨl wɨko bꞌobogɨl 
omnɨkam. 2 Ɨ man kwa ten nonony tamneninyɨt da ton goro yɨna yesadrene, ɨ 
ton goro soro kɨma yɨt bꞌugwatenand tekeny, ajɨ ton bꞌogla nɨnda rɨga wa pɨlwa 
ngolekak tekeny, ɨ dɨde ton bꞌogla ita wɨnɨnd pɨta tamnenenanj towaina bꞌogɨl 
musɨk wɨmena mɨle komkesa rɨga wa pɨlwa. 3 Mop nokɨp meda kwa naskand 
wekenond re korɨrkorɨr rɨga na, ɨ yɨt utkunda kesa rɨga na, ɨ bꞌanygɨnena nya 
wa wɨp omneni rɨga na. Ɨ kwa men yɨrkokar engaenentondam re bꞌengabenga 
wɨp gowukoi gɨm ke gasa singi nat dɨde gowukoi bꞌanygɨnena sam mɨle nat. Ɨ 
kwa men wɨmena wuwenond re nenegɨrjog mɨle nat dɨde nɨnda rɨgaina gasa 
gatab nony kɨkɨb mɨle nat. Sɨ nɨnda rɨgap men negɨr yɨr ke yɨr nongenento, 
ɨ meda kwa ten negɨr yɨr ke yɨr angenentondam. 4 Ajɨ re mera yɨrkokar 

okawayam Godɨmna wurar dɨde rɨgam singi bꞌiyena mɨle pɨta awonj, 5‑6 God 
mera yɨrkokar nokainonj re ma meraina omnɨki negɨr kesa dɨmdɨmjog mɨle 
mapena, ajɨ Tina kear rɨrɨr nat. Sɨ God mera yɨrkokar okawayam Yesu Kerisond 
yingawonj Yɨnayɨna Wɨngawɨnga ukoijog danda kɨma imuram meraina 
garɨnd. Ɨ re Yɨnayɨna Wɨngawɨnga bꞌimuronj meraina garɨnd, Ton ket men 
gony neaukinonj wɨngawɨnga ke kɨlkesa omnam, ɨ ɨngkenaemb God men 
wɨngawɨnga ke nukukinonj Tina bꞌɨgam dɨde ket sisɨl nomnɨkinonj. Sɨ God 
odede nya kenaemb mera yɨrkokar nokainonj. 7 Nokɨm da ra men Tina wurar 
ke negɨr kesa dɨmdɨmjog rɨga nyɨ okasu, sɨ ɨdenat men dadal ngɨrpu kesa 
yɨrkokarɨmna owabɨnta rɨga taindam rɨnte re men yɨr ungawa yiyenyu warɨm 
bꞌogɨl ɨsma okatam.

8 Sɨ onggɨtyam yɨtkak re nony ɨjawa kɨma yɨtkak im. Ɨ kon singi en da man 
bꞌobogɨl ɨmjatena kɨma ouyaena teyeninyɨt onggɨt yɨtkak gatab. Nokɨm da ra 
Godɨm gar ke utkunda rɨgap bꞌogɨl wɨko omnɨka teyenanj, sɨ ɨdenat ton naska 
bꞌobogɨl kana nony menamena omnɨka teyenanj rɨdede im onggɨtyam bꞌogɨl 
wɨko tamnɨkanj. Ɨ opimemb yɨt re otomantijog im, sɨ ra man onggɨt yɨt ke rɨga 
tauyaeninyɨt, onggɨt yɨtpim rɨga yɨm okawa teyenanj danda kɨma onyitam. 
9 Ajɨ man bꞌogla odede mɨle tewaikeninyɨt, opi re korɨrkorɨr yɨt bꞌɨpatena mɨle, ɨ 
kakyɨt usenena mɨle, ɨ soro kɨma yɨt bꞌugwatena mɨle, ɨ gog yɨt emorka map yɨt 
bꞌugwatena mɨle. Mop nokɨp rɨgap ma opima bꞌogɨl okasi onggɨt mɨle wa pɨlke, 
ajɨ kɨp kesa negɨr mɨle wa im bꞌɨtgarkanj. 10 Ɨ yet ra bꞌanygɨnena ouyaena ke 
sosi rɨga ɨkalka teyeniny, man bꞌogla onggɨt rɨgand nonony omnenyɨt yɨpapyam 
o nɨmogpyam. Ɨ ra ton maka men yɨt mutkunj, man bꞌogla tin ewaikisɨt sosi 
wɨko ke dɨde goro ton kɨma bꞌitɨnkenyɨt. 11 Ɨ man wumɨr et da odede rɨgap kea 
kak yɨawo Godɨmna ɨmɨnjog yɨtkak dɨde ket negɨr mɨle im omnɨka eyenanj. 
Sɨ onggɨtyam towainajog omnɨki mɨle wa pɨlke ton opima negɨr ma bꞌɨsagɨka 
okatena yiyenyi.

Undwatapu Yɨtkak
12  Ɨ kon ɨta ɨtmɨkisɨn Artemand o Tikikond mor pɨlwa. Sɨ ra ton ik mor 

pɨlwa, man wanakana metket kor pɨlwa de Nikopoli taun wa. Nokɨp 
kon kea yɨsamkond demb de gɨbɨl wɨn owamam. 13  Ɨ man moina danda 
rɨrɨrɨnd bꞌobogɨl gasa temnɨket Jena yete re gabmani gog ke ɨrmeka rɨga 
yɨbɨm dɨde Apolo towaina menonɨm. Nokɨm da ɨdenat ton maka bꞌatrakya 
nanggamog ingaena gasam. 14 Sɨ onggɨtyam moina bꞌogɨl omnɨka mɨle 
kaim meraina gar ke utkunda rɨgap todaka bꞌauyaena okatenyi bꞌogɨl 
mɨle omnɨka nya, ɨ ɨdenat ton ket kɨnyɨr aena tuweny ten yɨm okaenam 
yepim re ingaena gasa bꞌarakand wekeny. Nokɨm da ɨdenat maka towaina 
gar ke utkunda wɨmena mɨle kɨp kesa taukanj.

15 Sɨ komkesa rɨga yepim re kon kɨma wekeny men madaemb yɨt 
momnenyi. Sɨ man gar ke utkunda rɨga wɨdaemb yɨt tamninyɨt yepim re 
de sɨn singi niyenenanj. Godɨmna wurar komkesa wɨn kɨma! 

Simesime Yɨtkak
1 Simesime! Kon Pol yete re sɨbɨbmet rɨga nɨbnyɨn Keriso Yesu map, dɨde 

meraina gar ke utkunda rɨga Timote, sɨn ɨtemb leta yɨrɨkya re Pilemon 
mor pɨlwa e yete re man sowa ɨmɨnjog gar ke singi iyeni rɨga mɨbnyɨt dɨde 
sowa wɨkomad e mɨbnyɨt, 2  ɨ sowa ngɨmɨr Apiyam pɨlwa, ɨ sowa geja rɨga 
pɨla danda kɨma wɨkomad Arkipom pɨlwa, ɨ dɨde kwa onggɨt sosim pɨlwa 
rɨnte re bꞌeoma yokateneny moina metɨnd. 3 Wurar dɨde ngɨmbla wɨn 
kɨma mera Bꞌu Godɨm pɨlke dɨde Yonggyam Yesu Kerisom pɨlke.

Godɨm pɨlwa Sɨteket Yɨt Pilemonɨm gatab
4 Ɨ ita wɨnɨnd ɨte re kon men nyɨ muwatenyɨn yɨr opmita wɨnɨnd, kon 

ɨta mor gatab kor Bꞌu Godɨnd sɨteket yɨt yomnɨkenenyɨn. 5 Mop nokɨp kon 

Pilemon Leta
Polɨmna Ɨrɨki Pilemonɨm 

pɨlwa Leta
Isɨpkita Yɨtkak

Onggɨtyam Pilemon Leta ɨrɨka rɨga re Polte. Ɨ Pol ɨtemb leta yɨrɨkonj re 
Pilemonɨm pɨlwa na yet re ti rɨga yɨbnonj Kolosai taunɨnd. Sɨ bꞌogla ama rɨka 
A.D. pipti nain dɨde siksti wan (59‑61) kemag gangga nat yɨrɨkonj.

Pilemonɨmna wɨko rɨga Onesimo yurowam ke wulkɨp akasinonj Pilemonɨm 
pɨlke, dɨde ket bꞌɨkonj Roma taun wa. Sɨ re ket ton Roma taun wa yɨbnonj, ton ket 
ademb de Polɨnd yodaronj, ɨ dɨde ket kea gar ke utkunda rɨga awonj. Seg Pol ket 
Onesimond onggɨt leta kɨma yɨtmɨkitonj Pilemonɨm pɨlwa. Ɨ Pol ket Pilemonɨnd 
yɨtenawonj da, “Man bꞌogla Onesimomna negɨr mɨle awɨr tamninyɨt, ɨ ɨja na ket 
yɨr ɨpket ɨt re Kerisom pɨlɨnd gar ke utkunda yɨnggan re dɨde. Ajɨ goro odede wɨp 
yɨr ɨpkɨm ɨt re bꞌɨkeni wɨko rɨga re dɨde.”

Onggɨtyam kutkut leta dɨde nɨnda leta opi re Epeso, Kolosai, ɨ dɨde Pilipo 
re odede wɨp ogenaya im da “Sɨbɨbmet Leta”. Mop nokɨp opimemb leta ɨrɨki re 
Polɨmna im, re ton yiyata kɨma naskajog sɨbɨbmetɨnd yɨbnonj de Roma taun wa.

ɨta utkundenenyɨn moina singi bꞌiyena mɨle gatab dɨde gar ke utkunda 
mɨle gatab yɨt. Sɨ man re bꞌobogɨl im singi eyeninyɨt Godɨmna yɨna rɨga, 
ɨ dɨde man ɨta Yonggyam Yesum pɨlɨnd danda kɨma gar ke utkunda 
yoramitenyɨt. 6 Ɨ kon kwa yɨr opmitenenyɨn da man bꞌogla danda kɨma 
moina gar ke utkunda mɨle yingg iyenenyɨt rɨga wa yɨrkokar okatam, 
sɨ man ɨdenatemb komkesa bꞌogɨl gasa kupka wumɨrjog tauket rɨnsim 
re sɨn omnɨka eyenindam Kerisom esourenam. 7 Sɨ moina singi bꞌiyena 
mɨlet ma sobijog na gar samɨm dɨde bꞌugowam nomnenenyɨm, mop nokɨp 
kor gar ke utkunda yɨnggan, man kea yɨna rɨga waina kukɨp ngɨmbla 
amnɨkeneninyɨmɨt.

Onesimom gatab Bꞌarkita Yɨt
8  Ɨ kon re Kerisomna ɨtmɨkitijog rɨga nyɨ kɨma en. Sɨ onggɨt paemb 

kor ɨta ukoijog danda nɨbnau moga kesa men ingawam onggɨtyam mɨle 
omnɨkam rɨnte ra man bꞌogla omnɨket. 9 Ajɨ yu kon, Pol re ke mid en, 
dɨde sɨbɨbmet nate nɨbnyɨn Keriso Yesu map. Sɨ kon ma ingawa yɨt e 
motɨnyɨn, ajɨ kon bꞌɨtena oramisɨn mor pɨlwa ra singi bꞌiyena mɨle kɨma 
e. 10 Sɨ onggɨt paemb kon men mɨtenaen kor bꞌɨga Onesimom gatab yet re 
koina bꞌɨgam awonj re kon sɨbɨbmetɨnd nɨbnenenond. 11 Sɨ naskand ton re 
mor pɨlwa negɨr mɨle omnɨka rɨga na yɨbnonj, ajɨ yu ton re kea mor pɨlwa 
dɨde kor pɨlwa bꞌogɨl yɨm bꞌakawa rɨga e aeny. 12  Ɨ ton re koina gar ke 
nony ɨjai rɨga e yɨbɨm, ajɨ kon tin ɨta ɨtmɨkisɨn mor pɨlwa. 13 Mop nokɨp yu 
kon God ma bꞌogɨl yɨrkokar bage yɨt mapae sɨbɨbmetɨnd ɨjobɨki nɨbnyɨn, 
sɨ kon singi en da man bꞌogla metket kor pɨlwa ken yɨm okaenam. Ajɨ mor 
awɨr e nya ainy ken yɨm okaenam. Sɨ kor ɨja e ukoijog singi ainy da kon 
tin owama iyenyɨn dɨkɨnd sɨbɨbmetɨnd kon kɨma, nokɨm da ɨdenat ton 
onggɨtyam moina yɨm bꞌakawa pɨpmet okas ken yɨm okaenam. 14 Ajɨ kon 
ma singi en moina ɨmjati kesa koina singi rɨrɨrɨnd jabajaba Onesimond 
owamam dɨkɨnd ken yɨm okaenam. Nokɨm da ke moina bꞌogɨl wɨko maka 
koina ɨl ongka ke rawɨk, ajɨ bꞌogla ra moinajog singi ke tawɨk. 15 Nangga 
mop pena Onesimo bꞌɨkenonj mor pɨlke re mɨnda amaya God singi na 
da ton man kɨma wetaweta tainy sobijog ganggand, nokɨm da ɨdenat 
ton yɨmta ke tɨtenj mor pɨlwa man kɨma dadal ngɨrpu kesa wɨmenam. 
16 Nangga ma jɨ rada ton re moina wɨko rɨga e yɨbɨm, ajɨ ton ma rɨrɨr e 
yu jaba wɨko rɨga nena ɨbɨm naskand re dɨde. Mop nokɨp ton re kea gar 
ke utkunda rɨga na awonj. Sɨ ton kornɨm re ma sobijog singi iyena kɨma 
yɨnggan e au. Ɨ mornɨm tau ra bꞌusaya kwa ukoijog singi iyena kɨma gar 
ke utkunda yɨnggan e. Sɨ ton re gɨm ke moina wɨko rɨga e, ajɨ kwa ton re 
yɨpa moina gar ke utkunda yɨnggan e Yonggyamɨm pɨlɨnd. Sɨ ton re kea 
meraina gar ke utkunda yɨnggan e au.

17 Sɨ onggɨt paemb rada man ɨta kon kɨma yɨpand bꞌinkenyɨt 
Yonggyamɨmna wɨkond, sɨ man bꞌogla ɨja na Onesimond simesime omnyɨt 

Pilemon  

odede wɨp rɨja e re man ken simesime nomnɨkenenyɨt. 18  Ɨ rada ton ke 
mor nangga negɨr na momnɨkawonj o mɨnda yurowam ke moina wulkɨp 
emjinonj, man bꞌogla tina bebɨg bꞌɨtɨsket kor pɨlwa kornɨm urowatam. 19 Ɨ 
kon Pol ɨtemb ket koinajog yɨm kae mor peba mɨrɨkaen. Sɨ goro nony, kon 
ɨta mor mɨra mɨtendaen dem tina bebɨg omnɨki gatab. Ajɨ kon ma nok 
mapae nindenyɨn da man yɨrkokar yokatot re koina wɨko kena. Sɨ onggɨt 
paemb man molenggyam re wɨngawɨnga ke kornɨm ɨtendam mɨra et. 20 Sɨ 
gar ke utkunda yɨnggan! Yu man toko koina singi rɨrɨrɨnd Onesimond 
simesime yomnene Yonggyamɨm nyɨ kɨma. Ɨ ɨngkaemb kon okasɨn bꞌogɨl 
ɨsma, ɨ ket gar ngɨmbla okasɨn Keriso map.

21 Ɨ kon ɨmɨnjog yɨmjasɨn da man ɨta koina yɨt rɨrɨrɨnd bꞌogɨl mɨle 
omnɨket Onesimom pɨlɨnd. Ɨ kwa kon wumɨr en da man ma onggɨtyam 
koina yɨt rɨrɨrkɨp mɨle nena e omnɨket, ajɨ man ɨta bꞌusaya mogjog ngole 
bꞌatɨndrɨket. Sɨ onggɨt paemb kon onggɨtyam leta mor mɨrɨkaen. 22  Ɨ 
kwa yɨpa yɨt ɨte da man kor obai rum notngonjenaet. Mop nokɨp kon ɨta 
netken wa pɨlwa, ra God temjasiny waina yɨr opmita kor gatab sɨbɨbmet 
ke opendam.

Undwatapu Yɨtkak
23 Ɨ Epapra yete re kon kɨma sɨbɨbmetɨnd yɨbɨm Keriso Yesu map, 

men madaemb yɨt momɨny. 24 Ɨ kwa koina wɨkomadwar opi re Mak, 
ɨ Aristarko, ɨ Dema, ɨ dɨde Luk, toda men madaemb yɨt momnyi. 
25 Yonggyam Yesu Kerisomna wurar waina wɨngawɨnga kɨma. 

  Pilemon

Godɨmna Bꞌɨga Yesu Keriso

1  1 Naskand bꞌila kesam peba wɨnɨnd, God jogjogpyam bageyam 
engaeneninonj re jogjog bꞌengabenga nya kena Ju rɨga yɨtnono 

omnenam. 2  Ɨ ket onggɨt kikitum wɨnɨnd re kesam peba wɨn bꞌundwatapu 
wa awonj, God Ti Bꞌɨgand yingawonj meranɨm yɨtnono omnenam. Sɨ God 
Tin yonyitonj komkesa gasa owabɨnta rɨgam, ɨ kwa Ti pɨlkena wub ake 
gou dɨde komkesa gasa amnɨkinonj. 3  Sɨ Ton enyorki yɨbɨm re Godɨmna 
bꞌogɨl ɨnyomarena kae, ɨ Ton re Godɨmna kukɨpjog rɨga e, ɨ Ton Tina 

Ibru Leta
Yɨpa Ɨtmɨkitijog Rɨgamna Ɨrɨki 

Ibru Rɨga wa pɨlwa Leta
Isɨpkita Yɨtkak

Onggɨtyam Ibru Leta ɨrɨka rɨga ma bꞌobogɨl isɨpmari e ajɨ ama rɨka Polte o 
Apolote. Ɨ ɨrɨka rɨga ɨtemb leta yɨrɨkonj re gar ke utkunda Ibru Rɨga wa pɨlwa na 
yepiya re bebɨg dɨde bꞌɨsadrena mɨle akatenento Palestin eriya o Roma taun wa, 
dɨde ama rɨka A.D. siksti powa dɨde siksti seben (64‑67) kemag gangga nat.

Sɨ opimemb gar ke utkunda rɨgap momta towaina gar ke utkunda mɨle 
bꞌɨtrarkam aukɨto dɨde ket ɨtendam de Ju rɨga waina get ke kesam utkunda mɨle 
wa bebɨg dɨde bꞌɨsadrena map. Ɨ onggɨt pebat yindeny da gar ke utkunda mɨle re 
otomantijog e komkesa nya ke, ajɨ ma ɨja e ɨt re Ju rɨgaina kesam get ke utkunda 
mɨle re dɨde. Sɨ Keriso re Godɨm pɨlkae, Ton re ukoijog pumb wa e komkesa 
aneru ɨ Mose ɨ Yosuwa ɨ dɨde komkesa sɨ rɨga wa pɨlke. Ɨ Tonɨtemb kupkakupka 
Godɨm pɨlwa sɨ omnɨka mɨle yundwatonj kesam peband sɨ mɨle rɨrɨrɨnd. Sɨ Tina 
uj kak ke makwa ɨta yɨpa Godɨm sɨ omnɨka mɨle ainy rɨna re kesam peba wɨnɨnd 
amnɨkenento.

Ɨ sapta ilebenɨnd (11) esɨpkeniny re ongwati gar ke utkunda rɨga dɨde kongga 
im kesam peba wɨngɨrɨnd. Sɨ ton ket kea jogjog bebɨg dɨde bꞌɨsadrena mɨle 
akatenento gar ke utkunda mɨle owamam ɨ ket ukoijog warɨm bꞌogɨl ɨsma dɨde 
nony bꞌɨjawa aramkenento Godɨm pɨlwa gar ke utkunda wɨmenand.

danda kɨma yɨt ke komkesa gasa emorka eyeniny, ɨ dɨde Ton rɨga kɨlkesa 
amninonj negɨr mɨle ke. Ngɨrpu onggɨt kak ke Ton juwai kɨma pɨpmetɨnd 
omitonj ukoijog Godɨmna yɨmjog yɨm tab ke de pumb tungg wa.

Keriso re Pumbjog wa e Aneru wa pɨlke
4 Sɨ Ton ukoijog ɨwɨnti rɨga na awonj aneru wa pɨlke odede rɨngma re 

Godɨm pɨlke okati Tina nyɨ ɨwɨnti yɨbɨm komkesa aneru waina nyɨ wa 
pɨlke. 5 Mop nokɨp God makwa ke rɨnggɨt wɨn nat yɨpa anerund yomnonj 
da,

“Man re Koina Bꞌɨga et,
sɨ yu Kon kemb Mor Bꞌu e aen.”

Ɨ daka makwa ke yomnonj da,
“Kon Ti Bꞌu e taen,

ɨ Ton re Kor Bꞌɨga e tau.”
Ajɨ Ton Kerisom pɨlwa nena na odede yɨt yopulitonj. 6  Ɨ onggɨt wɨnɨnd re 
God Tina naskajog Bꞌɨga onggɨt gowukoi wa ɨtmɨkitam yomnonj, Ton ɨja 
naemb jɨ yindenonj da,

“Sɨ komkesa Godɨmna aneru bꞌogla kumsos bꞌamkinam Ti pɨlwa.”
7 Ɨ Ton aneru wa gatab yindenonj da,

“God Tina aneru amnɨkinonj re rɨb pɨla wɨko rɨga na,
ɨ Tina wɨko rɨga amnɨkinonj re wul dɨmɨl pɨla wɨko rɨga na.”

8  Ɨ kwa onggɨt Bꞌɨga gatab yindonj da,
“God, Moina wɨp omnenapu kasa re dadal ngɨrpu kesa e yɨbɨm,

ɨ Man wɨp omnenapu kutɨp ke Moina pumb tungg wɨp yiyenyɨt re 
dɨmdɨmjog e.

 9 Ɨ Man singi yiyenyɨt re negɨr kesa dɨmdɨmjog mɨle e, ɨ Man singi 
kesa yomnenyɨt re nenegɨrjog mɨle e.

Sɨ onggɨt mop penaemb God, Moina God, Ton gaya ke meaukonj 
ukoi sam kɨma,
ɨ God makwa ke yɨpa odede sam yomnɨkonj Moina kegwar wa 

wɨngɨrɨnd.”
10 Ɨ kwa yɨna pebat yindonj da,

“Yonggyam, otomapu ke Manɨt gowukoi yotobarkot,
ɨ komkesa wub re Moina yɨm ke omnɨki im.

 11 Ɨ ton opima negɨr taukanj dem, ajɨ Man ɨndama ɨmnɨneni kesa dadal 
mɨtɨbnyɨt dem.
Ɨ kwa ton komkesa opima kobɨrgɨm pɨla gujguj taukanj dem.

 12 Ɨ Man ten teoromɨnsinyɨt dem gujguj kobɨrgɨm pɨla,
ɨ ket sisɨlɨm sensi tamnɨkinyɨt dem kobɨrgɨm pɨla.

Ajɨ Man Molenggyam ra ɨmnɨneni kesa e mɨtɨbnyɨt dem dadal ngɨrpu 
kesa,
dɨde Moina kemag ra makwa opima seg taukanj dem.”

  Ibru 1

13  Ɨ God makwa ke rɨnggɨt wɨnɨnd yɨpa anerund yomnonj da,
“Man omite Koina yɨmjog yɨm tab ke juwai kɨma pɨpmetɨnd,

ngɨrpu ra ket Kon Moina geja rɨga gou wa tamninyɨn dem
dɨde taramisinyɨn dem Moina pɨs wɨrand Moina danda 

ondratenam towa kumbɨnd.”
Ajɨ Ton Kerisom pɨlwa nena na odede yɨt yopulitonj. 14 Sɨ rɨdede rɨga im 
aneru? Ton komkesa re wɨngawɨnga im dɨde Godɨmna wɨko rɨga im yena 
re God etmɨkisinonj Tina wɨko omnɨkam. Nokɨm da ɨdenat ton ten yɨm 
takauranj yepiya ra yɨrkokar owabɨndenyi.

Nonony Yɨtkak Utkunda kesa Mɨle gatab

2  1 Sɨ onggɨt mop paemb men bꞌogla ɨmɨnjogjog gar ke onggɨtyam 
yɨtkak rakateninum rɨna re men utkundentondam. Sɨ ra men 

maka odede tamnɨkindam, onggɨt nony kesa mɨlep men opima nony 
netɨdamkenenanj onggɨt ɨmɨnjog yɨtkakɨm pɨlke odede rɨngma ra ngɨwɨrɨt 
gasa aulaul teyeniny deta bꞌenga gatab wa. 2  Mop nokɨp onggɨtyam bage 
yɨt rɨna re God yopurenonj aneru waina tugɨm ke re ɨmɨnjog ɨmjati e, 
ɨ dɨde odede komkesa rɨgap kea negɨr ma bꞌɨsagɨka mɨra yokateneno 
towaina omnɨki rɨrɨrɨnd yepiya re onggɨtyam yɨtkak onygɨka yiyeneno 
dɨde maka yɨmta yundokeneno. 3  Ɨ yɨrkokar okatam yɨtkak re ukoijog 
e. Sɨ ra men onggɨtyam yɨtkak maka bꞌobogɨl okatenyu, rɨdede im men 
odede negɨr ma bꞌɨsagɨka mɨram pɨlke tɨtrɨngenjindam? Ma rɨrɨr e. 
Mop nokɨp Yonggyam Yesu Tilenggyam kea naskajog onggɨtyam yɨtkak 
pɨtapɨta yomnonj, ɨ yepiya re onggɨtyam yɨtkak utkundeno Ti pɨlke, toda 
kea meranɨm ɨmɨnjogjog gar ke yɨmjateno da, “Ɨtemb re ɨmɨnjog yɨrkokar 
okatam yɨtkak e.” 4 Ɨ God daka kea towa agoninonj kɨd kesa kɨma danda 
wɨko ɨ moga kɨma danda wɨko ɨ dɨde bꞌengabenga wɨp danda wɨko, ɨ 
ɨngkenaemb ket Ton yɨpand ton kɨma onggɨtyam yɨtkak yɨmjatenonj. Ɨ 
ket Ton Tina gar ke singi rɨrɨrɨnd Yɨnayɨna Wɨngawɨngand yingaenonj 
gar ke utkunda rɨga wa yiyag wurar ogonam, ɨ ɨngkenaemb kwa daka 
onggɨtyam yɨtkak yɨmjatenonj.

Yesu Rɨga Jɨwɨm Awonj
5 Ɨ men yɨtnono ainindam re onggɨt sisɨl gowukoi gatab e rɨnte ra ik. Ajɨ 

God maka onggɨtyam sisɨl gowukoi aneru wa yɨm kumb wa yoramitonj 
wɨp iyenam. 6  Ɨ kwa yɨna pebat yɨpa gatabɨnd ɨja emb jɨ yɨr ungata yɨt 
yindeny da,

“Nangga pae Man onggɨt Rɨgam pɨlwa nony kubɨr aenyɨt?
Ɨ nangga pae Man onggɨt Rɨgamna Bꞌɨgand yɨr ɨpka yiyenyɨt?

 7 Ɨ re Ton onggɨt gowukoyɨnd yɨbnonj,
sobijog ganggand Man kea Tin sobijog ngai goujog pɨpmetɨnd 

yoramitot aneru wa pɨlke.

Ibru 1 ,  2  

Ajɨ kwa Man ket Tin bꞌogɨl ɨnyomarena kɨma dɨde ɨsnawa kɨma 
bꞌogɨl dɨra yikitot wɨp omnenam.

 8 Sɨ God, Man komkesa gasa gou wa amninot dɨde aramisinot 
Kerisomna pɨs wɨrand danda ondratenam towa kumbɨnd.”

Sɨ rada God kea komkesa gasa gou wa amninonj Tinɨm wɨp omnenam, 
sɨ awɨr e kwa nanggamog gasa e komb yɨbɨm. Ajɨ men komkesa gasa 
yɨr ongong eyenindam wɨp da rɨka ton makwa kupka Tina wɨp omnena 
danda wɨra nasim wekeny. 9 Ajɨ God kea Yesund sobijog ganggand 
sobijog ngai goujog pɨpmetɨnd yoramitonj aneru wa pɨlke. Ɨ Yesu, Ton 
ket bꞌɨdgotnena kɨma wul bꞌagbagɨnd uj awonj, sɨ ɨngkenaemb ket God 
Tina bꞌogɨl ɨnyomarena kɨma dɨde ɨsnawa kɨma bꞌogɨl dɨra yikitonj wɨp 
omnenam. Sɨ Ton Godɨmna wurar map uj awonj komkesa rɨgaina negɨr 
mɨle ɨrabɨkam. Sɨ men ɨtaemb jɨ rɨga Yesund yɨr ongong yiyenyu.

10 Ɨtemb jɨ God yet re komkesa gasa atobarkinonj ɨ komkesa gasa 
wɨp omnena eyeniny. Ɨ Ton singi awonj Tina jogjog bꞌɨga iyenam Tina 
bꞌogɨl ɨnyomarena wa. Sɨ Ton nenate rɨrɨrkɨpjog rɨga ɨtemb Yesund 
bꞌɨdgotnenand oramitam, nokɨm da ɨdenat Yesu rɨrɨrkɨpjog wɨp omnena 
rɨga tainy towanɨm yɨrkokar okawam. 11 Ɨ Yesu yete re Godɨmna rɨga yɨna 
omnena eyeniny dɨde rɨga yepim re yɨna aukanj, ton komkesa re yɨpaina 
Bꞌu Godɨm pɨlkaim. Sɨ onggɨt mop paemb Yesu ma ɨta ɨngar aeny ten nyɨ 
ogenayam da Kor yɨngganwar. 12  Ɨ Yesu Keriso Godɨnd yomnonj da,

“Kon ɨta Moina nyɨ pɨtapɨta omnenyɨn Koina yɨngganwar wa pɨlwa.
Ɨ Kon ɨta ger ke metɨsourenyɨn Moina sosi wɨngɨrɨnd.”

13  Ɨ Ton bꞌusaya yindeny da,
“Kon Kolenggyam Koina nony bꞌɨjawa oramitenyɨn Godɨm pɨlwa.”

Ɨ kwa bꞌusaya yindeny da,
“Yɨr de, Kon ɨta Godɨmna bꞌɨgawar kɨma nɨbnyɨn yena re God Kor 

nokainonj.”
14 Ɨ opimemb Godɨmna bꞌɨgawar re kus dɨde mɨ kɨma rɨga im. Sɨ onggɨt 
paemb Yesu kea Todaka kus kɨma dɨde mɨ kɨma rɨga awonj. Ɨ ɨngkenaemb 
Ton onggɨt Godɨmna bꞌɨgawar kɨma yɨpa wɨpjog rɨga jɨ awonj. Nokɨm da 
ra Ton uj okas onggɨt jɨ ke, ɨdenat Ton Satanand eomneny yete re ujɨmna 
danda emorki yowam. 15 Ɨ kwa ɨdenat Ton rɨga tetrɨngasiny yepim re uj 
moga map wɨko rɨga pɨla yilo wɨmena wuweny towaina kupka yɨrkokar 
wɨngɨrɨnd. 16  Mop nokɨp ɨtemb re ɨmɨnjog e da Ton ma aneru yɨm okawa 
mana uj awonj, ajɨ Abraamɨmna bꞌusmureni bꞌɨgawar yɨm okawa mana. 
17 Sɨ Ton bꞌogla komkesa nya ke Tina yɨngganwar kɨma yɨpa wɨpjog 
rɨga tau, nokɨm da ra Ton kear kɨma nony ɨjai yɨna mopyam sɨ rɨga tau, 
ɨdenat Ton Tilenggyam sɨ gasa tau Godɨm pɨlwa Godɨmna bꞌɨgawar waina 
negɨr mɨle ɨrabɨkam. 18  Ɨ Ton kea Tilenggyam otonkena dɨde bꞌɨdgotnena 
akateninonj, sɨ onggɨt paemb Ton rɨrɨr e rɨga yɨm takaeniny yepim re 
otonkena akatenanj.

Keriso re Pumbjog wa e Mosem pɨlke

3  1 Sɨ onggɨt paemb, yɨna omni gar ke utkunda nany dɨde yɨngganwar 
yena re God pumb tungg wa menonɨm ara emokinonj, wɨn 

kupkakupka nonyɨk bꞌatɨmdenindam Yesum pɨlwa, ɨte re ɨtmɨkitijog rɨga 
dɨde yɨna mopyam sɨ rɨga ya pɨlwa im re men pɨtapɨta ainindam meraina 
gar ke utkunda gatab. 2  Ɨ Ton Godɨm pɨlwa nony bꞌɨjawa rɨga na yɨbnonj 
yet re Tin yobagendonj odede yɨpa wɨp rɨja na re Mose nony bꞌɨjawa rɨga 
yɨbnonj Godɨmna kupka metɨnd. 3  Ɨ met oranga rɨgate ukoijog ɨsnawa 
okateny ajɨ ma mette. Sɨ odede yɨpa wɨp ke Yesu bꞌogla ukoijog bꞌogɨl 
ɨnyomarena yakaten, ajɨ Mosem pɨlwa re sobijog e. 4 Mop nokɨp komkesa 
met yɨpayɨpa wa re towa opima orangka rɨga. Ajɨ God re komkesa gasam 
omnɨka rɨga e. 5 Sɨ Mose re nony ɨjai rɨga na yɨbnonj Godɨmna kupka 
metɨnd met yɨr ɨpka wɨko rɨga rɨrɨrɨnd. Nokɨm da ɨdenat ton Ju rɨga wa 
pɨlwa yɨr ungata yɨt pɨtapɨta tamneniny nangga im ra God warɨ pɨtapɨta 
tamneniny dem. 6  Ajɨ Keriso re nony ɨjai rɨga na yɨbnonj Godɨmna metɨnd 
Tina Bꞌɨga rɨrɨrɨnd. Ɨ rada men warɨm bꞌogɨl ɨsma e yokatenyu Yesum 
pɨlɨnd dɨde rada kwa moga kesa ɨmjatena kɨma dɨde bꞌasourena kɨma 
onggɨtyam warɨm bꞌogɨl ɨsma emorka yiyenyu, sɨ men re onggɨtyam 
Godɨmna met im.

Gar ke Utkunda kesa Mɨle gatab Nonony Yɨtkak
7 Sɨ onggɨt paemb Yɨnayɨna Wɨngawɨnga ɨja emb jɨ yindeny da,

“Yu ra wɨn Godɨnd nonykok utkundenya,
 8 wɨn goro waina gar rogɨlkak tamnɨkina

odede rɨja na re Ju rɨgap Godɨm pɨlwa soro kɨma bebɨg mɨle 
amnɨkenento onggɨt wɨnɨnd

re ton Godɨnd nenegɨr kana otonkena yiyeno de wul kesa 
tunggɨnd.

 9 Sɨ wa bꞌuwarɨp re kea yɨr ongong eyento mɨle rɨna re Kon 
amnɨkeneninond poti (40) kemag kɨma,
ajɨ ton kwa kea nenegɨr kana bꞌajgatena kɨma otonkena niyeneno.

 10 Sɨ onggɨt penaemb Kon onggɨt rɨga wa pɨlwa gar ke komliu awond,
ɨ ket nindenond da, ‘Wɨi, towaina gar re Kor pɨlke bꞌenga tab wa im 

wuweny.
Sɨ ton Koina nya gatab wumɨr kesa im wekeny rɨnsim ra ton pop 

bꞌogla yɨmta tundokanj.’
 11 Sɨ Kon onggɨtyam Koina ukoi komliu wɨngɨrɨnd danda kɨma 

nindenond Koina nyɨ kɨma odede da,
‘Ton ma opima bꞌɨtgarkanj Koina wɨrampu tungg wa.’ ”

12  Gar ke utkunda nany dɨde yɨngganwar! Wɨn yɨr kɨma tekenyɨt da rɨka 
amaya ɨta yɨpa odede negɨrjog dɨde utkunda kesa gar kɨma rɨga yɨbɨm 

wa wɨngɨrɨnd. Sɨ odede gartemb wen wɨp teyeniny yɨrkokar Godɨnd kak 
ɨawam. 13  Ajɨ wɨn bꞌogla walenggyam walenggyam bꞌugowa tuwenyɨt 
bibɨr weanjweanj ama ra ama ra bibɨr ɨte re ogenaya da “yu” ngɨrpu 
de gowukoi kikitum bibɨr wa. Nokɨm da ɨdenat wa wɨngɨrɨnd maka 
yɨpa rɨgat gar rogɨlkak tawɨk negɨr mɨlemna ɨjongki nya ke. 14 Ɨ re men 
naskajog gar ke utkunda mɨle yotomonda, men ɨmɨnjog kea Godɨnd nony 
yɨjawonda. Sɨ ra men danda kɨma emorka teyenindam onggɨtyam Godɨnd 
nony ɨjawa mɨle ngɨrpu undwatapu wa, men opima yingg takatenindam 
nangga im re Kerisom pɨlɨnd wekeny. 15 Sɨ yɨna pebat onggɨt gatab ɨja 
emb jɨ yindeny da,

“Yu ra wɨn Godɨnd nonykok utkundenya,
wɨn goro waina gar rogɨlkak tamnɨkinam odede rɨja na re Ju rɨgap 

soro kɨma bebɨg mɨle amnɨkenento.”
16  Sɨ yepim jɨ rɨga re Godɨmna nonykok utkundeno ɨ onggɨt kak ke ket 
soro kɨma bebɨg mɨle amnɨkenento? Ma ma tonpiya komkesa rɨga yena 
re Mose apekinonj Ejipt kantri ke? Owɨ, tonpiyamb. 17 Ɨ ya pɨlwa na God 
gar ke komliu awonj poti (40) kemag kɨma? Ma ma towa pɨlwa na yepiya 
re negɨr mɨle amnɨkenento, ɨ ket uj sap otekto wul kesa tunggɨnd? Owɨ, 
towa pɨlwa na. 18  Ɨ ya pɨlwa na God danda kɨma yindonj Tina nyɨ kɨma 
da, “Wɨn makwa opima bꞌɨtgarkindam Koina wɨrampu tungg wa”? Ma ma 
towa pɨlwa na yepiya re maka Tin yutkundo? Owɨ, towa pɨlwa na. 19 Sɨ 
men kea wumɨr aindam da ton makwa rɨrɨr na bꞌɨgarkam aukɨto, nokɨp 
ton maka Godɨnd gar ke utkunda ke yokato.

Gar ke Utkunda Rɨga Wa Wɨram

4  1 Sɨ onggɨt paemb nangga ma jɨ da God kea mera tɨrɨr yɨt yɨraronj 
Tina wɨrampu tungg wa bꞌɨgaram Ton kɨma wɨmenam, men moga 

rainum da ke wa wɨngɨrɨnd yɨpa rɨga yeulit dem onggɨt tungg wa 
bꞌɨgaram. 2  Mop nokɨp medaka re onggɨt Godɨmna wɨrampu tungg wa 
bꞌɨgaram gatab God ma bꞌogɨl yɨrkokar bage yɨt kea yokatonda Ju rɨga re 
dɨde. Ajɨ towanɨm onggɨtyam yɨtkak re kɨp kesa na aukonj, mop nokɨp ton 
maka onggɨtyam yɨtkak gar ke utkunda ke yokateno re ton utkundeno. 
3  Ɨ men yepim re onggɨtyam yɨtkak gar ke utkunda ke yokatenyu, men 
opima onggɨt wɨrampu tungg wa bꞌɨgarka wuwenyɨn. Ɨ nangga ma jɨ da 
God gowukoi otomapu ke kea undwasinonj onggɨt wɨrampu tungg gatab 
wɨko, ajɨ gar ke utkunda kesa rɨga wanɨm re ɨja emb jɨ tawɨk rɨja na re 
God yindonj odede da,

“Kon danda kɨma tɨrɨr yɨt nindenond gar komliu kɨma da,
‘Ton ma opima bꞌɨtgarkanj Koina wɨrampu tungg wa.’ ”

4 Sɨ men kea onggɨt gatab wumɨr aindam, mop nokɨp yɨna pebat ɨndama 
rokate odede yindeny sebenɨm bibɨr gatab da, “Sɨ God komkesa Tina 
wɨko ke wɨram yɨbnonj re sebenɨm bibɨr nat.” 5 Ɨ kwa daka bꞌusaya onggɨt 

gatab yindeny da, “Ton ma opima bꞌɨtgarkanj Koina wɨrampu tungg 
wa.” 6  Sɨ ɨmɨnjog e da God ɨta jɨ yɨt yɨraronj nɨnda rɨga bꞌɨgarkam onggɨt 
wɨrampu tungg wa. Ajɨ Ju rɨga yepiya re naskand onggɨt gatab God ma 
bꞌogɨl yɨrkokar bage yɨt yutkundeno, ton maka bꞌɨgarkɨto onggɨt wɨrampu 
tungg wa, nokɨp ton maka onggɨtyam yɨtkak gar ke utkunda ke yokato. 7 Ɨ 
onggɨt kak ke re pɨnjog wɨn tetiyauto, Dawid yɨpa peba yɨrɨkonj. Ɨ onggɨt 
peband God bꞌusaya yɨpa bibɨr yobagendonj ogenaya da “yu” ɨ naska nata 
yindenonj da,

“Yu ra wɨn Godɨnd nonykok utkundenya,
wɨn goro waina gar rogɨlkak tamnɨkinam.”

8  Mop nokɨp rada Yosuwa kea Ju rɨga wɨp eyinonj Kanaan gou wa onggɨt 
wɨram okatam, sɨ onggɨt wɨn kak ke ma rako God yindenonj bꞌenga bibɨr 
gatab wɨrampu tungg wa bꞌɨgarkam. 9 Sɨ onggɨt paemb ɨta jɨ ik onggɨtyam 
wɨram bibɨr odede rɨja na re God wɨram yɨbnonj sebenɨm bibɨrɨnd. 10 Mop 
nokɨp rada yɨpa rɨga kea Godɨmna onggɨt wɨram wa e bꞌɨgari yɨbɨm, 
todaka tina omnɨka wɨkom pɨlke wɨram e yɨbneneny odede rɨja na re 
God Tina wɨkom pɨlke wɨram yɨbnonj. 11 Sɨ onggɨt paemb men bꞌogla 
kupkakupka danda yandratu onggɨt wɨram wa bꞌɨgarkam. Nokɨm da 
ɨdenat maka yet onggɨt Ju rɨga waina utkunda kesa wɨngata mɨle yɨmta 
tundokiny ɨ ket negɨr tainy.

12  Ɨ Godɨmna yɨtkak re yilo e yɨbɨm dɨde danda kɨma e wɨko omnɨka 
yiyeny. Ɨ ɨtemb yɨtkak re moge orkak, ajɨ ma ɨja e opi re komkesa bꞌobogɨl 
ɨinɨki or tabtab giri re dɨde. Sɨ ɨtemb yɨtkak bꞌogla rɨgaina gar wa 
bꞌatunjis, ɨ ket bꞌogla komkesa wɨngɨrɨnd kɨpear emamka teyeniny ngɨrpu 
kwa emamka teyeny kukɨp ake wɨngawɨnga, ɨ kwa komkesa eiweka 
teyeniny oknɨndenapu dɨde komkesa kak iposka teyeniny mul emamkam. 
Ɨ dɨde kwa ɨta onggɨt yɨtkakɨt komkesa nonyɨk bꞌamdena dɨde ɨpɨndena 
tekalneniny meraina garɨnd. 13  Sɨ komkesa otobarki gasa wɨngɨrɨnd awɨr 
e kwa nangga e egiti yɨbɨm Godɨm yɨrɨnd. Sɨ kwa komkesa gasa Godɨm 
yɨrɨnd re wɨ kesa im dɨde pɨtakɨp nasim aukenenanj. Ɨ men komkesa 
bꞌogla bꞌatgenaindam Godɨm pɨlwa komkesa nangga im re men omnɨka 
teyenindam.

Yɨna Mopyam Sɨ Rɨga Yesu
14 Sɨ onggɨt paemb mera ɨta yɨpa ukoijog yɨna mopyam sɨ rɨga yɨbɨm 

yet re pumb tungg wa yikonj, ɨt re Yesu Godɨmna Bꞌɨga. Sɨ men bꞌogla 
gar ke utkunda mɨle danda kɨma emorka yeyenu rɨna re men Ti pɨlɨnd 
yoramitonda. 15 Mop nokɨp ɨtemb meraina Yɨna Mopyam Sɨ Rɨga rɨrɨr 
e meraina ɨgomendena mɨle takasiny, nokɨp Ton Tilenggyam kea wɨp 
awarkeneninonj komkesa negɨr otonkena mɨle men re dɨde, ajɨ Ton 
makwa ke yɨpa negɨr mɨle yomnɨkonj. 16  Sɨ onggɨt paemb men bꞌogla 
moga kesa wowɨn Godɨmna wɨp omnenapu kasa wa rɨngkae re Ton mera 

wurar ogona niyeniny. Nokɨm da ɨdenat men Tina kear yɨr ongu dɨde 
men Ti pɨlke yɨm bꞌakawa takatenindam ɨta meraina bꞌaraka wɨnɨnd.

5  1 Sɨ kesam peba wɨnɨnd God komkesa yɨpayɨpa yɨna mopyam sɨ rɨga 
emjinonj re rɨga wa pɨlkena, ɨ ket aramkinonj rɨga wa gatab ke wɨko 

iyenam odede rɨnsim re wekeny Godɨm pɨlwa omnɨkam. Nokɨm da ɨdenat 
ton Godɨm pɨlwa singi sɨ gasa dɨde sɨ bꞌangga teyenanj rɨgaina negɨr mɨle 
eomnenam. 2  Sɨ ton rɨrɨr im odede rɨga ngɨmbla ke tamnenanj yepim re 
wumɨr kesa o kaokao mɨlend wekeny. Mop nokɨp todaka towalenggyam 
ton kɨma yɨpa wɨp egomenda mɨle nasim wekeny. 3  Sɨ onggɨt towaina 
ɨgomenda mɨle map ton bꞌogla naska sɨ bꞌangga reyeninem Godɨm 
pɨlwa onggɨtyam towainajog negɨr mɨle eomnenam, ɨ ɨngkaemb ket sɨ 
bꞌangga teyenanj rɨgaina negɨr mɨle eomnenam. 4 Ɨ makwa yɨpa rɨgat ɨta 
tilenggyam bꞌurowatena ke okas onggɨtyam yɨna mopyam sɨ rɨga nyɨ. 
Ajɨ bꞌogla ra God tin ara emok onggɨtyam nyɨwɨm odede rɨja na re Ton 
Aronɨnd ara yemokonj.

5 Sɨ onggɨt paemb Keriso daka maka Tilenggyam bꞌasoulitonj yɨna 
mopyam sɨ rɨga awowɨm. Ajɨ Godɨt Tin yobagendonj, ɨ ket yomnonj da,

“Man re Koina Bꞌɨga et,
sɨ yu Kon kemb Mor Bꞌu e aen.”

6  Ɨ kwa yɨpa bꞌenga peband ɨja emb jɨ yindeny da,
“Man re dadal ngɨrpu kesa yɨna sɨ rɨga e aet

odede nya ke ɨt re Melkisedek re dɨde.”
7 Ɨ onggɨt wɨnɨnd re Yesu yilo wɨmena yikenonj onggɨt gowukoyɨnd, Ton 
ukoi yii bꞌɨrɨnena kɨma dɨde yɨrekɨp kɨma Godɨm pɨlwa yɨr opmitenenonj 
dɨde yɨgekenenonj yete re rɨrɨrkɨpjog rɨga yɨbɨm Tinɨm yɨrkokar okawam 
uj ke. Ɨ God kea Tin yutkundenonj, nokɨp Ton kea bꞌobogɨl ɨsnawa kɨma 
Tin ewangaya yiyenonj. 8  Nangga ma jɨ da Ton re Godɨmna Bꞌɨga na, ajɨ 
Ton kea bꞌɨdgotnena yokatenonj, ɨ odede nya kenaemb Ton bꞌauyaena 
yokatenonj Godɨnd utkundenam. 9 Ɨ odede nya kenaemb God Tin 
rɨrɨrkɨpjog yɨna mopyam sɨ rɨgam yomnonj. Ɨ ɨngkenaemb Ton dadal 
ngɨrpu kesa yɨrkokar okawam rɨgɨb rɨga awonj komkesa rɨga wa yepim re 
Tin yutkundenyi. 10 Sɨ God ket Tin pɨtapɨta yomnonj da Ton re kemb yɨna 
mopyam sɨ rɨga e ainy odede nya ke ɨt re Melkisedek re dɨde.

Nonony Yɨtkak Wɨngawɨnga ke Ɨsendena gatab
11 Ɨ sowa pɨlɨnd re jogjog im yɨtkak wekeny onggɨt yɨna mopyam sɨ rɨga 

Melkisedekɨm gatab wen wumɨr omnenam. Ajɨ ɨtemb re seojog e wanɨm 
isɨpkenam, mop nokɨp wanɨm yɨtkak isɨpmarenam re ɨl bꞌangkajog im 
aukanj. 12  Ɨ wɨn pɨnjog na gar ke utkundand wɨmena tuyɨt. Sɨ yu wɨn 
bꞌogla rako ket ouyaena rɨga na wekenyɨt. Ajɨ wɨn kwa bea bꞌauyaena 
okatenya Godɨmna peba wɨngɨrɨnd nɨnda tumtum ouyaena yɨtkak gatab 
rɨnsim re rɨgap naskajog bꞌauyaenenanj gar ke utkunda rɨga awowɨm. 

Sɨ wɨn odede tumtum ouyaena yɨtkak nena mim singi ainindam odede 
rɨngmim re papa bꞌɨgap ngom mebo nena anaikenenanj. Ajɨ wɨn ma rɨrɨr 
im seoseo ngorjog yɨtkak okatam odede rɨngmim re rɨgajogɨp seoseo 
owou awenenanj. 13  Ɨ yet ra odede ngom mebo pɨla tumtum ouyaena 
nenamb singi taeny, ti awɨr e wumɨr yɨbnau negɨr kesa dɨmdɨmjog mɨle 
gatab yɨtkakɨm. Nokɨp ton re papa bꞌɨga pɨla e. 14 Ajɨ seoseo owou pɨla 
ouyaena yɨtkak re rɨgajog wa mim. Sɨ rɨgajogɨp re towaina wɨngawɨnga 
ke ɨpɨndena kaim sɨram bꞌɨrari kesa bꞌauyaena dɨde bꞌasowa wuweny 
ɨkalnenam da bꞌogɨl e o negɨr e. Sɨ ɨngkaimemb ton ket dɨmdɨm wɨmena 
wuweny.

6  1 Sɨ onggɨt paemb men goro Kerisom gatab tumtum ouyaena nena 
rusaireneninum, ajɨ bꞌogla bꞌesonkeneninum seoseo ngorjog yɨtkak 

ouyaena wa rɨgajog awowɨm. Sɨ men goro odede naskajog tumtum 
bꞌauyaeni yɨtkak rusaireninum, opi re ujɨmna negɨr mɨle ke Godɨm pɨlwa 
engenda gatab yɨtkak, ɨ Godɨnd gar ke utkunda gatab yɨtkak, 2  ɨ baptiso 
gatab yɨtkak, ɨ rɨga wa kumbɨnd yɨm oramita gatab yɨtkak, ɨ uj rɨga 
utnyita gatab yɨtkak, ɨ dɨde dadal ngɨrpu kesa bꞌɨsagɨka gatab yɨtkak. 
3  Ajɨ men bꞌogla odede ngorjog seoseo yɨtkak bꞌauyaena wa bꞌɨsonkena 
wowenɨn ra toda God nɨtɨnjɨkisiny omnɨkam. 4 Ɨ opima odede rɨga wekeny 
yepiya re yɨpapyam Godɨmna ngaya wa bꞌɨgarkɨto, ɨ met atonkento 
pumb tunggɨmna yiyag wurar, ɨ Yɨnayɨna Wɨngawɨngam pɨlke yingg 
akatento, 5 ɨ dɨde epɨndenento Godɨmna bꞌogɨl yɨtkak dɨde danda rɨnsim 
ra Godɨmna rɨgap takatenanj warɨ sisɨl gowukoyɨnd. 6  Ajɨ ra ton ɨsayi God 
ma bꞌogɨl yɨrkokar bage yɨt ɨ ket Godɨnd kak ɨayi, ton ma rɨrɨr im bꞌusaya 
negɨr mɨle ke tengendanj Godɨm pɨlwa. Mop nokɨp ton towalenggyam 
odede mɨle ke Godɨmna Bꞌɨgand
bꞌusaya wul bꞌagbagɨnd ɨdrɨka yiyenyi dɨde ket ma sobijog ɨngar kɨma e 
Tin pɨtand yomnɨkenenyi. 7 Ɨ ra gowɨt piro okateneny rɨnte ra ita wɨnɨnd 
pumb ke tɨsokeneny, ɨ ket tawɨnkeneniny owou nangg mogjɨ omnɨkam 
onggɨt gou yonggyamɨm yet re yoskonj. Ɨ odede gou re Godɨm pɨlke bꞌogɨl 
okati e. Sɨ wa wɨngɨrɨnd opima kwa odede Godɨm pɨlke bꞌogɨl okati rɨga 
wekeny. 8  Ɨ kwa ra gowɨt tawɨnkeneniny wanja o tɨb nena, ɨtemb gou re 
ɨta etom. Ɨ ɨtemb gou re Godɨm pɨlke sake okati e, ɨ ket gou yonggyam ɨta 
wul ke so omɨny dem. Sɨ kwa nɨnda rɨga opima odede Godɨm pɨlke sake 
okati wekeny ɨ ton opima Godɨm pɨlke negɨr ma bꞌɨsagɨka okasi dem.

9 Sowa rɨgawar yena re sɨn singi eyenindam! Nangga ma jɨ da 
sɨn kea odede yɨt apurenindam, ajɨ sɨn ɨmɨnjog wen emjatenindam 
da wa opima bꞌogɨl mɨle ebnainy ɨ onggɨt mɨlepim wen wɨp eiranj 
yɨrkokar okatam. 10 Ɨ God re dɨmdɨmjog mɨle rɨga e. Sɨ Ton ma ɨta nony 
bꞌetɨdasiny waina bꞌasowa mɨle dɨde waina singi bꞌiyena mɨle rɨna re 
wɨn pɨtapɨta amnentondam Tina nyɨ map. Ɨ wɨn yɨna rɨga naskand yɨm 
akaenentondam dɨde yu yɨm akaenenindam re onggɨt singi bꞌiyena mɨle 

kaim. 11 Ɨ sɨn ukoi singi aenindam da wɨn yɨpayɨpa rɨgap onggɨt singi 
bꞌiyena mɨle nenand kɨnyɨr aena wuyɨt ita wɨnɨnd, ngɨrpu ra waina 
yɨrkokar seg tauranj. Nokɨm da ɨdenat waina warɨm bꞌogɨl ɨsma rɨrɨrkɨp 
tau. 12  Ɨ sɨn ma singi im da wɨn gɨm dɨnder tainindam, ajɨ sɨn singi im da 
wɨn towaina mɨle na takatenindam yepim re gar ke utkunda mɨlend dɨde 
mɨmkam wɨmena mɨlend wekeny ɨ ɨngkaim ton awabɨndenanj Godɨmna 
bꞌogɨl gasa rɨna re ton tɨrɨr amninonj okaenam.

Godɨmna Ɨmɨnjog Tɨrɨr Omni Yɨtkak
13  Ɨ re God Abraamɨm tɨrɨr omni yɨt yokawonj, Ton Tinajog nyɨ 

kɨma na yindonj. Mop nokɨp awɨr e kwa yete Ti pumb ke yɨbɨm tina 
nyɨ kɨma tɨrɨr omni yɨt opulitam. 14 Sɨ God tɨrɨr omni yɨt yindonj da, 
“Kon ɨta ɨmɨnjog men bꞌogɨl motɨnyɨn, ɨ Kon kwa ɨta ɨmɨnjog moina 
bꞌɨgawar usmurena teyeninyɨn mornɨm.” 15 Seg re ket Abraam mɨmkam 
wɨmena ke yɨr ungauka teyinonj Godɨmna tɨrɨr omni yɨt rɨrɨrkɨp aukam. 
Ngɨrpu ton ket kea komkesa akasinonj nangga mana re God tɨrɨr omni 
yɨt yopulitonj. 16  Sɨ ra rɨgap danda kɨma tɨrɨr yɨt opulisi, ton ukoijog 
rɨgamna nyɨ kɨma im danda kɨma yɨt tapurenanj yete re yɨbɨm towa 
pumb ke. Sɨ ra onggɨt ukoijog rɨgamna nyɨ kɨma tɨrɨr omni yɨt opulisi, 
sɨ onggɨt yɨttemb komkesa towaina yɨt bꞌugwatena ɨmɨnjog danda kɨma 
temjasiny dɨde komkesa tepenjiny. 17 Ɨ God ukoijog singi awonj da yepiya 
ra owabɨnsi Tina tɨrɨr omni yɨt, ton opima onggɨtyam yɨt ɨmɨnjog danda 
kɨma ɨmjatenyi da Tina rɨl makwa ɨta bꞌetngenj. Sɨ onggɨt penaemb Ton 
danda kɨma Tina nyɨ kɨma tɨrɨr omni yɨt yindonj. 18  Ɨ re God yindenonj 
tɨrɨr omni yɨt ke dɨde Tina nyɨ kɨma, sɨ onggɨt nɨmognɨmog opurena 
nya kenaemb meranɨm yɨmjatenonj da Ton makwa ɨta bꞌetngenj. 
Sɨ onggɨt paemb Ton ma rɨrɨr e bꞌanygɨnena nya ke onggɨtyam tɨrɨr 
omni yɨt erbek. Sɨ men bꞌogla ukoijog bꞌugowa yakatenu onggɨtɨm, 
nokɨp men bꞌɨkenindam re emorka ma warɨm bꞌogɨl ɨsma rɨna re God 
meranɨm yoramitonj Kerisom pɨlɨnd okatam. 19 Sɨ men bꞌobogɨl meraina 
wɨngawɨnga danda kɨma emorki tawamindam onggɨt warɨm bꞌogɨl ɨsmam 
pɨlɨnd odede rɨngma ra gɨga emorki ɨbɨm angkam pɨlɨnd gɨga mumakesa 
omnam. Ɨ odede mɨletemb men wɨp niyiny bꞌɨgaram de yɨnayɨna kok 
wɨngɨr wa pumb tungg yɨnametɨnd. 20 Ɨ Yesu meranɨm naska bꞌɨkok rɨga 
na awonj, ɨ bꞌɨgaronj onggɨt pɨpmet wa meranɨm. Sɨ Ton dadal ngɨrpu 
kesa yɨna sɨ rɨga na awonj odede nya ke ɨt re Melkisedek re dɨde.

Yɨna Sɨ Rɨga Melkisedek

7  1 Sɨ ɨtemb rɨga Melkisedek re Salem taunɨmna king dɨde pumbjog 
Godɨmna sɨ rɨga na yɨbnonj. Ɨ re Abraam nɨnda king gou wa 

amninonj dɨde re ket ɨtendonj, Melkisedek kea Abraamɨnd wɨpwɨp 
yomnonj. Ngɨrpu ton ket tin bꞌogɨl yomnonj. 2  Seg Abraam ket 

Melkisedekɨm komkesa gasa ten (10) ɨkalki wɨngɨrɨnd yɨpa tab yokawonj. 
Ɨ naskajog tina nyɨ isɨpkita re negɨr kesa dɨmdɨmjog mɨlemna king e, ɨ 
kwa Salem taunɨmna king e, ɨt re isɨpkita da ngɨmblamna king. 3  Ɨ kwa 
ti gatab awɨr im wumɨr wekeny, opi re ti bꞌu ake mog gatab, ɨ ti dadwar 
gatab rɨngkae re ton bꞌusmurena ikonj, ɨ dɨde tina ukendipu wɨn dɨde tina 
yɨrkokar bꞌundwatapu wɨn gatab. Ɨ ton re Godɨmna Bꞌɨga pɨla e wɨmena 
yikeny, sɨ dadal ngɨrpu kesa yɨna sɨ rɨga e yɨbneneny.

4 Sɨ wɨn bꞌogla nony menamena amnɨkinam da rɨdede ukoijog rɨga na 
yɨbnonj Melkisedek. Sɨ mera ukoi bꞌu Abraam komkesa gasa ten (10) 
bobo akalkinonj rɨna re ton gejapu wa akasinonj, ɨ ton ket Melkisedekɨm 
yɨpa bꞌogɨljog bobo yokawonj onggɨt ten (10) bobo wɨngɨrɨnd. 5  Ɨ gog yɨtɨt 
ɨja naemb jɨ engainonj da yɨna sɨ rɨga yepim re Lebi gu wɨngɨrɨnd wekeny, 
ton bꞌogla komkesa Ju rɨga wa pɨlke gasa ten (10) ɨkalki wɨngɨrɨnd 
yɨpa tab imda teyenanj, nangga ma jɨ da ton komkesa re Abraamɨm 
pɨlke bꞌusmureni nanyɨngganwar im. 6  Ajɨ Melkisedek re ma Lebi gu ke 
bꞌusmureni rɨga na, ajɨ ton Abraamɨm pɨlkena emjinonj gasa ten (10) 
ɨkalki wɨngɨrɨnd yɨpa tab. Ɨ ton ket Abraamɨnd bꞌogɨl yomnonj yet re 
Godɨmna tɨrɨr omni yɨt akasinonj. 7 Sɨ ɨtemb re ma bꞌarkena kɨma yɨt e 
da rɨga bꞌogɨl omna rɨga re pumb ke rɨga e ajɨ bꞌogɨl okati rɨga re gou ke 
rɨga e. 8  Ɨ kwa Lebi gu ke yɨna sɨ rɨga gatabɨm re ɨja emb jɨ da ton re uj 
aukam rɨga im, ajɨ ton kea Ju rɨga wa pɨlke gasa ten (10) ɨkalki wɨngɨrɨnd 
yɨpa tab imda eyenento. Ajɨ daka Melkisedekɨm gatab re ɨja emb jɨ da ton 
re yilo wɨmenam yɨr ungata yɨt kɨma e yɨbneneny, ɨ ton ket Abraamɨm 
pɨlke gasa ten (10) ɨkalki wɨngɨrɨnd yɨpa tab yokatonj. 9 Sɨ nangga ma 
jɨ da Lebi gu rɨga re kea Ju rɨga wa pɨlke gasa ten (10) ɨkalki wɨngɨrɨnd 
yɨpa tab imda eyenento, men bꞌogɨl im odede yɨt nitindenindam da re 
Abraam gasa ten (10) ɨkalki wɨngɨrɨnd yɨpa tab Melkisedekɨm yokawonj, 
sɨ Lebi gu rɨgap todaka kea Melkisedekɨm ten (10) ɨkalki wɨngɨrɨnd yɨpa 
tab yokawo Abraam kɨma yɨpand. 10 Mop nokɨp re Melkisedek Abraamɨm 
pɨlke ɨtemb yɨpa tab yokatonj, Lebi gu rɨga re maka pɨta aukɨto ajɨ 
omanda Abraamɨmna komɨnd wekenonj.

Melkisedek pɨla Yɨna Mopyam Sɨ Rɨga Yesu
11 Ɨ God yɨna sɨ rɨga aramkinonj sɨ mɨle iyenam re Lebi gu ke rɨga na. 

Ɨ ɨngkenaemb ket Ju rɨgap gog yɨt akatto. Sɨ rako onggɨt yɨna sɨ rɨgaina 
sɨ mɨlep Godɨmna rɨl rɨrɨrkɨpjog amnɨto, sɨ nangga pena kwa God singi 
awonj yɨpa bꞌenga yɨna sɨ rɨga Yesund onyitam yet ra yɨna sɨ rɨga tainy 
odede nya ke ɨt re Melkisedek re dɨde ajɨ ma odede nya kae ɨt re Aron 
re dɨde. 12  Ɨ rada God kea yɨpa bꞌenga yɨna sɨ rɨga yoramitonj, sɨ gog yɨt 
daka bꞌogla kwa bꞌenga wɨp wa tengendanj. 13  Sɨ onggɨtyam yɨt re ɨja 
emb jɨ onggɨtyam bꞌenga yɨna sɨ rɨga gatab yindeny da ton re bꞌenga 
gu ke rɨga e rɨna re onggɨt gu ke maka yɨpa rɨgat sɨ yomnɨkonj yɨna sɨ 

omnɨkapu kapɨnd. 14 Mop nokɨp men pɨtakɨpɨnd wumɨr im da Yonggyam 
Yesu re Yuda gu ke bꞌusmureni bꞌɨga na, ɨ dɨde Mose maka yɨpa rɨga 
yingawonj yɨna sɨ rɨga wɨko iyenam onggɨt gu ke. 15  Sɨ ɨngkaimemb men 
ket pɨtakɨpjogɨnd wumɨr aukindam da God kea bꞌenga yɨpa yɨna sɨ rɨga 
yoramitonj odede nya ke ɨt re Melkisedek re dɨde, sɨ onggɨt penaemb Ton 
gog yɨt daka kea bꞌenga wɨp wa engenjinonj. 16  Sɨ ɨtemb bꞌenga yɨna sɨ 
rɨga pɨta awonj re ma gog yɨt kena rɨna re Mose Lebi gu rɨga engainonj 
yɨmta undokam ajɨ yɨrkokar okawayam Godɨmna dandam pɨlkena rɨnte 
ra makwa ɨta negɨr tainy. 17 Sɨ yɨna pebat Ti gatab ɨja emb jɨ yindeny da,

“Man re dadal ngɨrpu kesa yɨna sɨ rɨga et
odede nya ke ɨt re Melkisedek re dɨde.”

18  Sɨ God naska ingaeni Mosemna bꞌingawa yɨt kea awɨr amnɨkinonj, 
nokɨp opimemb bꞌingawa yɨt re ma danda na dɨde ma rɨrɨr na ingaenam. 
19 Mop nokɨp gog yɨtɨt maka nangga na rɨrɨrkɨp yomnonj. Ajɨ onggɨt 
bꞌenga yɨna mopyam sɨ rɨga Yesum pɨlke re kea yɨpa bꞌogɨljog warɨm 
bꞌogɨl ɨsma pɨta awonj, ɨ men ket ɨntemb warɨm bꞌogɨl ɨsma yɨr 
yungaenenyu. Sɨ ɨngkaimemb men Godɨm wus wa aukenenindam.

20 Ɨ kwa daka re God Yesund yɨna sɨ rɨgam yomnonj, Ton kea Tina nyɨ 
kɨma yopulitonj Tin obagendam. Ajɨ Ton maka Tina nyɨ kɨma yopulitonj 
nɨnda yɨna sɨ rɨga obagɨkam. 21 Ajɨ re God Yesund yɨna sɨ rɨgam yomnonj, 
Ton kea odede Tina nyɨ kɨma Tin danda kɨma yomnonj da,

“Yonggyam God danda kɨma Tina nyɨ kɨma yindenonj,
ɨ Ton makwa ɨta ket nonykok bꞌetngenj.

Sɨ Man re dadal ngɨrpu kesa yɨna sɨ rɨga et.”
22  Sɨ odede opurena kenaemb God Yesum gatab yɨmjatonj meranɨm, sɨ 
Yesu kea bꞌogɨljog outɨnti tɨrɨr omnijog mal rɨga awonj God dɨde rɨga 
ganggand. 23  Ɨ kwa ra yɨpa yɨna sɨ rɨga uj tainy, sɨ sɨ omnɨka mɨle kemb 
ɨpenj. Sɨ onggɨt penaemb jogjog yɨna sɨ rɨga wekenenonj kesam peba 
wɨnɨnd, nokɨm da ɨdenat kwa yɨpat daka tina pɨpmetɨnd bꞌatɨikɨnjis. 
24 Ajɨ Yesu re dadal ngɨrpu kesa yɨna sɨ rɨga e yɨbneneny, sɨ onggɨt paemb 
makwa ɨta yete Tina yɨna sɨ rɨga pɨpmetɨnd bꞌatɨikɨnjis dem. 25  Sɨ onggɨt 
paemb yepiya ra Yesund gar ke utkunda ke okasi Godɨm pɨlwa menonɨm, 
sɨ Yesu rɨrɨr e towa kupkakupka rɨrɨrkɨpjog yɨrkokar takainy. Mop nokɨp 
Ton ita wɨnɨnd bꞌangonjeni e yɨbneneny towanɨm yɨrkokar okawam, ɨ ket 
Godɨm pɨlwa yɨtnono aukeneny towa gatabɨm.

26  Sɨ odede yɨna mopyam sɨ rɨga re rɨrɨrkɨpjog e meranɨm. Sɨ Ton re 
yɨna omni e, ɨ negɨr mɨle kesa e, ɨ dɨde kɨlkɨp kesa e yɨbɨm. Ɨ Ton re 
odede Rɨga e yɨbɨm yena re God yewaikitonj negɨr mɨle rɨga wa pɨlke, ɨ 
ket yurowatonj pumb teretere wa dea de komkesa wub gou wa amninonj 
dɨde ket danda pɨpmetɨnd yoramitonj Tina yɨmjog yɨm tab ke. 27 Ɨ naska 
kesam peba wɨnɨnd yɨna mopyam sɨ rɨgap bibɨr weanjweanj Godɨm 
pɨlwa sɨ bꞌangga eyenento, naska towainajog negɨr mɨle awɨr omnam ɨ 

ɨngkaemb ket rɨgaina negɨr mɨle awɨr omnɨkam. Ajɨ Yesu ma ɨta singi 
aeny odede ita bibɨr sɨ bꞌangga iyenam, mop nokɨp re Ton Tina jɨ ke sɨ 
yomnɨkonj wul bꞌagbagɨnd, Ton kea yɨpapyam komkesa rɨga wa sɨ mɨle 
undwatawonj. 28  Ɨ gog yɨtɨt yɨna mopyam sɨ rɨgam abagɨkinonj re odede 
rɨga na yepiya re rɨgaina danda rɨrɨrɨnd wɨmena wuwenonj. Ɨ onggɨt 
gog yɨt kak ke God Tina nyɨ kɨma yopulitonj Tina Bꞌɨga obagendam 
yɨna mopyam sɨ rɨgam yena re God dadal ngɨrpu kesa rɨrɨrkɨpjog 
yomnɨkeneny.

Yɨna Mopyam Sɨ Rɨga Yesu dɨde Sisɨl Outɨnti Tɨrɨr Omnijog Yɨt

8  1 Ɨ onggɨtyam meraina opurena wɨngɨrɨnd ɨntemb jɨ ukoijog yɨtkak 
tainy da mera ɨta onggɨtyam yɨna mopyam sɨ rɨga yɨbɨm yete re 

juwai kɨma pɨpmetɨnd omiti yɨbɨm ukoijog Godɨmna wɨp omnenapu kasa 
yɨmjog yɨm tab ke de pumb tungg wa. 2  Sɨ onggɨt meraina yɨna mopyam 
sɨ rɨgate wɨko omnɨka yiyeny Godɨmna sɨ omnɨkapu yɨna plaimetɨnd, ɨt 
re ɨmɨnjog Godɨnd ewangayam yɨnayɨnajog pɨpmetɨnd. Ɨ ɨtemb plaimet 
re Yonggyam Godɨmna orangi e ajɨ ma rɨgaina yɨm ke orangi e. 3  Ɨ God 
komkesa yɨna mopyam sɨ rɨga abagɨkinonj re singi sɨ gasa dɨde sɨ bꞌangga 
Godɨm pɨlwa iyena mana. Sɨ ɨtemb meraina yɨna mopyam sɨ rɨga Yesu 
Todaka bꞌogla sɨ gasa oramis Godɨm pɨlwa. 4 Sɨ onggɨt paemb rako Ton 
onggɨt gowukoyɨnd wɨmena yikenonj, Ton ma rako yɨna sɨ rɨgamna 
wɨkond yɨbnonj. Mop nokɨp yɨna sɨ rɨgap kea gog yɨt rɨrɨrɨnd Godɨm 
pɨlwa singi sɨ gasa eyenento. Ajɨ Ton re kea pumb tungg wa yikonj. 5 Sɨ 
ton onggɨtyam towaina yɨna sɨ mɨle omnɨka eyenento onggɨt gowukoi 
yɨnametɨnd re mal dɨde wɨngata mɨle e rɨnte re ɨmɨnjog yɨbɨm pumb 
tunggɨnd. Ɨ onggɨt mop penaemb re Mose sɨ omnɨkapu yɨna plaimet 
orangam yomnonj, God tin danda kɨma nonony yomnonj da, “Bꞌobogɨl 
yɨr kɨma oranget. Sɨ man bꞌogla komkesa onggɨt met wɨp rɨrɨrkɨpjogɨnd 
oranget rɨna re Kon men mouyawond de onggɨt Sinai dor kumbɨnd.” 
6  Ajɨ ɨt re ket Yesu Tina yɨna sɨ rɨga wɨko yokatonj re ukoijog na towaina 
wɨkom pɨlke rɨna re ton gog yɨt rɨrɨrɨnd amnɨkenento. Mop nokɨp Ton 
bꞌogɨljog ɨnyɨnyɨnd yɨr iyena rɨga na awonj God dɨde mera ganggand, 
ɨ ket Ton kea sisɨl outɨnti tɨrɨr omnijog yɨt yoramitonj God dɨde mera 
ganggand. Ɨ onggɨtyam sisɨl outɨnti tɨrɨr omnijog yɨt re bꞌogɨljog e, nokɨp 
onggɨtyam yɨtkak pɨta awonj re Godɨmna bꞌogɨljog tɨrɨr omni yɨt kɨma na.

7 Mop nokɨp rada naskanyam outɨnti tɨrɨr omnijog yɨt maka bꞌinjawa 
kɨma yɨbnonj, sɨ God ma rako singi awonj onggɨt nɨmogɨm sisɨl outɨnti 
tɨrɨr omnijog yɨt naskanyam yɨtɨmna pɨpmet okatam. 8  Sɨ God kea nɨnda 
bꞌinjawa odarka teyinonj Ju rɨga wa wɨngɨrɨnd yepiya re naskanyam 
outɨnti tɨrɨr omnijog yɨt wɨrand wekenonj. Sɨ onggɨt paemb Ton odede 
yindeny yɨna peband da,

“Yonggyam yindeny da, ‘Ra wɨn ik dem,

Kon ɨta sisɨl outɨnti tɨrɨr omnijog yɨt oramisɨn
Israel rɨga wa pɨlwa dɨde Yuda Rɨga wa pɨlwa.’

 9 Ɨ kwa Yonggyam yindeny da,
‘Sɨ onggɨtyam sisɨl outɨnti tɨrɨr omnijog yɨt re ma odede e ɨt re 

naskanyam re dɨde rɨna re Kon yomnɨkond Israel rɨgaina bꞌuwar 
kɨma
onggɨt wɨnɨnd re Kon ten Koina yɨm ke emorki apenjinonj Ejipt 

gou ke.
Mop nokɨp ton maka onggɨtyam Koina outɨnti tɨrɨr omnijog yɨt 

rɨrɨrɨnd wɨmena wuwenonj,
sɨ Koda ket ten kak eaeninond.’

 10 Ɨ kwa Yonggyam yindeny da,
‘Ɨntemb jɨ Kon onggɨtyam outɨnti tɨrɨr omnijog yɨt omnɨken Israel 

rɨga kɨma,
ra onggɨt obagendi wɨn ik dem.

Sɨ Kon opima Koina gog yɨt taramkinyɨn towaina nonykokɨnd,
ɨ kwa Kon onggɨtyam Koina gog yɨt opima terɨkinyɨn towaina 

garɨnd towanɨm ongwatam.
Ɨ Kon ɨta towanɨm God taen dem

dɨde ton opima Koina rɨga taukanj dem.
 11 Sɨ makwa yɨpa rɨgat ɨta tilenggyam ti rɨgand ouyaeny

dɨde makwa tilenggyam ti nany o yɨngganɨnd yɨt omneny da, 
“Man wumɨr ae Yonggyamɨm!”

Mop nokɨp goujog rɨga ke de ukoijog rɨga,
ton komkesa ra dem Kornɨm wumɨrjog im tekeny dem.

 12 Ɨ Kon opima towaina negɨr kaokao mɨle gatab kear tamneninyɨn dem 
awɨr omnɨkam,
ɨ dɨde Kon makwa ɨta ket nonyɨnd tawameneninyɨn dem towaina 

negɨr mɨle.’ ”
13  Ɨ God kea yogenayonj ɨtemb yɨmtanyam outɨnti tɨrɨr omnijog yɨt da 
sisɨlyam e. Sɨ onggɨt opurena ke God kea naskanyam outɨnti tɨrɨr omnijog 
yɨt kesamɨm yomnonj. Sɨ nangga na ra kesam tainy, ton ket kep auka yik 
re bꞌeomnena ma.

Gowukoi Yɨnametɨnd Sɨ Omnɨka gatab Yɨt

9  1 Ɨ naskanyam outɨnti tɨrɨr omnijog yɨtɨm re kea yɨbnainonj Godɨnd 
ewangayam bꞌingawa yɨt dɨde onggɨt gowukoi yɨna pɨpmet. 2  Ɨ 

Godɨm sɨ omnɨkapu yɨna plaimet nɨmog kok ɨkalki yɨbnonj re ukoi 
gutomgutom kobɨrgɨm kena Godɨnd ewangayam. Sɨ naskanyam kokɨnd 
re kea wekenonj ngaya oramkapu oror, ɨ yɨpa kasa ɨ dɨde yɨna sana 
onggɨt kasa kumbɨnd. Sɨ ɨtemb kok yogenaeneno da yɨna pɨpmet. 3  Ɨ 
nɨmogɨm kok rɨna re ukoi gutomgutom kobɨrgɨm kak ke yɨbnenenonj re 

ɨja na yogenaeneno da yɨnayɨna pɨpmet. 4 Ɨ ɨnaemb jɨ gasa onggɨt kokɨnd 
ebnonda, osi re gold ke omnɨki ngɨrangngɨrang sɨ gasa imbrɨkapu kap, ɨ 
gold ke ousɨki boks ogenaya da Godɨmna outɨnti tɨrɨr omnijog yɨna boks. 
Ɨ onggɨt boks borand ɨnaemb jɨ gasa wekenonj, opi re gold ke omnɨki 
sospen rɨkɨnd re mana onggɨt borand wekenenonj, ɨ Aronɨmna kutɨp rɨna 
re wɨl ɨkkonj, ɨ dɨde nɨmog gɨmopagpag rɨkɨnd re Godɨmna outɨnti tɨrɨr 
omnijog yɨtkak ɨrɨki wekenenonj. 5 Ɨ onggɨt gog boks kumbɨnd kea dɨkɨnd 
gold ke omnɨki aneru ebnonda ogenaya da kerubim. Ɨ onggɨt boks tumɨnd 
negɨr mɨle ɨrabɨkam kear pɨpmet re onggɨt aneru waina tamakak pɨp nat 
yɨbnenenonj. Sɨ otade onggɨtyam gasa yɨpayɨpa bꞌobogɨl isɨpkenam re ma 
rɨrɨr e tau.

6  Ɨ re ket onggɨtyam komkesa gasa bꞌobogɨl ongonjeni wekenonj, yɨna sɨ 
rɨgap kea onggɨt naskanyam kok wa bꞌɨgarenento ita wɨnɨnd, ɨ ket Godɨnd 
ewangaya mɨle amnɨkenento. 7 Ajɨ nɨmogɨm kok gatab re ɨja emb jɨ da 
yɨna mopyam sɨ rɨga nenate ita kemagɨnd yɨpapyam nena bꞌɨtgarɨk, ɨ kwa 
ton ma ɨta bꞌɨtgarɨk kus kesa rɨnte ra ton Godɨm pɨlwa oramis tinajog 
negɨr mɨle dɨde kwa rɨgaina nony kesa omnɨki negɨr mɨle eomnenam. 
8  Sɨ Yɨnayɨna Wɨngawɨngate pɨta wa omnɨka yiyeny onggɨt gatab da 
ra naskanyam outɨnti tɨrɨr omnijog yɨt rɨrɨrɨnd onggɨt gowukoyɨnd 
yɨnametɨnd sɨ omnɨka teyenanj, toda yɨnayɨna pɨpmet wa bꞌɨgaram nya re 
ɨja e ɨpangendi kesa ɨbɨm Godɨm wɨp wa menonɨm. 9 Sɨ onggɨt naskanyam 
outɨnti tɨrɨr omnijog yɨt rɨrɨrɨnd omnɨka mɨle re wɨngata mɨle e yunɨm 
rɨnte re sisɨl outɨnti tɨrɨr omnijog yɨt danda wɨrand yɨbɨm. Sɨ nangga ma 
jɨ rada yɨpa rɨgat onggɨt naskanyam mɨle rɨrɨrɨnd singi sɨ gasa dɨde sɨ 
bꞌangga teyeniny Godɨm pɨlwa, onggɨt mɨlet makwa rɨrɨr e onggɨtyam 
ewangaya rɨgamna kukɨp ke nonykok kupkakupka kɨlkesa omɨny. 10 Sɨ 
onggɨt naskanyam yɨtɨt ingaena yiyeny re odede gɨm ke bꞌingawa mɨle 
nena im, opi re owou gatab ɨ onaya gatab ɨ dɨde bꞌengabenga ɨseka mɨle 
gatab. Ajɨ ra onggɨtyam wɨn ik dem rɨdenat ra sisɨl outɨnti tɨrɨr omnijog 
yɨt pɨta tainy, sɨ onggɨtyam naskanyam mɨle opima seg taukanj dem.

Kerisomna Kus ke Sɨ Omnɨka gatab Yɨt
11 Sɨ Keriso re kea yɨna mopyam sɨ rɨga na awonj bꞌogɨl gasam rɨnsim 

re yu pɨta auka wuweny. Ɨ Ton kea ket bꞌɨgarkonj ukoijog dɨde rɨrɨrkɨpjog 
sɨ omnɨkapu yɨna plaimet wa rɨnte re ma rɨgaina yɨm ke orangi e yɨbɨm. 
Sɨ ɨtemb yɨna plaimet re ma onggɨt otobarki gowukoi kae, ajɨ pumb 
tungg nate yɨbɨm. 12  Ɨ Ton onggɨt yɨna plaimet wa bꞌɨgaronj, dɨde ket 
Ton yɨpapyam dadal ngɨrpu kesa meraina negɨr mɨle erabinonj re ma 
goutɨmna kus kena o kau bꞌɨgamna kus kena ajɨ Tinajog kus kena. Ɨ 
ɨngkenaemb Ton ket meranɨm ɨmɨnjogɨm yomnonj yɨrkokar okatam. 13  Ɨ 
naskanyam God ma outɨnti tɨrɨr omnijog yɨt wɨrand yɨna sɨ rɨgap odede 
gasa kenaemb kɨl kɨma auki rɨga ɨsanka eyenento yɨna omnɨkam, opi re 

goutɨmna kus o rɨgayam kaumna kus o konggayam kau bꞌɨgamna imbrɨki 
bila. Ɨ onggɨt mɨlet kea rɨga wa pɨlke kɨl awɨr amnɨkeneninonj. 14 Sɨ 
Yɨnayɨna Wɨngawɨnga yete re dadal ngɨrpu kesa yɨbɨm, Tonɨt Kerisond 
wɨp yiyonj, ɨ onggɨt Tina wɨp iyena kena Keriso Tilenggyam Tina jɨ kus 
kɨma bꞌakawonj bꞌinjawa kesa yɨna sɨ gasam Godɨm pɨlwa. Sɨ onggɨt 
Tina kusɨt ɨmɨnjog danda kɨma rɨrɨr e meraina kukɨp ke nonykok kɨlkɨp 
kesa tamnɨkiny ujɨmna negɨr omnɨka mɨle ke. Nokɨm da ɨdenat men yilo 
Godɨnd bꞌobogɨl ewangaya yiyu.

15 Sɨ onggɨt penaemb Ton sisɨl outɨnti tɨrɨr omnijog yɨt wɨrand ɨnyɨnyɨnd 
yɨr iyena rɨga awonj God dɨde rɨga ganggand. Ɨ Ton ket uj awonj onggɨt 
negɨr mɨle ɨrabam rɨna re rɨgap omnɨka eyenento naskanyam outɨnti tɨrɨr 
omnijog yɨt wɨrand. Nokɨm da ɨdenat rɨga yena re God ara emokinonj, 
ton bꞌogla owabɨnsi dadal ngɨrpu kesa bꞌogɨl rɨna re God tɨrɨr amninonj 
okawam. 16  Mop nokɨp ra yɨpa rɨgat ti rɨgawar wa tɨrɨr yɨt terarau, 
onggɨtyam tina yɨt ɨta ɨmɨnjogɨm tainy dem ra ton uj okas. 17 Sɨ ɨtemb 
tɨrɨr omni yɨt ɨdenate rɨrɨrkɨp tainy ra onggɨt rɨgat uj okas. Mop nokɨp 
onggɨt tɨrɨr omni yɨtɨm re ma ɨta danda tainy bꞌingawam ra ɨtemb rɨga 
yilo ɨbɨm yet re tɨrɨr yɨt yoramitonj. 18  Sɨ onggɨt mop penaemb naskanyam 
outɨnti tɨrɨr omnijog yɨt toda makwa ke wɨko omnɨkam bꞌatomonj kus 
kesa. 19 Mop nokɨp Mose naska komkesa bꞌingawa yɨt komkesa rɨga wa 
usekainonj re gog yɨt rɨrɨr nat. Seg ket ton kau bꞌɨga waina kus [ɨ gout 
waina kus] yɨpand nyɨ kɨma akasinonj, ɨ ket kuskus mamoi ngɨi ke dɨde 
yisop wul petam ke gog peba dɨde komkesa rɨga ɨsanka eyeninonj. 20 Ɨ ket 
Mose yindonj da, “Ɨtemb kus re onggɨt outɨnti tɨrɨr omnijog yɨt ɨmɨnjog 
omnam mal e rɨna re God wen engainonj yɨmta undokam.” 21 Ɨ odede 
yɨpa wɨp nya kena ton kus ke ɨsanka eyeninonj sɨ omnɨkapu yɨna plaimet 
dɨde kwa komkesa yɨna gasa rɨna re engaenento onggɨt yɨna plaimetɨnd 
sɨ omnɨkam. 22  Sɨ momta komkesa gasa re kus kena kɨlkɨp kesa aukenento 
gog yɨt rɨrɨrɨnd. Sɨ kus ɨgmarki kesand makwa opima negɨr mɨle awɨr 
taukanj.

Kerisomna Uj kae Negɨr Mɨle Awɨr Omnɨkam
23  Sɨ onggɨt paemb yɨnamet dɨde komkesa yɨna gasa rɨnsim re onggɨt 

metɨnd wekeny bꞌogla kɨlkɨp kesa taukanj odede bꞌangga kus ke. Ajɨ 
onggɨt gowukoyɨmna komkesa yɨnamet dɨde yɨna gasa re ɨmɨnjog 
yɨna gasa waina wɨngata im rɨnsim re wekeny de pumb tungg wa. 
Sɨ onggɨtyam ɨmɨnjog pumb tunggɨmna yɨna gasa bꞌogla kɨlkɨp kesa 
raukine bꞌogɨljog sɨ kus ke ajɨ ma odede e ɨt re sɨ bꞌangga kus ke re dɨde. 
24 Ɨ gowukoi yɨnayɨna pɨpmet re onggɨtɨm jaba wɨngata e yɨbɨm rɨnte 
re ɨmɨnjog yɨnayɨna pɨpmet yɨbɨm de pumb tunggɨnd. Sɨ Keriso maka 
bꞌɨgaronj onggɨt rɨgaina yɨm ke omnɨki yɨnayɨna pɨpmet wa. Ajɨ Ton 
ade bꞌɨgaronj yɨnayɨna pɨpmet wa pumb tunggɨnd, ɨ ket yu meranɨm 

onyiti yɨbɨm Godɨm wɨpɨnd. 25 Ɨ gowukoi yɨna mopyam sɨ rɨgap kemag 
weanjweanj yɨnayɨna pɨpmet wa bꞌɨgarenento bꞌangga kus kɨma na, 
ajɨ ma towaina kus kɨma na. Ajɨ Keriso pumb tungg yɨnayɨna pɨpmet 
wa bꞌɨgarkonj re ma jogjogpyam Tilenggyam sɨ gasam bꞌakaena mana 
Godɨm pɨlwa. 26  Sɨ rada Ton bꞌogɨl e jogjogpyam Tilenggyam bꞌatkaeny 
yɨna mopyam sɨ rɨga pɨla, Ton keako jogjogpyam na uj ma bꞌɨdgotnena 
yokatenonj gowukoi otomapu ke ngɨrpu yu. Ajɨ Ton gowukoi undwatapu 
wɨnɨnd pɨta awonj re nok mana da ɨdenat Ton yɨpapyam ngɨrpu kesa 
sɨ gasam Tilenggyam bꞌatkau Godɨm pɨlwa rɨgaina negɨr mɨle awɨr 
omnɨkam. 27 Sɨ ɨtemb re get ke oramiti yɨt e da rɨga bꞌogla yɨpapyam 
uj okas, ɨ onggɨt kak ke ket ton bꞌogla bꞌɨsagɨka daka kwa okas Godɨm 
wɨpɨnd. 28  Sɨ Keriso todaka odede yɨpa wɨp nya kena yɨpapyam uj awonj, 
ɨ ɨngkenaemb ket Godɨm pɨlwa sɨ gasam bꞌakawonj jogjog rɨgaina negɨr 
mɨle urowatam. Ɨ kwa Ton nɨmogɨm pɨta tainy dem ra ma negɨr mɨle 
urowata ma. Ajɨ Ton yɨrkokar okawa mim rɨga tatupiny dem yepim re Tin 
gar singi kɨma yɨr yungaenenyi.

Keriso Yɨpapyam Sɨ Mɨle Yundwatonj

10  1 Ɨ gog yɨt re bꞌogɨl gasa wa wɨngata nena e rɨnsim ra warɨ 
tui. Ɨ ɨtemb gog yɨt re ma ɨmɨnjog kɨp kɨma omnɨkam gasa e. 

Sɨ onggɨt paemb nangga ma jɨ rɨgap kemag weanjweanj usausapyam 
sɨ bꞌangga teyenenanj Godɨm pɨlwa gog yɨt rɨrɨrɨnd, ajɨ onggɨt mɨlet 
makwa rɨrɨr im rɨga rɨrɨrkɨpjog kɨlkɨp kesa tamnɨkiny yepim re wuweny 
Godɨm ewangayam. 2  Ɨ rada kea gog yɨt mɨlet rɨga rɨrɨrkɨpjog kɨlkɨp 
kesa amnɨkinonj, ton kakoa seg aukɨto Godɨm pɨlwa sɨ gasa iyenam. 
Mop nokɨp Godɨnd ewangaya rɨgap makwa opima towaina negɨr mɨle 
gatab negɨr ke epɨndenanj towaina kukɨp ke nonykokɨnd, nokɨp re 
ton yɨpapyam sɨ mɨle yomnɨko, sɨ ɨngkaimemb ton kɨlkɨp kesajog auki 
wekeny. 3  Ajɨ re ton kemag weanjweanj sɨ gasa eyenento Godɨm pɨlwa, sɨ 
ton kea kemag weanjweanj
nonyɨk amdenento towaina negɨr mɨle. 4 Mop nokɨp rɨgayam kaumna kus 
o goutɨmna kus ke re makwa rɨrɨr e negɨr mɨle eomnenam.

5 Sɨ onggɨt paemb re Keriso ikonj onggɨt gowukoi wa, Ton yindonj 
Godɨm pɨlwa da,

“Man maka singi aenot sɨ bꞌangga dɨde owou sɨ gasa rɨna re rɨgap 
eyenento Mor pɨlwa.
Ajɨ Man ɨta ongonjenyɨt Koina jɨ Kornɨm sɨ omnɨkam.

 6 Ɨ kwa Man maka sam aenot
kupkakupka bꞌangga imbrɨka sɨ mɨle dɨde nɨnda negɨr mɨle 

eomnenam sɨ mɨle.
 7 Ɨ Kon ket nindond da, ‘O God! Yɨr de,

Kon kea netkond dɨkɨnd Moina singi omnɨkam,

odede rɨngmim re yɨna peband ɨrɨki wekeny Kor gatab.’ ”
8  Sɨ nangga ma jɨ da rɨgap kea sɨ gasa eyenento Godɨm pɨlwa gog yɨt 
rɨrɨrɨnd, Keriso onggɨt peband pumb ke odede yindenonj da, “Man maka 
singi aenot sɨ bꞌangga dɨde owou sɨ gasa rɨna re rɨgap eyenento Mor 
pɨlwa. Ɨ kwa Man maka sam aenot kupkakupka bꞌangga imbrɨka sɨ mɨle 
dɨde nɨnda negɨr mɨle eomnenam sɨ mɨle.” 9 Ɨ kwa onggɨt kak ke Ton 
yindonj da, “Yɨr de, Kon netkond Moina singi omnɨkam.” Sɨ Ton onggɨt 
yɨt ke naskanyam outɨnti tɨrɨr omnijog yɨt awɨr yomnonj, nokɨm da 
ɨdenat Ton ɨtlis nɨmogɨm outɨnti tɨrɨr omnijog yɨt. 10 Sɨ onggɨt Godɨmna 
singi kenaemb Yesu Keriso yɨpapyam Tinajog jɨ meranɨm sɨ omnɨkam 
yoramitonj Godɨm pɨlwa, ɨ ɨngkenaemb ket Ton men yɨnam nomninonj.

11 Ɨ naskanyam outɨnti tɨrɨr omnijog yɨt rɨrɨrɨnd komkesa yɨna sɨ 
rɨgap bibɨr weanjweanj onyiti Godɨnd ewangaya yiyeneno, dɨde kwa 
usausapyam yɨpa rɨrɨrkɨp sɨ gasa eyenento Godɨm pɨlwa. Ajɨ onggɨt 
sɨ gasap re makwa rɨrɨr na negɨr mɨle awɨr omnɨkam. 12  Ajɨ meraina 
sɨ rɨga Yesu Keriso yɨpapyam dadal ngɨrpu kesa sɨ gasa yiyonj Godɨm 
pɨlwa rɨgaina negɨr mɨle eomnenam. Ɨ Ton ket juwai kɨma pɨpmetɨnd 
omitonj Godɨmna yɨmjog yɨm tab ke. 13  Ɨ amaemb de Ton Keriso wɨn 
yɨr ungawa yiyeny, ngɨrpu ra God onggɨt Kerisomna komkesa geja rɨga 
gou wa tamniny dem dɨde taramisiny dem Tina pɨs wɨrand Tina danda 
ondratenam towa kumbɨnd. 14 Mop nokɨp Ton yɨpaina sɨ mɨle kena dadal 
ngɨrpu kesa ten rɨrɨrkɨpjog amninonj yena re Ton yɨnam amninonj.

15 Sɨ Yɨnayɨna Wɨngawɨnga Toda kwa ɨta onggɨt gatab yɨr ungata yɨt 
yopureny mera pɨlwa. Sɨ Ton ket naska ɨja emb jɨ yindeny da,
 16 “Ɨ Yonggyam God yindeny da, ‘Ɨntemb jɨ Kon onggɨtyam outɨnti tɨrɨr 

omnijog yɨt omnɨken, Ju rɨga, ton kɨma
ra ɨtemb obagendi wɨn ik dem.

Sɨ Kon opima Koina gog yɨt taramkinyɨn towaina garɨnd,
ɨ Kon kwa onggɨtyam Koina gog yɨt opima terɨkinyɨn towaina 

nonykokɨnd towanɨm ongwatenam.’
 17 Ɨ Kon makwa opima ket nonyɨnd tawameneninyɨn

towaina negɨr mɨle dɨde towaina gog kesa kaokao mɨle.”
18  Sɨ rada Keriso kea onggɨtyam negɨr mɨle awɨr amninonj, sɨ Toda makwa 
ɨta ket bꞌusaya sɨ mɨle omnɨk negɨr mɨle eomnenam.

Ara Bꞌemoka Rɨrɨrɨnd Mɨmkam Wɨmena Wɨwenɨn
19 Gar ke utkunda nany dɨde yɨngganwar! Sɨ onggɨt paemb men rɨrɨr 

im ket moga kesa bꞌɨgarkam Godɨmna yɨnayɨna pɨpmet wa de pumb 
tungg wa, nokɨp Yesu kea meraina negɨr mɨle erabinonj Tina kus ke. 
20 Sɨ Yesu ket sisɨl yɨrkokarɨm nya yɨpangendonj meranɨm yɨnametɨnd 
ewɨrɨnti ukoi gutomgutom kobɨrgɨm kena bꞌɨgarkam onggɨt yɨnayɨna 
pɨpmet wa. Ɨ ɨtemb ukoi gutomgutom kobɨrgɨm re Tina jɨ e rɨna re 

uj awonj wul bꞌagbagɨnd. 21 Ɨ mera ɨta ket ukoijog yɨna sɨ rɨga yɨbɨm 
komkesa Godɨmna rɨga yɨr ɨpkam. 22  Sɨ Yesu kea meraina garɨnd Tina kus 
ke ɨsanka niyeninonj, ɨ ɨngkenaemb ket meraina komkesa negɨrjog mɨle 
esekinonj rɨna re kukɨp ke nonykokɨnd wekenonj. Ɨ Ton kwa meraina jɨ 
daka kɨlkɨp kesa nyɨ ke eaukinonj. Sɨ onggɨt paemb men bꞌogla ɨmɨnjog 
gar singi kɨma dɨde kupka gar ke utkunda ɨmjatena kɨma wowenɨn Godɨm 
wɨp wa. 23  Ɨ kwa men bꞌogla bꞌobogɨl danda kɨma ɨmnɨnena kesa emorka 
yeyenenu warɨm bꞌogɨl ɨsma rɨnte re men gar ke utkunda ke pɨtapɨta 
omnena yiyenyu. Mop nokɨp men rɨrɨr im Tin nony ɨjawam yet re tɨrɨr 
yɨt yopulitonj meranɨm okatam. 24 Ɨ dɨde kwa men bꞌogla meralenggyam 
meralenggyam nony kubɨr raininum, nokɨm da ɨdenat men bꞌugowa 
tuwenyɨn singi bꞌiyena mɨle dɨde bꞌogɨl mɨle omnɨkam. 25 Ɨ kwa men goro 
yɨpand gɨlgɨl bꞌeoma gatab bond bꞌepinum odede rɨngmim re nɨnda rɨgap 
sɨram bꞌɨrari kesa bondɨk yomnɨkenenyi. Ajɨ men bꞌogla usausapyam 
bꞌugowa wowenɨn sɨram bꞌɨrari kesa bꞌeomapu wa menamenam, ra ket 
men yɨr ongong iyu da Kerisomna ɨtenda bibɨr re wus wa e auka ik.

26  Ɨ rada men kea ɨmɨnjog yɨtkakɨm wumɨr okati im wekenyɨn, ɨ 
onggɨt kak ke ra ket kwa men meraina singim pɨlke negɨr mɨle omnɨka 
teyenindam, sɨ maemb ɨta ket yɨpa sɨ gasa komb ɨbɨm sɨ omnɨkam 
onggɨtyam negɨr mɨle eomnenam. 27 Sɨ odede rɨgam awɨr e kwa nangga 
bꞌogɨl e yɨbnau yɨr ungaukam, ajɨ tinɨm yɨr ungaukam ra moga kɨma God 
ma bꞌɨsagɨka mɨle e dɨde bꞌɨrmatena kɨma wul dɨmɨl e rɨnte re ongonjeni 
yɨbɨm eomnenam yepim re Godɨnd kak yɨaenenyi. 28  Ɨ kesam peba 
wɨnɨnd, yet ra Mosemna gog yɨt erbek, ɨ kwa ra nɨmog o nowa rɨga yɨr 
ungata yɨt tapurenanj, sɨ onggɨtyam towaina yɨr ungati yɨt ke ton bꞌogla 
kear kesa uj okas. 29 Sɨ kesam peba wɨnɨnd gog yɨt erbeka rɨgap odede 
naemb jɨ ukoi bebɨg okatena teito. Sɨ wɨn bꞌobogɨl onggɨtyam mɨle gatab 
nonyɨk bꞌamdeninam. Ra yɨpa rɨgat Godɨmna Bꞌɨga Kerisond ɨsnawa kesa 
gou wa omneny, ɨ ra Tina outɨnti tɨrɨr omnijog mal kus yɨna kesa omneny 
rɨnggɨt kusɨt re tin yɨna yomnonj, ɨ dɨde ra wurar ogonayam Yɨnayɨna 
Wɨngawɨngand negɨr yɨt ke omneny, sɨ rɨdede ukoijog bebɨg im ton 
takasiny dem? 30 Mop nokɨp men wumɨr im God ma onggɨtyam yɨtkak. Sɨ 
God yindeny da,

“Kor maemb ten mɨra omnenam yepim re gejam nomnenyi. Sɨ Kon 
opima towa mɨra takainyɨn.”

Ɨ Ton bꞌusaya yindeny da,
“Yonggyam opima Tina rɨga ɨsagɨka teyeniny dem.”

31 Sɨ ɨtemb re moga kɨma e yilo Godɨmna yɨm kumb wa awowɨm Ti pɨlke 
bꞌɨsagɨka okatam.

32  Sɨ wɨn nonyɨk amjina onggɨtyam naska wɨn gatab rɨdenat re God 
wen ngaya enyowainonj ɨ wɨn ket Yesund gar ke utkunda ke yokatonda. Ɨ 
dɨde onggɨt kak ke re wɨn jogjog bꞌɨdgotnena kɨma bꞌajobrena wuwenot, 

ajɨ wɨn kea gar ke utkundand mɨmkam ke wɨmena wuwenot. 33  Sɨ nɨnda 
wɨnɨnd rɨgap wen rɨga bajbajɨnd ɨngar kɨma eyenento jɨ malɨk omnɨkam 
dɨde bebɨg kɨma bꞌɨdgotnena oramitenam. Ajɨ kwa nɨnda wɨnɨnd wɨn 
kea yingg akatentondam ton kɨma yepiya re odede yɨpa wɨp bebɨg 
akatenento. 34 Ɨ wɨn yɨpand bꞌɨdgotnena akatenentondam sɨbɨbmet 
rɨga kɨma. Ɨ kwa re Yesund gar ke utkunda map rɨgap wainajog gasa 
ɨsanikesa ɨsambura eyenento, ajɨ wɨn kea sam kɨma odede negɨr mɨle 
wɨp awarkentondam. Mop nokɨp wa pɨlɨnd kea odede wumɨr yɨbnonj da 
wanɨm re bꞌogɨljog gasa im wekeny rɨnsim ra dadal ngɨrpu kesa tekeny 
wanɨm ingaenam. 35 Sɨ onggɨt paemb wɨn goro bꞌɨtɨskokindam onggɨtyam 
waina moga kesa gar ke utkunda mɨle. Nokɨp onggɨt mɨlet opima ukoijog 
bꞌogɨl mɨra wa tetiyainy dem. 36  Sɨ wɨn bꞌogla mɨmkam wɨmena tuwenyɨt, 
nokɨm da ɨdenat wɨn Godɨmna singi mɨle omnɨka teyenindam, ɨ ɨngkek 
ket wɨn takatenindam nangga na re God tɨrɨr yɨt yoramitonj wanɨm 
ogonam. 37 Mop nokɨp yɨna pebat ɨja emb jɨ yindeny da,

“Sobijogjog wɨn kak ke,
yete re ik, Ton ɨta ik. Ɨ Ton ma ɨta wɨn iplongkis.

 38 Ajɨ Koina negɨr kesa dɨmdɨmjog rɨga re gar ke utkunda nena kae 
wɨmena okateny dem.

Ɨ ra ton mogamoga kaknyakaknya ɨtendena yik,
Kon ma ɨta tinɨm gar sam taenyɨn.”

39 Ajɨ men re ma odede rɨga im yepim re mogamoga kaknyakaknya 
ɨtendena wuweny ngɨrpu negɨr okasi. Ajɨ men re ɨmɨnjog gar ke utkunda 
rɨga im, sɨ men ɨta kupkakupka yɨrkokar okasu.

Gar ke Utkunda Mɨle

11  1 Ɨ gar ke utkunda mɨle re ɨmɨnjog omnena mɨle e nangga e re 
warɨm bꞌogɨl ɨsma yɨbɨm, dɨde kwa gasa nony ke ɨmɨnjogɨm 

ɨmjata mɨle e rɨnsim re maka yɨr ongong eyenanj yɨrjog ke. 2  Sɨ God 
onggɨt gar ke utkunda mɨle kena yɨr
ungata mɨle rɨga wa akaeneninonj yepiya re kesam peba wɨnɨnd 
wekenonj.

3  Ɨ men gar ke utkunda kae wumɨr yokatenyu da God kupka wub ake 
gowukoi Tina yɨt kena atobarkonj. Sɨ onggɨt paemb nangga im re yu men 
yɨr ongong eyenindam re ɨngkenaemb aukɨto nangga im re men ma rɨrɨr 
im yɨr ongongɨm.

4 Ɨ Abel gar ke utkunda kena bꞌogɨljog sɨ gasa yoramitonj Godɨm pɨlwa, 
ajɨ Kain re ma bꞌogɨljog sɨ gasa na yoramitonj nokɨp ton gar ke utkunda 
kesa na. Sɨ God Abelɨm gatab yɨr ungata yɨt yindonj da ton re negɨr kesa 
dɨmdɨmjog rɨga e, nokɨp God kea bꞌogɨl yɨt kɨma emjasinonj tina sɨ gasa. 
Ɨ nangga ma jɨ da ton kea bꞌila uj awonj, ajɨ ton ɨta onggɨt gar ke utkunda 
ke yɨtnono aena yikeny men ouyaenam. 5 Ɨ re God Enokɨmna gar ke 

utkunda yɨmjatonj, sɨ Ton ket Tin yurowatonj onggɨt gowukoi ke. Sɨ Enok 
maka uj yɨr yongonj. Sɨ yɨna peband ɨja emb jɨ yindeny da, “Ɨ makwa 
yɨpa rɨgat tin yodaronj, nokɨp Godɨt tin yurowatonj onggɨt gowukoi 
ke.” Mop nokɨp naskand re ton onggɨt gowukoyɨnd yɨbnonj, yɨna pebat 
kea odede yɨr ungata yɨt kɨma tin yɨmjatonj da, “Ton Godɨnd samɨm 
yomnɨkenenonj.” 6  Ɨ yet ra maka gar ke utkunda oramis, ton makwa rɨrɨr 
e Godɨm sam okaenam. Mop nokɨp yet ra Godɨm pɨlwa menon okas, 
ton bꞌogla gar ke utkunda ke yemjat da God re ɨta yɨbɨm ɨ dɨde Ton 
opima mɨra agoniny yepim re Tin ɨmɨnjog oraka yiyenyi. 7 Ɨ Nowa gar 
ke utkunda kena Godɨm pɨlke ingawa yɨt akasinonj rɨna re ton makwa 
ke yɨr anginonj. Ɨ ton ket ɨtemb Godɨmna ingawa yɨt gatab moga kɨma 
yɨsnaenenonj tina garɨnd, sɨ ton ket yɨpa ukoi gɨga yorangonj ti bꞌɨgawar 
kɨma ngɨwɨrɨm pɨlke bꞌawaentam dɨde ket yɨrkokar okatam. Ɨ ton onggɨt 
gar ke utkunda mɨle kenaemb gowukoi rɨga wa negɨr ma bꞌɨsagɨka 
yoramitonj, dɨde ket onggɨt gar ke utkunda mɨle ke ton Godɨm pɨlke negɨr 
kesa dɨmdɨmjog rɨga nyɨ yowabɨntonj.

8  Ɨ re God Abraamɨnd ara yemokonj menonɨm de onggɨt tungg wa rɨnte 
ra ton tinɨm owabɨnjis, ton kea gar ke utkunda ke ɨtemb God ma ara 
emoka yundokonj. Ɨ re ton ti tungg ke yiwatonj, ton maka wumɨr awonj 
rɨtade re ton menon yokatonj. 9 Ɨ re ton onggɨt Godɨmna tɨrɨr omni tungg 
wa opendonj, ton gar ke utkunda ke ɨja na plaimetɨnd wɨmena yikenonj 
odede rɨngma ra bꞌenga tungg ke rɨga plaimetɨnd yiyoyoi wɨmena ikeny. Ɨ 
kwa ton Isak ake Yakob kɨma yɨpand wɨmena yikenonj yepiya re yɨpaina 
Godɨmna tɨrɨr omni yɨt yokatonda yɨpand gɨlgɨl owabɨntam. 10 Mop 
nokɨp Abraam ɨna dadal ngɨrpu kesa ɨmnɨneni kesa pɨpmetɨnd orangi 
taun yɨr ungauka yiyenenonj rɨna re God yɨsamkonj ɨ ket yorangonj. 11 Ɨ 
nangga ma jɨ da Abraam ti kongga Sara kɨma re kea bꞌɨga orakam wɨn 
mogjog ɨgoukena yiyonda, ajɨ ton gar ke utkunda ke bꞌɨga orakam danda 
yokatonj. Mop nokɨp ton kea Godɨnd gar ke utkunda ke yɨmjatenonj 
yet re tɨrɨr omni yɨt ti yokawonj. 12  Sɨ onggɨt paemb onggɨt yɨpaina rɨga 
Abraamɨm pɨlke yet re bꞌɨga orakam danda kesa midjog na yɨbnonj, 
jogjog bꞌɨga bꞌusmurento odede opi re wubɨnd jogjog ɨki re dɨde, ɨ kwa 
odede opi re sɨpa gatend ogenka kesa jogjog jimiya re dɨde.

13  Ɨ komkesa ɨnsimemb jɨ rɨga opi re gar ke utkundand wɨmena 
wuwenonj, ton maka onggɨtyam gasa akatento rɨna re God towa tɨrɨr 
omni yɨt ogona eyeninonj. Ajɨ ton onggɨtyam gasa yɨr ongong nena 
eyenento ɨ simesime amnenento pajapaja, ɨ dɨde ton towalenggyam 
bꞌagenaenento da ton re onggɨt gowukoyɨnd obayam im dɨde tungg tɨb 
kesa rɨga im. Ɨ ton ket kea komkesa uj aukɨto. 14 Sɨ nangga pena ton 
bꞌagenaenento da obayam im dɨde tungg tɨb kesa rɨga im, nokɨp ton 
oraka yiyeneno re towainajog tungg na. 15 Sɨ rako ton onggɨtyam gowukoi 
towainajog tungg nonyɨk yiyeneno ɨtendam rɨna re ton yɨraro, towanɨm 

keako bꞌogɨl gangga na awonj onggɨt towainajog tungg wa ɨtendam. 
16  Ajɨ ton re otomantijog towainajog tungg na gar singi kɨma yɨr ungawa 
yiyeneno rɨnte re yɨbɨm pumb wa. Sɨ onggɨt penaemb God maka ten ɨngar 
ke akasinonj, re ton Tin yogenaeneno da “Sowa God”. Mop nokɨp Ton kea 
towanɨm yɨpa taun yongonjenonj towanɨm wɨmenam.

17 Ɨ re God Abraamɨnd yotonkitonj tina gar ke utkunda gatab, ton 
kea gar ke utkunda ke Isakɨnd sɨ bꞌanggam yiyonj Godɨm pɨlwa. Sɨ 
ton ɨntemb jɨ rɨga yet re Godɨmna tɨrɨr omni yɨt akasinonj, ɨ Godɨm 
pɨlwa sɨ bꞌanggam yiyonj re tina lesmɨta bꞌɨga na. 18  Sɨ God Abraamɨnd 
yomnonj da, “Kon Isakɨm pɨlke bꞌusmureni bꞌɨga nena im moina bꞌɨgam 
tagenainyɨn.” 19 Sɨ Abraam kea ɨmɨnjog ke yɨmjatonj da God rɨrɨr e 
Isakɨnd uj ke utnyis. Sɨ onggɨt gatab wɨngata yɨt ɨja emb jɨ da Abraam 
bꞌusaya Isakɨnd uj ke yokatonj. 20 Ɨ Isak daka gar ke utkunda kena Yakob 
ake Esau bꞌogɨl amnonj rɨnsim ra warɨ towanɨm pɨta taukanj. 21 Ɨ Yakob 
gar ke utkunda ke Yosepɨmna bꞌɨga nɨmog yɨpayɨpa bꞌogɨl amnonj, re ton 
uj momtand yɨbnonj. Ɨ ton ket tina kutɨp kumbɨnd bꞌɨrmekiti yɨr opmitonj. 
22  Ɨ Yosep gar ke utkunda ke Ju rɨga waina Ejipt ke iwata gatab God ma 
yɨtkak nonyɨk yomdonj tina uj momtand, ɨ ket Ju rɨga engainonj tina kak 
gatab da, “Ra wɨn iwasya, wɨn koina kak eyindam dem wɨn kɨma.”

23 Ɨ Mosemna bꞌu ake mog gar ke utkunda ke towa bꞌɨga Mosend 
yegitonda nowa mobi kɨma, re ton ukendonj. Mop nokɨp ton yɨr yongonda re 
otomantijog bꞌɨga na. Ɨ odede mɨle ke ton kingɨmna bꞌingawa yɨt yerbekonda, 
ajɨ ton maka tinɨm moga awonda. 24 Ɨ re Mose rɨgajog awonj, ton gar ke 
utkunda ke bꞌɨsayonj tin ogenayam Ejipt kantri mopyam king Parao ma 
ngɨmngai bꞌɨgamna bꞌɨga ke. 25 Ɨ ton bꞌabagendonj Godɨmna rɨga Ju rɨga kɨma 
yɨpand bꞌɨdgotnena yingg okatenam, ajɨ ton ma singi na sobijog ganggand 
negɨr mɨle kɨma sam okatenam. 26 Ɨ ton ɨmɨnjog ke yɨmjatonj da Keriso map 
bꞌɨdgotnena okatena re ukoijog e, ajɨ komkesa Ejipt kantri bꞌogɨljog gasa 
re ma ukoijog im. Mop nokɨp ton yɨr yikenonj re warɨ Godɨm pɨlke mɨra 
okata mana. 27 Ɨ Mose gar ke utkunda ke Ejipt kantri yɨraronj, ajɨ ton maka 
Ejipt kantri mopyam king Paraomna soro moga yuwadonj. Mop nokɨp re 
ton Godɨnd yɨr yongonj yena re rɨgap ma rɨrɨr e yɨrjog ke yɨr ongongɨm, 
ton kea danda yokatenonj bebɨg wɨngɨrɨnd moga kesa Godɨmna yɨt yɨmta 
undokam. 28 Ɨ kwa Mose gar ke utkunda ke Ju rɨga engainonj uj ɨgwanta 
gatab mɨle omnɨkam dɨde met mora yɨu pumb ke dɨde gou ke kus ɨsnɨkam. 
Nokɨm da ɨdenat uj ondrɨkayam anerut maka Ju rɨga waina naskajog ukki 
leo bꞌɨga uj tandrɨkiny. 29 Ɨ re Ju rɨgap Ejipt ke opekto, ton gar ke utkunda 
kena Kuskus Sɨpa ɨjendo odede rɨngmim re rɨgap gɨl nya wuweneny. Ajɨ re 
Ejipt rɨgap bꞌatonkitto Ju rɨga pɨla menonɨm onggɨt sɨpand, ɨ sɨpa nyɨwɨt ten 
ekangɨnjinonj, ngɨrpu ton uj aukɨto. 30 Ɨ Ju rɨgap gar ke utkunda kena Yeriko 
taun bau ke ugumarena yiyeno seben (7) bibɨr kɨma, sɨ ket taun dɨr kea 
osmulitonj. 31 Ɨ re Yosuwa nɨmog rɨga etmɨkitonj Yeriko taun wa wɨgawɨga 

taun undongam, ɨ re taun rɨgap ten oraka eyeno yɨmɨnd usunatam, yɨpa 
yiyagyiyag iyenapu kongga Raab gar ke utkunda kena osiemb rɨga nɨmog 
gar ngɨmbla kɨma simesime amnonj, sɨ re Israel rɨgap Yeriko rɨga uj andrɨkto, 
ɨtomb kongga Raab maka negɨr yokatonj yɨpand ton kɨma yepiya re maka 
Godɨnd yɨmta yundokeneno.

32 Sɨ rɨngma, kon bꞌogɨl im bꞌusaya nɨnda yɨt tapureninyɨn? Ɨ ra kon 
komkesa odede rɨga gatab yɨt tapureninyɨn, opi re Gideonɨm gatab ɨ Barakɨm 
gatab ɨ Samsonɨm gatab ɨ Yeptam gatab ɨ Dawidɨm gatab ɨ Samuwelɨm gatab ɨ 
dɨde bageyam wa gatab, sɨ wɨn re kutjog e tainy yɨt undwatam. 33 Ɨ opimemb 
rɨga gar ke utkunda kena nɨnda geja kantri gou wa amnenento, ɨ ton gar ke 
utkunda kena negɨr kesa dɨmdɨmjog mɨle ke rɨga wɨp amnenento, ɨ ton gar 
ke utkunda kena gasa imda eyenento rɨna re God tɨrɨr amnɨkainonj towanɨm 
okawam, ɨ ton gar ke utkunda kena laiyon waina tugɨm epmɨndenento. 34 Ɨ ton 
gar ke utkunda kena moga kɨma wul dɨmɨl asoukenento, ɨ ton gar ke utkunda 
kena geja rɨgamna giri orkak ke ewaikenento, ɨ ton gar ke utkunda kena 
danda akatenento, re ton danda kesand wekenenonj, ɨ ton gar ke utkunda 
kena danda mop aukenento geja omnɨkand ɨ ket bꞌenga kantri ke geja rɨga 
bꞌɨkenam amnenento towaina kantri ke. 35 Ɨ re nɨnda konggap gar ke utkunda 
yoramito Godɨm pɨlwa towaina uj rɨga gatab, sɨ God kea ket towaina rɨga 
utnɨkeneninonj uj ke towanɨm okawam. Ɨ kwa nɨnda rɨgap gar ke utkunda 
kena bebɨg kɨma bꞌɨdgotnena akatenento, ajɨ ton kea bꞌɨsaenento towanɨm 
ɨtrɨngendam onggɨt bꞌɨdgotnenam pɨlke, nokɨm da ɨdenat ton tutnɨkanj dem 
bꞌogɨljog yɨrkokarɨnd wɨmenam. 36 Ɨ kwa nɨnda rɨgap gar ke utkunda kena 
odede bꞌɨdgotnena akatento, opi re jɨ malɨk omnɨka mɨle dɨde kus kɨma 
ɨraska mɨle. Ɨ kwa daka nɨnda re gar ke utkunda kena sein kai ke ɨjobɨki 
dɨde sɨbɨbmetɨnd oramki wekenonj. 37 Ɨ nɨndap gɨmokɨp ke ɨdrɨki uj aukɨto, ɨ 
nɨndap so ke tabtab okangki uj aukɨto, ɨ nɨndap geja giri ke ɨpki uj aukɨto, ɨ 
nɨndap mamoi gɨm o gout gɨm bꞌikoki wuwenonj. Ɨ nɨndap gasa kesa owoupa 
wuwenenonj ɨ rɨga wa pɨlke bꞌengabenga bꞌɨdgotnena akatenento ɨ nenegɨr 
nya ke otonkena akatenento. 38 Sɨ gowukoi rɨga re ma rɨrɨrkɨpjog na aukenento 
gar ke utkunda rɨga kɨma wɨmenam. Sɨ opimemb gar ke utkunda rɨga bebɨg 
kɨma wɨmena wuwenenonj re wul kesa tungg nata ɨ rɨga kesa dor tungg nata ɨ 
gong bora nata ɨ dɨde kip bora nata.

39 Ɨ opimemb komkesa rɨga gar ke utkunda kena wɨmena tuwonj, sɨ 
ɨngkenaemb ket God ten yɨr ungata yɨt kɨma emjasinonj. Ajɨ ton makwa 
ke yokato rɨna re God tɨrɨr amninonj okawam. 40 Mop nokɨp God kea 
naska nata bꞌogɨljog yɨt yɨsamkonj meranɨm, nokɨm da ɨdenat todaka 
bꞌogla men kɨma yɨpand gɨlgɨl rɨrɨrkɨpjog taukanj.

Godɨmna Yɨmak Yɨt kɨma Bebɨg Oramka Mɨle

12  1 Sɨ onggɨt paemb meranɨm re odede wubɨnd rɨm pɨla jogjog 
yɨr ungata rɨga im wekeny meraina gar ke utkunda bꞌɨkok 

gatab yepim re men ewatɨnti nowamanj. Sɨ men komkesa bebɨg gasa 
ratogɨkinum rɨnsim re ɨl ongnena niyenanj meraina bꞌɨkok wɨngɨrɨnd. 
Ɨ dɨde negɨr mɨle bꞌeskokinum rɨnsim re danda kɨma patpat emorka 
niyenanj ena ognatenam. Ɨ men ket bꞌogla mɨmkam ke bꞌekinum 
Godɨmna oramiti bꞌɨkokpu nya wa ngɨrpu de undwatapu mal wa. 2  Sɨ 
men adea de Yesum pɨlwa yɨr resokinum yet re gar ke utkunda mɨle 
yotomonj dɨde ket rɨrɨrkɨpjog yomnonj meranɨm. Ɨ Ton mɨmkam ke wul 
bꞌagbagɨnd bꞌɨdgotnena yokatonj, ajɨ Ton maka ɨngar gatab ukoi ke yɨr 
yongonj. Mop nokɨp Ton samɨm aukenenonj re onggɨt gatab mana rɨna re 
God yoramitonj Ti wɨp ke. Ɨ Ton ket juwai kɨma pɨpmetɨnd omiti yɨbɨm 
Godɨmna wɨp omnenapu kasa yɨmjog yɨm tab ke. 3  Sɨ wɨn nony wuwene 
Yesum pɨlwa rɨja na re Ton mɨmkam ke odede bꞌɨdgotnena akasinonj, re 
negɨr mɨle rɨgap Ti pɨlɨnd negɨrjog mɨle amnɨkento Tin ejgatenam. Nokɨm 
da ɨdenat wɨn maka danda kesa auka tuwenyɨt dɨde wɨn ket maka waina 
gar ke utkunda bꞌɨkok ena tagnasindam.

4 Ɨ wɨn kea bꞌajobrena tuwot negɨr mɨle gou wa omnenam, ajɨ wɨn 
makaima waina yɨrkokar bꞌakaindam kus ɨgmarka kɨma onggɨt negɨr mɨle 
kɨma geja omnɨkam. 5 Ɨ wɨn kea nony bꞌedattondam onggɨtyam bꞌugowa 
yɨt rɨna re God wen amneninonj Tina bꞌɨga pɨla da,

“Kor bꞌɨga! Goro tawaineninɨm ra Yonggyam mor pɨlɨnd yɨmak yɨt 
kɨma bebɨg taramiteniny dɨmdɨm omnɨkam.
Ɨ goro gar bebɨg kɨma ena bꞌatɨgnatɨm ra Yonggyam samany 

mitiyou dɨmdɨm omnɨkam.
 6 Mop nokɨp Yonggyam ten yɨmak yɨt kɨma im bebɨg oramka eyeniny 

dɨmdɨm omnɨkam yena re Ton singi eyeniny.
Ɨ Ton opima ipowa eyeniny komkesa rɨga rɨna re Ton Tina bꞌɨgam 

emjinonj.”
7 Sɨ wɨn bꞌogla mɨmkam ke bebɨg akateninam dɨmdɨm awowɨm odede 
nony menamena kɨma da God odede mɨle ke nogenainy re Tinajog bꞌɨga 
mim. Mop nokɨp komkesa bꞌuwarɨp opima towainajog bꞌɨga wa pɨlɨnd 
yɨmak yɨt kɨma bebɨg oramka eyenauranj dɨmdɨm omnɨkam. 8  Ɨ rada God 
maka wen bebɨgɨnd taramiteniny dɨmdɨm omnɨkam, wɨn ma Godɨmna 
owabɨnti bꞌɨga im ɨ wɨn ma Tina ɨmɨnjog bꞌɨga im. Mop nokɨp komkesa 
bꞌɨga opima towainajog bꞌu wa pɨlke bebɨg akatenanj dɨmdɨm awowɨm. 9 Ɨ 
kwa daka mera opima gowukoi merainajog bꞌuwar yepiya re mera pɨlɨnd 
yɨmak yɨt kɨma bebɨg aramkenento dɨmdɨm omnɨkam. Sɨ nangga ma jɨ da 
ton kea mera pɨlɨnd bebɨg aramkenento, men kea ten esnaenentondam. 
Sɨ rɨngma, rɨdede ukoi kana im men bꞌobogɨl onggɨtyam bebɨg gar singi 
kɨma takatenindam rɨnsim re meraina wɨngawɨnga ke Bꞌuɨt mera pɨlɨnd 
aramiteniny dɨmdɨm omnɨkam. Sɨ ra men odede bꞌobogɨl takatenindam, 
men opima ngɨrpu kesa yɨrkokar wɨmena tuwenyɨn. 10 Ɨ meraina 
gowukoi bꞌuwarɨp mera pɨlɨnd yɨmak yɨt kɨma bebɨg aramkenento re 

sobijog gangga kɨma na dɨde odede nya kena ɨt re bꞌogɨljog na towaina 
nony menamena ke. Ajɨ God mera pɨlɨnd bebɨg aramiteniny dɨmdɨm 
omnɨkam re ma odede im opi re meraina bꞌuwar re dɨde ajɨ bꞌogɨljog im 
meranɨm. Nokɨm da ɨdenat Tina yɨnayɨna mɨle men yingg takatenindam. 
11 Ɨ yepiya ra yɨmak yɨt kɨma bebɨg takatanj dɨmdɨm awowɨm, onggɨt 
wɨnɨnd towanɨm makwa opima odede wɨp taukanj da bꞌogɨl sam kɨma 
im ajɨ kopa bꞌangnena kɨma im. Ajɨ yepiya ra onggɨt bebɨg okatena 
ke bꞌatouyaenenanj, onggɨt bꞌauyaena kak ke ton opima negɨr kesa 
dɨmdɨmjog mɨle tamnɨkenenanj, ɨ ɨdenatemb ket ton bꞌogɨl ngɨmbla kɨma 
mɨlend wɨmena tuweny.

12  Sɨ onggɨt paemb nangga ma jɨ da wɨn kea nɨnda bebɨg ke gɨm yarɨm 
aukɨtondam waina gar ke utkunda bꞌɨkok wɨngɨrɨnd, wɨn bꞌogla bꞌusaya 
danda takasindam bꞌɨkokɨm. 13  Ɨ wɨn bꞌɨkinam dɨmdɨm gar ke utkunda 
nyawɨnd rɨna re Keriso yongonjenonj. Nokɨm da ɨdenat pɨs kobkob pɨla 
wɨngawɨnga ke kopa kɨma rɨga maka gomgom rɨga taukanj, ajɨ ton bꞌogla 
onggɨt kopa ke bꞌɨtɨsakkanj dɨde ket danda kɨma gar ke utkunda ke 
bꞌɨtkenanj.

Nonony Yɨtkak dɨde Bꞌingawa Yɨtkak
14 Ɨ wɨn bꞌogla komkesa rɨga kɨma ngɨmbla omnɨkam dɨde yɨna 

yɨrkokarɨnd wɨmenam nya oraka teyenindam. Sɨ onggɨt yɨna yɨrkokarɨnd 
wɨmena kesa makwa yɨpa rɨgat rɨrɨr e Yonggyamɨnd yɨr ong dem. 15 Ɨ 
wɨn yɨr kɨma wuwene rɨka ɨta yɨpa rɨga yɨbɨm wa wɨngɨrɨnd yete re 
bebɨgjog yɨbɨm God ma wurar okatam. Ɨ kwa wɨn yɨr kɨma wuwene 
rɨka ɨta yɨpa rɨga yɨbɨm wa wɨngɨrɨnd yete re negɨr guda kɨma wul ap 
pɨla wɨgawɨga ngornyangornya bꞌamka yikeny wa wɨngɨrɨnd ɨ ket bebɨg 
omnɨka eyeniny wa wɨngɨrɨnd, ngɨrpu ɨngkaemb ket ton jogjog rɨgaina 
wɨngawɨnga yɨrkokar negɨr omnɨka teyeniny. 16  Ɨ wɨn yɨr kɨma wuwene 
rɨka ɨta yɨpa rɨga yɨbɨm wa wɨngɨrɨnd yete re yɨgyɨg bꞌiyena mɨle omnɨka 
eyeniny ɨ Godɨnd ewangaya kesa wɨmena yikeny odede Esau re dɨde. Sɨ 
Esau tilenggyam tinajog nanyam bꞌɨga nyɨ yosogonj yɨpaina pleto owou 
kena rɨnsim ra ton pop komkesa ti bꞌuɨmna gasa tawabɨnsiny. 17 Sɨ wɨn 
kesam peba ke wumɨr im da Esau kea yɨmta ke ti bꞌund yɨgekitonj onggɨt 
nanyam bꞌɨgamna bꞌogɨl owabɨntam, ajɨ ti bꞌu yɨsayonj. Nokɨp onggɨt 
wɨnɨnd Esaum re makwa yɨpa gangga awonj onggɨt nanyam bꞌɨgamna 
bꞌogɨl bꞌusaya ɨtendam ti pɨlwa rɨna re ton yosogonj, nangga ma jɨ ton 
pop yɨrekɨp kɨma oraka yiyenonj.

18  Ɨ wɨn tuwot re ma odede gowukoi pɨpmet wa na ɨt re Sinai dor re 
dɨde rɨna re Ju rɨgap yesopayo ɨ wul dɨmɨl bꞌɨrmatenonj ɨ sɨbɨb dɨde 
sɨ gɨpar yɨbnenonj ɨ dɨde depu rɨb yikenonj. 19 Ɨ wɨn kwa maka tuwot 
odede bibol ɨpaya ara dɨde yɨtpɨam wa pɨlwa rɨna re Ju rɨgap Sinai dor 
paga ke utkundento. Sɨ re ton onggɨtyam ara utkundento, ton mogapɨp 

Godɨnd yɨgekeno da, “Goro kwa bꞌusaya sowa pɨlwa yɨt bꞌɨtɨskokɨm.” 
20 Mop nokɨp ton makwa rɨrɨr na okatam odede bꞌingawa yɨt da, “Yet ra 
onggɨtyam dor tɨj, nangga ma jɨ da bꞌangga, tin daka ɨta gɨmokɨp ke uj 
ondrasya.” 21 Ɨ onggɨt dor ke pɨta auki mɨle re ma sobijog moga kɨma na, 
sɨ Mose daka yindonj da, “Kon ma sobijog moga kɨma e kaktɨtɨ aenyɨn.” 
22  Ajɨ wɨn tuwot re Siyon dor wa na, ɨ yilo yɨrkokar Godɨmna taun wa 
na, ɨ pumb tungg Yerusalem taun wa na, ɨ dɨde ogenka kesa jogjog ten 
tausɨn (10,000) aneru waina diyamdiyam bꞌeomapu wa na. 23  Ɨ wɨn tuwot 
re naskajog ukki rɨgaina sosi wa na yaina nyɨ im re ɨrɨki wekeny de 
pumb tunggɨnd, ɨ komkesa rɨga wanɨm bꞌɨsagɨka rɨga Godɨm pɨlwa na, 
ɨ dɨde negɨr kesa dɨmdɨmjog rɨgaina wɨngawɨnga wa pɨlwa na yepiya re 
kea rɨrɨrkɨpjog aukɨto. 24 Ɨ kwa wɨn tuwot re Yesum pɨlwa na yete re sisɨl 
outɨnti tɨrɨr omnijog yɨtɨmna ɨnyɨnyam yɨr iyena rɨga yɨbɨm God dɨde rɨga 
ganggand, ɨ onggɨt ɨsanki bꞌogɨljog kus wa na rɨnggɨtɨt re rɨgaina negɨr 
mɨle eomneninonj ajɨ ma ɨja e ɨt re Abelɨmna kus re dɨde rɨnggɨtɨt re mɨra 
omnenam yɨtnono aenonj.

25 Sɨ wɨn yɨr kɨma tekenyɨt, nokɨm da ɨdenat wɨn maka Tin ɨsaya yete 
re wen yɨtnono amneniny. Mop nokɨp rako Ju rɨgap maka rɨrɨr aukɨto 
bꞌɨkenam Godɨmna negɨr ma bꞌɨsagɨkam pɨlke, re ton Mosend yɨsayo yet 
re onggɨt gowukoi wa Godɨmna bꞌingawa yɨt akainonj. Sɨ men rɨdede wɨp 
ukoijog bebɨg kɨma negɨr ma bꞌɨsagɨka im takasindam, ra men Tin ɨsayu 
yete re men yɨtnono nomneniny pumb tungg ke? 26  Sɨ onggɨt wɨnɨnd re 
God yɨtnono aenonj Sinai dor ke, Ton kea gowukoi yuwongnenonj. Ajɨ yu 
Ton ɨja emb jɨ tɨrɨr omni yɨt yinj da, “Kon kwa yɨpapyam uwongnenyɨn 
ra ma gowukoi nena e dem, ajɨ kwa ɨta wub dem.” 27 Sɨ ɨt re yɨtkak “kwa 
yɨpapyam” nok ma pɨtakɨpɨnd yindeny da God ɨta komkesa Tina otobarki 
gasa tuwongneniny dem, ɨ ɨngkaemb ket teomneniny dem. Nokɨm da 
ɨdenat Ton uwongnena kesa gasa nena terarkiny dem. 28  Sɨ onggɨt paemb 
men Godɨnd sɨteket yɨt yamnenu, nokɨp men kea ɨtemb uwongnena kesa 
pumb tungg yokatonda Ti pɨlke. Ɨ dɨde men onggɨt sɨteket yɨt ke Tin gar 
sam kɨma yewangaenenyu ɨsnawa kɨma dɨde moga kɨma. 29 Mop nokɨp 
mera God re wul pɨla kupkakupka negɨr gasa eomnena rɨga e.

Kikitum Bꞌingawa Yɨt

13  1 Sɨ wɨn gar ke utkunda nany dɨde yɨngganwar bꞌogla walenggyam 
walenggyam ɨmɨnjog nanyɨngganwar pɨla singi bꞌiyena mɨlend 

wɨmena tuwenyɨt. 2  Ɨ wɨn goro nony bꞌetɨdateninam tungg tɨb kesa rɨga 
bꞌobogɨl sam kɨma obai omnenam. Mop nokɨp odede mɨle kenaemb nɨnda 
rɨgap kea nonony kesa aneru bꞌobogɨl obai amnenento. 3  Ɨ wɨn bꞌogla 
nonyɨk amdeninam sɨbɨbmet rɨga odede nony menamena kɨma da wɨda 
opima ton kɨma yɨpand sɨbɨbmetɨnd bebɨg kɨma wɨmena wuwenyɨt. Ɨ 
kwa wɨn bꞌogla nonyɨk amdeninam rɨga yepim re rɨga wa pɨlke negɨrjog 

bꞌɨdgotnena akatenanj odede nony menamena kɨma da wɨda opima ton 
kɨma yɨpand waina jɨwɨnd bꞌɨdgotnena akatenindam. 4 Ɨ wɨn komkesa 
rɨga bꞌogla waina molkongga mɨle dɨde molkongga pɨl bꞌasopaya mɨle 
tesnaenenindam, ajɨ goro onggɨtyam mɨle kɨlkɨl tamnɨkinam. Mop nokɨp 
God opima tesagɨkiny dem yɨgyɨg bꞌiyena rɨga dɨde gigɨr dɨde yɨgyɨg 
bꞌiyena mɨle rɨga. 5 Ɨ wɨn goro wulkɨp singind wɨmena tuwenɨm, ajɨ wɨn 
nony rɨrɨrkɨp na tekenyɨt nangga im re wa yɨmɨnd wekeny. Mop nokɨp 
God yindeny da, “Kon makwa ɨta men nony metɨdatenenyɨn. Ɨ Kon ma ɨta 
men kak mɨtɨaenyɨn.” 6  Sɨ onggɨt paemb men bꞌogla ɨmɨnjog danda kɨma 
odede yɨna peba yɨt kɨma nendeninum da,

“Yonggyam re kornɨm yɨm okawa rɨga e.
Sɨ kon makwa ɨta moga taenyɨn

Sɨ yete gɨm ke rɨgate nangga e omnɨk kor pɨlɨnd?”
7 Ɨ wɨn bꞌogla nonyɨk amdeninam waina wɨp iyena rɨga yepiya re God 

ma yɨtkak wa usenenauto. Ɨ wɨn nony wuwene rɨdede na ton wɨmena 
tuwonj dɨde uj aukɨto, ɨ ɨngkaimemb wɨn towaina gar ke utkunda mɨle 
tataikenindam. 8  Ɨ Yesu Keriso re ɨnta yɨpa rɨrɨrkɨp yɨbɨm sɨm ke, yu 
ke dɨde warɨtawarɨta ngɨrpu kesa. 9 Ɨ komkesa bꞌengabenga ouyaena 
dɨde sisɨl wɨp ouyaena mɨlep wen goro nony kesa ramneninem dɨmdɨm 
nya ke bꞌenga tab wa wɨp iyenam. Mop nokɨp God ma wurar ke garɨnd 
danda okatam re bꞌogɨljog e, ajɨ ma owou gatab gog yɨmta undoka kaim. 
Sɨ onggɨtyam owou gatab mɨle re kɨp kesa im. 10 Ɨ mera ɨta sisɨl yɨna sɨ 
bꞌangga imbrɨkapu kap, ajɨ yɨna sɨ rɨga wa awɨr e danda onggɨt kap ke sɨ 
bꞌangga ongongɨm yepiya re sɨ omnɨkapu yɨna plaimetɨnd wɨko omnɨka 
eyenento gog yɨt rɨrɨrɨnd. 11 Mop nokɨp yɨna mopyam sɨ rɨgap bꞌangga 
kus eyenento de yɨnayɨna pɨpmet wa re rɨgaina negɨr mɨle eomnena 
mana, ɨ daka onggɨtyam bꞌangga jɨ embrɨkenento re towaina wɨmenapu 
kemp tungg bau kena. 12  Sɨ onggɨt paemb Yesu daka kea Yerusalem taun 
mora bau ke bꞌɨdgotnena yokatonj wul bꞌagbagɨnd uj awowɨm. Nokɨm 
da ɨdenat Ton Tinajog kus ke Tina rɨga yɨna tamniny. 13  Sɨ medaka ket 
bꞌogla Yesumna ɨngar kɨma wul bꞌagbag yurowatenu dɨde ket meraina 
wɨmenapu kemp tungg ke ropekinum de bau wa Ti pɨlwa. 14 Mop 
nokɨp mera awɨr e yɨbɨm dadal ngɨrpu kesa wɨmenapu tungg dɨkɨnd 
gowukoyɨnd, ajɨ men ɨnte yɨr ungauka yiyenyu onggɨtyam dadal ngɨrpu 
kesa tungg wɨmenam rɨnte ra ik. 15 Ɨ Yesu re kea wul bꞌagbagɨnd sɨ 
yomnɨkonj. Sɨ onggɨtyam Tina sɨ omnɨki kenaemb men bꞌogla ɨpendi kesa 
esourena sɨ gasa reyeninum Godɨm pɨlwa. Ɨ onggɨtyam meraina esourena 
sɨ gasa re meraina gar ke utkunda gatab rɨga wa danda kɨma pɨtapɨta 
omnena mɨle e da, “Kon Yesumna rɨga en.” 16  Ɨ kwa wɨn goro nony 
bꞌetɨdateninam rɨga wa pɨlwa bꞌogɨl wɨko omnɨkam dɨde yingg iyenam 
nanggamog im re wa pɨlɨnd wekeny. Mop nokɨp odede mɨle re Godɨm 
bꞌogɨl sɨ gasa im rɨngkae re God nony sam aukeneny.

17 Ɨ waina wɨngawɨnga ke wɨp omnena rɨga re towaina yɨrkokar 
ɨsɨngkandena kɨma im wen wɨngawɨnga ke yɨr ɨpka eyenanj odede 
nony menamena kɨma da ton bꞌogla towalenggyam waina wɨngawɨnga 
gatab yɨt turowatenanj Godɨm pɨlwa. Sɨ onggɨt paemb wɨn bꞌogla 
utkundeninam opimemb waina wɨp omnena rɨga ɨ dɨde towaina yɨt 
rɨrɨrɨnd bꞌakaena tuwenyɨt. Nokɨm da ɨdenat ton bꞌogɨl gar sam kɨma 
wɨko omnɨka teyenanj ajɨ goro gar bebɨg kɨma. Mop nokɨp ra ton gar 
bebɨg kɨma wɨko omnɨka teyenanj, wɨn makwa opima bꞌogɨl ɨsma yɨr 
tangindam onggɨt mɨle ke.

Undwatapu Yɨtkak
18  Ɨ wɨn bꞌogla yɨr opmiteninam sowa gatab. Mop nokɨp sɨn ɨmɨnjogɨm 

yɨmjatenyu da sowa ɨta bꞌogɨl kukɨp ke nonykok, nokɨp ita wɨnɨnd sɨn 
bꞌakawa wuwenyɨn re bꞌogɨl dɨmdɨm wɨko omnɨka mim. 19 Ɨ kon wen 
komkesa etenainyɨn onggɨt gatab yɨr opmitenam da God ken wanakana 
netend wa pɨlwa.

20 Ɨ mera Yonggyam Yesu, ɨt re ukoi mamoi yɨr ɨpka mopyam rɨga, kea 
kus yɨgmarkonj ngɨrpu kesa Godɨmna outɨnti tɨrɨr omnijog yɨt rɨrɨrkɨp 
omnam, sɨ ɨngkenaemb ket ngɨmbla God Tin yutnyitonj uj ke. 21 Ɨ onggɨt 
Godɨt wen rɨrɨrkɨp ramnɨkin komkesa bꞌogɨl gasa omnɨkam Tina singi 
rɨrɨrɨnd. Ɨ Ton kwa Yesu Kerisomna oramiti danda ke mera pɨlɨnd wɨko 
ramnɨkin rɨngkae ra ton sam okateny. Sɨ ɨtemb Yesu Keriso, Ti pɨlwa 
bꞌogɨl ɨnyomarena dadal ngɨrpu kesa ngɨrpu kesa, ɨmɨnjog.

22  Kor nany dɨde yɨngganwar! Kon wen etenainyɨn bꞌobogɨl emorkam 
koina onggɨtyam bꞌugowa yɨt, nokɨp kon ɨtemb leta yɨrɨken re ma pɨnjog 
e. 23  Ɨ kon wen wumɨr tamninyɨn da mera gar ke utkunda rɨga Timote ke 
sɨbɨbmet ke openjɨm. Sɨ ra ton wanakana ik kor pɨlwa, kon ɨta ton kɨma 
wen tadarinyɨn.

24 Ɨ wɨn koina wɨdaemb yɨt tamnenindam komkesa waina wɨp omnena 
rɨga wa pɨlwa dɨde komkesa yɨna rɨga wa pɨlwa. Ɨ Italiya ke gar ke 
utkunda rɨgap wen wɨdaemb yɨt amnenanj. 25 Godɨmna wurar komkesa 
wɨn kɨma. 

  Ibru 13

Simesime Yɨtkak dɨde Gar ke Utkunda 
Rɨgaina Bꞌɨdgotnena gatab Yɨtkak

1  1 Simesime! Kon Yakoboten. Kon re God ma wɨko rɨga en dɨde 
Yonggyam Yesu Keriso ma wɨko rɨga en. Kon peba ɨrɨken ra komkesa 

Ju rɨga waina twelp (12) gu wɨngɨrɨnd wanɨm ma yepim re wɨn gar ke 
utkunda rɨga wetaweta wekenyɨt bꞌengabenga kantri wɨngɨrɨnd. Naska 
kon wen simesime tamninyɨn.

2  Kor gar ke utkunda nany dɨde yɨngganwar! Ra bꞌengabenga wɨp 
bebɨgɨp wen tatonkenenanj waina wɨmenand, wɨn bꞌogla ukoijog sam 
taukenenindam. 3  Mop nokɨp wɨn wumɨr im da onggɨt bebɨgɨmna 
otonkeni nya kaim wɨn waina gar ke utkunda ɨmɨnjogɨm tamnenindam, 
ɨ ɨngkaim wɨn kwa mɨmkam wɨmena danda takatenindam onggɨt bebɨg 
wɨngɨrɨnd. 4 Sɨ onggɨt mɨmkam wɨmena dandapim teyenanj de waina 
bꞌogɨljog gar ke utkunda mɨle wa. Nokɨm da ɨdenat waina gar ke utkunda 
mɨle bꞌogɨljog taukenenanj komkesa nya ke dɨde komkesa gatab ke, sɨ 

Yakobo Leta
Yakobomna Ɨrɨki Leta

Isɨpkita Yɨtkak
Onggɨtyam Yakobo Leta ɨrɨka rɨga re Yakobote. Sɨ wɨp da ɨtemb leta re ama 

rɨka naskajog leta ɨrɨki e sisɨl peba wɨngɨrɨnd. Ɨ onggɨt letam ɨrɨki wɨn re ama 
rɨka A.D. poti eit (48) kemag nat. Ɨ ɨtemb leta ɨrɨki re Yesumna yɨngganɨmna 
e, dɨde ton re Yerusalem sosind yɨpa mopyam rɨga na yɨbnonj. Ɨ ton ɨtemb leta 
yɨrɨkonj re gar ke utkunda rɨga wa pɨlwa na yepiya re Ju rɨga twelp (12) gu 
wɨngɨrɨnd kupka gowukoyɨnd otkoki wekenonj.

Yakobo ɨtemb leta yɨrɨkonj re gar ke utkunda rɨga ouyawa mana rɨdede wɨp e 
gar ke utkunda mɨle omnɨkam. Ɨ ton kwa danda kɨma odede yindeny da, “Rada 
mera ɨta ɨmɨnjog gar ke utkunda mɨle yowamu, sɨ men ɨtaikena kae pɨta wa 
omnenyu.” Ɨ ton kwa odede mɨle gatab yɨmak yɨt amneniny, opi re soro gatab, ɨ 
yɨt bꞌugwatena gatab ɨ bu bꞌiyena gatab ɨ tugɨm ingaena gatab, ɨ bꞌasourena mɨle 
gatab ɨ mɨmkam wɨmena gatab ɨ dɨde yɨr opmita gatab.

waina gar ke utkunda mɨle makwa opima kut taukanj komkesa waina 
bebɨg wɨmena wɨngɨrɨnd. 5 Ajɨ yet ra man moina multekɨpɨm kut taet 
dɨmdɨm gar ke utkunda mɨle omnɨkam, man bꞌogla erkenyɨt Godɨnd yete 
re komkesa rɨga wa kear ke jabajaba agoniny dɨde kwa maka samany ke 
amneniny. Sɨ ton ket ɨta motkau. 6  Ajɨ ra man erkisɨt, man bꞌogla moina 
kupka gar ke utkunda oramisɨt, ajɨ goro nonysɨpsɨp kɨma. Mop nokɨp 
yet ra man nonysɨpsɨp kɨma erkenyɨt, man ɨja emb jɨ wɨp rɨngma re rɨbɨt 
yukenkeny sɨpa wuro. 7 Ɨtemb re man rɨga, man goro kwa nony taet 
da, “Kon ɨta mɨra okasɨn Yonggyamɨm pɨlke.” 8  Mop nokɨp man re nony 
nɨmognɨmog kɨma rɨga et, sɨ mor nony ma ɨta yɨpaina nyawɨnd yɨbɨm 
Godɨm pɨlɨnd, ajɨ komkesa gatab wa e yikeny.

9 Ɨ kwa gar ke utkunda nany o yɨnggan yet ra man gou wa nyɨ rɨga 
mɨtɨbnyɨt, man bꞌogla ɨmɨnjog gar sam kɨma na wumɨr okatenyɨt da, God 
ke men moramis wɨngawɨnga nya ke ukoijog pɨpmetɨnd. 10 Ɨ dɨde kwa yet 
ra man jogjog gasa kɨma mɨtɨbnyɨt, man bꞌogla ɨmɨnjog gar sam kɨma 
wumɨr okatenyɨt da ma namb man moina jogjog gasa kae ukoi pɨpmet 
yokasɨt, sɨ God men ɨta gou wa motɨny onggɨt jogjog gasam pɨlke. Mop 
nokɨp mada ɨja e uj taet odede rɨngma ra tɨbɨmna popo sobijog wɨnɨnd 
tekeny, ɨngkek ket wanakana tɨtmokanj gou wa. 11 Ra lomkongga pemb 
kɨma pumb wa tainy dɨde onggɨt pembɨt tɨb nangg yarɨmyarɨm omnɨk, sɨ 
ket onggɨt tɨbɨmna popo opima tɨtmokanj gou wa dɨde onggɨt popomna 
ɨkaeneni kwa ket negɨr taukanj. Sɨ jogjog gasa kɨma rɨgat toda kwa 
odede yɨpaina wɨp nya e ɨmaikis, ra ujɨt omɨny tina wulkɨp wɨko omnɨka 
wɨngɨrɨnd.

12  Yete re man yɨpa rɨgat bebɨgɨmna otonkena wɨp awarkeninyɨt, man 
re ukoijog bꞌogɨl kɨma rɨga et. Mop nokɨp rada man opima onggɨtyam 
bebɨg gou wa tamneninyɨt, sɨ man ɨta ket Godɨm pɨlke mɨra okasɨt dem 
dadal ngɨrpu kesa yɨrkokarɨmna bꞌogɨl dɨra rɨna re God tɨrɨr amneninonj 
rɨga wa ogonam yepim re Godɨnd singi yiyenyi. 13  Ra yɨpa rɨgat, man 
okasɨt bebɨgɨmna otonkena, man goro opulitɨm da Godte otonkena niyeny 
bebɨgɨnd oramitam! Mop nokɨp maike yɨpa negɨrɨt Godɨnd yotonkenonj 
bebɨgɨnd oramitam, ɨ dɨde kwa God tilenggyam maike yɨpa rɨgand 
yotonkenonj bebɨgɨnd oramitam. 14 Ajɨ rɨgap towalenggyam bebɨgɨmna 
otonkena im akatenanj, mop nokɨp ton towainajog gɨm ke negɨr singi im 
yɨmta undokenenanj. Sɨ onggɨt negɨr singipim ten ugungatenanj dɨde ten 
ewɨkanj towanɨm negɨr mɨle omnɨkam. 15 Ɨ ket ra onggɨt negɨr singit ngor 
kɨma tainy ngor kɨma kongga re dɨde, sɨ ton bꞌɨga ukenj ra negɨr mɨle e. Ɨ 
ra onggɨt negɨr mɨlet tina onyita rɨrɨr tainy rɨgajog re dɨde, sɨ ket ti ɨsma 
pɨta tainy ra uj e.

16 Kor gar ke utkunda nany dɨde yɨngganwar yena re kon singi eyeninyɨn! 
Wɨn goro kwa waina gɨm ke rɨga tenjɨkeninam wen rabem omnenam! 17 Sɨ 
komkesa bꞌogɨl wurar gasa dɨde komkesa otomantijog yiyag wurar gasa 

  Yakobo 1

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



576

pumb ke gou wa wuweny re wub kumb ngaya otobarkayam Abum pɨlkaim. 
Ɨ dɨde God ma ɨta bꞌengendeneny odede wɨp ɨt re rɨngmim ra gasa waina 
wɨngawɨnga bꞌetngendenanj ngayam pɨlke. 18  Ɨ God tina singind men pɨta 
nomninonj tina ɨmɨnjog yɨtkak kena, nokɨm da ɨdenat men naskajog pɨpmet 
takasindam komkesa Tina otobarki gasa wɨngɨrɨnd.

Utkunda dɨde Omnɨka
19 Kor gar ke utkunda nany dɨde yɨngganwar yena re kon singi 

eyeninyɨn! Wɨn wumɨr na tekenyɨt odede mɨle omnɨkam. Sɨ komkesa rɨga 
bꞌogla wanakana taenanj utkundenam, ajɨ bꞌogla muske yɨt opurenam 
raeninem. Ɨ kwa goro wanakana soro omnɨkam raeninem. 20 Mop nokɨp 
rɨgaina sorop ma opima negɨr kesa dɨmdɨmjog mɨle rɨrɨr tamnɨkanj 
Godɨm wɨpɨnd. 21 Sɨ onggɨt paemb wɨn komkesa kɨlkɨl mɨle dɨde rɨga 
negɨr omnɨka mɨle ewaikeninam wa pɨlke rɨnsim re rɨgap amnɨkenenanj! 
Ajɨ bꞌogla takasindam dɨde tamnɨkindam God ma yɨtkak rɨna re God ɨtot 
eyeninonj waina gar wa, mop nokɨp onggɨt yɨtkakɨp yɨrkokar im tagonanj 
waina wɨngawɨnga wa.

22  Ajɨ wɨn God ma bꞌogɨl yɨrkokar bage yɨt yɨmta undoka rɨga na 
taindam, ajɨ goro yɨpya nena ke utkunda rɨga taindam, nokɨp onggɨt 
mɨle ke wɨn walenggyam bꞌanygɨnenindam. 23  Mop nokɨp ra yɨpa rɨgat 
God ma bꞌogɨl yɨrkokar bage yɨt yɨpya nena ke tutkundeny, ajɨ ra ton 
maka onggɨtyam God ma bꞌogɨl yɨrkokar bage yɨt yɨmta tundokiny, ton 
re odede rɨga e yete re tinajog wɨp bꞌatapneny wɨp bꞌatapnenapu glas 
ke. 24 Mop nokɨp ra onggɨt rɨgat tina wɨp bꞌatapneny dɨde ket iwas, sɨ 
ton odenja e nony bꞌetɨdas rɨdede na tilenggyam wɨp yɨr bꞌang glasɨnd. 
25 Ajɨ kea gog yɨt rɨrɨrkɨp awonj, sɨ onggɨt gog yɨtte rɨga etrareniny God 
ma bꞌɨsagɨka mɨle ke. Sɨ yet ra ɨtemb gog yɨt yɨrɨk iyeneny dɨde nony 
menamena kɨma ɨbneneny, ton ma ɨta gog yɨt nony bꞌetɨdateny nangga e 
re yɨpya ke utkundeny, ajɨ ton bꞌogla onggɨtyam gog yɨt ɨtaikeny. Sɨ God 
ɨta tin bꞌogɨl omɨny dem komkesa tina ɨtaikena wɨko wɨngɨrɨnd.

26  Ɨ yet ra ton nonyɨk bꞌatɨmdeny da, “Kon Godɨnd bꞌobogɨl e ewangaya 
yiyenyɨn,” ajɨ ton maka ra bꞌobogɨl tina weyat ingaena iyeny dɨde ra 
tina garɨnd bꞌatɨnygɨneny, onggɨt rɨgamna ewangaya mɨle Godɨm pɨlwa 
re mogjɨ kesa e. 27 Sɨ Abu Godɨm wɨpɨnd kɨlkesa dɨde bꞌogɨl Godɨnd 
ewangaya mɨle rɨga re ɨja emb jɨ da ton bꞌu ake mog kesa bꞌɨga dɨde mik 
kongga tadareneniny dɨde yɨm takaeniny towaina bꞌɨdgotnena wɨngɨrɨnd. 
Ɨ ton re kwa ɨta tilenggyam yɨr bꞌɨtɨpkeneny, sɨ onggɨt paemb ton makwa 
ɨta kɨl kɨma taukeneny onggɨt gowukoi mɨle ke.

Goro Gɨm ke Rɨga Okatam

2  1 Kor gar ke utkunda nany dɨde yɨngganwar! Wɨn gar ke utkunda 
yoramitonda mera Yonggyam, Yesu Kerisom pɨlɨnd yete re bꞌogɨl 

ɨnyomarenand yɨbɨm. Sɨ onggɨt paemb wɨn goro yɨpaina gatab nena 
bꞌɨsnawa mɨle tamnɨkindam. Ma bꞌogɨl mɨle e. 2  Odede rada nɨmog rɨga 
bꞌɨtgarya waina yɨr opmitenapu met wa, yɨpa re gold yɨmkak ringi bꞌikiti 
dɨde otomanti ukoi mɨra kɨma kobɨrgɨm bꞌikoki jogjog gasa kɨma rɨga e, 
ɨ dɨde kwa yɨpa re gujguj kobɨrgɨm bꞌikoki gasa kesa rɨga e. 3  Sɨ ra wɨn 
ɨtemb otomanti ukoi mɨra kɨma kobɨrgɨm bꞌikoki rɨgand yɨr ongya bꞌogɨl 
ɨsnawa kɨma dɨde omnya da, “Simesime, metkɨm ayo! Omand omite 
dɨkɨnd bꞌogɨl omitenapu kasand!” ajɨ kwa daka wɨn ɨja e gasa kesa rɨgand 
omnya da, “Omanda ta onyite‑o! O omite gowɨnd!” 4 sɨ wɨn kemb wa 
wɨngɨrɨnd yɨpaina gatab nena bꞌɨsnawa mɨle yomnɨkya, dɨde wɨn kwa 
kemb negɨr nony menamena kɨma bꞌɨsagɨka rɨga aukindam.

5 Kor gar ke utkunda nany dɨde yɨngganwar yena re kon singi eyeninyɨn! 
Wɨn koina yɨt bꞌobogɨl nony menamena kɨma utkundena! Sɨ ɨmɨnjog e da God 
gasa kesa rɨga abagɨkinonj onggɨt gowukoyɨnd, ɨ ket wɨngawɨnga ke jogjog 
gasa kɨma rɨga amnɨkeniny towaina gar ke utkunda wɨmenand, ɨ dɨde kwa ten 
pumb tunggɨmna owabɨnta rɨga amninonj, nokɨp kea Ton tɨrɨr yɨt amninonj 
rɨga yepiya re Tin singi yiyeneno. 6 Ajɨ wɨn walenggyam walenggyam im gasa 
kesa rɨga ɨsnawa kesa amnenindam. Sɨ rɨngma, ma jogjog gasa kɨma rɨgapim 
wen aramitenanj bebɨgɨnd rɨnte ra wɨn ma rɨrɨr im okatam? Dɨde kwa ma 
tonpim wen kotɨm ɨgonyɨgony eyenanj negɨr ma bꞌɨsagɨka okatam? 7 Ɨ kwa 
rɨngma, ma jogjog gasa kɨma rɨgapim yɨsadrenenyi bꞌogɨl ɨsnawa nyɨ rɨngkaim 
re rɨgap wen nyɨ agenairanj? 8 Ajɨ ra wɨn ɨmɨnjog yɨmta undokenenya ɨt re God 
ma ukoi wɨp iyena gog yɨt rɨnte re yɨna peband ɨrɨki yɨbɨm da, “Singi yiyene 
mor rɨgand mada re dɨde!” sɨ wɨn bꞌogɨljog mɨle e yomnɨkenenya. 9 Ajɨ ra wɨn 
rɨga wa pɨlwa yɨpaina gatab nena gɨm ke bꞌɨsnawa mɨle omnɨka teyenindam, 
sɨ kemb wɨn negɨr mɨle im omnɨka eyenindam. Nokɨp gog yɨtɨt onggɨtyam 
mɨle emjateniny da wɨn gog yɨt opima arbekenenindam. 10 Mop nokɨp yet ra 
tawaminy komkesa gog yɨt, ajɨ onggɨt komkesa gog yɨt wɨngɨrɨnd yɨpaina gog 
yɨt nena erbenj, sɨ ton re kemb komkesa gog yɨt erbeka rɨga e. 11 Mop nokɨp 
Godte yindeny da, “Goro gigɨr dɨde yɨgyɨg bꞌiyena mɨle omnɨkɨm!” ɨ kwa 
yindeny da, “Goro rɨga ongandɨm!” Sɨ man maka ra omnɨket gigɨr dɨde yɨgyɨg 
bꞌiyena mɨle, ajɨ man rɨga uj ondrɨket, kemb man gog yɨt erbeka rɨga aet. 
12 Sɨ wɨn nony kɨma apureninam dɨde yɨr kɨma mɨle omnɨka eyeninam, mop 
nokɨp God wen tesagɨkiny dem Tina gog yɨt kaim rɨngkaim re men bꞌɨtrari 
wekenyɨn Tina bꞌɨsagɨkam pɨlke. 13 Mop nokɨp yet ra maka kear kɨma rɨga yɨm 
takaeneniny, God daka ɨta ti pɨlɨnd kear kesa bꞌɨsagɨka omnɨk dem. Ajɨ yet ra 
man rɨga kear tamnɨkeneninyɨt, onggɨt kearte men pumb wa muturowas dem 
God ma bꞌɨsagɨka wɨnɨnd, sɨ man bꞌogɨl sam e taet dem.

Gar ke Utkunda dɨde Bꞌogɨl Mɨle Omnɨka
14 Gar ke utkunda nany dɨde yɨngganwar! Yet ra ton indeny da, “Kor ɨta 

gar ke utkunda,” ajɨ ton maka ra bꞌogɨl mɨle omnɨka teyeniny, sɨ nangga 

bꞌogɨl e ik ti pɨlwa, ra ton odede gar ke utkunda nenand ɨbɨm? Sɨ onggɨt 
gar ke utkundat makwa rɨrɨr e onggɨt rɨgam yɨrkokar okau. 15 Ɨ dɨde kwa 
rada wa wɨngɨrɨnd yɨpa gar ke utkunda rɨga o kongga, ton kobɨrgɨmɨm 
kut tau gɨbɨl wɨnɨnd dɨde owoupa ɨbɨm owou kesap, 16  sɨ ra wa wɨngɨrɨnd 
yɨpa rɨgat tin omɨny da, “Bꞌogɨl sɨtawar! Pembɨm bꞌogɨl kobɨrgɨm bꞌikite 
dɨde ngorɨm bꞌobogɨl owou awine! Sɨ kon mɨtraren,” ajɨ ton maka ra ti 
okainy owou dɨde kobɨrgɨm, sɨ onggɨt opurena ke nanggamog bꞌogɨl e 
itkau onggɨt bebɨg kɨma rɨgam? 17 Ɨ kwa gar ke utkunda mɨle toda odede 
yɨpa wɨp emb jɨ da, ra gar ke utkunda mɨle maka ra bꞌogɨl mɨle omnɨka 
kɨma ɨbɨm, ɨtemb gar ke utkunda mɨle yɨbɨm re uj e.

18  Ajɨ ra yɨpa rɨgat odede indeny da, “Man re gar ke utkunda mɨle kɨma 
et, ajɨ kon re bꞌogɨl mɨle omnɨkayam en.” Sɨ man moina gar ke utkunda 
mɨle pɨtand nouyae bꞌogɨl mɨle omnɨka kesa ke! Koda ɨta koina gar ke 
utkunda mɨle mor pɨtand motouyaen koina bꞌogɨl mɨle omnɨka ke. 19 Ɨ 
man kea ɨmɨnjogɨm yomnyɨt da God re yɨpaina e. Sɨ bꞌogla namb! Negɨr 
wɨngawɨngap toda kwa opima namb yɨpa wɨp ɨmɨnjogɨm omnena yiyenyi, 
sɨ onggɨt paim ton ukoi moga kɨma kaktɨtɨ aenanj. 20 Korɨrkorɨr rɨga! Ma 
man ɨmɨnjog singi et wumɨr okatam da, gar ke utkunda mɨle re ma ɨta 
wɨko omnɨk bꞌogɨl mɨle omnɨka kesa, dɨde ɨtemb tina gar ke utkunda 
mɨle re mogjɨ kesa e? 21 Sɨ rɨngma mera bꞌu Abraamɨm gatab yɨt? Re ton 
tina lesmɨta bꞌɨga Isakɨnd yiyonj dɨde yoramitonj yɨna sɨ omnɨkapu kap 
kumb wa Godɨm singi sɨ gasa okawam, sɨ rɨngma, ma tina onggɨt bꞌogɨl 
mɨle omnɨka kena God ti negɨr kesa dɨmdɨmjog rɨga nyɨ yokawonj? 22  Sɨ 
wɨn kea wumɨr aindam da, tina gar ke utkunda mɨle re yɨpa nat gɨlgɨl 
wɨko yomnɨkenonj tina bꞌogɨl mɨle omnɨka kɨma, dɨde onggɨt tina bꞌogɨl 
mɨle omnɨkat tina gar ke utkunda mɨle kupkakupka mogjɨ kɨma pɨta wa 
yomnenonj. 23  Sɨ yɨna peband ɨja emb jɨ ɨrɨki yɨbɨm da, “Abraam Godɨnd 
gar ke utkunda ke yokatonj, sɨ ɨngkenaemb God pɨta yomnonj da ton re 
negɨr kesa dɨmdɨmjog rɨga e.” Sɨ kea ɨtemb God ma yɨt rɨrɨrkɨp awonj tina 
onggɨtyam bꞌogɨl mɨle omnɨka ke. Sɨ onggɨt penaemb rɨgap tin yogenayo 
da, “Ton re God kɨma yɨpand rɨgarɨga i.” 24 Sɨ wɨn ke wumɨr aindam da, 
God bꞌogɨl mɨle omnɨka kaim rɨga wa agoniny negɨr kesa dɨmdɨmjog 
rɨga nyɨ ajɨ ma gar ke utkunda nena kaim. 25 Ɨ odede yɨpa wɨp nya 
kena yiyagyiyag iyenapu kongga Raab toda kwa bꞌogɨl mɨle omnɨka ke 
yokatonj negɨr kesa dɨmdɨmjog rɨga nyɨ, re ton simesime amnonj Ju rɨga 
waina bageyam dɨde ten etmɨkitonj wɨgawɨga bꞌenga nya nata. 26  Sɨ men 
ket wumɨr im namb da, wɨngawɨnga kesa rɨga jɨ re ujgɨm e, ɨ odede yɨpa 
wɨp kwa bꞌogɨl mɨle omnɨka kesa gar ke utkunda re uj e.

Weyat ke Negɨr Mɨle Omnɨka

3  1 Kor gar ke utkunda nany dɨde yɨngganwar! Wɨn goro wa wɨngɨrɨnd 
jogjog rɨga singi taukinam God ma yɨt ouyaena rɨga awowɨm, nokɨp 

wɨn kea wumɨr im da sɨn ouyaena rɨgap ɨta bebɨgjog bꞌɨsagɨka okasu 
dem. 2  Mop nokɨp komkesa men jogjog bꞌengabenga wɨp negɨr nyawɨnd 
sap otendenindam wɨmena wɨngɨrɨnd. Ɨ ra yɨpa rɨga maka sap totenj 
tina opurena ke, ɨtemb rɨga re kɨlkesa dɨmdɨm rɨga e. Sɨ ton rɨrɨr e wɨp 
iyeny tina komkesa jɨ bꞌogɨl mɨle omnɨkam. 3  Sɨ kon nɨnda wɨngata yɨt 
nitindenyɨn. Ra man oso ogokam sobijog ayɨnkak bꞌɨga oramisɨt osomna 
tu bora wa, sɨ oso ɨta men yɨmta mutundok. Ɨ kwa man rɨrɨr e tina 
jɨ komkesa ingaenyɨt rɨtata ra man singi menonɨm. 4 Ɨ kwa wɨn nony 
wuwene ukoijog gɨga wa! Ra rɨgat yɨpa ukoijog gɨga iyeny sɨpand dɨde ra 
ukoi danda kɨma rɨb dɨde wuro ikeny gɨga wa, sɨ nangga ma jɨ rada ɨtemb 
gɨga ukoijog e, gɨga kibiyamɨt ɨta gɨga wɨp iyeny sobijogjog karab ke. Sɨ 
kibiyamɨt ɨtemb gɨga dɨmdɨm e yii rɨtata ra ton singi gɨga iyoyɨm. 5 Odede 
yɨpa wɨp nya ke kwa rɨgaina jɨwɨnd weyat re sobijog kɨpear e, ajɨ ton ukoi 
gasam ɨta bꞌatɨsoureny rɨgaina wɨmena wɨngɨrɨnd.

Ɨ kwa nony wuwene de rɨngma ra sobijog wulpotɨt embomb iyeny 
komkesa ukoijog bꞌuwa! 6  Ɨ weyat re yɨpa wɨp e ɨt re wulpot re dɨde. Ɨ 
kwa tina komkesa negɨr mɨle omnɨka re yɨpa bꞌenga gowukoi pɨla e. 
Weyat tina pɨpmet yokas rɨgam jɨwɨnd re ɨja e ɨt re nɨnda kɨpear re dɨde, ɨ 
kupka rɨgamna jɨ negɨr wɨp yomnɨkeneny. Ɨ dɨde onggɨt rɨgamna komkesa 
yɨrkokar wɨmena imbrɨka yiyeneny, ɨ ɨtemb wul re wul tungg ke so omni 
e yɨbɨm. 7 Men rɨgap rɨrɨr im tangenindam dɨde tauyaenindam odede 
opi re komkesa bꞌengabenga wɨp bꞌangga, ɨ ngena, ɨ mukak ke gowɨnd 
menamena bꞌangga, ɨ dɨde sɨpand kabum. Sɨ opimemb komkesa bꞌangga 
rɨgaina wɨra nasim wekeneny. 8  Ajɨ rɨgat ma rɨrɨr e weyatɨnd ingaeny, 
nokɨp weyat re ngɨrpu kesa negɨr gasa e dɨde ujɨmna guda ke yɨndangɨr 
e yɨbɨm. 9 Ɨ onggɨt weyat kae men Yonggyam Abund yewangaenenyu. Ɨ 
dɨde onggɨt yɨpaina weyat kae sake yɨt apurenenindam God pɨla omnɨki 
rɨga wa pɨlwa. 10 Sɨ yɨpaina tugɨm ke opekenenanj re ewangaya yɨt im 
dɨde sake yɨt im. Kor gar ke utkunda nany dɨde yɨngganwar! Sɨ ɨtemb re 
ma bꞌogɨl mɨle emb jɨ. 11 Sɨ rɨngma, osiya metmet nyɨ dɨde burakak nyɨ 
topekya yɨpaina nyɨ opekapu ke rɨnte ra ɨbɨm yɨpaina nyɨ kip borand? 
12  Kor gar ke utkunda nany dɨde yɨngganwar! Rɨngma, pig wulɨt rɨrɨr 
e kɨp tejagɨkiny olib kɨp? O greip kayɨt rɨrɨr e kɨp tejagɨkiny pig kɨp? 
Sɨ ɨja emb jɨ yɨpa wɨp sol nyɨ opekapu, toda ma rɨrɨr e metmet nyɨwɨm 
bꞌengendam.

Godɨmna Okai Ɨmɨnjog Multekɨp
13  Ɨ wa wɨngɨrɨnd yete rɨrɨr e tapureniny da, “Kon bꞌogɨl multekɨp kɨma 

en, sɨ kon wumɨr en rɨdede e dɨmdɨm wɨmenam Godɨm wɨpɨnd. Dɨde kon 
gasa omnɨka wumɨrjog en, sɨ kon wumɨr en rɨdede e gasa omnɨkam?” 
Sɨ ton bꞌogla opimemb tina bꞌogɨl omnɨka mɨle tengaeneniny nony kɨma 
muske wɨmena mɨle ke dɨde bꞌogɨl multekɨp ke rɨna ra ton wumɨr okateny 

rɨdede e dɨmdɨm wɨmenam Godɨm wɨpɨnd. Ɨ ɨngkaemb ket ton bꞌogla 
pɨta wa tamɨny tina bꞌogɨl multekɨp dɨde tina gasa omnɨka wumɨr. 14 Ajɨ 
yet ra man negɨr burakak mɨle omnɨka kɨma nonyɨk bꞌɨponena okasɨt 
moina gar wa, dɨde kwa ra bꞌenga rɨga ma ukoi pɨpmet ɨsatam ukoijog 
singi taet, goro man bꞌatɨsourenɨm da, “Kon bꞌogɨl multekɨp kɨma en, dɨde 
gasa omnɨka wumɨrjog en.” Sɨ ɨngkae namb man bꞌanygɨnenyɨt, ɨ ɨtemb 
moina bꞌasourena yɨt ma ɨta rɨrɨr ainy Godɨmna ɨmɨnjog omni yɨt kɨma. 
15 Ɨ ɨtemb bꞌasourena multekɨp re ma pumb tungg kae ik. Ajɨ ɨtemb re 
onggɨt gowukoyɨmna e, ɨ ɨtemb re rɨgaina gɨm ke singi mɨle kae, ɨ dɨde 
kwa ɨtemb re negɨr wɨngawɨnga ma otobarki e. 16  Sɨ kon bꞌogɨl e odede 
nitinjɨn, mop nokɨp rɨkɨnd ra wa wɨngɨrɨnd nonyɨk bꞌɨponena mɨle dɨde 
bꞌenga rɨga ma ukoi pɨpmet ɨsatam ukoijog singi tekeny, sɨ toda kwa 
ɨndaima wɨp ongwati kesa mɨle dɨde bꞌengabenga wɨp negɨrjog mɨle 
tekeny dɨkɨnd. 17 Ajɨ ra yɨpa rɨgat okas dɨmdɨm wɨmenam bꞌogɨl multekɨp 
rɨnte re pumb tungg ke ik, sɨ naskajog ton Godɨm wɨpɨnd kɨlkesa e ɨbɨm, 
ɨ kwa rɨga wa wɨngɨrɨnd ngɨmbla kɨma e ɨbɨm, ɨ musɨk ɨsnawa nony kɨma 
e ɨbɨm, ɨ ɨmɨnjog dɨmdɨm nony ɨpangendi na ɨbɨm, ɨ dɨde ita wɨnɨnd kear 
mɨle dɨde bꞌogɨl mɨlemna kɨp yɨndangɨr na ɨbɨm. Ajɨ ton ma ɨta yɨpa gatab 
nena bꞌɨsnawa mɨle dɨde ti ma ɨta gɨm ke bꞌogɨl ajɨ ngor wa negɨr mɨle. 
18  Sɨ yet ra ngɨmbla kɨma wɨmena ikeny rɨga wa wɨngɨrɨnd, ton ngɨmbla 
omnɨka rɨga e tainy, ɨ ɨngkaemb negɨr kesa dɨmdɨmjog mɨlemna kɨp 
tɨjagɨkanj.

Gowukoi Gɨm ke Singi gatab Yɨt

4  1 Sɨ wa wɨngɨrɨnd rɨngkaim geja bꞌiyena mɨle dɨde bꞌipowa mɨle aukanj? 
Sɨ rɨngma, ma waina gowukoi sam okatam singi wa pɨlkaim pɨta auka 

wuweny rɨnsim re geja bꞌiyenanj waina kɨpear ingaenam? 2 Ɨ wɨn gɨm ke gasa 
im singi eyenindam, ajɨ wa ma opima onggɨtyam gasa. Ɨ wɨn onganda mɨle dɨde 
nonyɨk bꞌɨponena mɨle im amnɨkenenindam, ajɨ makwa rɨrɨr im wɨn waina singi 
gasa temjindam. Ɨ dɨde wɨn kwa wa wɨngɨrɨnd bꞌipowa mɨle omnɨka eyenindam 
dɨde geja im bꞌiyenindam, ajɨ wa ma opima onggɨtyam gasa, mop nokɨp wɨn 
makwa ɨta yɨgekenya Godɨnd nanggamog im re wɨn singi eyenindam. 3 Wɨn 
yɨgekenya, ajɨ ma opima akatenindam, mop nokɨp wɨn odede negɨr nony 
menamena kɨma e yɨgekenya da, ɨdenat wɨn opimemb okati gasa wainajog singi 
omnɨkam tengaenindam. 4 Ɨ wɨn, gigɨr dɨde yɨgyɨg bꞌiyena mɨle kongga pɨla 
rɨga! Sɨ rɨngma, ma wɨn wumɨr im da yet ra gowukoi kɨma rɨgarɨga tainy, ton 
kemb God kɨma geja rɨga e ainy? Sɨ onggɨt paemb yet ra man singi taet gowukoi 
kɨma rɨgarɨga awowɨm, man kemb molenggyam God kɨma geja rɨga e aet. 5 O 
rɨngma, wɨn ɨja im nony aindam da God ma yɨna pebat rɨl kesa e yindeny da, 
“God ukoi singi kɨma e meraina wɨngawɨnga yɨr ungauneniny nonyɨk bꞌɨponena 
kɨma rɨna re Ton wɨmenam aramkinonj mera pɨlɨnd”? 6 Ajɨ God ɨmɨnjog im 
nogoniny ukoijog wurar. Sɨ onggɨt paemb yɨna pebat yindeny odede da,

“God geja rɨga e aeny bꞌasourena rɨga wa pɨlwa,
ajɨ Ton wurar im agoniny towa pɨlwa yepim re towalenggyam 

sobijogɨm aenanj”
7 Sɨ wɨn bꞌogla ɨmɨnjog walenggyam bꞌatkaindam Godɨnd yɨmta undokam, 
ajɨ geja omnɨkam tonyisindam Satanam pɨlwa! Sɨ ɨdenatemb ton bꞌɨtkeny wa 
pɨlke. 8 Ɨ wɨn bꞌogla wus wa ainam Godɨm pɨlwa! Sɨ ɨdenatemb toda wa wus 
wa tainy. Negɨr mɨleyam! Wɨn bꞌogla tesekindam waina negɨr mɨle kɨma yɨm. 
Nony nɨmognɨmog rɨga yepim re wɨn singi aramitenindam Godɨm pɨlwa dɨde 
onggɨt gowukoi gasa wa pɨlwa, wɨn kɨlkesa nony menamena na omnɨka yiyena 
Godɨnd ewangayam! 9 Sɨ wɨn bꞌogla gar kopa okatena kɨma dɨde gar bebɨg 
kɨma yii aininam, ɨ dɨde bꞌokta obairena kɨma yii aininam! Wɨn waina ngong 
engenjinam de gar bebɨg kɨma yii wa, dɨde kwa wɨn engenjinam waina sam de 
gar kopa okatenam! 10 Sɨ wɨn bꞌogla mera Yonggyamɨm wɨpɨnd walenggyam 
sobijogɨm tainindam. Sɨ ɨdenatemb ton wen turowasiny.

11 Gar ke utkunda nany dɨde yɨngganwar! Wɨn goro negɨr yɨt opurena 
ke walenggyam walenggyam gou wa taininam! Yet ra negɨr opurena 
ke wa wɨngɨrɨnd yɨpa rɨga gou wa omɨny, o ra tin negɨr bꞌɨsagɨka yɨt ke 
omɨny, ton kemb negɨr opurena ke gog yɨt gou wa yomɨny, o ton kemb 
gog yɨt negɨr bꞌɨsagɨka yɨt ke yomɨny. Ajɨ ra man gog yɨt negɨr bꞌɨsagɨka 
yɨt ke omnyɨt, man ma onggɨtyam gog yɨt yɨmta undoka rɨga et, ajɨ kemb 
man gog yɨt bꞌɨsagɨka rɨga e aet. 12  Sɨ gog yɨt ogona Rɨga dɨde bꞌɨsagɨka 
Rɨga re yɨpaina e. Ɨ Ton rɨrɨr e rɨga wa dadal ngɨrpu kesa yɨrkokar 
tagoniny o negɨr tamnɨkiny. Sɨ yetet man jɨ rɨga yet ra man bꞌɨsagɨka 
iyenyɨt yɨpa rɨgam pɨlɨnd? Sɨ mor ma ɨta danda rɨga bꞌɨsagɨkam.

13 Ɨ wɨn otade bꞌobogɨl utkunda! Yepiya ra wɨn ɨsamkya da, “Yu o mep 
men amim wuyɨn de onggɨt taun wa o detata onggɨt taun wa. Ɨ wulkɨp wɨko 
tamnɨkindam yɨpa kemag kɨma, ɨ ɨngkek ket ukoijog wulkɨp takatenindam.” 
14 Ajɨ wɨn ma wumɨr im waina yɨrkokar mepnɨm rɨdede im wɨp tesparkiny, 
mop nokɨp wɨn re tema pɨla im odede ɨt re rɨngma ra sobijog wɨn nenand ɨbɨm 
ɨ dɨde ket bꞌetɨdamkis. 15 Sɨ wɨn bꞌogla odede tendenindam da, “Ra Yonggyam 
meranɨm singi tainy, sɨ men Tina singi rɨrɨrɨnd yɨrkokar wɨmena tuwenyɨn 
dɨde Tina singi wɨko im omnɨka teyenindam ɨte ta onggɨtyam gasa o ɨte ta 
onggɨtyam gasa.” 16 Ajɨ yu waina wɨmenand wɨn ɨja imemb jɨ bꞌasourenindam 
da, “Men rɨrɨr im meralenggyam meraina singi gasa tamnɨkindam.” Sɨ odede 
komkesa bꞌasourena re negɨr mɨle im. 17 Sɨ onggɨt paemb da ra man wumɨr 
okasɨt nanggamog e re bꞌogɨljog mornɨm omnɨkam Godɨm wɨpɨnd, ajɨ kwa ra 
man maka onggɨtyam gasa omnɨket, sɨ man kemb negɨr mɨle e yomnɨket.

Jogjog Gasa kɨma Rɨgaina Negɨr gatab Bꞌɨsagɨka

5  1 Sɨ jogjog gasa kɨma rɨga, wɨn otade bꞌobogɨl utkunda! Wɨn ukoi 
yii kɨma obaireninam dɨde kwa yii aininam, nokɨp wanɨm ukoijog 

bebɨg kɨma bꞌɨdgotnena re opima tuweny. 2  Ɨ waina jogjog gasa kea 

ɨtkɨka im wuweny dɨde rapsim owou eyenanj waina kobɨrgɨm. 3  Ɨ waina 
gold dɨde silba orliyaliya im aukenenanj, dɨde onggɨt orliyapim wanɨm 
yɨr ungatayam gasa taukanj dem da, wɨn maka waina gasa bꞌobogɨl 
engaenentondam Godɨm singind. Sɨ onggɨt yɨr ungatayam gasapim owou 
teyenanj waina jɨ odede wɨp rɨngmim re wulɨt gasa embrɨkeneniny. Nokɨp 
wɨn buruburu im amnɨkindam jogjog gasa onggɨt kikitum wɨnɨnd. 4 Ɨ 
wɨn waina owou otogam sopapu wɨko rɨga im engaenenindam, ajɨ wɨn 
ma opima towa wɨko mɨra agonenindam. Sɨ onggɨt waina mɨra omni 
kesa wulkɨpsim bꞌokta arara aenanj Godɨm pɨlwa, ɨ onggɨt otoga rɨga ma 
bꞌokta ara kemb bꞌɨgarenanj Komkesa Dandam Rɨgɨb Rɨga Yonggyam God 
Tina yɨpya wa. 5 Ɨ wɨn otomanti jogjog gasa kɨma im yɨrkokar wɨmena 
wuwenyɨt onggɨt gowukoyɨnd, dɨde wɨn sam nena singi nasim waina 
komkesa gasa rɨrɨr amnɨkenindam. Sɨ wɨn odede waina wɨmena kaim 
walenggyam bꞌangenkindam, dɨde bꞌangonjenindam Godɨmna bꞌɨsagɨka 
bibɨrɨm odede ɨt re rɨngmim re rɨgap bꞌangga yɨr epkenenanj dɨde 
bꞌangonjenenanj onggɨt onganda bibɨrɨm. 6  Ɨ wɨn negɨr kesa dɨmdɨmjog 
rɨga negɨr ma bꞌɨsagɨkand aramitenindam dɨde uj andrɨkindam. Ajɨ ton 
maka wen negɨr ke mɨra amnento.

Bꞌɨdgotnena dɨde Musɨk Wɨmena
7 Gar ke utkunda nany dɨde yɨngganwar! God ma bꞌɨsagɨka ɨta ɨmɨnjog 

ik dem. Sɨ onggɨt paemb wɨn bꞌogla musɨk wɨmena tuwenyɨt, ngɨrpu 
Yonggyam ra tɨtenj dem. Ɨ wɨn nony aukinam wala rɨgam gatab! Sɨ ton 
bꞌogɨl mogjɨ im yɨr ungauka eyeniny tina sopapu ke, sɨ onggɨt paemb ton 
musɨk wɨmena ikeny kemag piro dɨde ɨle ake wisar piro wɨnɨnd ngɨrpu 
ra mogjɨ taukanj. 8  Sɨ wɨda ɨja na kwa muske wɨmena tuwenyɨt wala rɨga 
pɨla, dɨde waina gar seo kɨma anyisinam, mop nokɨp Yonggyamɨmna 
ɨtenda bibɨr ke momta e. 9 Gar ke utkunda nany dɨde yɨngganwar! Ra 
wɨn bebɨg takatenindam, goro wɨn walenggyam walenggyam bꞌinjawa 
tuwenɨm! Sɨ ra wɨn maka walenggyam walenggyam bꞌinjawa tuwenyɨt, 
God toda makwa opima wen onggɨt mɨle gatab negɨr ma bꞌɨsagɨka ke 
tamniny dem. Ɨ wɨn yɨr de, bꞌɨsagɨka rɨga re kea mora dunda nate onyiti 
yɨbɨm. 10 Kor nany dɨde yɨngganwar! Wɨn nony wuwene onggɨt gatab 
da God ma bageyamɨp kea negɨr bꞌɨdgotnena akatenento, dɨde mɨmkam 
wɨmena wuwenenonj Yonggyamɨm nyɨ kɨma God ma yɨt opurenand. Sɨ 
wɨn bꞌogla opimemb towaina wɨngata yɨmta undoneninam! 11 Ɨ wɨn kwa 
nony wuwene! Ra yɨpa rɨgat musɨk wɨmena ikeny tina bebɨg wɨngɨrɨnd, 
men bꞌogla tin ogenayu da bꞌogɨl ke yɨndangɨr ai rɨga e. Sɨ wɨn kea 
yɨna peband utkundenya rɨdede na Yob musɨk wɨmena yikenenonj tina 
bebɨg wɨngɨrɨnd, ɨ dɨde wɨn kea wumɨr aindam rɨdede na Yonggyam ti 
yogoninonj tina kikitum wɨnɨnd. Sɨ wɨn ɨngkaimemb wumɨr yokatenya da 
Yonggyam re ogenka kesa kear dɨde ogenka kesa ukoijog wurar rɨga e.

12  Kor gar ke utkunda nany dɨde yɨngganwar! Sɨ kikitum yɨpa ukoi 
yɨtpɨam e nitinjɨn. Goro wɨn danda kɨma tɨrɨr yɨt tapureninam rɨga wa 
wɨpɨnd dɨde goro pumb tungg ma nyɨ kɨma, ɨ goro gowukoi nyɨ kɨma, 
ɨ dɨde goro nanggamog gasa nyɨ kɨma! Ajɨ wɨn bꞌogla tendenindam da 
“owɨ,” rada wɨn gar kaim ɨmɨnjog emjatenindam da “owɨ”. Dɨde kwa wɨn 
bꞌogla tendenindam da “nayɨ,” rada wɨn gar kaim ɨmɨnjog emjatenindam 
da “nayɨ”. Nokɨm da ɨdenat wɨn maka sap totekindam Godɨmna negɨr ma 
bꞌɨsagɨka wa.

Gar ke Utkunda kɨma Yɨr Opmita
13  Ɨ yet ra wa wɨngɨrɨnd negɨr bꞌɨdgotnena okateny, ton bꞌogla yɨr 

ropmiten. Ɨ yet ra sam tainy, ton bꞌogla Godɨnd esourena ger ratangin. 
14 Ɨ yet ra wa wɨngɨrɨnd kopa okas, ton bꞌogla sosi elda rɨga rengaukin, 
ɨ eldap bꞌogla Yonggyamɨm nyɨ kɨma gaya yesnɨke dɨde bꞌogla kwa yɨr 
ropmisinem tinɨm. 15 Sɨ ra ton yɨr topmitanj gar ke utkunda kɨma, onggɨt 
yɨr opmitat kopa rɨgand ɨta bꞌogɨl omɨny, ɨ dɨde Yonggyam ɨta tin utnyis. 
Dɨde rada ton ke negɨr mɨle amnɨkinonj, Yonggyam opima onggɨtyam 
negɨr mɨle awɨr omnɨkainy. 16  Sɨ onggɨt paemb wɨn bꞌogla walenggyam 
walenggyam waina negɨr mɨle pɨta tamnenindam, dɨde walenggyam 
walenggyam yɨr topmitenindam, sɨ wɨn ɨdenatemb kopa ke bꞌogɨl 
taukindam. Sɨ negɨr kesa dɨmdɨmjog rɨgaina yɨr opmita re ukoijog danda 
kɨma im, sɨ opima danda kɨma ɨsma pɨta taukanj. 17 Ɨ Eliya re yɨpa wɨp 
rɨga e, opi re men re dɨde. Ɨ ton danda kɨma yɨr opmitenonj piro kesa wɨn 
awowɨm, sɨ piro maka yikenonj onggɨt gowɨnd nowa kemag dɨde siks (6) 
mobi wɨngɨrɨnd. 18  Ɨ kwa ton bꞌusaya yɨr opmitenonj, sɨ piro ɨgmarkonj 
wub kumb ke, dɨde onggɨt kak ke ket nanggɨp bꞌusaya kɨp ejagɨkto 
gowɨnd.

19 Kor gar ke utkunda nany dɨde yɨngganwar! Sɨ ra wa wɨngɨrɨnd yɨpa 
rɨgat Godɨmna ɨmɨnjog bage yɨt kak ɨau dɨde negɨr bꞌanygɨnena nya wa 
wɨp tau, ɨ ra yɨpa rɨgat daka tin ɨtenj Godɨm pɨlwa, 20 sɨ ton bꞌogla wumɨr 
yebɨm da yet ra negɨr mɨle rɨgand ɨtenj Godɨm pɨlwa tina bꞌanygɨnena 
bꞌauyaena negɨr nya ke, ton ɨta onggɨt negɨr rɨgamna wɨngawɨngam 
yɨrkokar okau uj ke, dɨde jogjog negɨr mɨle utwangkainy. 

Simesime Yɨtkak

1  1‑2  Simesime! Kon re Yesu Kerisomna ɨtmɨkitijog rɨga Petroten. 
Ɨ Kon ɨtemb leta yɨrɨken re God ma obagɨki gar ke utkunda 

rɨga wa pɨlwa e yepim re wɨn waina tungg ke wereni rɨga 
wetaweta wekenyɨt de Ponto eriya, Galatiya eriya, Kapadokiya 
eriya, Asiya eriya, ɨ Bitiniya eriya wɨngɨrɨnd. Ɨ wɨn re onggɨtyam 
rɨga im yama na re Abu God kea naska nata wanɨm wumɨr awonj, 
ɨ abagɨkinonj, ɨ ket Yɨnayɨna Wɨngawɨngat onggɨt gowukoi ke 
wetaweta amnɨkinonj yɨna omnenam, mop nokɨp ɨngkaemb wɨn 
Yesu Kerisond utkunjya, dɨde Ton Tina kus ke ɨsanka teyeniny 
kɨlkesa omnam. Sɨ Godɨmna wurar dɨde ngɨmbla wa pɨlɨnd ukoijog 
bꞌusmurena yeken.

Naskanyam Petro Leta
Petromna Ɨrɨki Naskanyam 

Ju Rɨga Wa pɨlwa Leta
Isɨpkita Yɨtkak

Onggɨtyam leta ɨrɨka rɨga re Petrote. Ton re yɨpa Yesumna ɨtmɨkitijog rɨga e. Ɨ 
ton ɨtemb leta yɨrɨkonj re Ju rɨga wa pɨlwa na yepiya re wetaweta auki wekenonj 
bargubo gatabɨnd Asiya wɨngɨrɨnd.

Sɨ opimemb gar ke utkunda rɨgap kea bebɨg dɨde bꞌɨsadrena mɨle akatenento 
towaina gar ke utkunda mɨle map. Sɨ onggɨt mop penaemb ket ɨtemb Petro 
leta yerɨk ten ugowam. Ɨ ton kwa nonony amneniny rɨdede na Yesu towa map 
bꞌɨdgotnena yokatonj, dɨde ket ɨl angkiny Godɨnd nony ɨjawa kɨma Tina wɨngata 
yɨmta undokam. Mop nokɨp Godɨt ten abagenjinonj Tina rɨga awowɨm, dɨde 
Keriso kea bꞌɨdgotnena yokatonj dɨde towa mana uj awonj.

Sɨ Petro ɨnsimemb jɨ gar ke utkunda rɨga amneniny da, “Wɨn bꞌogla yɨna 
yɨrkokarɨnd wekene!” Ɨ kwa ten yɨt amneniny rɨdede im gar ke utkunda mɨlend 
wɨmena tuweny onggɨt negɨrjog gowukoyɨnd dɨde warɨm bꞌogɨl ɨsma owama 
iyenyi.

Ngɨrpu kesa Yɨrkokar Okatam Warɨm Bꞌogɨl Ɨsma
3  Men Godɨnd yasourenu yete re mera Yonggyam Yesu Kerisomna Bꞌu. 

Ɨ Ton Yesu Kerisond yutnyitonj uj ke, ɨ ɨngkenaemb Ton Tina ukoijog 
kear ke men nomninonj bꞌusaya ukendam. Nokɨm da ɨdenat men bꞌogla 
okasu dadal ngɨrpu kesa yɨrkokarɨmna warɨm bꞌogɨl ɨsma. 4 Ɨ kwa ɨdenat 
men bꞌogla pumb tunggɨmna bꞌogɨl gasa owabɨnta rɨga taindam rɨnsim ra 
maka tɨtkɨkanj, ɨ negɨr taukanj, ɨ dɨde bꞌutuwokɨkanj. Godte onggɨtyam 
bꞌogɨl gasa wanɨm awaminy pumb tungg wa. 5 Ɨ wɨn gar ke utkunda 
yokatenya, ɨ ɨngkaimemb God Tina danda ke wen yɨrgong amnɨkeneniny. 
Mop nokɨp Ton singi na da wɨn okasya dadal ngɨrpu kesa yɨrkokar rɨnte 
re ongonjeni yɨbɨm pɨta omnam gowukoi kikitum wɨnɨnd. 6  Sɨ onggɨt 
paemb nangga ma jɨ rada wɨn opima yu sobijog ganggand gar kopa 
akatenindam bꞌengabenga wɨp bꞌɨdgotnena ke, ajɨ wɨn ukoijog sam im 
ainindam. 7 Nokɨm da ra wɨn onggɨtyam bꞌɨdgotnena wɨp tawarkenindam, 
ɨdenat odede otonkena nya ke waina gar ke utkunda kukɨp ke ɨmɨnjogɨm 
taukanj. Ɨ kukɨp bɨlbɨljog gold re bꞌogɨljog gasa e onggɨt gowukoyɨnd, sɨ 
onggɨt paemb rɨgap opima gold wul wa aramkenenanj dɨde aklekenenanj 
au bꞌɨskokam dɨde kukɨp bɨlbɨljog gold omnɨkam. Ajɨ nangga ma jɨ rada 
ton opima odede otonkena nya ke kukɨp bɨlbɨljog gold akatenanj, sɨ 
opimemb komkesa gold opima negɨr taukanj dem. Ajɨ onggɨtyam waina 
ɨmɨnjog gar ke utkunda re bꞌogɨljog e, ajɨ ma ɨja e ɨt re kukɨp bɨlbɨljog 
gold re dɨde. Mop nokɨp ra Yesu Keriso pɨta tainy dem, God opima 
wen tasoureniny dem ɨ wa bꞌogɨl ɨnyomarena takainy dem ɨ dɨde wen 
tesnainy dem onggɨt waina ɨmɨnjog gar ke utkunda map. 8  Wɨn maka Yesu 
Kerisond yɨr yongonda, ajɨ wɨn Tin gar ke singi yiyenya. Ɨ kwa yu wɨn ma 
ɨta Tin yɨr ongong yiyenya, ajɨ wɨn Tin gar ke utkunda ke yokatenenya. 
Sɨ wɨn ɨngkaemb isɨpkita kesa dɨde bꞌogɨl ɨnyomarena kɨma ukoijog sam 
yomnɨkenenya. 9 Mop nokɨp wɨn ɨta yokatenenya gar ke utkunda mɨlemna 
ɨsma. Sɨ onggɨtyam ɨsma ɨtemb re wɨngawɨngamna dadal ngɨrpu kesa 
yɨrkokar e.

10 Ɨ bageyamɨp kea naska nata bage yiyeneno onggɨt wurar gatab rɨnte 
ra God wa takainy dem. Ɨ ton kwa onggɨt dadal ngɨrpu kesa yɨrkokar 
okatam gatab ma sobijog na oraka yiyeneno, dɨde bꞌarkena kɨma 
wuwenonj bꞌobogɨl ongwatam. 11 Ɨ Kerisomna Wɨngawɨnga kea towa 
pɨlɨnd bꞌimuri yɨbnenenonj. Ɨ Ton ket naska nata towa yɨr ungata yɨt 
pɨtapɨta amnenainonj da, “Kerisom pɨlɨnd ɨta bꞌɨdgotnena ɨ onggɨt kak 
ke ɨta bꞌogɨl ɨnyomarena.” Sɨ bageyamɨp ket bꞌarkena kɨma wuwenonj 
bꞌobogɨl ongwatam da, “Nangga wɨn nasim gasa taukanj, dɨde rɨdede wɨp 
wɨn e pɨta tainy dem?” 12  Ajɨ God bageyam wa pɨtapɨta amnenainonj da, 
ton onggɨtyam bage yɨt apurento re ma towanɨm mana ajɨ wanɨm mana. 
Ɨ God yɨtmɨkitonj Yɨnayɨna Wɨngawɨngand pumb tungg ke towa pɨlwa 

yepim re wa God ma bꞌogɨl yɨrkokar bage yɨt pɨtapɨta amnenauranj. Sɨ yu 
wɨn towa pɨlkaim utkundenindam onggɨtyam bageyam waina opureni 
yɨtkak. Ɨ anerup kwa ukoi singi im aenanj yɨr ongongɨm onggɨtyam 
bageyam waina opureni yɨtkak kuna bꞌugongnena kɨma.

Yɨna Wɨmenam Ara Bꞌemoka
13  Sɨ onggɨt paemb wɨn bꞌogla waina nonykok danda kɨma bꞌobogɨl 

ongapa teyenindam dɨmdɨm wɨmenam, dɨde nonykok ɨpangka 
teyenindam bꞌobogɨl nony aukam. Ɨ wɨn ket bꞌogla kupkakupka nonykok 
kɨma waina warɨm bꞌogɨl ɨsma taramisindam onggɨt wurarɨm pɨlɨnd 
rɨnte ra God wa tetiyainy dem, ra Yesu Keriso pɨta tainy dem. 14 Naskand 
re wɨn Godɨmna wurar gatab wumɨr kesa na wekenot, wɨn waina 
gɨm ke negɨr mɨle singi nat wuwenot. Ajɨ wɨn goro odede yɨrkokarɨnd 
tekenɨm rɨja na re naskand wekenot. Ɨ yu wɨn re Godɨmna bꞌɨga im, sɨ 
wɨn Tina bꞌɨga pɨla na utkunda kɨma wɨmena tuwenyɨt. 15 Ɨ God yet re 
wen ara emokinonj, Ton re yɨnayɨna e. Sɨ wɨdaka bꞌogla walenggyam 
yɨna tainindam komkesa waina omnɨka mɨle wɨngɨrɨnd odede ɨt re God 
re dɨde. 16  Mop nokɨp yɨna peband ɨja emb jɨ ɨrɨki yɨbɨm da, “Wɨn yɨna 
aininam, mop nokɨp Kon re yɨnayɨna en.”

17 Ɨ God rɨga esagɨkeneniny re ma bu bꞌiyena kɨma e, ajɨ rɨga yɨpayɨpa 
omnɨka rɨrɨr nasim. Sɨ ra wɨn ɨtemb Godɨnd Bꞌu ke nyɨ ogenaya, wɨn 
bꞌogla waina yɨrkokar bꞌobogɨl tengaenindam Tin moga kɨma ɨsnawam 
waina onggɨt gowukoi obai wɨmena wɨngɨrɨnd. 18  Ɨ wɨn wumɨr im da 
wɨn naska yokatenenonda re wa bꞌuwar wa pɨlke bꞌɨsateni mogjɨ kesa 
negɨr wɨmena mɨle na. Ajɨ Godɨt yoramitonj waina negɨr mɨle eomnena 
mɨra wen ɨtraram onggɨtyam waina mogjɨ kesa negɨr mɨlem pɨlke. 
Sɨ ɨtemb mɨra re ma ɨja e ɨt re negɨr aukam gold o silba re dɨde. 19 Ajɨ 
Kerisomna ukoijog ɨsnawa kɨma kus kena mɨra yoramitonj. Ɨ Kerisom 
pɨlɨnd awɨr e kwa bꞌinjawa mɨle dɨde Ton re kɨlkɨp kesa e ɨja e ɨt re 
Godɨm pɨlwa sɨ omnɨkam kɨlkɨp kesa mamoi re dɨde. 20 Ɨ re God maka 
gowukoi yotobarkonj, Ton get kena Kerisom wumɨr awonj obagendam. 
Ajɨ onggɨt gowukoi kikitum wɨnɨnd God wanɨm bꞌogɨlɨm Tin pɨta 
yomnonj. 21 Ɨ Keriso kea nya yɨpangendonj, sɨ ɨngkaimemb wɨn Godɨnd 
gar ke yokatenya yet re Tin yutnyitonj uj ke dɨde Ti yokawonj bꞌogɨl 
ɨnyomarena. Sɨ onggɨt penaemb da ɨdenat waina gar ke utkunda dɨde 
warɨm bꞌogɨl ɨsma ra Godɨm pɨlnasim tekeny.

22  Ɨ wɨn Godɨmna ɨmɨnjog yɨtkak im yɨmta undokenenindam. Sɨ 
ɨngkenaemb waina wɨngawɨnga kɨlkɨp kesa aukɨto, ngɨrpu wɨn ɨmɨnjog 
nanyɨngganwar pɨla gar ke singi bꞌiyenindam gar ke utkunda nany dɨde 
yɨngganwar wɨngɨrɨnd. Sɨ onggɨt paemb wɨn bꞌogla bꞌobogɨl ɨmɨnjog 
kɨlkɨp kesa gar ke singi bꞌitiyenindam walenggyam walenggyam. 23  Mop 
nokɨp wɨn bꞌusaya ukuktondam re ma onggɨtyam tuny kena rɨnte ra 

a 2:7 Onggɨtyam yɨt yisɨpkeny re Ju rɨga waina wɨp iyoi rɨgap Yesund yɨsayo. 

tɨtkɨk, ajɨ onggɨt tuny kena rɨnte ra ma ɨta tɨtkɨk. Sɨ ɨtemb tuny re God 
ma yilo yɨtkak e rɨnte re dadal ngɨrpu kesa yɨbneneny. 24 Sɨ onggɨt paemb 
yɨna peband ɨja emb jɨ yindeny da,

“Komkesa rɨgaina jɨ re ɨja e ɨt re tɨb nangg re dɨde,
ɨ komkesa rɨgaina bꞌogɨl ɨnyomarena re ɨja e ɨt re tɨb popo re dɨde.

Ɨtemb tɨb nangg ɨta yarɨmyarɨm tawɨk,
dɨde opimemb tɨb popo opima tɨsokanj.

 25 Ajɨ Yonggyamɨmna yɨtkak ɨbneneny ra dadal ngɨrpu kesa e.”
Ɨntemb jɨ God ma bꞌogɨl yɨrkokar bage yɨtkak rɨna re rɨgap wanɨm 
pɨtapɨta yomneneno.

Singi Iyena Wɨngawɨnga Ngom Mebo!

2  1 Sɨ onggɨt paemb wɨn wa pɨlke awaikurinam komkesa negɨrjog mɨle, 
ɨ komkesa bꞌanygɨnena mɨle, ɨ gɨm ke bꞌogɨl ajɨ ngor wa negɨr mɨle, ɨ 

nonyɨk bꞌɨponena mɨle, ɨ dɨde
komkesa negɨr yɨt opurena mɨle. 2  Ɨ wɨn wumɨr im da sisɨl ukendi bꞌɨgap 
opima singi eyenanj towa mogwar waina ngom mebo. Sɨ wɨdaka bꞌogla 
odede wɨp ukoi singi tainindam God ma ɨmɨnjog kɨlkɨp kesa yɨtkakɨm 
pɨlɨnd. Nokɨm da ɨdenat wɨn towɨnkindam, ngɨrpu okasya dadal ngɨrpu 
kesa yɨrkokar. 3  Sɨ rada wɨn kemb met yotonkisya da Yonggyam re 
otomanti e, wɨn bꞌogla God ma yɨtkak odede singi iyenya.

Yɨrkokar Motɨr Yesu
4 Sɨ metkɨm onggɨt Yonggyamɨm pɨlwa. Ton re dadal yɨrkokar Motɨr e yena 

re rɨgap yɨsayo da ma ɨta bꞌogɨl Ti pɨlɨnd, ajɨ God yobagendonj re ukoijog 
ɨsnawa kɨma Rɨga na. 5 Ɨ ra wɨn tuyɨt Ti pɨlwa, wɨda kwa kea odede yɨrkokar 
Motɨr pɨla im wɨp aindam. Sɨ God wen aranginy re wɨngawɨnga nya kaim met 
oranga re dɨde, ngɨrpu wɨn yɨna sɨ rɨga aukindam. Ɨ kwa ra Yesu Keriso kɨma 
wɨn teyenindam Godɨm pɨlwa wɨngawɨnga sɨ gasa rɨnsim ra God sam kɨma 
temjiny. 6 Sɨ onggɨt paemb yɨna pebat onggɨt gatab yɨt ɨja emb jɨ yindeny da,

“Yɨr de, Kon yobagendond yɨpa met wugɨnd oramiti ɨmɨnjog ɨsnawa 
kɨma Motɨr,
ɨ ɨta Kon ɨtemb motɨr oramisɨn de Siyon wa met orangam.

Ɨ yet ra Tin gar ke utkunda ke okas, ton makwa ɨta ɨngar tainy.”
7 Sɨ onggɨt paemb ɨtemb Motɨr re ɨmɨnjog ukoi ɨsnawa kɨma e ainy 
towanɨm yepim re Tin gar ke utkunda ke yokasi. Ajɨ towanɨm yepim re 
maka Tin gar ke utkunda ke yokasi, ɨja emb jɨ towanɨm yɨt da,

“Yɨpa Motɨr rɨna re met oranga rɨgap bꞌɨsayo, a
ajɨ re ket God yɨmta ke met wugjogɨnd yoramitonj onggɨt met 

emorkam.

Sɨ Ton ket ɨmɨnjog ɨsnawa kɨma Motɨr na awonj onggɨt met oranga 
wɨngɨrɨnd.”

8  Ɨ kwa yindeny da,
“Ton re towanɨm ombombrenapu Motɨr e

dɨde sap otendenapu Kɨla e.”
Ton ombombrena im wuweneny, nokɨp ton ma opima God ma yɨt gar ke 
utkunda ke akatenenanj. Sɨ ɨtemb mɨle re God ma ɨsamki e towa pɨlɨnd 
aukam.

9 Ajɨ wɨn re Godɨmna obagɨki rɨga im, ɨ yɨna sɨ rɨga im mera King 
Godɨm wɨpɨnd, ɨ yɨna gu rɨga im, ɨ dɨde Tinajog rɨga im. Ɨ God wen 
ara emokinonj sɨbɨbɨm pɨlke opekam de Tina otomantijog ɨnyomarena 
ngayam pɨlwa. Mop nokɨp wɨn ɨdenat pɨtapɨta tamnenindam onggɨtyam 
bꞌogɨl mɨle rɨna re God wa amnɨkainonj. 10 Naskand wɨn re ma Godɨmna 
rɨga na wekenot, ajɨ yu wɨn re ket God ma rɨga im aindam.

Ɨ naskand wɨn re God ma kear okati kesa rɨga na wekenot, ajɨ yu wɨn re 
ket God ma kear okati rɨga im aindam.

Godɨmna Wɨko Rɨgaina Mɨle
11 Kor rɨgawar yena re kon singi eyeninyɨn! Kon wen tugoinyɨn yepim 

re wɨn wekenyɨt onggɨt gowukoyɨnd obayam dɨde bꞌasmarena rɨga. Sɨ wɨn 
bꞌogla bꞌagoka tuwenyɨt gɨm ke gowukoi rɨgamna negɨrjog singi wa pɨlke 
rɨnsim re geja yomnɨkenenyi waina wɨngawɨnga wa pɨlɨnd. 12  Ɨ wɨn bꞌogɨl 
wɨmena mɨle na takasindam gar ke utkunda kesa rɨga wa wɨngɨrɨnd, 
nangga ma jɨ rada ton opima wa gatab negɨr yɨt apurenenanj odede da, 
“Wɨn re negɨrjog mɨle omnɨka rɨga im.” Nokɨm da ra ton yɨr ongong 
teyenanj waina bꞌogɨl omnɨka mɨle, sɨ ɨdenatemb ama rɨka todaka Godɨnd 
esourenyi dem onggɨt bibɨrɨnd ra Keriso orontam notupiny dem.

13 Ɨ wɨn bꞌogla Yonggyam map walenggyam bꞌatkaindam komkesa wɨp 
iyoi rɨga wa pɨlwa rɨna re rɨgap danda agonto onggɨt gowukoyɨnd. Odede 
rɨga wa pɨlwa opi re king yena re God aramkinonj pumbjog pɨpmetɨnd, 14 ɨ 
gabmani mopyam rɨna re God etmɨkisinonj kingɨmna danda kɨma ti wɨrand 
wɨko omnɨkam. Nokɨm da ɨdenat ton gabmanimna gog ke negɨr ma bꞌɨsagɨka 
oramitenenyi towa pɨlwa yepim re negɨrjog mɨle amnɨkenenanj, ajɨ ton 
kwa ten tasourenenanj yepim re bꞌogɨljog mɨle amnɨkenenanj. 15 Mop nokɨp 
Godɨmna singi ɨja emb jɨ da wɨn odede bꞌogɨljog mɨle tamnɨkenindam, ɨ 
ɨngkaimemb wɨn teswangnenindam onggɨtyam korɨrkorɨr rɨga towaina wumɨr 
kesa negɨr opurena kɨma mɨle. 16 Sɨ wɨn bꞌogla wɨmena tuwenyɨt bꞌɨtrari rɨga 
re dɨde. Ɨ wɨn goro ingaena waina bꞌɨtrari mɨle negɨr mɨle utwangkam. Ajɨ wɨn 
bꞌogla wɨmena tuwenyɨt Godɨmna wɨko rɨga re dɨde. 17 Sɨ wɨn bꞌogla ɨsnawa 
teyenindam komkesa rɨga. Ɨ wɨn bꞌogla ɨmɨnjog nanyɨngganwar pɨla gar ke 
singi teyenindam gar ke utkunda nany dɨde yɨngganwar. Ɨ wɨn bꞌogla Godɨnd 
ukoi moga kɨma ɨsnaya. Ɨ dɨde wɨn bꞌogla waina kingɨnd ɨsnaya.

Kerisomna Bꞌɨdgotnena gatab Wɨngata
18  Ɨ rɨgaina met yɨr ɨpka wɨko rɨga, wɨn bꞌogla kupkakupka moga dɨde 

bꞌɨsnawa kɨma bꞌatkaindam wa yonggyamwar wa pɨlwa. Ɨ wɨn goro towa 
pɨlwa nena bꞌatkaindam yepim re kear kɨma dɨde musɨk ɨsnawa nony 
kɨma bꞌogɨl mɨle rɨga, ajɨ kwa towa pɨlwa yepim re nonykok kaokao kɨma 
bebɨg mɨle rɨga. 19 Mop nokɨp yet ra maka nanggamog negɨr omnɨk, ajɨ 
ra ton negɨr bꞌɨdgotnena okas kopa kɨma, nokɨp ton kea yɨmjas da ɨtemb 
re Godɨmna kukɨp ke singi e, sɨ ɨtemb tina mɨle re Godɨmna okai bꞌogɨl 
sam kɨma wurar gasa e. 20 Sɨ rɨngma? Ra wɨn negɨr mɨle tamnɨkenindam, 
ɨ ngɨrpu rɨgap wen ɨraska teyenanj, ɨ dɨde musɨk wɨmena tuwenyɨt 
onggɨt bꞌɨdgotnena wɨngɨrɨnd, sɨ nanggamog bꞌogɨl e yɨbɨm waina okati 
bꞌɨdgotnenam pɨlɨnd? Ajɨ ra wɨn bꞌɨdgotnena takatenindam bꞌogɨljog mɨle 
omnɨka map, ɨ ket musɨk wɨmena tuwenyɨt onggɨt bꞌɨdgotnena wɨngɨrɨnd, 
ɨtemb re Godɨmna okai bꞌogɨl sam kɨma wurar gasa e. 21 Mop nokɨp 
God wen ara emokinonj re odede mɨle omnɨka manaemb. Ɨ nok paemb 
jɨ da kemb Keriso bꞌɨdgotnena akateninonj wa map, ɨ ɨngkenaemb ton 
wɨngata mɨle wa erarkainonj, nokɨm da ɨdenat wɨn tina lomena yɨmta 
tundokenenindam.
 22 Ɨ ton makwa yɨpa negɨr mɨle yomnɨkonj,

ɨ rɨgap makwa yɨpa bꞌanygɨnena yɨt yodarawo Tina tugɨmɨnd.
23  Ɨ rɨgap Tin negɨr yɨt ke yomneno, ajɨ Ton maka negɨr yɨt ke mɨra 
amneninonj. Ɨ rɨgapiya Tin bꞌɨdgotnenand yoramiteno, ajɨ Ton maka 
mɨram atonkeninonj ten negɨr omnam. Ajɨ Ton Ti gatab bebɨg aramisinonj 
Godɨm yɨmɨnd yete re negɨr kesa dɨmdɨmjog bꞌɨsagɨka yomnɨkeneny. 24 Ɨ 
Ton meraina negɨr mɨle kawarɨnd eyinonj Tina jɨ kumbɨnd, ɨ bꞌuwonyitonj 
wul bꞌagbagɨnd. Nokɨm da ɨdenat men negɨr mɨle ke tewaikisindam, ɨ ket 
negɨr kesa dɨmdɨmjog mɨlend wɨmena tuwenyɨn. Ɨ re Ton kus kɨma ɨraski 
yɨra akasinonj, sɨ ɨngkaimemb wɨn kopa ke ɨsakendi wekenyɨt. 25 Mop 
nokɨp wɨn re naskand mamoi pɨla na nya yesungaenenonda, ajɨ yu wɨn 
kemb ɨtekindam Ti pɨlwa yete re Godɨmna mamoi yɨr ɨpka rɨga dɨde sosi 
yɨr ɨpka rɨga yɨbɨm. Ɨ Ton opima waina wɨngawɨnga bꞌobogɨl yɨr ɨpka 
eyeniny.

Molkongga Wɨmena Yɨrkokar Yɨt

3  1 Leo kɨma kongga! Wɨdaka odede yɨpa wɨp nya ke bꞌogla 
bꞌatkaindam wa leowar wa pɨlwa. Nokɨm da ra nɨnda leowarɨp maka 

God ma yɨt gar ke takatenanj, ɨ towa konggawar waina yɨt opureni kesa 
bꞌogɨl wɨmena mɨlep ten amaya opima nony tajomkanj, sɨ ɨdenat todaka 
ket gar ke takatenanj God ma yɨt. 2  Mop nokɨp ra wɨn konggap moga 
kɨma Godɨm pɨlwa odede yɨna bꞌamnena mɨle dɨde yɨt opurena kesa 
bꞌogɨl mɨle tamnɨkenindam, sɨ ɨngkaimemb wa leowarɨp waina odede 

bꞌogɨl mɨle yɨr tangranj. 3  Sɨ wɨn goro gɨm ke bꞌajga tuwenɨm odede jɨwɨm 
plas gasa kɨma opi re mopngɨi bꞌɨjobɨka ke, ɨ nɨnda gold jag oramita ke, 
ɨ dɨde ukoi mɨra kɨma bꞌogɨl kobɨrgɨm bꞌikita ke. 4 Ajɨ wɨn bꞌogla bꞌajga 
tuwenyɨt garɨnd kukɨp rɨgam pɨlɨnd odede ɨtkɨka kesa mɨle ke osi re nony 
kɨma musɨk wɨmena mɨle ke dɨde mɨmkam nonykok kɨma mɨle ke. Sɨ God 
odede mɨle kɨma rɨga agenainy re ukoijog ɨsnawa kɨma im. 5 Mop nokɨp 
naska wɨnɨnd kwa yɨna konggap yepiya re Godɨm pɨlɨnd warɨm bꞌogɨl 
ɨsma aramkenento, todaka odede yɨpa wɨp mɨle kena towalenggyam 
bꞌajga wuwenenonj. Sɨ ton odede mɨle kena towalenggyam towa 
leowarjog wa pɨlwa bꞌakaenento. 6  Ɨ Sara daka odede mɨle kenaemb ti leo 
Abraamɨnd yɨt yutkundenenonj, ɨ tin yogenayonj da, “Kor yonggyam”. 
Sɨ wɨn bꞌogla bꞌogɨljog mɨle tamnɨkenindam. Ɨ nangga ma jɨ rada wa 
leowarɨp wa wɨpɨnd nanggamog moga kɨma mɨle tamnɨkenenanj, wɨn 
goro moga aena tuwenyɨt. Sɨ ɨngkaimemb wɨn Saramna ngɨmngai bꞌɨga 
aukindam.

7 Ɨ wɨda kongga kɨma rɨga bꞌogla odede yɨpa wɨp nya ke bꞌobogɨl 
bꞌangwatena kɨma yɨpand wɨmena tuwenyɨt waina konggawar kɨma. Sɨ 
wɨn bꞌogla tangwatenindam wa konggawar da ton re ma danda im, ɨ kwa 
wɨn ten tesnaenindam, nokɨp God kea towanɨm wurar akainonj wanɨm 
re dɨde, ɨ ton ɨta yɨrkokar yɨpand gɨlgɨl owabɨndenyi wɨn kɨma. Nokɨm da 
ra wɨn odede mɨle tamnɨkindam, ɨdenat maka nanggat waina yɨr opmita 
tagokiny.

Negɨr kesa Dɨmdɨmjog Mɨle map Bꞌɨdgotnena
8  Ɨ kon kikitumam nitinjɨn. Komkesa wɨn bꞌogla yɨpand nony 

menamena tamnɨkindam, ɨ wɨn bꞌogla walenggyam walenggyam kear 
ke bꞌatkatenindam, ɨ wɨn ɨmɨnjog nanyɨngganwar pɨla gar ke singi 
bꞌitiyenindam gar ke utkunda nany dɨde yɨngganwar wɨngɨrɨnd, ɨ wɨn 
bꞌogla rɨga kear tamnenindam, ɨ dɨde wɨn bꞌogla walenggyam gou wa 
tainindam. 9 Ɨ wɨn goro ten negɨr mɨle ke mɨra tamneninam yepim re 
negɨr mɨle ke wen amnenanj. Ɨ goro negɨr yɨt ke mɨra tamneninam yepim 
re negɨr yɨt ke wen amnenanj. Ajɨ wɨn bꞌogla wɨp tengenjindam ten 
bꞌogɨl yɨt ke nena omnenam. Mop nokɨp God onggɨt manaemb wen ara 
emokinonj, nokɨm da ɨdenat wɨn Godɨmna bꞌogɨl owabɨnsya. 10 Sɨ onggɨt 
paemb yɨna pebat ɨja emb jɨ yindeny da,

“Yet ra singi tainy sam kɨma yɨrkokar wɨmenam
dɨde bꞌogɨl wɨmena wɨn okatam,

ton bꞌogla ogoka yeyen tina weyat negɨr yɨt opurenam pɨlke,
dɨde ton bꞌogla ogoka yeyen tina tugɨm bꞌanygɨnena yɨt opurenam.

 11 Ɨ ton bꞌogla rengend negɨr mɨle ke, ɨ ramnɨkin bꞌogɨl mɨle,
ɨ dɨde ton bꞌogla yarak ngɨmbla dɨde yɨmta yendok ɨtemb ngɨmbla 

okatam.

 12 Mop nokɨp Yonggyam ɨta yɨr yɨbɨm de negɨr kesa dɨmdɨmjog rɨga wa 
pɨlwa,
ɨ Ton re towaina bꞌarkena wa e yɨpya bꞌɨtkiti yɨbɨm.

Ajɨ Yonggyam negɨr omnɨka rɨga wɨp ke awarkeniny re ukoi soro 
kɨma bꞌɨsagɨka mim.”

13  Ɨ ra wɨn ɨmɨnjog gar ke singi tainindam bꞌogɨl mɨle omnɨkam, sɨ 
yete singi tainy wen negɨr omnam? 14 Ajɨ rada wɨn opima bꞌɨdgotnena 
akatenindam negɨr kesa dɨmdɨmjog mɨle map, sɨ wɨn re kemb bꞌogɨl 
omni rɨga im. Ajɨ wɨn goro moga tuwadeneninam ten yepim re wen 
mogam amnɨkenenanj. Ɨ kwa goro wɨn moga kɨma kɨd bꞌɨtpokeninam. 
15 Ajɨ wɨn bꞌogla Kerisond wa Yonggyamɨm omnenya waina garɨnd 
Tin yɨna omnenam. Ɨ rɨga opima bꞌarkena wuweneny wa pɨlwa wumɨr 
okatam warɨm bꞌogɨl ɨsma gatab rɨnte re yɨbɨm wa pɨlɨnd. Sɨ wɨn bꞌogla 
ita wɨnɨnd bꞌangonjeni tekenenyɨt ten mɨra omnenam. 16  Ajɨ wɨn bꞌogla 
mɨra tamnenindam musɨk wɨmena mɨle ke dɨde bꞌobogɨl ɨsnawa nya ke. Ɨ 
wɨn bꞌogla tawamindam bꞌogɨl kukɨp ke nonykok. Nokɨm da ɨdenat nɨnda 
rɨgap wen negɨr yɨt ke tamnenenanj waina bꞌogɨl omnɨka mɨle gatab 
rɨnsim re wɨn amnɨkenindam Kerisond yɨmta undokand. Ajɨ ton onggɨt 
waina bꞌogɨl mɨle kaim ɨngar takatenanj towaina negɨr opurena gatab. 
17 Mop nokɨp ɨtemb re bꞌogɨljog e ra man okatenyɨt bꞌɨdgotnena rada God 
singi motɨneny bꞌɨdgotnena okatam, mop nokɨp man bꞌogɨl mɨle e omnɨka 
yiyenyɨt. Ajɨ mornɨm ma bꞌogɨl e ra man okatenyɨt bꞌɨdgotnena, nokɨp 
man negɨr mɨle e omnɨka yiyenyɨt. 18  Mop nokɨp Keriso daka yɨpapyam 
bꞌɨdgotnena kɨma uj awonj, nokɨm da ɨdenat komkesa meraina negɨr 
mɨle awɨr tamnɨkeniny. Ton re negɨr kesa dɨmdɨmjog rɨga na, ajɨ ton uj 
awonj re mera mapena yepim re men negɨr mɨle kɨma wekenyɨn. Nokɨm 
da ɨdenat ton men niyiny de Godɨm pɨlwa. Sɨ ton uj awonj re jɨ kena, ajɨ 
ton yilo yokatonj re Yɨnayɨna Wɨngawɨnga kena. 19 Ɨ onggɨt Wɨngawɨnga 
danda kena Ton yikonj dɨde yɨt pɨtapɨta amnenainonj wɨngawɨnga wa 
pɨlwa yepiya re sɨbɨbmetɨnd wekenonj. 20 Opimemb wɨngawɨnga re Godɨm 
utkunda kesa na wekenonj, re Nowam wɨnɨnd God ten ukoi singi kɨma yɨr 
ungauka eyeninonj mɨmkam wɨmena kɨma towanɨm engendam Ti pɨlwa. Ɨ 
onggɨt Godɨmna yɨr ungauka wɨngɨr nat Nowa ukoi gɨga oranga yiyenonj. 
Sɨ re onggɨt wɨnɨnd ngɨwɨr ikonj, ma jog rɨgapiya yɨrkokar yokato onggɨt 
nyɨwɨm pɨlke, ajɨ ɨna eit (8) rɨga nena. 21 Ɨ ɨtemb nyɨ re kwa yu wanɨm 
yɨrkokar okatam ɨmɨnjog outɨnti mal e ɨt re baptiso. Ɨ ɨtemb re ma jɨ ke 
kɨl awɨr omnam e, ajɨ bꞌogɨl kukɨpɨnd nonykok ke ɨmɨnjog ɨmjati yɨtkak 
opurena e Godɨm pɨlwa. Mop nokɨp Yesu Keriso kea utnyitonj, ɨ onggɨt 
paemb wɨn ɨtemb baptiso ɨmɨnjogɨm yomnenya. 22  Ɨ Yesu Keriso kea 
yikonj de pumb tungg wa, dɨde ket juwai kɨma pɨpmetɨnd yɨbɨm Godɨmna 
yɨmjog yɨm tab ke. Ɨ anerup ɨ pumbɨnd wɨp iyena rɨgap ɨ dɨde pumbɨnd 
danda rɨgap opima Tina bꞌingawa yɨt wɨrand bꞌakaenenanj Ti pɨlwa.

Engendi Rɨgaina Wɨmena

4  1 Ɨ Keriso kea jɨ ke bꞌɨdgotnena yokatenonj. Sɨ onggɨt paemb wɨdaka 
bꞌogla okatenya onggɨtyam Kerisomna nony menamena nya, nokɨp 

yepiya ra jɨ ke bꞌɨdgotnena okatenyi, ton onggɨt bꞌɨdgotnena wɨngɨrɨnd 
seg rainem negɨr mɨle omnɨka. 2  Nokɨm da ɨdenat wɨn ket maka wɨmena 
tuwenyɨt rɨgaina gɨm ke singi mɨlend, ajɨ Godɨmna singind waina jɨ ke 
yilo wɨmena wɨngɨrɨnd. 3  Mop nokɨp wɨn naskand kemb ma sobijog na 
wɨn bꞌɨskoka teitondam God ma obagɨki kesa rɨgaina singi mɨle omnɨkam. 
Sɨ wɨn wuwenenot bꞌogɨl mɨle negɨr omnɨka mɨlend, ɨ gowukoi gɨm ke 
negɨr singi mɨlend, ɨ ɨkpɨp mɨlend, ɨ ɨkpɨp bꞌɨsɨngkena mɨlend, ɨ onaika 
diyamdiyam mɨlend, ɨ dɨde bꞌanygɨnena god aidol negɨrjog ewangaya 
mɨlend. Ajɨ wɨn goro kwa bꞌusaya tuwenɨm onggɨtyam mɨle omnɨkam. 4 Sɨ 
yu rɨga yepim re onggɨt negɨrjog ɨsanikesa mɨlend wekeny, ton kɨd kesa 
im aenanj, mop nokɨp wɨn ma opima bꞌɨkenindam yɨpand ton kɨma onggɨt 
negɨrjog mɨle wa. Sɨ onggɨt paemb ton wen negɨr yɨt ke esadrenenanj. 
5 Ajɨ ton opima towɨnkanj dɨde towalenggyam tagenairanj dem towaina 
omnɨki negɨr mɨle Godɨm pɨlwa yete re bꞌangonjeni yɨbɨm yilo rɨga dɨde 
uj rɨga ɨsagɨkam. 6  Sɨ onggɨt mop penaemb towada kwa God ma bꞌogɨl 
yɨrkokar bage yɨt pɨtapɨta amnenauto yepim re yu uj wekeny. Nokɨm da 
ɨdenat ton towaina jɨ ke yɨrkokar ujɨm bꞌɨsagɨka okatenenyi komkesa rɨga 
re dɨde, ajɨ towaina wɨngawɨnga yɨrkokar re yilo im tekeny God re dɨde.

Godɨmna Okai Wurar Bꞌobogɨl Ingaenam
7 Ɨ yu komkesa gasam wɨn re kea bꞌundwatapu wus wa e ainy. Sɨ 

onggɨt paemb bꞌogla wɨn yɨr bꞌɨtkiti dɨde nony ɨpangendi na tekenyɨt yɨr 
opmitenam. 8  Ɨ wɨn komkesa bꞌogɨl mɨle na tamnɨkindam, ajɨ ukoijog re 
singi bꞌiyena e. Sɨ wɨn bꞌogla kukɨp ke singi bꞌitiyenindam walenggyam 
walenggyam, nokɨp onggɨt singi bꞌiyena mɨlet opima tekangɨndeniny 
rɨgaina jogjog negɨr mɨle nony bꞌedatenam. 9 Ɨ wɨn bꞌogla walenggyam 
walenggyam bꞌobogɨl obayam yɨr ɨpka teyenindam, ajɨ goro meka yɨt 
kɨma taeninam. 10 Ɨ God kea wa yɨpayɨpa rɨga agoninonj bꞌengabenga wɨp 
yiyag wurar. Ɨ wɨn re onggɨtyam wɨko rɨga im yena re God abagɨkinonj 
onggɨt Tina okai yiyag wurar ke wɨko omnɨkam. Sɨ wɨn wa wɨngɨrɨnd 
bꞌogla rɨga wa bꞌobogɨl wɨko tamnɨkaenenindam onggɨt waina okati 
wurar ke. 11 Sɨ yet ra opurenam yiyag wurar okas, ton bꞌogla rapurenin 
ɨmɨnjog God ma oramiti yɨtkak re dɨde. Ɨ yet ra yɨm okaenam yiyag 
wurar okas, ton bꞌogla yɨm rakaenin God ma okai danda ke re dɨde. Mop 
nokɨp ton re Yesu Kerisom pɨlnasim wɨko amnɨkenenanj, sɨ ɨngkaemb 
God bꞌogɨl ɨnyomarena yokateneny onggɨtyam komkesa wɨko wɨngɨrɨnd. 
Sɨ bꞌogɨl ɨnyomarena dɨde danda Ton kɨma ngɨrpu kesa ngɨrpu kesa, 
ɨmɨnjog!

Gar ke Utkunda Rɨgaina Bꞌɨdgotnena
12  Kor rɨgawar yena re kon singi eyeninyɨn! Nɨnda bebɨgɨp opima 

wen atonkenanj, sɨ wɨn ma sobijog gar kopa kɨma bꞌɨdgotnena im 
akatenindam. Sɨ wɨn goro kɨd kesa taininam onggɨt gatab odede nony 
kɨma da, “Nangga ongwati kesa bebɨg gasa im aukanj sowa pɨlɨnd.” 
13  Ajɨ wɨn sam na aininam, nokɨp wɨn opima bꞌingaena wuwenyɨt onggɨt 
bꞌɨdgotnena wɨngɨrɨnd rɨna re Keriso yokatenonj. Nokɨm da ɨdenat 
wɨn ket ukoijog sam tainindam dem ra Tina bꞌogɨl ɨnyomarena pɨta 
tainy dem. 14 Ɨ ra wɨn negɨr yɨt takatenindam Kerisond yɨmta undoka 
wɨngɨrɨnd, wɨn re bꞌogɨl omni rɨga im. Mop nokɨp bꞌogɨl ɨnyomarenamna 
Wɨngawɨnga yete re Godɨmna Wɨngawɨnga, ton re wa pɨlnate yɨbneneny. 
15 Ɨ yɨpa rɨgat goro odede negɨr mɨle map bꞌɨdgotnena rakasin wa 
wɨngɨrɨnd, opi re onganda mɨle, o yurowam mɨle, o negɨr omnɨka mɨle, 
o mɨnda nɨnda rɨga ma pɨpmet ɨsata mɨle. 16  Ajɨ ra wɨn bꞌɨdgotnena 
okatenya Kristiyan mɨle map, wɨn goro ɨngar taininam. Ajɨ wɨn kemb 
Kerisomna nyɨ kɨma ogenaya rɨga im aindam, sɨ wɨn bꞌogla Godɨnd 
yewangaya. 17 Mop nokɨp ɨtemb ke bꞌɨsagɨkam wɨn bꞌatom, naska re gar 
ke utkunda rɨga wa pɨlkae. Sɨ rada God ma bꞌɨsagɨka mera pɨlke bꞌatom, 
rɨdede wɨp e towanɨm bꞌundwatapu tainy yepim re maka God ma bꞌogɨl 
yɨrkokar bage yɨt gar ke yokatenyi? 18  Ɨ ɨja emb jɨ yɨna peband yindeny 
da,

“Ra negɨr kesa dɨmdɨmjog rɨgap ukoijog bebɨg kɨma yɨrkokar okasi,
sɨ rɨtamim ta taukanj dem Godɨnd ewangaya kesa rɨga dɨde negɨr 

mɨle kɨma rɨga?”
19 Sɨ onggɨt paemb yepiya ra bꞌɨdgotnena takatenanj Godɨmna singi 
rɨrɨrɨnd, ton bꞌogla bꞌogɨl mɨle omnɨka teyenenanj. Ɨ onggɨt bꞌogɨl 
mɨle omnɨka wɨngɨrɨnd, ton bꞌogla towaina yɨrkokar raramiteninem 
otobarkayamɨm pɨlɨnd yɨr ɨpkam yete re ten bꞌobogɨl yɨr epkeneniny.

Eldamna Sosi Yɨr Ɨpka Wɨko

5  1 Sɨ kon bꞌugowa yɨt nitinjɨn sosi elda rɨga wa pɨlwa yepim re wa 
wɨngɨrɨnd wekeny. Sɨ koda re yɨpa elda rɨga en wɨn re dɨde. Ɨ 

kon re Kerisomna bꞌɨdgotnena gatab yɨr ungata rɨga en. Ɨ dɨde kon ɨta 
okasɨn bꞌogɨl ɨnyomarena wulpok rɨnte ra pɨta tainy dem. 2  Sɨ wɨn bꞌogla 
bꞌobogɨl yɨr ɨpka eyeninam gar ke utkunda rɨga rɨnsim re wekeny wɨn 
kɨma Godɨmna sosi wɨngɨrɨnd mamoi yɨr ɨpka rɨga re dɨde. Ɨ wɨn goro 
rɨgaina ɨl ongka ke ten yɨr ɨpka teyenindam, mop nokɨp wɨn bꞌogla 
tamnɨkindam waina nony ke, ajɨ ukoi singi kɨma na, mop nokɨp God wen 
singi im eyeniny onggɨtyam wɨko omnɨkam. Ɨ wɨn goro onggɨtyam wɨko 
tamnɨkindam wulkɨp singi kɨma, ajɨ ukoijog nony sam kɨma na. 3  Ɨ mera 
Yonggyam gar ke utkunda rɨga aramisinonj re wa yɨm kumb nat. Sɨ wɨn 

goro pumbjog wa yonggyamɨm taininam towa wɨngɨrɨnd. Ajɨ wɨn bꞌogla 
bꞌogɨl wɨngata rɨga na tainindam towanɨm yɨmta undokam. 4 Sɨ ra wɨn 
odede mɨle tamnɨkenindam, wɨn ɨta ket bꞌogɨl ɨnyomarena kɨma dɨra 
okasya dem ra mopyam mamoi yɨr ɨpka rɨga Keriso pɨta tainy dem. Sɨ 
onggɨtyam waina dɨra ma ɨta bꞌutuwokɨk dem ajɨ dadal e ɨbneneny dem.

5 Sisɨl rɨga! Wɨdaka bꞌogla odede yɨpa wɨp nya ke bꞌatkaindam elda rɨga 
wa. Ɨ wɨn komkesa bꞌogla walenggyam walenggyam gou wa tainindam 
wa wɨngɨrɨnd odede wɨp rɨngmim re wɨko rɨgap towalenggyam gou wa 
aukenenanj dɨde towaina goujog wɨko kobɨrgɨm bꞌikokenenanj towa 
yonggyamwar wa wɨko omnɨkam. Mop nokɨp yɨna peband ɨja emb jɨ 
yindeny da, “God esaeneniny bꞌasourena rɨga, ajɨ Ton wurar agoneneniny 
towa mim yepim re towalenggyam gou wa aenenanj.”

6  Sɨ onggɨt paemb wɨn bꞌogla walenggyam gou wa tainindam Godɨmna 
ukoi danda kɨma yɨm wɨrand rɨna re komkesa gasa atobarkinonj ɨ rɨnsim 
re ten wɨp eyeniny ɨ dɨde rɨnsim ra tesagɨkiny dem. Sɨ ɨngkaemb ket God 
wen pumb wa turowasiny dem, ra ɨmɨnjog wɨn ik dem. 7 Ɨ wɨn bꞌogla 
komkesa waina nony bebɨg teyenindam ɨ taramisindam Ti pɨlwa, mop 
nokɨp Ton opima wen nonyɨnd awameneniny dɨde yɨr ɨpka eyeneniny.

8  Ɨ wɨn nony epangendi wekene! Dɨde bꞌobogɨl yɨr kɨma wekene! Mop 
nokɨp Satana re waina geja rɨga e. Ɨ ton bꞌugumarena yikeneny re ngulam 
bꞌanggɨkena kɨma e, ɨ oraka eyeneniny rɨga ɨmkuram odede rɨngmim re 
laiyonɨp bꞌangga arakenenanj ongongɨm. 9 Sɨ wɨn bꞌogla gar ke utkunda 
ke danda kɨma towɨnkindam Satana kɨma geja bꞌiyenam. Mop nokɨp 
wɨn wumɨr im da waina gar ke utkunda nany dɨde yɨngganwar yepim re 
wekeny onggɨt gowukoyɨnd, opima odede yɨpa wɨp bꞌɨdgotnena urowatena 
eyenanj wɨn re dɨde. 10 Ajɨ wɨn bꞌogla onggɨtyam bꞌɨdgotnena takatenindam 
sobijog wɨnɨnd, mop nokɨp God yete re wa komkesa wurar agoneneniny, 
Ton wen ara emokinonj Keriso kɨma yɨpand awowɨm dɨde Tina ngɨrpu kesa 
bꞌogɨl ɨnyomarena okawam Keriso Yesumna wurar kɨma. Ɨ Ton Tilenggyam 
opima wen rɨrɨrkɨp tangonjeniny dem, ɨ wen ɨmnɨnena kesa tawɨnkiny 
dem, ɨ wen danda kɨma termekiny dem, ɨ dɨde wen jɨjab kɨma pɨpmetɨnd 
tamorkiny dem. 11 Ukoi danda Ton kɨma dadal ngɨrpu kesa, ɨmɨnjog!

Undwatapu Yɨtkak
12  Ɨ kon wanɨm onggɨtyam sobijog peba yɨrɨken re koina nony ɨjai gar ke 

utkunda yɨnggan Silamna yɨm bꞌakawa kae. Sɨ kon onggɨtyam peba ke wen 
ugoinyɨn ɨ yɨr ungati yɨt im pɨtapɨta amneninyɨn da onggɨtyam re Godɨmna 
ɨmɨnjog wurar e. Sɨ wɨn bꞌogla owɨnkinam onggɨtyam yɨtkak kɨma. 13 Ɨ 
wɨn kɨma yɨpand gɨlgɨl obagendi sosit rɨnte re yɨbɨm dɨkɨnd Babilon 
taunɨnd, wen wɨdaemb yɨt amniny, dɨde koina bꞌɨga Mak toda kwa. 14 Ɨ wɨn 
walenggyam walenggyam simesime aenina yɨna bꞌamongnena singi kɨma. 
Ngɨmbla komkesa wɨn kɨma yepim re Keriso kɨma yɨpand wekenyɨt! 

Simesime Yɨtkak

1  1 Simesime! Kon re Yesu Kerisomna wɨko rɨga dɨde ɨtmɨkitijog rɨga 
Simeon Petroten. Ɨ kon ɨtemb leta yɨrɨken re wa pɨlwa e yepim 

re gar ke utkunda yokatenya yɨpa rɨrɨrkɨp ɨt re sɨn re dɨde. Mop nokɨp 
wɨn onggɨtyam gar ke utkunda yokatenya re negɨr kesa dɨmdɨmjog 
mɨlem pɨlkae rɨna re mera God dɨde yɨrkokar okawa rɨga Yesu Keriso 
yoramitonj. 2  Ɨ wɨn kemb God dɨde mera Yonggyam Yesu Keriso towa 
gatab ɨmɨnjog wumɨr yokatenya. Sɨ ɨngkaimemb Godɨmna wurar dɨde 
ngɨmbla wa pɨlɨnd ukoijog bꞌusmurena tekenya.

Godɨmna Ara Bꞌemoka dɨde Obagenda
3  Ɨ Yesum pɨlɨnd ɨta God ma yɨnayɨna danda, dɨde men wumɨr im 

da Ton men ara nemokinonj Tinajog bꞌogɨl ɨnyomarena dɨde mera 

Nɨmogɨm Petro Leta
Petromna Ɨrɨki Nɨmogɨm 
Ju Rɨga wa pɨlwa Leta

Isɨpkita Yɨtkak
Onggɨtyam leta ɨrɨka rɨga re Petrote. Ɨ ton ɨtemb leta yɨrɨkonj re A.D. siksti 

siks (66) kemag nat. Ɨ ton yɨrɨkonj re gar ke utkunda rɨga wa pɨlwa na yepiya re 
wɨmena wuwenonj bargubo gatabɨnd Asiya wɨngɨrɨnd. Ɨ opimemb gar ke utkunda 
rɨga re ma sobijog na bebɨg dɨde bꞌɨsadrena mɨle wɨp awarkenento. Ajɨ ton kwa 
nonysɨpsɨp aukenento re bꞌanygɨnena ouyaena rɨga waina ouyaena kena.

Petro kwa gar ke utkunda rɨga nonony amneniny da, “Wɨn bꞌogla towɨnkindam 
gar ke utkunda mɨlemna wumɨr dɨde omnɨka ke, nokɨm da ɨdenat wɨn bꞌobogɨl 
bꞌagoka tuwenyɨt opimemb bꞌanygɨnena ouyaena rɨga wa pɨlke.” Ɨ kwa nonony 
amniny da God opima bꞌanygɨnena ouyaena rɨga negɨr tamniny dem, ra Yesu 
tɨtenj Tina tɨrɨr omni yɨt rɨrɨrɨnd. Petro ket yɨmak yɨt amneniny opimemb gar ke 
utkunda rɨga yilo wɨmenam yɨna mɨlend dɨde Godɨnd ewangaya mɨlend.
 

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



596

bꞌogɨl okawa mana. Sɨ ɨngkaimemb Yesu mera nogoneneniny komkesa 
ingaena gasa yɨrkokar wɨmenam dɨde Godɨnd ewangayam. 4 Ɨ onggɨt nya 
kaimemb ton kwa mera nogoneneniny otomanti ɨsnawa kɨma ukoijog 
tɨrɨr omni yɨt. Nokɨm da ɨdenat onggɨt tɨrɨr omni yɨt ke wɨn onggɨtyam 
rɨga taindam yepiya re bꞌɨkento negɨr ɨtkɨka mɨle ke rɨna re wekenenonj 
onggɨt gowukoi negɨr mɨle singind, ɨ ket Godɨmna kukɨp ke omnɨka 
mɨle yingg takatenenanj. 5 Ɨ God ɨja imemb jɨ amnɨkeniny wanɨm. Sɨ 
onggɨt paemb wɨn bꞌogla waina kupka danda tengaenindam waina gar 
ke utkunda ke bꞌurowatam de otomantijog mɨle wa, ɨ otomantijog mɨle 
ke bꞌurowatam de bꞌogɨl wumɨr wa, 6  ɨ bꞌogɨl wumɨr ke bꞌurowatam de 
walenggyam bꞌagoka mɨle wa, ɨ walenggyam bꞌagoka mɨle ke bꞌurowatam 
de bebɨg wɨngɨrɨnd mɨmkam wɨmena mɨle wa, ɨ bebɨg wɨngɨrɨnd musɨk 
wɨmena mɨle ke bꞌurowatam de Godɨnd ewangaya mɨle wa, 7 ɨ Godɨnd 
ewangaya mɨle ke bꞌurowatam de gar ke utkunda nany dɨde yɨngganwar 
wɨngɨrɨnd ɨmɨnjog nanyɨnggan pɨla singi bꞌiyena mɨle wa, ɨ dɨde gar 
ke utkunda nany dɨde yɨngganwar wɨngɨrɨnd ɨmɨnjog nanyɨnggan 
pɨla singi bꞌiyena mɨle ke bꞌurowatam de gar ke singi bꞌiyena mɨle wa. 
8  Mop nokɨp ra onggɨtyam mɨle tekeny wa pɨlɨnd ɨ bꞌutusmurenanj, 
sɨ tonsimemb wen danda kɨma wɨko omnɨkam tamnenenanj dɨde kɨp 
kɨmam tamnɨkenenanj. Ɨ ɨngkaimemb wɨn bꞌobogɨl wumɨr takatenindam 
mera Yonggyam Yesu Kerisom pɨlɨnd. 9 Ajɨ yet ra maka ɨbɨm onggɨt mɨle 
kɨma, ton re wɨngawɨnga nya ke yɨrdɨdɨ rɨga e. Sɨ ton ma rɨrɨr e bꞌobogɨl 
yɨr ongongɨm God ma pumb tungg gatab ɨmɨnjog yɨtkak ajɨ gowukoi gasa 
nena yɨr angeneniny, odede yete re ma rɨrɨr e yɨr ongongɨm gasa rɨnte re 
yɨbɨm paja tungg wa. Ɨ dɨde ton kupkakupka nony bꞌedateneny da Keriso 
kea yɨklekainonj tina kesam omnɨki negɨr mɨle. 10 Onggɨt paemb gar ke 
utkunda nany dɨde yɨngganwar! Sɨ wɨn bꞌogla ɨsanikesa waina kupka 
danda tengaenenindam seo kɨma ɨmjatam da Godɨt wen ara emokinonj 
dɨde abagɨkinonj. Mop nokɨp ra wɨn odede gasa tamnɨkenenindam, 
wɨn makwa opima sap totendenenindam, 11 ɨ dɨde bꞌusaya kwa ra God 
ma sobijog nony sam kɨma e nya tepangendau dem bꞌɨgaram de mera 
Yonggyam dɨde yɨrkokar okawa rɨga Yesu Kerisomna dadal ngɨrpu kesa 
pumb tungg wa.

God ma Ɨmɨnjog Yɨtkakɨm pɨlɨnd Onyitam
12  Sɨ wɨn opima wumɨr akatenindam God ma ɨmɨnjog yɨtkak 

rɨnsim re wɨn owama eyenindam, dɨde ɨmnɨnena kesa onyitenindam 
onggɨtyam yɨtkak wa pɨlɨnd. Ajɨ kwa kon opima ita wɨnɨnd wen nonony 
tamnɨkeneninyɨn onggɨtyam yɨtkak gatab. 13  Ɨ kon nony aen da ra kon 
onggɨt koina jɨ ke yilond nɨtɨbnyɨn onggɨt gowukoyɨnd, ɨtemb re kor 
maemb jɨ wɨko waina nony menamena yɨr opngɨkam. Nokɨm da ɨdenat 
wɨn ita wɨnɨnd nonyɨk tamdenenindam onggɨtyam yɨtkak gatab. 14 Mop 

nokɨp kon kemb bꞌangwasɨn da koina onggɨtyam plaimet pɨla jɨ re ma pɨn 
e ɨraren, odede wɨp ɨt re Yonggyam Yesu Keriso wumɨr nomnonj. 15 Ajɨ 
kon ɨta danda kɨma bꞌitngainyɨn da wɨn onggɨtyam gasa nonyɨnd owama 
teyenenindam ita wɨnɨnd ra kon gowukoi ɨraren dem.

16  Ɨ sɨn kemb wen wumɨr amnɨktondam da, mera Yonggyam Yesu 
Keriso ɨta ik dem danda kɨma. Sɨ sɨn ma ɨnte yɨmta yundoku rɨgaina 
multekɨp ke otobarki kakyɨt. Ajɨ sɨn kea sowainajog yɨrkɨp ke Tin yɨr 
yongonda re Ton ukoijog danda kɨma pɨta awonj. 17 Sɨ Ton re kea akatonj 
ɨsnawa dɨde bꞌogɨl ɨnyomarena Abu Godɨm pɨlke, re ara ikonj Ti pɨlwa 
ukoijog danda kɨma bꞌogɨl ɨnyomarenand odede da, “Ɨtemb re Koina bꞌɨga 
e yena re Kon singi yiyenyɨn, ɨ ya pɨlnate re Kon sam aukenenyɨn.” 18  Ɨ re 
sɨn yɨpand Ton kɨma wekenond onggɨt yɨna dor kumbɨnd rɨkɨnd re God 
pɨta awonj, sɨnpiya utkundonda onggɨtyam ara rɨna re ikonj wub kumb 
ke. 19 Ɨ men God ma ɨmɨnjog omnijog bage yɨtkak kɨma im wekenyɨn 
rɨna re rɨrɨrkɨp aukonj Ti pɨlɨnd. Ɨtemb God ma bage yɨtkak re ngaya 
e waina garɨnd, odede rɨngma re rɨgap sɨbɨbɨnd enyorati ngaya kɨma 
wuweneny gasa ongwatam ngɨrpu ra guj ngaya tɨlis ɨspara momtand. 
Sɨ ɨtemb re bꞌogɨl emb jɨ wanɨm nonyɨnd owamam dɨde yɨmta undokam 
ɨtemb yɨtkak, ngɨrpu mera Yonggyam Yesu Keriso ik dem. 20 Ɨ ɨtemb re 
naskajog ukoijog e, wɨn wumɨr ainam da komkesa God ma bage peba 
re ma bageyam towainajog ongwati ke ɨrɨki im. 21 Mop nokɨp makwa ke 
ngai yɨpa God ma bage yɨtkak aukonj rɨgaina singi ke, ajɨ God ten rɨga 
engaeneninonj ya pɨlnat re Yɨnayɨna Wɨngawɨnga bꞌimuri yɨbnenenonj. Sɨ 
ton Godɨm pɨlkena yɨtkak akatenento dɨde ɨngkenaemb ket apurenento.

Yɨr kɨma Wɨmenam Negɨr Bꞌanygɨnena Ouyaena Rɨga gatab

2  1 Ajɨ kea bꞌanygɨnena bageyam pɨta aukenento Israel rɨga wa 
wɨngɨrɨnd. Ɨ odede wɨp nya ke opima kwa bꞌanygɨnena ouyaena rɨga 

pɨta taukanj dem wa wɨngɨrɨnd. Sɨ ton opima wa wɨngɨr wa wɨgawɨga 
teyenanj dem negɨr bꞌanygɨnena ouyaena rɨnsim ra wen wɨp tamnenanj 
dem negɨr omnɨkam. Ɨ dɨde ton kwa oena iyenyi Ukoijog Yonggyam, 
Yesund yet re Tina kus ke ten akasinonj towanɨm bꞌɨtraram negɨr mɨlem 
pɨlke. Sɨ onggɨt paemb ton kwa towalenggyam wɨp bꞌitiyenanj dem 
negɨr okatam rɨnte ra kɨd kesa kɨma wanakana ik dem. 2  Ɨ ma yɨpa kɨma 
rɨgapim ten yɨmta tundokenenanj dem dɨde bꞌogɨl mɨle engka teyenanj 
dem negɨr omnɨka mɨle wa. Sɨ ɨngkaimemb gar ke utkunda kesa rɨgap 
tesadrenanj dem Godɨmna ɨmɨnjog nya rɨna re Keriso auyaeninonj. 3  Ɨ 
kwa bꞌanygɨnena bageyamɨp opima butum mɨle teyenanj dem. Ɨ onggɨt 
mɨle kaimemb ton yɨtkak tejongkenenanj dem wa pɨlke wulkɨp okatam. 
Towaina negɨr ma bꞌɨsagɨka re kea bꞌila ke ongonjeni e ebnau dɨde ma yɨr 
ungauka kɨma e. Sɨ God yet ra ten negɨr tamnɨkiny dem, Ton ma yutunga 
e yikeny.

4 Mop nokɨp re anerup negɨr mɨle amnɨkto, God makwa yena komb 
yomnonj, ajɨ ten etmɨkurinonj de negɨr ma ɨsma okatenapu pɨpmet 
wa, ɨ aramkinonj de sɨbɨbsɨbɨb kip bora wa ten owamam, ngɨrpu ra 
Yonggyamɨmna bꞌɨsagɨka bibɨr ik dem. 5 Ɨ dɨde bꞌila God makwa gowukoi 
wewe yomnonj. Ajɨ re Ton ngɨwɨr yɨtmɨkitonj onggɨt gowukoi negɨr 
mɨle rɨga wa pɨlwa yepiya re maka Tin yewangaeneno, Ton ɨna nena na 
ewaensinonj Nowa yet re negɨr kesa dɨmdɨmjog mɨle pɨtapɨta yomnenonj 
dɨde tinajog seben (7) rɨga. 6  Ɨ re God tɨrɨr yɨt yindenonj Sodom ake 
Gomora taun negɨr ma bꞌɨsagɨkam, Ton kea ket wul dɨmɨl ke eomnenonj 
ngɨrpu wumbolɨm engendonj. Sɨ ɨngkenaemb Ton wɨngata yoramitonj 
ouyawam Tinɨm ewangaya kesa rɨga wa pɨlwa da ɨta Godɨmna negɨr 
ma bꞌɨsagɨka tawɨk dem. 7 Ɨ re God ɨtemb Sodom taun yeomnenonj, Ton 
kea negɨr kesa dɨmdɨmjog rɨga, Lotɨnd yopendonj onggɨt taun eomnena 
wɨngɨr ke. Ɨ onggɨt wɨnɨnd Lot re ma sobijog bebɨg na akateninonj, mop 
nokɨp onggɨt taun rɨgap gog kesa jabajaba negɨr bꞌiyena mɨle dɨde bꞌogɨl 
mɨle engka eyento negɨr omnɨka mɨle wa. 8  Mop nokɨp re ɨtemb negɨr kesa 
dɨmdɨmjog rɨga, Lot, yɨbnenenonj towa ganggand, ton bibɨr weanjweanj 
yɨr ongong eyeneninonj dɨde utkundeneninonj towaina gog kesa negɨr 
mɨle. Sɨ onggɨt penaemb tina negɨr kesa dɨmdɨmjog gar ma sobijog na 
negɨrjog bꞌɨdgotnena yokatenenonj. 9 Sɨ rada God ke odede nya ke mɨle 
amnɨkeninonj, Yonggyam God, Ton wumɨr e rɨja e Tinɨm ewangaya rɨga 
opendam towaina bꞌɨdgotnena wɨngɨr ke. Ɨ Ton kwa wumɨr e rɨja e Tinɨm 
ewangaya kesa negɨr rɨga oramitam de negɨr ma bꞌɨsagɨka wa dɨde ten 
owamam ngɨrpu ra bꞌɨsagɨka bibɨr okas dem. 10 Ɨ rɨga opima gɨm ke negɨr 
mɨle yɨmta undokenenanj, ɨ negɨrjog wɨmena wuweny gowukoi negɨr 
mɨle singind, ɨ dɨde nonyɨk erɨnenenanj ten yena re God danda agoninonj 
towanɨm wɨp iyenam. Sɨ God ukoijog wumɨr e rɨja e ten oramitam 
negɨr wa dɨde owamam ngɨrpu ra bꞌɨsagɨka bibɨr okas dem. Sɨ opimemb 
bꞌanygɨnena ouyaena rɨga re ɨngar kesa ukoi bꞌasourena kɨma mop kɨkɨb 
rɨga im.

Dɨde ton rawɨr kwa moga aenenanj ɨsadrenam bꞌogɨl ɨnyomarena kɨma 
God ma omnɨki wub kumb rɨga wa pɨlwa. 11 Ɨ opimemb bꞌanygɨnena 
ouyaena rɨga re ma danda kɨma im, ajɨ aneru re ukoijog danda kɨma im. 
Ajɨ opimemb danda kɨma anerup makwa opima ton negɨr aneru gatab 
negɨr ma bꞌɨsagɨka yɨt eyenanj ɨsadrena kɨma Yonggyamɨm wɨpɨnd. 
12  Ajɨ opimemb bꞌanygɨnena ouyaena rɨga re nony menamena kesa tɨbam 
bꞌangga pɨla im. Ɨ men wumɨr im da tɨbam bꞌangga ukukto re nony 
menamena kesa na, sɨ rɨgap rɨrɨr im orakam dɨde ɨdrɨkam. Sɨ opimemb 
rɨga todaka opima tɨbam bꞌangga pɨla nony menamena kesa esadrenenanj 
gasa rɨnsim re ton ma wumɨr im. Ɨ kwa ton opima negɨr taukenenanj 
odede yɨpa wɨp opi re tɨbam bꞌangga negɨr aukenenanj. 13  Ɨ ton negɨr kɨma 
kaokao mɨle im amnɨkenenanj, sɨ ɨngkaimemb ton negɨr kɨma bꞌɨdgotnena 

mɨra akatenenanj. Ɨ ton sam yomnɨkenenyi re gowukoi negɨr sam mɨle wa 
pɨlnasim rɨnsim re ton ɨsanikesa amnɨkenenanj bibɨrtɨkɨnd. Ɨ ra ton wɨn 
kɨma yɨpand diyamdiyam tauranj, ton re kɨl kɨma im dɨde ɨngar kɨma im 
aukenenanj, nokɨp ton towaina bꞌanygɨnena nya kaim ɨsanikesa samɨm 
aukenenanj. 14 Ɨ ton amima kupka yɨr bꞌɨskenenanj kongga wa pɨlwa gigɨr 
dɨde yɨgyɨg bꞌiyena mɨle omnɨka singind. Ɨ dɨde onggɨtyam towaina negɨr 
mɨle omnɨka singit ma ɨta ten ena agnateneniny. Ɨ ton bꞌanygɨnena yɨt 
ke rɨga ugungatenenanj ton kɨma yɨpand awowɨm yepim re maka danda 
kɨma bꞌobogɨl God ma yɨt yokatenyi. Ɨ ton butum mɨle amnɨkenenanj, 
ɨ ɨngkaimemb ton towaina gar danda kɨma amnɨkenenanj onggɨt mɨle 
omnɨkam. Sɨ ton re kea Godɨmna negɨr sake okateni rɨga im. 15 Ɨ ton kea 
dɨmdɨm nya yɨraro dɨde okondurto, ɨ ket yɨmta yundokenenyi re Beorɨm 
bꞌɨga Balaamɨmna negɨr ouyaena mɨle e. Ɨ Balaam re mɨra wulkɨp na 
singi eyeneninonj tina negɨr kɨma kaokao mɨle omnɨka ke. 16  Ajɨ re ton 
tilenggyam onggɨtyam tinajog negɨr mɨle yomnɨkonj, yɨt kesa bꞌangga 
dongkit Godɨmna samany yɨt apureninonj ti pɨlwa rɨgaina nonykok ke, ɨ 
yɨswangonj onggɨt bageyamɨmna korɨrkorɨr mɨle omnɨkam.

17 Ɨ opimemb bꞌanygɨnena ouyaena rɨga re ɨja im opi re ugki nyɨ kip re 
dɨde, ɨ dɨde ɨja im opi re tema rɨngmim re rɨbɨt utureneniny. Sɨ towanɨm 
re gɨpargɨpar sɨbɨbjog pɨpmet e ongapi ebnau. 18  Mop nokɨp ton kɨp 
kesa bꞌasourena yɨt im apurenenanj, dɨde jɨwɨnd gɨm ke negɨr singi im 
eyenanj. Sɨ ɨngkaimemb ton bꞌanygɨnena nya ke rɨga ugungatenenanj 
negɨr mɨle omnɨkam yepiya re sisɨl ɨtrɨngkɨto towa pɨlke yepim re wɨmena 
wuweneny negɨr kaokao mɨlend. 19 Sɨ onggɨt bꞌanygɨnena ouyaena rɨgap 
opima onggɨtyam sisɨl ɨtrɨngki rɨga wa odede tɨrɨr yɨt amnenanj da towa 
ɨta ebnau bꞌɨtraram mɨle. Ajɨ ton towalenggyam re onggɨtyam wɨko rɨga 
im yepim re negɨr ɨtkɨki omnɨka mɨlend wekeny. Mop nokɨp yet ra gou 
wa tainy yɨpa rɨgamna danda ke, ton re kemb tinɨm wɨko rɨga e ainy. 20 Ɨ 
ra opimemb bꞌanygɨnena ouyaena rɨga, ton mera Yonggyam dɨde yɨrkokar 
okawa rɨga Yesu Kerisond wumɨr okatenyi, sɨ ɨngkaimemb ton onggɨt 
gowukoi negɨr omnɨka mɨle ke bꞌɨtkenanj. Ajɨ rada ton kwa bꞌusaya 
onggɨt negɨr mɨle wa bꞌɨtgaranj, ɨ onggɨt mɨlet ten tanomkeneniny, ɨ dɨde 
ten gou wa tukoukeneniny, sɨ wɨmena rɨnte re yɨmta ke awɨk towanɨm 
re ukoijog bebɨg e, ajɨ wɨmena rɨna re aukonj naska re ma ukoi bebɨg na. 
21 Mop nokɨp rako ton maka wumɨr auto onggɨtyam negɨr kesa dɨmdɨmjog 
mɨlemna ouyaena nya, sɨ keako towanɨm wewa na tainy Godɨmna 
bꞌɨsagɨka wɨnɨnd. Ajɨ ton kea onggɨtyam nya wumɨr auto, ɨ yɨmta ke kak 
engkɨto yɨna bꞌingawa yɨtɨm pɨlke rɨna re God towa akainonj, sɨ ɨtemb re 
towanɨm bebɨgjog e. 22  Sɨ onggɨtyam tendam yɨtkak re ɨmɨnjog e rɨrɨrkɨp 
ainy towanɨm. Sɨ ɨja emb jɨ yindeny da, “Yongg ra ama tɨtenj onggɨt 
mɨnjɨm pɨlwa rɨkɨnd re ton mɨnj bꞌakawɨk.” Ɨ kwa yindeny da, “Bꞌom rɨnte 
re gony aureni yɨbɨm, ama tɨtenj tina pam bꞌɨinapu gop wa.”

Yonggyam Yesu ma Ɨtenda gatab Yɨt

3  1 Kor rɨgawar yena re kon singi eyeninyɨn! Onggɨtyam peba re 
nɨmogɨm ɨrɨki e wa pɨlwa. Ɨ kon osiemb nɨmog pebamna yɨt 

kaim wen utnɨkam amneninyɨn ɨmɨnjog nonyɨnd owamam waina 
garɨnd. 2  Sɨ kon singi en da, wɨn nony wuwene bage yɨtkak wa rɨna re 
yɨna bageyamɨp apurento, dɨde kwa Yonggyam dɨde yɨrkokar okawa 
rɨgamna bꞌingawa yɨtkak wa rɨna re waina ɨtmɨkitijog rɨgap wumɨr 
amnento. 3  Ɨ wɨn bꞌogla naska wumɨr taindam da, yɨtkar rɨga opima 
tuweny dem kikitum wɨnɨnd, ɨ ton yɨmta tundokenenanj ra towainajog 
gowukoi gɨm ke negɨr mɨle singi im, dɨde ngong engena kɨma yɨtkar 
mɨle tamnɨkenenanj dem. 4 Sɨ ton odede ngong engena kɨma yɨtkar 
yɨt tapurenanj dem da, “Rokate jɨ tɨrɨr yɨt yɨbɨm da ɨta Ton ik dem? 
Mera bꞌuwar re kea uj aukenento, ajɨ onggɨt kak ke makwa yɨpa gasa 
bꞌengendonj, komkesa gasa re ɨja ima wekeny rɨja na re God atobarkinonj 
naskand.” 5 Mop nokɨp ton onggɨt yɨt kaim bꞌatonkenenanj nony bꞌedatam 
onggɨt gatab da bꞌila God ma yɨtɨt wub ake gou atobarkonj, sɨ wub re 
ɨndama yɨbneneny, dɨde gowukoi pɨta yomnonj re nyɨ kena, ɨ yonyitonj 
nyɨ ganggand. 6  Ɨ yɨpa wɨnɨnd onggɨt nyɨ kena ngɨwɨr aukonj, ɨ dɨde 
gowukoi negɨr awonj. 7 Ɨ onggɨt yɨpaina God ma yɨtte angapeneny wub 
ake gowukoi. Sɨ yu wub ake gowukoi ebnya re wul ke imbrɨka mi, ngɨrpu 
onggɨt bibɨrɨnd rɨdenat ra God rɨga ɨsagɨka teyeniny dem dɨde Tinɨm 
ewangaya kesa rɨga negɨr tamniny dem.

8  Ajɨ kor rɨgawar yena re kon singi eyeninyɨn! Wɨn goro nony bꞌetedata 
onggɨtyam yɨpa gasa, ɨt re da Yonggyamɨm wɨpɨnd yɨpa bibɨr re ɨja 
e ɨt re wan tausɨn (1,000) kemag re dɨde, ɨ dɨde wan tausɨn (1,000) 
kemag re ɨja e ɨt re yɨpa bibɨr re dɨde. 9 Ɨ nɨnda rɨgap nony menamena 
amnɨkenenanj odede da, “Yonggyam ma opima wanakana Tina tɨrɨr yɨt 
ɨmɨnjogɨm tamniny.” Ajɨ ma ɨja e, Ton re mɨmkam kae wɨmena yikeny 
wanɨm bꞌogɨlɨm, mop nokɨp Ton ma singi e yɨpa rɨga negɨr okatam, ajɨ 
Ton singi e da komkesa rɨga wa gangga okawam towanɨm negɨr mɨle ke 
engendam Ti pɨlwa. 10 Ajɨ Yonggyamɨmna bibɨr ik ra dem odede e ɨt re 
yurowamam rɨga re dɨde. Sɨ onggɨt bibɨrɨnd, wub opima ukoi dudlam 
kɨma tewaikenanj dem, ɨ komkesa wub kumbɨnd gasa ukoi danda kɨma 
wulɨt tembrɨkiny dem dɨde taklekiny dem. Ɨ kwa gowukoi dɨde komkesa 
gasa onggɨt wɨngɨrɨnd opima tembrɨkiny dem dɨde taklekiny dem. 11 Sɨ ra 
God komkesa gasa odede nya ke taklekiny dem, sɨ bꞌogla wɨn rɨdede wɨp 
rɨga im tekenyɨt? Sɨ wɨn bꞌogla wɨmena tuwenyɨt yɨna mɨlend, ɨ bꞌogla 
Godɨnd bꞌobogɨl ewangaenenya. 12  Ɨ wɨn bꞌogla yɨr ungaukya dɨde singi 
iyenya nony sam kɨma da Godɨmna bibɨr wanakana e ik. Ɨ ra ɨtemb bibɨr 
ik dem, ukoi danda kɨma wulɨt wub opima tembrɨkiny dɨde taklekiny 
dem, dɨde onggɨt wulɨmna pembɨt komkesa wub kumbɨnd gasa kwa 

opima taklekiny dem. 13  Ajɨ men yɨr ungaukindam re sisɨl wub im dɨde 
sisɨl gowukoi e, nokɨp God kemb onggɨtyam gatab tɨrɨr yɨt yindonj. Ɨ dem 
de onggɨt sisɨl wub dɨde sisɨl gowukoi wa negɨr kesa dɨmdɨmjog mɨle nena 
e ɨbneneny.

14 Kor rɨgawar yena re kon singi eyeninyɨn! Sɨ onggɨt paemb ra 
wɨn onggɨtyam gasa yɨr tungaukindam aukam, wɨn bꞌogla bꞌobogɨl 
bꞌitngaindam komkesa mɨle kɨlkɨp kesa dɨde bꞌinjawa kesa omnɨkam. 
Sɨ ɨngkaimemb God wen yɨr tanginy dem ngɨmbland. 15 Ɨ wɨn bꞌogla 
ongwasya da mera Yonggyamɨmna mɨmkam ke wɨmena re wanɨm bꞌogɨl 
gangga e yɨrkokar okawam. Sɨ meraina gar ke utkunda rɨga Pol yena re 
men singi yiyenyu, ton kea Godɨm pɨlke multekɨp yokatonj, ɨ ɨngkaimemb 
toda kwa odede yɨpa wɨp yɨtkak wa erɨkainonj. 16  Ɨ ton, Pol kwa odede 
God ma okai multekɨp kena yɨtkak erɨkinonj tina komkesa peband, dɨde 
ton onggɨt kikitum wɨn gatab opima apureniny tina peba wɨngɨrɨnd. Sɨ 
tina peba wɨngɨrɨnd, nɨnda yɨtkak wekeny re nony auka kesa im okatam. 
Ɨ nɨnda God ma yɨt bꞌauyaeni kesa rɨgap dɨde nɨnda God ma yɨt okateni 
kesa rɨgap onggɨtyam nony auka kesa seo kɨma yɨtkak nenegɨr kana im 
askamkenenanj odede nya kaim opi re rɨngmim re ton nɨnda Polɨmna 
bꞌenga yɨna peba esɨpkenenanj. Sɨ ɨngkaimemb ton towalenggyam 
towanɨm negɨr amnɨkenenanj. 17 Kor rɨgawar yena re kon singi eyeninyɨn! 
Sɨ wɨn kea naska nata wumɨr aukɨtondam onggɨtyam gatab. Sɨ onggɨt 
paemb wɨn bꞌogla walenggyam bꞌobogɨl yɨr bꞌɨtenindam onggɨtyam gog 
kesa bꞌanygɨnena ouyaena rɨga gatab. Nokɨm da ɨdenat ton maka wen 
wɨp teyenanj towaina negɨr ouyaena wa, ɨ dɨde ɨngkaimemb wɨn maka 
sap totekindam waina ɨmnɨnena kesa gar ke utkundam pɨlke. 18  Ajɨ 
wɨn bꞌogla takasindam mera Yonggyam dɨde yɨrkokar okawa rɨga Yesu 
Kerisomna wurar dɨde Ti gatab wumɨr. Sɨ ɨngkaimemb wɨn danda kɨma 
towɨnkenenindam. Sɨ bꞌogɨl ɨnyomarena Ton kɨma yunɨm dɨde kwa dadal 
ngɨrpu kesa, ɨmɨnjog! 

Yɨrkokarɨm Yɨtkak Yesu

1  1 Simesime! Kon wa terɨkainyɨn ra yɨrkokarɨm yɨtkak gatab e. Sɨ 
ɨtemb yɨtkak re Yesu Kerisote yet re get ke yɨbnonj, re God komkesa 

gasa atobarkinonj. Sɨ sɨn ɨtmɨkitijog rɨgap kea Tin yutkundenonda, ɨ 
sowaina yɨrjog ke yɨr yongonda, ɨ yɨr ɨpka yiyenonda ɨ dɨde sowaina 
yɨmɨp kea yesopaeneno.

2  Ɨ ɨtemb yɨrkokar re kea pɨta awonj. Ɨ re sɨn ɨtemb dadal ngɨrpu 
kesa yɨrkokar yɨr yongonda, sɨ sɨn onggɨt gatab yɨr ungata yɨt imemb 

Naskanyam Yoan Leta
Yoanɨmna Ɨrɨki Naskanyam Leta

Isɨpkita Yɨtkak
Onggɨtyam leta ɨrɨka rɨga re ɨtmɨkitijog rɨga Yoante. Ɨ ton ɨtemb leta yɨrɨkonj re 

ama rɨka Epeso taun kena dɨde A.D. wan andred (100) kemag momta undwatapu 
nat.

Sɨ ɨnsiemb jɨ nɨmog ukoijog rɨl onggɨtyam leta ɨrɨkam:
1) ogenka rɨga ugoiny God dɨde Tina Bꞌɨga Yesu Keriso kɨma yɨpand bꞌinkɨndena 

mɨlend wɨmenam,
2) ten nonony omnenam bꞌanygɨnena ouyaena yɨmta undoka gatab rɨnte ra negɨr 

omnɨk onggɨtyam bꞌinkɨndena mɨle.
Sɨ opimemb bꞌanygɨnena ouyaena rɨgap ɨnaemb jɨ ouyaena yiyeneno odede 

utkunda kɨma da, “Yet ra onggɨt gowukoi kɨma bꞌitɨnkeny, ton ɨta negɨr ma ɨsma 
okas. Sɨ onggɨt penaemb Yesu Godɨmna Bꞌɨga, Ton ma rɨrɨr na ɨmɨnjog rɨga jɨ 
awowɨm.” Ɨ opimemb bꞌanygɨnena ouyaena rɨga bꞌanygɨnena wuweny odede 
da, “Yet ra singi tainy yɨrkokar okatam, ton bꞌogla nony kubɨr auka mɨle nena 
rerarkin onggɨt gowukoi yɨrkokar gatab.” Ɨ ton kwa rɨga auyaenento da, “Rada 
yɨpa rɨgat kea yɨrkokar yokas, gɨm ke bꞌogɨl mɨle omnɨka kesat o rɨga wa singi 
iyena mɨle omnɨka kesat ma ɨta tina yɨrkokar negɨr omɨny.” Sɨ onggɨt penaemb 
Yoan odede yɨt kɨma gensi amniny da, “Yesu re kea rɨga jɨ awonj ɨ Yesu Kerisond 
gar ke utkunda rɨgap goro God ake Keriso wa pɨlwa nena singi bꞌiyena mɨle 
omnɨka teyenanj ajɨ bꞌogla daka kwa rɨga wa pɨlwa.”

apurenenindam, dɨde ket wa pɨtapɨta omnena eyenau. Sɨ ɨtemb 
yɨrkokar yɨbnonj re Bꞌu kɨma na, ajɨ kea ket sowa pɨlwa pɨta awonj. 
3  Sɨ ɨntemb jɨ sɨn wa pɨtapɨta omnena eyenau rɨna re sɨn yɨr yongonda 
dɨde utkundenonda, nokɨm da ɨdenat wɨda kwa yɨpand sɨn kɨma 
bꞌitɨnkisindam. Ɨ meraina bꞌinkena mɨle re Bꞌu kɨma e dɨde Tina Bꞌɨga 
Yesu Keriso kɨma e. 4 Sɨ sɨn onggɨtyam yɨtkak wa erɨkaindam re nok mim 
da ɨdenat sowaina sam yɨndangɨr tawɨk.

Menonɨm Godɨmna Ngayand
5 Sɨ ɨntemb jɨ bage yɨt rɨna re sɨn Ti pɨlke utkundenindam dɨde ket 

wa pɨtapɨta omnena eyenau, ɨt re da God re ngaya e dɨde Ti pɨlɨnd awɨr 
e kwa nanggamog sɨbɨb e yɨbɨm. 6  Ra men nitindenindam da men God 
kɨma opima bꞌinkɨndenenindam ajɨ ra men sɨbɨbɨnd menon okatenenyu, 
sɨ men bꞌanygɨnenenindam‑a ɨ dɨde men ma opima ɨmɨnjog yɨtkak 
rɨrɨrɨnd mɨle amnɨkenenindam. 7 Ɨ ra men ngayand menon okatenenyu 
odede wɨp rɨngma re God yɨbneneny ngayand, sɨ ɨngkaimemb men mera 
wɨngɨrɨnd yɨpand bꞌinkɨndenenindam dɨde ket Godɨmna Bꞌɨga Yesu, Tina 
kuste men kɨlkesa nomnɨkeneniny komkesa negɨr mɨle wa pɨlke. 8  Ɨ ra 
men nitindenindam da mera awɨr im negɨr mɨle, men re meralenggyam 
bꞌanygɨnenindam‑a dɨde awɨr e kwa ɨmɨnjog yɨtkak yɨbɨm mera pɨlɨnd. 
9 Sɨ ra men meraina negɨr mɨle Godɨm usekaindam, Ton opima meraina 
negɨr mɨle awɨr tamnɨkiny dɨde ket men kɨlkɨp kesa notɨniny komkesa 
kaokao mɨle ke, nokɨp Ton re Tina tɨrɨr omni yɨtkak ɨmɨnjog omna rɨga e 
dɨde Ton re negɨr kesa dɨmdɨmjog rɨga e. 10 Ɨ kwa ra men nitindenindam 
da men maka negɨr mɨle amnɨktondam, sɨ ɨngkaemb men Godɨnd 
yomnenenyu da Ton re bꞌanygɨnena rɨga e. Sɨ Tina yɨtkak re awɨr e yɨbɨm 
mera pɨlɨnd.

Mera Yɨm Bꞌakawa Rɨga Keriso

2  1 Kor bꞌɨgawar! Kon wa opimemb yɨtkak erɨkainyɨn onggɨt letand re 
nok mim da ɨdenat wɨn maka negɨr mɨle tamnɨkindam. Ɨ yet ra negɨr 

mɨle omnɨk, mera ɨta bꞌɨrmeka rɨga Godɨm pɨlwa. Sɨ Ton re negɨr kesa 
dɨmdɨmjog rɨga Yesu Kerisote. 2  Sɨ Ton re meraina negɨr mɨle ɨrabɨkam sɨ 
bꞌangga e, ɨ ma mera nena mana ajɨ daka kwa komkesa gowukoi rɨga wa 
mana. 3  Ɨ ra men God ma bꞌingawa yɨt yɨmta tundokindam, sɨ ɨngkaemb 
men ɨmjasu da men Tinɨm wumɨr im. 4 Ra yɨpa rɨgat indeny da kon 
Godɨm wumɨr en dɨde maka ra Tina bꞌingawa yɨt yɨmta tundokiny, ton re 
bꞌanygɨnena rɨga e. Sɨ onggɨt rɨgam pɨlɨnd re awɨr e kwa ɨmɨnjog yɨtkak 
yɨbɨm. 5 Ɨ yet ra God ma yɨt yɨmta undok, Godɨmna singi ɨmɨnjogjog 
rɨrɨrkɨp ai e yɨbɨm ti pɨlɨnd. Sɨ ɨngkaemb men wumɨr yokasu da men re Ti 
pɨlnasim wekenyɨn. 6  Yet ra bꞌatgenai da kon Godɨm pɨlnate nɨbnyɨn, ton 
bꞌogla ɨja na wɨmena yeken rɨja na re Yesu wɨmena yikenonj.

  1Yoan 1 ,  2

Sisɨl Bꞌingawa Yɨt
7 Kor rɨgawar yena re kon singi eyeninyɨn! Kon ma sisɨl bꞌingawa yɨt e 

ɨrɨken, ajɨ kesamyam bꞌingawa yɨt e rɨna re wɨn yokatonda re wɨn gar ke 
utkunda mɨle yotomonda. Sɨ kesam bꞌingawa yɨt re onggɨtyam yɨtkak e 
rɨna re wɨn naskand utkundenonda. 8 Ɨ kon kwa bꞌusaya sisɨl bꞌingawa yɨt 
e ɨrɨken rɨnte re ɨmɨnjog yɨtkak yɨbɨm Kerisom pɨlɨnd dɨde wa pɨlɨnd. Mop 
nokɨp sɨbɨb re kea ewaikitonj dɨde ket ɨmɨnjog yɨtkakɨmna ngaya re kea ɨta 
ke enyorati yɨbɨm. 9 Ɨ yet ra bꞌatgenai da kon ngaya nate nɨbnyɨn ɨ ra ton tina 
gar ke utkunda nanyɨnd o yɨngganɨnd singi kesa omneneny, sɨ ton re sɨbɨb 
nata yɨbneneny. 10 Ajɨ yet ra tina gar ke utkunda nanyɨnd o yɨngganɨnd singi 
iyeneny, sɨ ton re ngaya nate yɨbneneny. Sɨ onggɨt ngaya pɨtand ra ma ɨta tin 
nangga gasate bꞌuwombenam omneneny. 11 Ajɨ yet ra tina gar ke utkunda 
nanyɨnd o yɨngganɨnd singi kesa omneneny, sɨ ton re sɨbɨb nate yɨbneneny 
dɨde sɨbɨb nate yikeneny. Sɨ ton ma ɨta wumɨr aukeneny rɨtama re ton 
yikeneny. Mop nokɨp kea sɨbɨbsi tina yɨrkɨp yɨrdɨdɨ amnɨk.
 12 Kor bꞌɨgawar! Kor mop wa pɨlwa ɨrɨkam re

nokɨp God waina negɨr mɨle awɨr amnɨkiny Kerisomna danda nyɨ 
kaim.

 13 Bꞌɨga bꞌuwam! Kor mop wa pɨlwa ɨrɨkam re
nokɨp wɨn kea wumɨr aukɨtondam Kerisom yete re yɨbneneny 

otomapu ke ngɨrpu yu.
Sisɨl rɨga! Kor mop wa pɨlwa ɨrɨkam re

nokɨp wɨn kea negɨr wɨngawɨnga Satanand danda kesa yomnonda.
 14 Bꞌɨgawar! Kor mop wa pɨlwa ɨrɨkam re

nokɨp wɨn kea wumɨr autondam Bꞌuɨm.
Bꞌɨga bꞌuwam! Kor mop wa pɨlwa ɨrɨkam re

nokɨp wɨn kea wumɨr aukɨtondam Kerisom yete re yɨbneneny 
otomapu ke ngɨrpu yu.

Sisɨl rɨga! Kor mop wa pɨlwa ɨrɨkam re
nokɨp wɨn re mogim danda
dɨde Godɨmna yɨtkak wa pɨlnate wɨmena yikeny
ɨ dɨde wɨn kea negɨr wɨngawɨnga Satanand danda kesa yomnonda.

15 Wɨn goro singi iyena gowukoi o nangga im re wekeny onggɨt 
gowukoi wɨngɨrɨnd. Ɨ yet ra onggɨtyam gowukoi singi iyeny, Bꞌuɨmna 
singi re awɨr e yɨbɨm ti pɨlɨnd. 16  Mop nokɨp komkesa gasa onggɨt 
gowukoyɨnd re ɨnsim wekeny, gowukoi rɨgaina gɨm ke singi mɨle ɨ yɨr 
ongong ke gɨm ke singi mɨle ɨ dɨde gowukoi wɨmena ke bꞌasourena mɨle. 
Sɨ onggɨtyam komkesa mɨle wuweny re ma Bꞌuɨm pɨlkaim, ajɨ onggɨt 
gowukoi kaim. 17 Ɨ onggɨtyam gowukoi dɨde komkesa gowukoi gɨm ke 
singi mɨle bꞌetɨdamkuranj dem, ajɨ yet ra God ma singi mɨle omnɨka 
teyeniny, ton dadal ngɨrpu kesa wɨmena e ikeny.

1Yoan 2  

Nonony Yɨtkak Negɨr Ouyaena Rɨga gatab
18  Kor bꞌɨgawar! Ɨtemb re kikitum wɨn e. Wɨn kea odede yɨt utkundonda 

da Kerisom geja rɨga ra ɨta ik dem. Sɨ yu re kea jogjog im Kerisom geja 
rɨga pɨta aukanj. Sɨ ɨngkaemb men wumɨr yokatenyu da ɨtemb re kikitum 
wɨn e. 19 Ton mera pɨlkena ewaikurto, ajɨ ton re ma ɨmɨnjog gar ke 
utkunda rɨga na wekenonj mera wɨngɨrɨnd. Mop nokɨp rako ton ɨmɨnjog 
gar ke utkunda rɨga wekenonj mera wɨngɨrɨnd, ton keako omanda men 
kɨma wekeny. Ajɨ ton mera pɨlke ewaikurto re ouyawa mana da ton 
komkesa re ma men kɨma yɨpand ɨmɨnjog gar ke utkunda rɨga im wekeny. 
20 Sɨ yɨnayɨna Keriso kea Yɨnayɨna Wɨngawɨnga wa etmɨkitawonj dɨde 
Ton ɨta wa pɨlɨnd bꞌimuri yɨbneneny. Sɨ wɨn komkesa onggɨt paimemb 
wumɨr wekenyɨt ɨmɨnjog yɨtkakɨm pɨlɨnd. 21 Kon ma nok pae wa erɨkaen 
da wɨn ma wumɨr im ɨmɨnjog yɨtkak, ajɨ nok pae da wɨn wumɨr im 
onggɨtyam ɨmɨnjog yɨtkak dɨde nokɨp onggɨt ɨmɨnjog yɨtkakɨm pɨlke awɨr 
e kwa bꞌanygɨnena yɨtkak ik. 22  Sɨ yete jɨ bꞌanygɨnena rɨga? Sɨ ɨntemb 
jɨ bꞌanygɨnena rɨga yete re Yesund yoeny da Ton re ma Godɨmna Bꞌɨga 
Kerisote. Sɨ yete re Bꞌu ake Bꞌɨga aeny, ɨtemb rɨga re Kerisom geja rɨga 
e. 23  Ɨ yet ra Bꞌɨgand ɨsai, ton kwa daka kea Bꞌund yɨsai. Ɨ yet ra Bꞌɨgam 
gatab bꞌatgenai da, “Yesu re Godɨmna Bꞌɨga Kerisote,” sɨ ton kwa daka 
kea Bꞌuɨm gatab bꞌagenai da, “Ton re Yesum Bꞌu e.” 24 Sɨ wɨn bꞌogla 
onggɨtyam yɨtkak owama teyenindam rɨna re wɨn bꞌauyaentondam re 
wɨn gar ke utkunda mɨle yotomonda. Sɨ ra wɨn onggɨtyam yɨtkak owama 
teyenindam rɨna re wɨn bꞌauyaentondam re wɨn gar ke utkunda mɨle 
yotomonda, wɨdaka wɨmena wuwenyɨt re Bꞌɨgam pɨlnasim dɨde Bꞌuɨm 
pɨlnasim. 25 Sɨ ɨtemb jɨ tɨrɨr omni yɨtkak rɨna re Keriso meranɨm tɨrɨr yɨt 
yindonj. Sɨ ɨnaemb ɨt re da dadal ngɨrpu kesa yɨrkokar.

26  Kon onggɨtyam yɨtkak wanɨm erɨkainyɨn re towa gatab e yepim re 
wen wɨp eyenanj bꞌanygɨnena ouyaena wa. 27 Sɨ Keriso kea Yɨnayɨna 
Wɨngawɨnga wa akainonj ɨ Ton wa pɨlnate bꞌimuri yɨbneneny dɨde kwa 
ɨndama wɨmena yikeny wa pɨlɨnd. Sɨ wɨn makwa yena ket singi omnenya 
wen ouyaenam dɨde gar ke ɨmjatenam ɨmɨnjog yɨtkak gatab. Ajɨ Kerisot 
Yɨnayɨna Wɨngawɨngand yimuronj wa pɨlɨnd, sɨ Tonsimemb wen komkesa 
gatab auyaeneniny. Sɨ onggɨtyam Tina ouyaena re ɨmɨnjog e dɨde makwa 
ɨta bꞌanygɨnena. Sɨ wɨn ɨja ima wɨmena tuwenyɨt Kerisom pɨlɨnd rɨja im 
re Yɨnayɨna Wɨngawɨngat wen auyaeneniny.

28  Kor bꞌɨgawar! Sɨ wɨn bꞌogla bꞌobogɨl wɨmena tuwenyɨt Kerisom 
pɨlɨnd. Nokɨm da ra Ton pɨta tainy dem, ɨdenat men moga kesa dɨde ɨngar 
kesa taukindam Ti wɨpɨnd Tina opendand. 29 Sɨ ra ket wɨn wumɨr okasya 
da Keriso re negɨr kesa dɨmdɨmjog Rɨga e, sɨ ɨngkaimemb wɨn wumɨr 
taindam da yet ra negɨr kesa dɨmdɨmjog mɨle omnɨka teyeniny, ton re 
Kerisom pɨlke ukendi Godɨmna bꞌɨga e.

  1Yoan 2

Godɨmna Bꞌɨga

3  1 Yɨr de, Abu God re ma sobijog na men singi niyeninonj, nokɨm da 
ɨdenat God men nyɨ notgenainy Tina bꞌɨga ke. Sɨ men ɨnsimemb. Sɨ 

onggɨt mop paimemb gowukoi rɨgap maka meranɨm wumɨr aukanj, nokɨp 
ton ma wumɨr im Godɨm. 2  Kor rɨgawar yena re kon singi eyeninyɨn! 
Sɨ yu men re God ma bꞌɨga im. Ajɨ men ma rɨrɨr e nonyɨk okatenyu 
rɨdede wɨp im men yɨmta ke taukindam. Ɨ men wumɨr im da ra Keriso 
pɨta tainy dem, meda ɨja ima wɨp taukindam dem Ton re dɨde. Nokɨp 
men ɨja e wɨp Tin yɨr ongu dem rɨja e re Ton yɨbɨm. 3  Ɨ komkesa rɨga 
yepim re onggɨtyam warɨm bꞌogɨl ɨsma yokatenyi Kerisom pɨlɨnd, ton 
towalenggyam wɨmena wuweny re kɨlkɨp kesa im odede rɨngma re Keriso 
kɨlkɨp kesa yɨbneneny.

4 Ɨ komkesa rɨga yepim re negɨr mɨle omnɨka eyenanj, ton re gog yɨt 
im erbeka eyenanj. Sɨ negɨr mɨle re gog yɨt erbeka mɨle e. 5 Ajɨ wɨn 
wumɨr im da Keriso re kea pɨta awonj, nokɨm da ɨdenat Ton negɨr mɨle 
teomneniny. Ɨ dɨde Ti pɨlɨnd awɨr e kwa negɨr mɨle yɨbɨm. 6  Yepiya ra 
Kerisom pɨlɨnd wɨmena tuweny, ton ma ket negɨr mɨle oikɨndena nasim 
tekeny. Ɨ yepiya ra negɨr mɨle oikɨndenand tuweny, ton makaya Tin 
yɨr yongi dɨde kwa ton makaya Tinɨm wumɨr aukanj. 7 Kor bꞌɨgawar! 
Goro wen yet wɨp ramnin bꞌanygɨnena ouyaena wa. Yet ra negɨr kesa 
dɨmdɨmjog mɨle tamnɨkeneniny, ton re negɨr kesa dɨmdɨmjog rɨga e odede 
rɨngma re Keriso negɨr kesa dɨmdɨmjog rɨga yɨbɨm. 8  Yet ra negɨr mɨle 
tamnɨkeneniny, ton re Satanamna rɨga e. Nokɨp Satana re tina otomapu 
ke negɨr mɨle nate yɨbneneny ngɨrpu yu. Sɨ God ma Bꞌɨga onggɨt mop 
penaemb pɨta awonj, nokɨm da ɨdenat Ton onggɨtyam Satanamna wɨko 
teomneniny. 9 Yet ra Godɨm pɨlke tukenj, ton ma negɨr mɨle oikɨndena 
nate yɨbneneny, nokɨp Godɨmna yɨrkokar yɨtkak ti pɨlnate yɨbneneny. Ɨ 
kwa ton ma rɨrɨr e negɨr mɨle oikɨndenam, nokɨp ton ukendonj re Godɨm 
pɨlkena. 10 Sɨ ɨngkaemb men angwatenenindam da ton re God ma bꞌɨga 
im dɨde ton re Satanamna bꞌɨga im. Sɨ yet ra maka negɨr kesa dɨmdɨmjog 
mɨle tamnɨkeneniny, ton re ma Godɨmna bꞌɨga e. Ɨ kwa yet ra tina gar ke 
utkunda nanyɨnd o ti yɨngganɨnd maka singi iyeny, ton re ma God ma 
bꞌɨga e.

Gar ke Utkunda Rɨga Wa Wɨngɨrɨnd Singi Bꞌiyena Mɨle
11 Mop nokɨp re men gar ke utkunda mɨle yotomonda, sɨ men ɨnaemb jɨ 

bage yɨt utkundenonda da men bꞌogla mera wɨngɨrɨnd singi bꞌeyeninum. 
12  Goro odede Kain pɨla taukinam. Ton re negɨr wɨngawɨnga Satanamna 
rɨga na, sɨ ton kea ti yɨngganɨnd yongandonj. Sɨ nangga mop pena tin 
yongandonj? Mop nokɨp tina mɨle re negɨrjog na ajɨ ti yɨngganɨmna mɨle 
re negɨr kesa dɨmdɨmjog na. 13  Gar ke utkunda nany dɨde yɨngganwar! Sɨ 

wɨn goro kɨd kesa taininam ra gowukoi rɨgap wen singi kesa tamnenanj. 
14 Sɨ men wumɨr im da men kea uj ke opandurtondam de yɨrkokar wa, 
nokɨp men opima singi eyenindam mera gar ke utkunda nany dɨde 
yɨngganwar. Sɨ yet ra maka singi bꞌiyena mɨle tamnɨkeneniny, ton re ujɨm 
pɨlnate yɨbneneny. 15 Ɨ yet ra gar ke utkunda ti nanyɨnd o ti yɨngganɨnd 
singi kesa omneneny, ton re rɨga onganda rɨga e. Sɨ wɨn wumɨr im da rɨga 
onganda rɨgam re awɨr e kwa dadal ngɨrpu kesa yɨrkokar yɨbnau ti pɨlɨnd. 
16  Sɨ Yesu Keriso kea Tina yɨrkokar bꞌakawonj meranɨm. Sɨ ɨngkaemb 
men wumɨr yokatonda nangga e ɨmɨnjog singi bꞌiyena mɨle. Sɨ medaka 
bꞌogla meraina yɨrkokar bꞌatkaindam meraina gar ke utkunda nany dɨde 
yɨngganwarɨm odede rɨja na re Yesu Keriso Tina yɨrkokar bꞌakawonj 
meranɨm. 17 Ajɨ yama na ra gowukoi gasa jogjog ɨbnainy, dɨde ra ton yɨr 
ong gar ke utkunda ti nanyɨnd o ti yɨngganɨnd ingaena gasa kesa, ɨ dɨde 
kwa ra ton tina gar ɨdok tin kear omnam, sɨ rɨdede e Godɨmna singi 
bꞌiyena mɨle ɨbɨm ti pɨlɨnd? 18  Kor bꞌɨgawar! Men goro singi bꞌeyeninum 
weyat ke opurena nena ke. Ajɨ men bꞌogla singi bꞌeyeninum ɨmɨnjog 
omnɨka ke.

19 Sɨ ɨngkaemb men wumɨr okatenyu da men re ɨmɨnjog Godɨm pɨlkaim. 
Sɨ ɨja imemb jɨ men meraina gar danda kɨma ɨmjati tawamindam Godɨm 
wɨpɨnd. 20 Sɨ nangga ma jɨ rada opima meraina garɨp negɨr ma bꞌɨsagɨkam 
men notɨnenanj, ajɨ men ma opima moga taindam, nokɨp meraina gar 
re ma ukoi e ajɨ God re ukoijog e dɨde Ton re wumɨr e komkesa gasa. 
21 Kor rɨgawar yena re kon singi eyeninyɨn! Ra meraina garɨp maka 
ra negɨrɨm bꞌɨsagɨkam notɨnenanj, sɨ mera ɨta moga kesa danda yɨbɨm 
Godɨm wɨpɨnd onyitam. 22  Ɨ men opima Godɨm pɨlke emdenenindam 
nanggamog mim re men yerkenenyu, nokɨp men opima Tina bꞌingawa yɨt 
yɨmta undokenenindam, dɨde men ɨnsim wɨko amnɨkenenindam rɨngkae 
re Ton sam yokateneny. 23  Sɨ ɨntemb jɨ Tina bꞌingawa yɨt da, men bꞌogla 
Tina Bꞌɨga Yesu Kerisomna nyɨwɨm pɨlɨnd gar ke utkunda oramisu, dɨde 
kwa men bꞌogla mera wɨngɨrɨnd singi bꞌitiyenindam rɨja na re Keriso men 
ningainonj. 24 Sɨ yet ra Godɨmna bꞌingawa yɨt yɨmta tundokeneniny, ton 
re Godɨm pɨlnate yɨbneneny dɨde God daka ti pɨlnate yɨbneneny. Ɨ men 
wumɨr yokatenyu da, God re mera pɨlnate yɨbneneny, nokɨp Yɨnayɨna 
Wɨngawɨnga kea mera pɨlnate yɨbneneny yena re God mera nokainonj.

Bꞌanygɨnena Bageyam Ongwatam Yɨt

4  1 Kor rɨgawar yena re kon singi eyeninyɨn! Goro komkesa 
wɨngawɨnga ɨmɨnjog ke takatenindam, ajɨ wɨn bꞌogla onggɨtyam 

wɨngawɨnga otonkena teyenindam ongwatam da rɨka ton Godɨm pɨlkaim. 
Mop nokɨp jogjog bꞌanygɨnena bageyam re opima pɨta auka wuweny 
onggɨt gowukoyɨnd. 2  Ɨ ɨja emb jɨ nya rɨngma ra wɨn ongwasya Godɨmna 
Wɨngawɨnga. Ra bageyam yet ra bꞌatgenai da Yesu Keriso re rɨga jɨ kena 

ikonj, ton re Yɨnayɨna Wɨngawɨnga kɨma e rɨna re Godɨm pɨlke ikonj. 
3  Ajɨ bageyam yet ra odede Yesum gatab bꞌatgenai da Ton re ma Godɨm 
pɨlkae, sɨ ton re onggɨtyam wɨngawɨnga kɨma e yete re Kerisom geja rɨga 
yɨbɨm. Sɨ wɨn kea utkundenonda onggɨtyam Kerisom geja rɨga gatab da 
ton ɨta ik. Ɨ yu ton kea ket onggɨt gowukoi nate yɨbɨm. 4 Kor bꞌɨgawar! 
Wɨn re Godɨm pɨlkaim dɨde wɨn kea onggɨtyam bꞌanygɨnena bageyam 
gou wa amnɨtondam, mop nokɨp yete re wa pɨlɨnd yɨbɨm re ukoyam e, 
ajɨ yete re onggɨt gowukoyɨnd yɨbɨm, ton re ma ukoijog e. 5 Bꞌanygɨnena 
bageyam re gowukoi ke rɨga im, sɨ onggɨt paimemb ton gowukoi rɨrɨrɨnd 
yɨtkak apurenanj, sɨ gowukoi rɨgap opima towaina yɨtkak utkundenanj. 
6  Ajɨ men re Godɨm pɨlkaim. Sɨ yet ra Godɨm wumɨr tainy, ton opima sɨn 
yɨt nutkundeneniny. Ajɨ yet ra maka Godɨm pɨlɨnd ɨbɨm, ton ma ɨta sɨn yɨt 
nutkundeneniny. Sɨ men odede nya kaimemb tangwatenindam ɨmɨnjog 
Godɨmna Wɨngawɨnga dɨde bꞌanygɨnena wɨngawɨnga.

Singi Bꞌiyena God
7 Kor rɨgawar yena re kon singi eyeninyɨn! Men bꞌogla singi bꞌeyeninum 

mera wɨngɨrɨnd, nokɨp singi bꞌiyena mɨle ik re Godɨm pɨlkae. Sɨ yet ra 
singi bꞌiyena mɨle omnɨkeneny, ton re Godɨm pɨlke ukendi rɨga e dɨde 
ton wumɨr e Godɨm. 8  Ɨ yet ra maka singi bꞌiyena mɨle omnɨkeneny, 
ton ma wumɨr e Godɨm, nokɨp God re singi bꞌiyena God e. 9 God odede 
naemb Tina singi bꞌiyena mɨle pɨta yomnonj mera wɨngɨrɨnd. Sɨ God 
Tina lesmɨta Bꞌɨga yɨtmɨkitonj onggɨt gowukoi wa, nokɨm da ɨdenat 
men yɨrkokar okasu Ti pɨlke. 10 Ɨja naemb jɨ Godɨmna singi bꞌiyena mɨle 
pɨta awonj da, men maka Godɨnd singi yiyenonda ajɨ Tonɨt men singi 
niyeninonj dɨde ket Tina Bꞌɨga yɨtmɨkitonj meraina negɨr mɨle ɨrabɨka sɨ 
bꞌanggam. 11 Kor rɨgawar yena re kon singi eyeninyɨn, rada God odede 
kenaemb men singi niyeninonj, sɨ medaka bꞌogla mera wɨngɨrɨnd singi 
bꞌitiyenindam. 12  Makwa ke yɨpa rɨgat Godɨnd yɨr yongonj. Ajɨ ra men 
singi bꞌitiyenindam mera wɨngɨrɨnd, God re ɨndama wɨmena yikeny mera 
pɨlɨnd dɨde Tina singi bꞌiyena mɨle re ɨndama mera pɨlɨnd rɨrɨrkɨp aeny.

13  Ɨ God kea mera nokainonj Tina Wɨngawɨnga. Sɨ ɨngkaemb men 
wumɨr aenindam da men wɨmena wuwenyɨn re Godɨm pɨlnasim dɨde 
Todaka ɨndama mera pɨlɨnd wɨmena yikeny. 14 Ɨ sɨn kea daka Tin yɨr 
yongonda dɨde ket yɨr ungata yɨt pɨtapɨta yomnenonda da, Bꞌu Tina Bꞌɨga 
yɨtmɨkitonj re onggɨt gowukoi rɨga wa yɨrkokar okawa mana. 15 Yet ra 
bꞌatgenai da Yesu re Godɨmna Bꞌɨga e, sɨ God ɨndama ti pɨlɨnd wɨmena 
yikeny, ɨ todaka ket ɨndama Godɨm pɨlɨnd wɨmena yikeny. 16  Sɨ men kea 
wumɨr yokatonda dɨde gar ke utkunda yoramitonda onggɨt singi bꞌiyena 
mɨlend rɨna re God yotobarkonj meranɨm.

Ɨ God re singi bꞌiyena God e. Sɨ yet ra wɨmena ikeny onggɨt singi 
bꞌiyena mɨlend, ton wɨmena yikeny re Godɨm pɨlnate, ɨ God daka ɨndama 

ti pɨlɨnd wɨmena yikeny. 17 Sɨ onggɨt mop paemb onggɨtyam Godɨmna 
singi bꞌiyena mɨle rɨrɨrkɨp aeny mera wɨngɨrɨnd. Nokɨm da ɨdenat men 
moga kesa danda okasu dem bꞌɨsagɨka bibɨrɨnd, nokɨp men re Keriso pɨla 
im wekenyɨn onggɨt gowukoyɨnd. 18  Sɨ singi bꞌiyena mɨlem pɨlɨnd awɨr 
e kwa moga, nokɨp rɨrɨrkɨp auki singi bꞌiyena mɨlet onggɨtyam moga 
yɨskeneny‑a nokɨp moga re negɨr ma bꞌɨsagɨka kɨma e. Sɨ yet ra moga 
taukeneny, onggɨtyam singi bꞌiyena mɨle re ma ɨta rɨrɨrkɨp aukeneny ti 
pɨlɨnd. 19 Sɨ men singi bꞌiyena mɨle amnɨkenenindam re nokɨp Godɨt men 
naska singi niyeninonj. 20 Ɨ ra yɨpa rɨgat indeny da kon ɨta Godɨnd singi 
yiyenyɨn, ajɨ ra ton gar ke utkunda ti nanyɨnd o ti yɨngganɨnd singi kesa 
omneneny, sɨ ton re bꞌanygɨnena rɨga e. Mop nokɨp yet ra maka gar ke 
utkunda ti nanyɨnd o ti yɨngganɨnd singi iyeny yena re ton yɨr ongong 
yiyeny, ton ma rɨrɨr e Godɨnd singi iyeny yena re ton maka yɨr ongong 
yiyeny. 21 Ɨ God onggɨtyam bꞌingawa yɨt naemb mera nokainonj da yet ra 
Godɨnd singi iyeny, ton bꞌogla kwa singi yeyen gar ke utkunda ti nanyɨnd 
o ti yɨngganɨnd.

Gar ke Utkunda Godɨmna Bꞌɨgam pɨlɨnd

5  1 Yet ra gar ke utkunda oramis da Yesu re Keriso e, ton re Godɨm 
pɨlke ukendi rɨga e. Ɨ yet ra Ti Bꞌund singi iyeny, ton kwa opima 

Ti Bꞌuɨm pɨlke ukendi bꞌɨgawar singi teyeniny. 2  Sɨ ra men Godɨnd singi 
iyenyu dɨde Tina bꞌingawa yɨt rɨrɨrɨnd mɨle omnɨka teyenindam, sɨ 
ɨngkaemb men wumɨr okasu da men opima Godɨmna bꞌɨgawar singi 
eyenindam. 3  Nokɨp ɨntemb jɨ Godɨm singi iyena mɨle da men Tina 
bꞌingawa yɨt yɨmta undoka teyenindam. Sɨ onggɨtyam Tina bꞌingawa 
yɨt re ma bebɨg im yɨmta undokam. 4 Mop nokɨp yet ra Godɨm pɨlke 
tukenj, ton ɨta jɨ gowukoi gou wa yomneneny. Ɨtemb jɨ gowukoi gou wa 
omnenam danda ɨt re da meraina gar ke utkunda mɨle. 5 Sɨ rɨnggɨtyam 
rɨgate onggɨt gowukoi gou wa yomneneny? Awɨr e kwa yete, ajɨ ton 
nenate yete re gar ke utkunda yoramis da Yesu re Godɨmna Bꞌɨga e.

6  Sɨ ɨtemb jɨ Yesu Keriso yet re yokatenonj nyɨ ke baptiso dɨde kus 
wul bꞌagbagɨnd. Sɨ Ton ma nyɨ ke baptiso nena na yokatonj, ajɨ Ton 
yokatenonj re nyɨ ke baptiso dɨde kus wul bꞌagbagɨnd. Sɨ Yɨnayɨna 
Wɨngawɨnga re Ti gatabɨm yɨr ungata yɨt opurena rɨga e, nokɨp Ton 
re ɨmɨnjogɨm rɨgɨb e. 7 Sɨ opimemb jɨ nowa yɨr ungata yɨt opurenayam 
Kerisom gatab. 8  Sɨ ton ɨnsimemb jɨ Yɨnayɨna Wɨngawɨnga ɨ nyɨ ke baptiso 
ɨ dɨde kus wul bꞌagbagɨnd. Ɨ onggɨtyam nowap yɨpaina yɨr ungata yɨt 
nena e yɨmjatenyi. 9 Men opima rɨgaina yɨr ungata yɨt akatenindam. Sɨ 
opimemb re ma ukoi im ajɨ Godɨmna yɨr ungata yɨt re ukoijog e. Sɨ onggɨt 
paemb men bꞌogla onggɨtyam Godɨmna yɨr ungata yɨt yakatenu rɨna re 
Ton Ti Bꞌɨgam gatab yɨr ungata yɨt yopulitonj. 10 Yet ra Godɨmna Bꞌɨgam 
pɨlɨnd gar ke utkunda oramis, ti ɨta jɨ onggɨtyam yɨr ungata yɨt yɨbnau 

ti pɨlɨnd. Ɨ yet ra maka Godɨm pɨlɨnd gar ke utkunda oramis, ton Godɨnd 
yomneneny re bꞌanygɨnena rɨga ma. Nokɨp ton maka gar ke utkunda ke 
yokas onggɨtyam yɨr ungata yɨt rɨna re God yɨr ungata yɨt yopulitonj 
Tina Bꞌɨga gatab. 11 Ɨ ɨtemb jɨ yɨr ungata yɨt da God mera nokainonj dadal 
ngɨrpu kesa yɨrkokar ɨ ket ɨtemb yɨrkokar yɨbɨm re Tina Bꞌɨgam pɨlnate. 
12  Yet ra onggɨt Bꞌɨgand okas, ton kea ɨtemb yɨrkokar yokas. Ajɨ yet ra 
maka onggɨt Bꞌɨgand okas, ton makaya onggɨtyam yɨrkokar yokas.

Undwatapu Yɨtkak
13  Ɨ kon onggɨtyam yɨtkak wanɨm mim erɨkainyɨn yepim re wɨn Godɨm 

Bꞌɨgamna nyɨwɨm pɨlɨnd gar ke utkunda yoramisya. Nokɨm da ɨdenat wɨn 
wumɨr okasya da wa ɨta ebnau dadal ngɨrpu kesa yɨrkokar wa pɨlɨnd. 14 Ɨ 
mera ɨta jɨ onggɨtyam moga kesa danda Godɨnd wɨp owarkitam. Sɨ ra 
men nangga mana ra Godɨnd ɨgekisu Tina singi rɨrɨrɨnd, Ton opima men 
yɨt nututkunjiny. 15 Ɨ men ɨta wumɨr yokatenyu da Ton opima men yɨt 
nutkundeniny nangga mim re men yɨgekenyu, sɨ ɨtemb re ɨmɨnjog e. Sɨ 
odede nya ke men kwa bꞌogla wumɨr yakatenu da men opima onggɨtyam 
gasa Ti pɨlke akatenindam nangga mim re men yɨgekenyu.

16  Sɨ yet ra gar ke utkunda ti nanyɨnd o ti yɨngganɨnd yɨr ong negɨr 
mɨle omnɨkand rɨnte ra maka ujɨm omɨny, ton bꞌogla Godɨnd yegeken 
ti gatab. Ɨ God ɨta ti yɨrkokar okau. Sɨ kon nindenyɨn re towanɨm ma 
yepim re onggɨtyam negɨr mɨle amnɨkenenanj rɨnte ra maka ujɨm omɨny. 
Ajɨ kwa ɨta jɨ negɨr oikɨndena mɨle rɨnte ra ujɨm omɨny. Sɨ kon ma nok 
ma nindenyɨn da man bꞌogla onggɨt gatab Godɨnd erkenyɨt. 17 Komkesa 
kaokao mɨle re negɨr mɨle im. Ajɨ ɨta jɨ negɨr mɨle rɨnte ra maka ujɨm 
omɨny.

18  Ɨ men wumɨr im da yet ra Godɨm pɨlke tukenj, ton ma ɨta negɨr 
mɨle oikɨndenand ɨbɨm. Nokɨp Godɨm pɨlke ukendi Kerisote tin yɨrgong 
omnɨka yiyeny, sɨ negɨr wɨngawɨnga Satana ma rɨrɨr e tin esopai. 19 Ɨ 
men wumɨr im da men re Godɨm pɨlke rɨga im. Ajɨ daka komkesa 
gowukoi rɨga wekeny re negɨr wɨngawɨnga Satanamna wɨra nasim. 
20 Ɨ men kwa wumɨr im da Godɨmna Bꞌɨga re kea ikonj dɨde kea mera 
multekɨpɨnd wumɨr nokainonj, nokɨm da ɨdenat men ɨmɨnjog Godɨm 
wumɨr taukindam. Sɨ men kea ɨmɨnjog Godɨm pɨlnasim aindam, ɨt re da 
Godɨmna Bꞌɨga Yesu Kerisom pɨlnasim. Sɨ ɨtemb Yesu Keriso re ɨmɨnjog 
God e dɨde Ton re dadal ngɨrpu kesa yɨrkokar e. 21 Kor bꞌɨgawar! Wɨn 
walenggyam bꞌobogɨl yɨrgong auka tuwenyɨt bꞌanygɨnena god aidol wa 
pɨlke rɨnsim re bꞌanygɨnena ouyaena rɨgap auyaenenanj. 

Simesime Yɨtkak
1 Simesime! Godɨmna obagendi kongga, kon nanyam rɨgate mor ɨtemb 

leta mɨrɨkaen mor bꞌɨgawar kɨma. Sɨ kon ɨmɨnjog im wen singi eyeninyɨn, 
ɨ ma kon nenasim, ajɨ toda kwa komkesa rɨgap opima wen singi eyenanj 
yepim re ɨmɨnjog yɨtkak wumɨr wekeny. 2  Sɨ onggɨtyam ɨmɨnjog yɨtkak 
mop paemb rɨnte re mera pɨlɨnd wɨmena yikeny dɨde men kɨma dadal 
ngɨrpu kesa ɨbneneny, 3 Bꞌu Godɨm pɨlke ɨ Bꞌuɨmna Bꞌɨga Yesu Kerisom 
pɨlke wurar ɨ kear ɨ dɨde ngɨmbla im wuweneny. Sɨ ton opima men kɨma 
tekeneny ɨmɨnjog yɨtkakɨm pɨlɨnd dɨde singi bꞌiyena mɨlem pɨlɨnd.

Singi Bꞌiyena Mɨle
4 Kon kea nɨnda moina bꞌɨgawar adarkinond ɨmɨnjog yɨtkak rɨrɨrɨnd 

menamenand odede rɨngma na re men bꞌingawa yɨt yokatonda Bꞌuɨm 
pɨlke. Sɨ onggɨt paemb kon ma sobijog sam na aenond. 5 Kongga! Yu kon 
men metɨrkisɨn da, men bꞌogla mera wɨngɨrɨnd singi bꞌeyeninum, nokɨp 
kon ma sisɨl bꞌingawa yɨt e mor mɨrɨkaen, ajɨ ɨnta rɨna re men yokatonda 
re men gar ke utkunda mɨle yotomonda. 6 Sɨ ɨtemb jɨ singi bꞌiyena mɨle 
da men bꞌogla Godɨmna bꞌingawa yɨt rɨrɨrɨnd menon yakatu. Ɨ ɨtemb jɨ 
bꞌingawa yɨt da wɨn bꞌogla menon okatenya singi bꞌiyena mɨlend. Sɨ ɨja 
naemb jɨ wɨn utkundenonda re wɨn gar ke utkunda mɨle yotomonda.

Nɨmogɨm Yoan Leta
Yoanɨmna Ɨrɨki Nɨmogɨm Leta

Isɨpkita Yɨtkak
Onggɨtyam leta ɨrɨka rɨga re Yoante. Ton ɨtemb leta yɨrɨk re yɨpa singi iyeni 

konggam pɨlwa e dɨde kwa ɨtomb konggamna bꞌɨgawar wa pɨlwa e. Ajɨ ɨja e ama 
rɨka isɨpkita da, “Yɨpa sosim pɨlwa e dɨde onggɨt sosi rɨga wa pɨlwa e.”

Sɨ onggɨt letand ton ugoiny re singi bꞌiyena mɨle omnɨkam sosi rɨga wa 
wɨngɨrɨnd, ɨ kwa nonony amneniny bꞌanygɨnena ouyaena rɨga gatab ɨ dɨde 
towaina ouyaena gatab.

Bꞌanygɨnena Ouyaena Rɨga gatab Nonony Yɨtkak
7 Sɨ jogjog bꞌanygɨnena ouyaena rɨga opima pɨta auka wuweny onggɨt 

gowukoyɨnd. Ton odede opurena kae Yesu Kerisond yoenenyi da, Ton 
ma rɨga jɨ kena ikonj. Sɨ odede rɨga re bꞌanygɨnena ouyaena rɨga im dɨde 
Kerisom geja rɨga im. 8  Wɨn walenggyam yɨrgong taukindam, nokɨm da 
ɨdenat wɨn maka tedamkurindam onggɨtyam mɨra nangga mana re wɨn 
bꞌasowa tuwot, ajɨ wɨn bꞌogla onggɨtyam rɨrɨrkɨpjog mɨra takasindam 
Godɨm pɨlke. 9 Yet ra maka Kerisomna ouyaena rɨrɨrɨnd wɨmena ikeny 
ajɨ ɨgoukeny, ton re ma God kɨma e. Ajɨ yet ra onggɨt ouyaena rɨrɨrɨnd 
wɨmena ikeny, ton re Bꞌu kɨma e dɨde daka kwa Bꞌɨga kɨma e. 10 Sɨ ra yɨpa 
rɨga wa pɨlwa ik dɨde ra ton maka ra onggɨtyam ouyaena yii wɨn goro tin 
waina met wa ɨngaukya dɨde goro tin simesime omna. 11 Ɨ yet ra onggɨt 
rɨgand simesime omɨny, ton kea tina negɨrjog ouyaena dɨde mɨle emjiny.

Undwatapu Yɨtkak
12  Kor ma yɨpa kɨma yɨtkak im wanɨm ɨrɨkam, ajɨ kon ma singi en peba 

ɨrɨka ke wen yɨt omnenam. Ajɨ kon singi en da kon wa pɨlwa neken wen 
yɨr ongongɨm dɨde tugɨmjog ke wen yɨt tamneninyɨn. Nokɨm da ɨdenat 
meraina sam yɨndangɨr tawɨk. 13 Godɨmna obagendi mor wundoi ma 
bꞌɨgawarɨp kwa men madaemb yɨt momnyi. 

2Yoan  

Simesime Yɨtkak
1 Simesime! Koina singi iyeni Gaiyo, kon nany rɨgate mor ɨtemb leta 

mɨrɨkaen. Kon ɨmɨnjog e men singi miyenyɨn. 2  Kor rɨga yena re kon singi 
miyenyɨn! Kon komkesa gatab yɨr opmitenyɨn da, man bꞌogɨl wɨmena 
okatenyɨt dɨde kopa kesa mɨtɨbnyɨt odede rɨngma re moina wɨngawɨnga 
bꞌogɨl wɨmena yokateny. 3 Mop nokɨp kon ma sobijog sam na aenond 
re nɨnda gar ke utkunda nany dɨde yɨngganwar tuwonj dɨde ton ket 
moina ɨmɨnjog mɨle gatab yɨr ungata yɨt apurento odede da man ɨmɨnjog 
yɨtkakɨm pɨlnate menon yokatenyɨt. 4 Kon awɨr e kwa nangga gatab ma 
odede ukoijog sam yomnɨkenenyɨn, ajɨ kon ukoijog sam e yomnɨkenenyɨn, 
ra kon tutkundenyɨn da koina gar ke utkunda bꞌɨgawar ɨmɨnjog yɨtkakɨm 
pɨlnasim menon yokatenyi.

Gaiyomna Bꞌogɨl Mɨle
5 Kor rɨga yena re kon singi miyenyɨn! Man ɨmɨnjog bꞌogɨl mɨle e 

omnɨka yiyenyɨt ɨte re man gar ke utkunda nany dɨde yɨngganwar wa 
bꞌasowa mekenyɨt. Ɨ dɨde kwa onggɨtyam mɨle ɨte re man obai amneninyɨt 
ten yepim re God ma bꞌogɨl yɨrkokar bage yɨt pɨtapɨta omnena yiyenyi. 
6 Sɨ tonpiya moina singi bꞌiyena mɨle gatab yɨr ungata yɨt usenento 
dɨkɨnd onggɨt sosind. Man bꞌogla ten bꞌobogɨl yɨm takainyɨt dɨde man 
Godɨmna singi rɨrɨrɨnd ten nyawɨnd ingaena gasa ke temnɨkeninyɨt ɨ 

Nowam Yoan Leta
Yoanɨmna Ɨrɨki Nowam Leta

Isɨpkita Yɨtkak
Onggɨtyam leta ɨrɨka rɨga re ɨtmɨkitijog rɨga Yoante. Ɨ ton onggɨtyam leta 

yɨrɨkonj re yɨpa sosi mopyamɨm pɨlwa na nyɨ da “Gaiyo”. Sɨ ɨrɨka rɨgat ma sobijog 
e Gaiyond yesoureny tina yɨm bꞌakawa mɨle map rɨna re ton amnɨkeninonj nɨnda 
gar ke utkunda rɨga wa pɨlwa. Ɨ ket nonony yɨtkak agoniny yɨpa negɨr rɨga gatab 
nyɨ da “Diyotrepe”.

ket tetmɨkeninyɨt nɨnda tungg nata menamenam. 7 Mop nokɨp re ton 
Kerisomna nyɨ map wuwenonj God ma obagɨki rɨga wa pɨlwa God ma 
bꞌogɨl yɨrkokar bage yɨt warabag omnɨkam, ton bꞌogla rako towa pɨlke 
yɨm bꞌakawa akatenento ajɨ ton makwa nangga na emdenento towa 
pɨlke. 8  Sɨ onggɨt paemb men bꞌogla odede rɨga bꞌobogɨl yɨm kumbɨnd 
raramiteninum, nokɨm da ɨdenat men ɨmɨnjog yɨtkak map gɨlgɨl wɨko rɨga 
taindam.

Diyotrepe ake Dimetriyo
9 Kon kea peba yɨrɨkond sosim pɨlwa, ajɨ Diyotrepet onggɨtyam 

sowaina yɨt maka emjateninonj, nokɨp ton singi na da ton mopyam nyɨ 
okas onggɨt sosi wɨngɨrɨnd. 10 Sɨ onggɨt paemb ra kon neken, kon ɨta 
mong ɨdngaen dem tina omnɨki mɨle gatab rɨna re ton negɨrjog yɨt ke 
sɨn yɨtkar nomnɨkeneninonj. Sɨ ton ma onggɨt mɨle nena kena nony rɨrɨr 
aukenenonj, ajɨ onggɨt rɨgat kea esaeneninonj gar ke utkunda nany dɨde 
yɨngganwar obai omnenam yepiya re God ma bꞌogɨl yɨrkokar bage yɨt 
pɨtapɨta omnena yiyeneno. Ɨ ton kwa rɨga agokeneninonj yepiya re singi 
aukenento ten obai omnenam, ɨ dɨde ton kwa opimemb obai omnenam 
singi rɨga sosi ke eaukeneninonj.

11 Kor rɨga yena re kon singi miyenyɨn! Man goro tataikeninɨm negɨrjog 
mɨle ajɨ ɨna bꞌogɨl mɨle nena. Yet ra bꞌogɨl mɨle omnɨka teyeniny, ton 
re Godɨm pɨlkae. Ajɨ yet ra negɨrjog mɨle omnɨka teyeniny, ton makwa 
ke Godɨnd yɨr yongonj. 12  Komkesa rɨgap Demetriyo gatab bꞌobogɨl yɨr 
ungata yɨt im opurena eyenanj dɨde kwa ɨta God ma ɨmɨnjog yɨtkakɨt 
bꞌobogɨl emjateniny tina mɨle. Ɨ sɨdaka ti gatab bꞌobogɨl yɨr ungata yɨt im 
apurenenindam. Sɨ man wumɨr et da sowaina yɨr ungata yɨt re ɨmɨnjog e.

Undwatapu Yɨtkak
13 Kor ma yɨpa kɨma yɨtkak im mornɨm ɨrɨkam, ajɨ kon ma singi en peba 

ɨrɨka ke men yɨt omnenam. 14 Sɨ kon singi en da kon wanakana neken 
men yɨr ongongɨm dɨde tugɨmjog ke men yɨt motɨnenyɨn. 15 Ngɨmbla man 
kɨma. Ɨ kor rɨgawarɨp men madaemb yɨt momnenyi. Sɨ madaka koina 
madaemb yɨt mera rɨgawar yɨpayɨpa tamneninyɨt. 

3Yoan  

Simesime Yɨtkak
1 Simesime! Kon re Yesu Kerisomna wɨko rɨga en, dɨde Yakobomna 

yɨnggan Yudasten. Ɨ kon ɨtemb leta yɨrɨken re wa pɨlwa e yena re Abu 
God ara emokinonj ɨ Ton singi eyeniny ɨ dɨde Yesu Keriso yɨr ɨpka 
eyeniny. 2  Sɨ kear ɨ ngɨmbla ɨ dɨde singi wa pɨlɨnd ukoijog bꞌusmurena 
wowen Godɨm pɨlke!

Bꞌanygɨnena Ouyaena Rɨga wa Bꞌɨsagɨka
3 Kor rɨgawar yena re kon singi eyeninyɨn! Kon pop kupkakupka 

danda kɨma singi aukenenond wa pɨlwa peba ɨrɨkam yɨrkokar okata 
yɨtkak gatab rɨnte re men komkesa gar ke utkunda rɨgap yɨpand gɨlgɨl 
yokatenenyu. Ajɨ yu kon bꞌɨpɨnsɨn da kor kemb ɨmɨnjog wɨn nokatau 
wanɨm peba ɨrɨkam, nokɨp ɨngkaimemb wen tugoinyɨn da wɨn bꞌogla 
geja bꞌitiyenindam waina gar ke utkunda uwogam rɨna re God yɨpapyam 
akainonj komkesa yɨna rɨga wa. 4 Mop nokɨp kea nɨnda rɨga yɨdɨr kesa 
bꞌɨgarkɨto wa wɨngɨrɨnd. Sɨ ton re Godɨm ewangaya kesa rɨga im, ɨ ton 

Yudas Leta
Yudasɨmna Ɨrɨki Leta

Isɨpkita Yɨtkak
Onggɨtyam leta ɨrɨka rɨga re Yudaste. Nangga pena ton tilenggyam bꞌagenayonj 

Yakobomna yɨnggan ke re nokɨp Yakobo re komkesa sosi wɨngɨrɨnd ongwati rɨga 
na yɨbnonj. Ɨ osiemb nanyɨnggan re Yesumna yɨnggan i. Ɨ ton onggɨtyam leta 
yɨrɨkonj re ama rɨka A.D. siksti powa (64) kemag nat.

Ɨ Yudas ɨtemb leta yɨrɨkonj nokɨp ton singi awonj nonony omnenam 
bꞌanygɨnena ouyaena rɨga gatab yepiya re bꞌagenaento da ton re gar ke utkunda 
rɨga im. Sɨ ɨtemb leta ɨrɨki re kutjog e rɨnte re yɨpa wɨp ɨrɨki yɨbɨm Nɨmogɨm 
Petromna Leta kɨma. Ɨ ket Yudas ogenka rɨga ugoiny da, “Wɨn geja omnɨkam 
owɨnkina waina gar ke utkunda mɨle uwogam rɨna re God yɨpapyam komkesa 
Tina rɨga wa akainonj.”

engendenenanj mera Godɨmna wurar de negɨr omnɨka mɨle wa, ɨ dɨde ton 
kea yoeneno mera yɨpaina nena Ukoyam dɨde Yonggyam Yesu Kerisond. 
Sɨ bꞌila ɨrɨki peba wɨngɨrɨnd ɨja emb jɨ naska kana yindeny towa gatab da, 
ton opima ɨmɨnjog takatenanj odede wɨp negɨr ma bꞌɨsagɨka rɨna re God 
aramiteninonj.

5 Ɨ kon wumɨr en da, wɨn re wumɨr im onggɨtyam komkesa mɨle gatab 
rɨna re Yonggyam amnɨkinonj, ajɨ kon singi en wen bꞌusaya nonony 
omnam onggɨt gatab. Sɨ bꞌila Yonggyam kea Tina Israel rɨga apenjinonj 
Ejipt gou ke, ajɨ daka yɨmta ke Ton negɨr amninonj yepiya re maka Tinɨm 
gar ke utkunda yoramiteno. 6 Ɨ God aneru wa agoninonj danda towanɨm 
ingaenam, ajɨ nɨnda anerup maka owama eyento onggɨtyam towainajog 
danda, sɨ ton kea yɨraro towainajog wɨmenapu pɨpmet. Sɨ God opimemb 
aneru kea dadal ngɨrpu kesa sein kai ke ejobɨkinonj, dɨde owama 
eyeniny ukoi sɨbɨb borand ngɨrpu ra Tina ukoijog bꞌɨsagɨka bibɨr ik dem. 
7 Ɨ Sodom ake Gomora dɨde nɨnda wuswus taun rɨgap, toda kwa kea 
odede yɨpa wɨp nya yɨmayo rɨna re aneru wuwonj. Sɨ ton negɨr bꞌiyena 
mɨle amnɨkenento, ɨ kwa bꞌenga wɨp bꞌiyena mɨle yɨmta yundoko rɨna 
re God maka engainonj omnɨkam. Sɨ onggɨt penaemb God towa negɨr 
ma bꞌɨsagɨka akainonj wul ke imbrɨkam. Ɨ ɨngkenaemb Ton naska kana 
wɨngata aramitawonj rɨga wa da ɨta Ton ngɨrpu kesa wul ke negɨr ma 
bꞌɨsagɨka omnɨk dem.

8  Ɨ dɨde kwa onggɨt rɨgap yena re wɨmat wɨp amneniny mɨle 
omnɨkam, todaka odede yɨpa wɨp nya kaim towaina jɨ engaenenanj 
kɨlkɨl mɨle omnɨkam. Ɨ ton Godɨmna danda ke wɨp omnena rɨga 
esaenenanj. Ɨ dɨde ton bꞌogɨl ɨnyomarena kɨma God ma omnɨki wub 
kumb rɨga esadrenenanj. 9 Ɨ mopyam aneru, Mikael kea Satana kɨma yɨt 
bꞌɨpatenonda, ɨ ket yɨt bꞌugwatenonda Mosemna ujgɨm gatab. Sɨ ton pop 
opulitam yomnonj negɨr ma bꞌɨsagɨka yɨt tin ɨsadrena yɨt kɨma, ajɨ ton 
God na moga yuwadonj, ɨ odedep maka yopulitonj. Ajɨ ton yindonj da, 
“Toko Yonggyam samany meyou.” 10 Ajɨ opimemb wɨma yɨmta undoka 
rɨgap esadrenenanj gasa rɨnsim re ton maka wumɨr aukenenanj. Ɨ ton re 
bꞌangga pɨla im rɨnsim re maka bꞌauyaenenanj wumɨr okatam. Sɨ ton get 
ke okati ɨpɨndena wumɨr kaim gasa angwatenenanj. Ɨ onggɨtyam towaina 
ongwati mɨlepim ten negɨr amnɨkenenanj. 11 Ukoi kear towanɨm, rɨdede 
sake im takatanj! Ton ɨnte nya yundokenenyi rɨna re Kain negɨr mɨle 
omnɨkand yikenonj. Ɨ ton kwa bꞌururkenenanj onggɨtyam nya wa rɨna 
re Balaam yikenonj negɨr kaokao nya ke mɨra wulkɨp okatam. Ɨ dɨde ton 
kwa God kɨma geja bꞌiyenenanj, ɨ negɨr aukenenanj odede ɨt re rɨngmena 
re Kora Godɨmna danda okai Mose ake Aron esadrenenonj tina rɨga kɨma, 
ɨ ton ket odede nya kenaemb God kɨma geja bꞌiyenenonj. Sɨ ɨngkenaemb 
tina rɨga kɨma negɨr aukɨto. 12  Ɨ ra opimemb rɨga yɨpand gɨlgɨl diyam 
taukanj waina singi bꞌiyena diyamdiyampund, ton ɨsanikesa jabajaba 

Yudas  

a 1:14 Grik peband da “jogjog ten tausɨn (10,000)”. 

owou awenenanj. Sɨ ton wa wɨngɨrɨnd kɨl kɨma rɨga im aukenenanj. Ɨ ton 
pop rɨga yɨr ɨpkam wɨp iyoi rɨga im wekeny, ajɨ ton ma opima rɨga yɨr 
ɨpka eyenanj, ajɨ ton towalenggyam nena im yɨr bꞌɨpka wuweny. Ɨ towaina 
ouyaena re piro kesa moi nena pɨla im rɨnsim re rɨbɨt utureneniny. Ɨ kwa 
towaina mɨle omnɨka re odede wɨp im rɨngmim re wul nanggɨp towaina 
wulkɨp wɨn yokatenyi ajɨ kɨp kesa im wekeny, nokɨp kea uj aukɨto dɨde 
ket nɨmogɨm ujɨm re ap uromki im rogɨlkak wekeny. 13 Ɨ kwa onggɨt rɨgap 
towaina negɨr omnɨka ke ɨngar kɨma mɨle im pɨtapɨta amnɨkenenanj 
odede opi re ukoi oror wuro re dɨde rɨngmim re negɨr au bꞌɨskenenanj nyɨ 
bora ke de sɨpa yuru wa. Ɨ ton re ɨki pɨla im rɨnsim re God ma oramiti 
nya asungairanj, dɨde wuweny rokate re God towanɨm dadal ngɨrpu kesa 
ukoijog sɨbɨb ongonjeni awamau.

14 Ɨ dɨde kwa Adamɨm pɨlke sebenɨm (7) bꞌusmureni bꞌɨga Enok onggɨt 
rɨga wa gatab bage yɨt yindonj da, “Yɨr de, Yonggyam ɨmɨnjog ɨta ik 
Tina ogenka kesa jogjog a yɨna aneru kɨma. 15 Ɨ Ton ik ra komkesa rɨga 
wa pɨlɨnd bꞌɨsagɨka omnɨka ma dɨde kikitum ɨsagɨka yɨt omna mim 
komkesa Godɨnd ewangaya kesa rɨga wa pɨlwa. Sɨ Ton opima kikitum 
ɨsagɨka yɨt tamniny dem komkesa towaina omnɨki Godɨnd ewangaya kesa 
mɨle gatab dɨde komkesa negɨrjog danda kɨma yɨt gatab rɨna re Godɨnd 
ewangaya kesa negɨr mɨle rɨgap Tinɨm apurenento.” 16 Sɨ opimemb rɨga 
re yɨt bꞌebongnena rɨga im, ɨ bꞌinjawa rɨga im. Ɨ ton re towainajog gɨm ke 
mɨle singi nasim wuweneny, dɨde ton towaina tugɨm ke bꞌasourena yɨt im 
apurenenanj. Ɨ ton kwa rɨga wa pɨlwa bꞌanygɨnena bꞌogɨl yɨt apurenenanj 
ɨ ɨngkaimemb ket bꞌumunena mɨle amnɨkenenanj bꞌogɨl gasa imdam.

Bꞌugowa Yɨt dɨde Bꞌingawa Yɨt
17 Kor rɨgawar yena re kon singi eyeninyɨn! Ajɨ wɨn bꞌogla nonyɨnd 

tawamindam onggɨtyam yɨtkak rɨna re mera Yonggyam Yesu Kerisomna 
ɨtmɨkitijog rɨgap naska kana apurento. 18  Sɨ ton ɨja naemb jɨ wanɨm 
endento da, “Kikitum wɨnɨnd opima wa wɨngɨrɨnd yɨtkar rɨga pɨta 
taukanj dem, ɨ ton towainajog gɨm ke mɨle singi nasim tuweneny, ɨ 
ɨngkaimemb ton Godɨnd ewangaya kesa mɨle tamnɨkenenanj dem.” 
19 Sɨ onggɨt rɨgapimemb jɨ bu bꞌiyena mɨle amnɨkenenanj wa wɨngɨrɨnd. 
Ɨ ton re gɨm ke negɨr mɨle nasim nony menamena amnɨkenenanj, 
ajɨ ton re ma Yɨnayɨna Wɨngawɨnga kɨma im. 20 Kor rɨgawar yena re 
kon singi eyeninyɨn! Ajɨ wɨn bꞌogla walenggyam walenggyam yɨm 
bꞌatkaenenindam owɨnkam waina gar ke utkunda ke rɨna re Yɨnayɨna 
God akainonj. Dɨde wɨn bꞌogla yɨr topmitenenindam Yɨnayɨna 
Wɨngawɨngamna danda ke. 21 Ɨ wɨn bꞌogla wɨmena tuwenyɨt Godɨmna 
singi bꞌiyena mɨle wɨngɨrɨnd ɨ ɨngkaim wɨn walenggyam bꞌulongkena 

  Yudas

tuwenyɨt negɨrɨm pɨlke. Dɨde wɨn bꞌogla ɨmɨnjog nony ɨjawa kɨma yɨr 
ungaukenenya mera Yonggyam Yesu Kerisomna kear ngɨrpu wɨn okasya 
dem dadal ngɨrpu kesa yɨrkokar. 22  Ɨ wɨn bꞌogla kear ten tamnenindam 
yepim re nonysɨpsɨp aukenenanj gar ke okati God ma yɨt gatab. 23 Ɨ nɨnda 
rɨga wuweny re bꞌɨsagɨkapu wul wa im, sɨ wɨn bꞌogla onggɨtyam wulɨm 
pɨlke ten tadɨkenenindam yɨrkokar okawam. Ɨ nɨnda rɨga re kɨl kɨma im 
aukenenanj towaina negɨr mɨle ke, sɨ wɨn bꞌogla ten kear tamnenindam 
moga kɨma, ajɨ singi kesa tamnenindam towaina kobɨrgɨm rɨna re ton kea 
kɨl kɨma amnɨkto towaina negɨr mɨle omnɨka wɨngɨrɨnd.

Bꞌogɨl Omna Yɨt
24 God re danda e, sɨ Ton rɨrɨr e negɨr mɨle ke ombombrena kesa wen 

owamam, dɨde bꞌinjawa kesa ukoi sam kɨma wen tawɨnkiny dem Ti 
wɨpɨnd rokate re Tina bꞌogɨl ɨnyomarena yɨbɨm. 25 God re mera Yonggyam 
Yesu Keriso na yingawonj yɨrkokar okawam. Sɨ Ti pɨlkaimemb bꞌogɨl 
ɨnyomarena ɨ ukoijog esourena kɨma danda ɨ danda ɨ dɨde juwai mera 
yɨpaina God, Ton kɨma yete re yɨrkokar okawa Rɨga ngɨrpu kesa naskand 
bꞌilap wɨn dɨde yunɨm ɨ dɨde warɨtawarɨta dadal ngɨrpu kesa, ɨmɨnjog! 

Yudas  

Yesu Kerisomna Liyalliyal Ouyauki Yɨt

1  1 Ɨtemb jɨ Yesu Kerisomna liyalliyal ouyauki yɨt rɨna re God Ti 
yokawonj. Nokɨp God singi na Tina wɨko rɨga wa ouyaukuram nangga 

im ra bꞌogla momta pɨta taukanj. Sɨ Yesu Keriso Tina aneru yɨtmɨkitonj 
Tina wɨko rɨga Yoanɨm pɨlwa ɨ ɨngkenaemb ket onggɨt anerut Yoanɨnd 
wumɨr yomnenonj liyalliyal auki mɨle ke. 2  Ɨ Yoan re ɨnaemb jɨ komkesa 
Godɨmna yɨtkak dɨde komkesa Yesu Kerisom gatab yɨr ungata yɨtkak 
pɨtapɨta amneninonj rɨna re ton yɨr anginonj. 3 Sɨ bꞌogɨl omni rɨga im jɨ 
yepiya ra onggɨtyam bage yɨt tagenkenenanj ɨ yepiya ra tutkundenenanj 
ɨ dɨde kwa yepiya ra onggɨtyam ɨrɨki yɨtkak yɨmta tundokenenanj. Mop 
nokɨp wɨn re kea wus nate ainy rɨdenasim ra komkesa gasa pɨta taukanj.

Ouyawa Peba
Yoanɨmna Ɨrɨki Ouyawa Peba

Isɨpkita Yɨtkak
Onggɨtyam peba ɨrɨka rɨga re ɨtmɨkitijog rɨga Yoante. Ɨ Yoan ɨtemb peba 

yɨrɨkonj ama rɨka A.D. nainti siks (96) nat, re ton sɨbɨbmetɨnd yɨbnonj de Patmo 
ailan wa.

Ɨ onggɨt wɨnɨnd gar ke utkunda rɨgap ma sobijog bebɨg dɨde bꞌɨsadrena na 
akatenento, nokɨp ton bꞌagenaito da, “Yesu Keriso re Yonggyam e.” Sɨ Yoan ten 
ugoiny Godɨnd nony ɨjawa kɨma gar ke utkunda mɨlend onyitam onggɨt bebɨg 
dɨde bꞌɨdgotnena wɨngɨrɨnd.

Ɨ onggɨt peband ɨta yɨtnono aeny nɨnda liyalliyal auki gasa gatab. Sɨ onggɨt 
pebat gasa esɨpkeniny re mal yɨt kaim rɨna re naskand gar ke utkunda rɨgap nony 
aukenento. Ajɨ daka komkesa nɨnda rɨga wa re wɨgawɨga egurki im wekeny.

Sɨ onggɨt peband nɨnda ukoi yɨtkak im ɨrɨki wekeny, ajɨ ukoijog yɨtkak ɨnte 
pɨtakɨpɨnd yɨbɨm da Keriso re Yonggyam e dɨde Tonsim wɨp amneniny komkesa 
rɨga ɨ komkesa gasa ɨ dɨde komkesa gowukoi gabmani. Ɨ Tonte kwa Tina geja rɨga 
gou wa tamneniny dem Satana kɨma dɨde bꞌɨsagɨka mɨle omnɨk dem. Ɨ ɨngkaemb 
ket Ton Tina rɨga wa bꞌogɨl mɨra dɨde dadal ngɨrpu kesa sisɨl pumb tungg 
tagoniny dem yepim re Tin nony ɨjawa kɨma yɨmta undoka yiyenyi.

a 1:4 Onggɨtyam seben (7) wɨngawɨnga re Yɨnayɨna Wɨngawɨnga e yogenai. b 1:8 Grik 
peband da “Kon Kolenggyam re Alpa en dɨde Omega en.” 

Yoanɨmna Simesime Yɨtkak Seben Sosi Wa
4 Kon Yoante seben (7) sosi wa ma peba erɨkaen rɨnsim re wekeny 

Asiya eriya wɨngɨrɨnd. Wurar dɨde ngɨmbla wɨn kɨma Godɨm pɨlke yet 
re yɨbnonj ɨ yete re yɨbɨm ɨ dɨde yet ra ɨbneneny ngɨrpu kesa, ɨ seben (7) 
wɨngawɨnga wa a pɨlke yepim re wekeny Godɨmna wɨp omnenapu kasa 
wɨpɨnd, 5 ɨ dɨde Yesu Kerisom pɨlke yete re ɨmɨnjog yɨr ungata rɨga yɨbɨm ɨ 
yet re naskajog uj ke utnyitonj uj rɨga wa wɨngɨr ke ɨ dɨde yete re gowukoi 
king wɨp eyeniny.

Sɨ Tonɨt kwa men singi niyeninonj dɨde Tina wul bꞌagbag kus ke men 
nɨtrɨngasinonj meraina negɨr mɨlem pɨlke. 6  Ɨ Ton men gar ke utkunda 
rɨga pumb tungg rɨga na nomninonj dɨde kwa Ti Bꞌu Godɨnd ewangayam 
yɨna sɨ rɨga na nomninonj. Sɨ Yesu Kerisom pɨlwa bꞌogɨl ɨnyomarena dɨde 
danda dadal ngɨrpu kesa, ɨmɨnjog.
 7 Yɨr de, Ton ik dem moi kumb nate,

ɨ komkesa rɨgap opima towainajog yɨr ke yɨr ongi dem,
ɨ dɨde yepiya re Tin yɨpo toda kwa opima Tin yɨr ongi dem.
Ɨ kwa komkesa gowukoi yɨtam rɨgap gar kopa kɨma yii 

bꞌɨtrɨnenanj dem.
Owɨ, ɨmɨnjog e ɨta pɨta tainy dem.

8  Ɨ Yonggyam God yindeny da, “Kon Kolenggyam re otomayam en 
dɨde undwatayam en. b Ɨ kon ngɨrpu kesa wɨmena rɨga en otomapu ke de 
undwatapu wa. Ɨ kwa Kon re Komkesa Dandam Rɨgɨb Rɨga en.

Kerisond Liyalliyal Yɨr Ongi gatab Yɨt
9 Kon Yoan re gar ke utkunda ke waina nany en dɨde yɨnggan en. 

Sɨ men re yɨpand Yesund yɨmta undoka rɨga im, dɨde men yɨpa nasim 
onggɨtyam yingg akatenindam bꞌɨdgotnena gatab ɨ pumb tungg gatab 
ɨ dɨde mɨmkam ke wɨmena gatab. Sɨ rɨgap ken nitiyo onggɨt ailan wa 
ogenaya da Patmo, nokɨp kon re onggɨtyam Godɨmna yɨtkak dɨde Yesum 
gatab yɨr ungata yɨt na pɨtapɨta amneninond. 10 Ɨ yɨpa Yonggyamɨmna 
Bibɨrɨnd Yɨnayɨna Wɨngawɨnga bꞌimuri yɨbnonj kor pɨlɨnd. Sɨ odede 
natemb kon ukoi nonykok utkundenond rɨna re ara yikenonj kor kak ke 
bibol ara pɨla. 11 Sɨ ɨja naemb jɨ nonykokɨt yindenonj da, “Man peband 
erɨkine nangga im ra man yɨr tanginyɨt, dɨde ket tetmɨkurinyɨt seben (7) 
sosi wa pɨlwa opi re Epeso sosi, ɨ Simirna sosi, ɨ Pergamo sosi, ɨ Tiyatira 
sosi, ɨ Sarde sosi, ɨ Piladelpeya sosi, ɨ dɨde Laodikeya sosi.”

12  Sɨ kon wɨp ɨtaingitond onggɨtyam nonykok yɨr ongongɨm yet re yɨt 
nomnonj. Sɨ re kon wɨp engendond, kon kea yɨr anginond gold ke omnɨki 

seben (7) ngaya enyorkapu wulkak. 13  Ɨ onggɨt ngaya enyorkapu wulkak 
gangga nat Rɨgamna Bꞌɨga pɨla Rɨga kobɨrgɨm pɨnpɨn bꞌikiti yowamonj pɨs 
wa ɨdeni dɨde gold rob ke bꞌibgi yɨbnonj Tina ngom dormopɨnd. 14 Ɨ Tina 
mop ake mopngɨi re bɨlbɨl na odede raya pɨla dɨde rɨm pɨla. Ɨ Tina yɨrkɨp 
re wul dɨmɨl pɨla na. 15 Ɨ Tina pɨspam re ngɨndngɨnd na ebnonda odede 
rɨngmim re bronj ayɨnkak ngɨndngɨnd aukenenanj wulɨnd okleki kak 
ke. Ɨ Tina ukoi nonykok re odede na rɨngma ra ngɨwɨr nyɨ dudlam kɨma 
bꞌɨtkeny. 16  Ɨ Ton seben (7) ɨki na awaminonj Tina juwai kɨma yɨmjog 
yɨmɨnd. Ɨ Tina tugɨm ke opendonj re orkamkam or tabtab giri na, dɨde 
Tina wɨp re odede na bꞌɨnyomarenonj rɨngma ra lomkongga danda kɨma 
tina ngɨrpujogɨnd bꞌatnyorateny lomtɨkɨnd.

17 Ɨ re kon Tin yɨr yongond, kon kea sap otendond Tina pɨs wɨpɨnd 
uj rɨga re dɨde. Ɨ Ton ket Tina juwai kɨma yɨmjog yɨm yoramitonj kor 
pɨlɨnd. Ɨ ket nomnonj da, “Goro moga tawɨm! Kon re otomayam en dɨde 
undwatayam en. 18  Sɨ Kon re yilo rɨga en. Kon uj awond, ajɨ yɨr de, Kon 
yilo e wɨmena nekenyɨn ngɨrpu kesa ngɨrpu kesa. Ɨ Kor maemb jɨ danda 
rɨga uj okawam o yilo okawam dɨde ɨtmɨkitam uj rɨga waina tungg 
wa o opendam uj rɨga waina tungg ke. 19 Sɨ onggɨt paemb man erɨkine 
nanggamog na re man yɨr anginot ɨ nanggamog im re man yɨr anginyɨt 
ɨ dɨde nanggamog im ra pɨta taukanj onggɨt kak ke. 20 Sɨ man kea yɨr 
anginyɨt onggɨtyam wɨgawɨga gasa seben (7) ɨki gatab rɨnsim re Koina 
juwai kɨma yɨmjog yɨmɨnd wekeny dɨde seben (7) ngaya enyorkapu 
wulkak gatab. Sɨ onggɨtyam seben (7) ɨki re seben (7) sosi yɨr ɨpkam 
aneru im. Ɨ kwa onggɨtyam seben (7) ngaya enyorkapu wulkak re seben 
(7) sosi im.”

Epeso Sosi gatab Bage Yɨt

2  1 Sɨ man peba yɨrɨke Epeso sosi yɨr ɨpka anerum pɨlwa. Sɨ opimemb 
jɨ Tina opureni yɨtkak yete re Tina juwai kɨma yɨmjog yɨmɨnd 

seben (7) ɨki awaminy, ɨ yete re kwa menon yokateny seben (7) ngaya 
enyorkapu wulkak gangga nata.

2  “Kon wumɨr en moina omnɨka dɨde bꞌasowa ɨ dɨde moina 
mɨmkam ke wɨmena mɨle. Ɨ Kon kwa wumɨr en da, man ma opima 
enjɨkeninyɨt negɨrjog mɨle rɨga wɨmenam man kɨma. Ɨ dɨde Kon 
kwa wumɨr en da, man kea onggɨtyam rɨga otonkena eyeninot 
yepiya re towalenggyam bꞌagenaito ɨtmɨkitijog rɨgam ajɨ ton ma 
onggɨtyam rɨga na. Sɨ ɨngkenaemb man ket angwateninot da ton 
re bꞌanygɨnena rɨga im. 3  Ɨ Kon wumɨr en da, man mɨmkam kena 
bebɨg dɨde bꞌɨdgotnena urowatena teyinyɨmɨt Koina nyɨ map, ajɨ 
man maike gɨm yarɨm aukenenyɨmɨt. 4 Ajɨ Kor ɨta yɨpa samany yɨt 
mornɨm da man kea yɨrarot moina singi bꞌiyena mɨle rɨna re man 
yokatot re man gar ke utkunda mɨle yotomot. 5 Sɨ onggɨt paemb man 

bꞌogla nonyɨk bꞌatɨmjɨt rɨngkena re man ɨsendot onggɨtyam moina 
naskajog singi bꞌiyena mɨle ke. Sɨ ɨngkaemb man bꞌogla gar tengenjɨt 
dɨde ket onggɨtyam moina naskajog omnɨki mɨle tamnɨkinyɨt. Ajɨ 
ra man maka ra gar tengenjɨt, dɨde ra dɨkɨnda mɨtɨbnyɨt odede mɨle 
omnɨkand, Kon ɨta netken mor pɨlwa dɨde ket Kon metwaikitaen 
moina ngaya enyorkapu wulkak tina pɨpmet ke. 6  Ajɨ mor ɨta kwa 
yɨpa bꞌogɨl mɨle ɨt re da man opima onggɨtyam Nikolao rɨgaina negɨr 
omnɨka mɨle singi kesa amneninyɨt. Sɨ Koda kwa opima onggɨtyam 
towaina mɨle singi kesa amneninyɨn. 7 Yete re wɨngawɨnga ke yɨpya 
kɨma, ton bꞌogla rutkund nangga im re Yɨnayɨna Wɨngawɨngat 
apureniny sosi wa pɨlwa. Sɨ yet ra Koina opureni yɨtkak rɨrɨrɨnd ɨbɨm 
dɨde ra ton negɨr ouyaena mɨle gou wa tamneniny, Kon ɨta ti okaen 
dem yɨrkokar wulkɨp owowɨm onggɨtyam yɨrkokar wul nangg ke 
rɨnte re yɨbɨm God ma otomanti samsam tungg wa.”

Simirna Sosi gatab Bage Yɨt
8  Man peba ɨrɨket Simirna sosi yɨr ɨpka anerum pɨlwa. Sɨ opimemb jɨ 

Tina opureni yɨtkak yete re otomayam dɨde undwatayam dɨde yet re uj 
awonj dɨde ket bꞌusaya yɨrkokar yokatonj.

9 “Kon wumɨr en da, man mɨbnenenyɨt re bebɨg kɨma bꞌɨdgotnena 
nate dɨde gasa kesa wɨmena nate, ajɨ man re jogjog gasa kɨma rɨga et 
wɨngawɨnga nya ke. Ɨ Kon kwa wumɨr en da, onggɨtyam rɨga opima 
wekeny moina taunɨnd yepim re towalenggyam bꞌagenairanj Ju rɨgam 
ajɨ ton ma Ju rɨga im. Ajɨ ton re Satanamna rɨga bobo im. Sɨ man towa 
pɨlkaim ɨsadrena mɨle akateneninyɨt. 10 Ajɨ man goro moga tawɨm 
onggɨtyam bꞌɨdgotnena gatab rɨnsim ra man wɨp tawarkisinyɨt. Yɨr 
de, negɨr wɨngawɨnga Satana opima moina sosi wɨngɨr ke nɨnda rɨga 
sɨbɨbmet wa taramkiny dem otonkenam. Ɨ kwa moina sosi rɨgap opima 
ten (10) bibɨr kɨma bebɨg kɨma bꞌɨdgotnena takatenanj. Ajɨ nangga ma jɨ 
rada man uj okasɨt onggɨt wɨnɨnd, man bꞌogla bꞌobogɨl gar ke utkunda 
mɨlend tonyisɨt. Ra man bꞌobogɨl tonyisɨt, Kon ɨta mor motkaen dadal 
ngɨrpu kesa yɨrkokarɨmna dɨra. 11 Yete re wɨngawɨnga ke yɨpya kɨma, 
ton bꞌogla rutkund nangga im re Yɨnayɨna Wɨngawɨngat apureniny 
sosi wa pɨlwa. Sɨ yet ra koina opureni yɨtkak rɨrɨrɨnd ɨbɨm dɨde ra ton 
bꞌɨdgotnena gou wa tamneniny, ton ma ɨta nɨmogɨm uj okas wul tungg 
wa menonɨm. Sɨ ton kwa ma ɨta bꞌɨdgotnena okateny wul tunggɨnd.”

Pergamo Sosi gatab Bage Yɨt
12  Man peba ɨrɨket Pergamo sosi yɨr ɨpka anerum pɨlwa. Sɨ opimemb jɨ 

Tina opureni yɨtkak, yama re yɨbnau orkamkam or tabtab giri.
13  “Kon wumɨr en rokate man wɨmena mekenyɨt. Sɨ onggɨtyam 

moina taun re Satanand ewangaya mɨle yɨndangɨr e yɨbɨm, sɨ 

demb de Satanate rɨga wɨp amneniny. Sɨ man ma sobijog bebɨg im 
akateninyɨt Koina nyɨ map. Ajɨ man Koina nyɨ nena e gar ke utkunda 
ke yokatenenyɨt. Sɨ man makwa ke onggɨtyam moina gar ke utkunda 
gatab yoenot, nangga ma jɨ onggɨtyam bibɨrɨnd re man moinajog yɨr 
ke onggɨtyam mɨle yɨr yongot rɨna re Satanamna rɨgap Koina nony 
ɨjai yɨr ungata rɨga Antipand yongando onggɨt pɨpmetɨnd rokate 
re Satana ukoi kana wɨp omnena eyeniny. 14 Ajɨ Kor opima nɨnda 
samany yɨt nɨbnainy mornɨm da, moina sosind opima Balaamɨmna 
negɨr ouyaena emorka rɨga wekeny. Ton re yɨpa negɨr bageyam 
na yɨbnonj, sɨ ton yɨpa king Balakɨnd youyaenonj rɨdede im Israel 
rɨga negɨr mɨle omnɨkam tamniny. Sɨ Israel rɨgap kea amnɨkenento 
bꞌanygɨnena god aidol ewangaya diyamdiyam dɨde ket negɨr bꞌiyena 
mɨle amnɨkenento. 15 Ɨ kwa moina sosind opima odede Nikolaimna 
negɨr ouyaena emorka rɨga toda kwa wekeny. 16  Sɨ onggɨt paemb 
man gar engende. Ra maka ra man gar tengenjɨt, Kon ɨta wanakana 
netken mor pɨlwa dɨde Kon opima gar engendi kesa rɨga ton kɨma 
geja omnɨken Koina yɨtkak giri ke rɨnte ra Koina tugɨm ke topenj. 
17 Yete re wɨngawɨnga ke yɨpya kɨma, ton bꞌogla rutkund nangga 
im re Yɨnayɨna Wɨngawɨngat apureniny sosi wa pɨlwa. Sɨ yet ra 
koina opureni yɨtkak rɨrɨrɨnd ɨbɨm dɨde ra ton negɨr mɨle gou wa 
tamneniny, Kon ɨta ti Godɨmna egiti mana okaen. Ɨ Kon kwa ɨta ti 
okaen bɨlbɨl gɨmokɨp dɨde Kon kwa ɨta sisɨl nyɨ ɨrɨkaen onggɨtyam 
gɨmokɨp kumbɨnd. Sɨ makwa yɨpa rɨgat ɨta onggɨtyam nyɨ wumɨr 
tainy ajɨ tonta yet ra okas.”

Tiyatira Sosi gatab Bage Yɨt
18  Man peba ɨrɨket Tiyatira sosi yɨr ɨpka anerum pɨlwa. Sɨ opimemb jɨ 

Godɨmna Bꞌɨgamna opureni yɨtkak yaina yɨrkɨp i re wul dɨmɨl pɨla ebnya 
dɨde yaina pɨspam i re ngɨndngɨnd auki bronj ayɨnkak pɨla ebnya.

19 “Kon wumɨr en moina omnɨka mɨle ɨ singi bꞌiyena mɨle ɨ gar 
ke utkunda mɨle ɨ yɨm bꞌakaena mɨle ɨ dɨde moina mɨmkam ke 
wɨmena mɨle. Ɨ Kon kwa wumɨr en da, moina naska omnɨki mɨle 
re ma ukoi na ajɨ yɨmta ke omnɨki mɨle re ukoijog im aukanj. 
20 Ajɨ Kor ɨta samany yɨt mornɨm da, man ɨta wɨnjɨkenyɨt ɨtomb re 
kongga Yejebelɨnd yeto re tilenggyam bꞌagenai bageyamɨm. Sɨ ton 
Koina wɨko rɨga auyaeneniny bꞌanygɨnena nya wa negɨr bꞌiyena 
mɨle omnɨkam dɨde bꞌanygɨnena god aidol ewangaya diyamdiyam 
awowɨm. 21 Ɨ Kon kea ti wɨn wokawond gar engendam tina negɨr 
bꞌiyena mɨlem pɨlke. Ajɨ ton ma singi na gar engendam. 22  Yɨr de, 
Kon ɨta tin pasɨnd toramisɨn, ɨ yepiya re ton kɨma gigɨr dɨde yɨgyɨg 
bꞌiyena mɨle amnɨkenento, Kon kwa opima ten ukoijog bꞌɨdgotnena 
wa taramkinyɨn ra ton maka tengendanj onggɨtyam towaina omnɨki 

nenegɨr mɨle ke. 23  Ɨ Kon kwa opima onggɨt konggamna bꞌɨgawar uj 
tama tepoinyɨn. Sɨ ɨngkaemb komkesa sosip wumɨr okasi da Kon 
rɨgaina kɨd dɨde gar im oraka eyeninyɨn. Sɨ Kon opima wa yɨpayɨpa 
mɨra tetendenawainyɨn waina omnɨki mɨle rɨrɨrɨnd. 24 Sɨ wɨn, 
Tiyatira sosi komb rɨga yepim re maka onggɨt konggamna ouyaena 
yokatenya dɨde maka onggɨtyam wumɨr akatenindam rɨnsim re 
rɨgap agenairanj da Satanamna ngorjog ke wɨgawɨga yɨt. Sɨ Kon ma 
ɨta wanɨm taramitaen kwa yɨpa bebɨg yɨt. 25 Ajɨ wɨn bꞌogla ɨna nena 
yɨtkak emorka teyenenindam rɨnsim re wa pɨlɨnd wekeny ngɨrpu 
ra Kon netken dem. 26  Sɨ yet ra Koina opureni yɨtkak rɨrɨrɨnd ɨbɨm 
dɨde ra ton onggɨtyam nenegɨr ouyaena mɨle gou wa tamneniny, ɨ 
dɨde yet ra Koina wɨko omnɨka nya yɨmta undoka teyeniny ngɨrpu 
gowukoi undwatapu wa, sɨ Kon ɨta ti danda okaen komkesa kantri 
wɨp omnenam. 27 Sɨ ɨdenat ton komkesa kantri wɨp tamneniny danda 
kɨma ayɨn kutɨp ke odede rɨngmim re rɨgap botol esambɨkenenanj. 
28  Ɨ Kon onggɨt wɨp omnenam danda yokatond Kor Bꞌuɨm pɨlkena. Sɨ 
Kon ɨta ti okaen Guj Ngaya rɨnte re bꞌanyorateneny sɨtawarjogɨnd. 
29 Yete re wɨngawɨnga ke yɨpya kɨma, ton bꞌogla rutkund nangga im 
re Yɨnayɨna Wɨngawɨngat apureniny sosi wa pɨlwa.”

Sarde Sosi gatab Bage Yɨt

3  1 Sɨ man peba yɨrɨke Sarde sosi yɨr ɨpka anerum pɨlwa. Sɨ opimemb 
jɨ Tina opureni yɨtkak yete re Godɨmna seben (7) wɨngawɨnga dɨde 

seben (7) ɨki wɨp amniny.
“Kon wumɨr en moina omnɨka mɨle, sɨ rɨgap men nyɨ mogenai yilo 

rɨgam ajɨ man re uj et. 2  Sɨ man utnyite dɨde seo akaine onggɨtyam 
moina omnɨki mɨle rɨnsim re momtajog uj taukanj. Mop nokɨp re 
Kon moina omnɨki mɨle yɨr eyeninyɨn, sɨ onggɨtyam moina mɨle 
wɨngɨrɨnd Kon maike nanggamog rɨrɨrkɨpjog mɨle na modarkainyɨn 
Godɨm wɨpɨnd. 3  Sɨ onggɨt paemb man nonyɨk bꞌamdene rɨdede 
na man gar ke utkunda mɨle yokatot dɨde nangga yɨtkak na man 
utkundenot. Ɨ man bꞌogla yɨmta undokine onggɨtyam mɨle dɨde 
yɨtkak, ɨ moina negɨr mɨle ke gar engende. Ajɨ ra man maka odede 
nya ke tutnyisɨt, Kon ɨta yurowamam rɨga pɨla netken, sɨ man 
makwa ɨta wumɨr okasɨt nangga wɨn nate Kon netken mor pɨlwa. 
4 Ajɨ nɨnda rɨga daka kea opima wekeny moina Sarde sosi wɨngɨrɨnd 
yepiya re maka towaina kobɨrgɨm kɨl amnɨkto negɨr mɨle ke. Sɨ ton 
rɨrɨr im kɨlkesa bɨlbɨl kobɨrgɨm bꞌikoki kɨma menon okasi Kon kɨma. 
Mop nokɨp towaina mɨle re rɨrɨrkɨpjog im Godɨm wɨpɨnd. 5 Sɨ yet ra 
koina opureni yɨtkak rɨrɨrɨnd ɨbɨm dɨde ra ton negɨr mɨle gou wa 
tamneniny, ton odede bɨlbɨl kobɨrgɨm bꞌikoki e ɨbɨm ton re dɨde. Dɨde 
Kon ma ɨta tina nyɨ eomnenyɨn yɨrkokar peba ke. Ajɨ Kon ɨta tina nyɨ 

pɨtapɨta omnyɨn dem Kor Bꞌuɨm wɨpɨnd dɨde Tina aneru wa wɨpɨnd 
de pumb tungg wa. 6  Yete re wɨngawɨnga ke yɨpya kɨma, ton bꞌogla 
rutkund nangga im re Yɨnayɨna Wɨngawɨngat apureniny sosi wa 
pɨlwa.”

Piladelpeya Sosi gatab Bage Yɨt
7 Sɨ man peba yɨrɨke Piladelpeya sosi yɨr ɨpka anerum pɨlwa. Sɨ 

opimemb jɨ Tina opureni yɨtkak yete re yɨnayɨna dɨde ɨmɨnjog rɨga yɨbɨm, 
ɨ yete re Israel king Dawidɨmna wɨp omnena ki yowam, ɨ dɨde kwa yet ra 
mora ɨpangenj, makwa ɨta yete rɨrɨr e ɨdok, ɨ ra ton ɨdok makwa yete rɨrɨr 
e ɨpangenj.

8  “Sɨ Kon wumɨr en moina omnɨka mɨle. Ɨ yɨr de, Kon ke wa wɨp 
ke mora ɨpangendi yoramitond, sɨ makwa yete rɨrɨr e onggɨtyam 
mora ɨdokam. Ɨ Kon wumɨr en da, mor re ma ukoi danda e mɨbnau 
ajɨ man kea Koina yɨtkak yɨmta yundokenenot dɨde man makwa ke 
Koina nyɨ yoenot. 9 Yɨr de, Kon nɨnda rɨga tetmɨkisinyɨn mor pɨlwa 
Satanamna rɨga bobo wɨngɨr ke yepim re towalenggyam bꞌagenairanj 
ɨmɨnjog kus ke Ju rɨgam, ajɨ ton gar ke utkunda ke re ma Ju rɨga im. 
Sɨ ton re bꞌanygɨnena rɨga im. Ɨ Kon opima ten tengainyɨn mor pɨlwa 
menonɨm dɨde kumsos bꞌamkam mor pɨlwa. Sɨ ɨdenat ton wumɨr 
okasi da Kon ɨta singi miyenyɨn. 10 Ɨ yɨpa bebɨg kɨma otonkena wɨn 
ɨta pɨta tainy dem kupka gowukoi wɨngɨrɨnd komkesa gowukoyɨnd 
wɨmena rɨga otonkenam. Ajɨ re man koina mɨmkam ke wɨmena 
gatab yɨtkak yɨmta undoka eyeninot, sɨ onggɨt paemb Kodaka men 
ɨta yɨrgong omnɨka mitiyenyɨn dem onggɨtyam otonkena wɨnɨnd. 11 Ɨ 
Kon ɨta wanakana netken. Sɨ man bꞌogla emorka iyenyɨt nangga e re 
mor pɨlɨnd mɨbnau, nokɨm da ɨdenat maka yet mɨtɨsas moina bꞌogɨl 
dɨra. 12  Sɨ yet ra koina opureni yɨtkak rɨrɨrɨnd ɨbɨm dɨde ra ton bebɨg 
kɨma otonkena mɨle gou wa tamneniny, Kon ɨta tin Kor Bꞌuɨmna 
yɨnametɨnd rortem omnyɨn dem. Sɨ ton ma ɨta onggɨt yɨnamet ke 
tewaikis. Sɨ Kon opima ti pɨlɨnd terɨkinyɨn Kor Godɨmna nyɨ ɨ Kor 
Godɨmna taun nyɨ rɨnte ra sisɨl Yerusalem pumb ke tinɨk Kor Godɨm 
pɨlke ɨ dɨde Koina sisɨl nyɨ. 13  Yete re wɨngawɨnga ke yɨpya kɨma, ton 
bꞌogla rutkund nangga im re Yɨnayɨna Wɨngawɨngat apureniny sosi 
wa pɨlwa.”

Laodikeya Sosi gatab Bage Yɨt
14 Sɨ man peba yɨrɨke Laodikeya sosi yɨr ɨpka anerum pɨlwa. Sɨ 

opimemb jɨ Tina opureni yɨtkak yete re ɨmɨnjog, ɨ yete re nony ɨjai dɨde 
ɨmɨnjog yɨr ungata rɨga, ɨ dɨde yete re Godɨmna otobarki rɨgɨb rɨga.

15 “Kon wumɨr en moina omnɨka mɨle. Sɨ man re ma gɨbɨlgɨbɨl 
nyɨ pɨla gar ke utkunda kesa rɨga et ɨ kwa man re ma pembpemb 

nyɨ pɨla gar singi kɨma gar ke utkunda rɨga et. Sɨ Kon singi en da, 
man bꞌogla yɨpaina nena gatab ke rɨga taet rɨka gɨbɨlgɨbɨl nyɨ pɨla 
rɨgam o pembpemb nyɨ pɨla rɨgam. 16  Man odede gɨbɨlgɨbɨl dɨde 
pembpemb ganggand burakak nyɨ pɨla sosi e mɨbnyɨt. Sɨ Kon momta 
e men metiyekenjɨn Koina tu bora ke. 17 Ɨ man mindenyɨt da, kon 
jogjog gasa kɨma rɨga en dɨde Kon rɨrɨrkɨpjog e nɨbnyɨn, sɨ kon ma 
ɨta nanggamog ma bꞌatraken. Ajɨ man ma ɨta bꞌangwasɨt da man re 
nony bꞌɨpi kesa rɨga et, ɨ man re kear kɨma rɨga et, ɨ man re gasa kesa 
rɨga et, ɨ man re yɨrdɨdɨ rɨga et, ɨ dɨde man re wɨ kesa et. 18  Sɨ Kon 
men mutgoen da, man bꞌogla wul ke okleki kɨlkesa gold okasɨt Kor 
pɨlke, nokɨm da ɨdenat man jogjog gasa kɨma rɨga taet. Ɨ kwa okasɨt 
bɨlbɨl kobɨrgɨm dɨde ket bꞌitkisɨt, nokɨm da ɨdenat man moina ɨngar 
kɨma wɨ kesa jɨ utwangket. Ɨ dɨde kwa man okasɨt yɨrkɨp meresin 
dɨde ket moina yɨrkɨp tesnɨket, nokɨm da ɨdenat man yɨr tepangenjɨt. 
19 Yena ra Kon singi tamninyɨn kear omnam, Kon opima ten samany 
ke dɨde yɨmak yɨt ke dɨmdɨm tamnɨkinyɨn. Sɨ onggɨt paemb man 
bꞌogla ukoi singi taet gar ke utkunda mɨle omnɨkam dɨde ket moina 
burakak mɨle ke tengenjɨt. 20 Yɨr de, Kon onyisɨn re mora dunda nate 
dɨde mora yodounenyɨn. Sɨ yet ra Koina nonykok tutkunj dɨde mora 
ɨpangenj, Kon ɨta ti pɨlwa bꞌɨtgaren dɨde Kon ton kɨma diyam taenyɨn 
ɨ toda kwa Kon kɨma diyam taeny. 21 Sɨ yet ra koina opureni yɨtkak 
rɨrɨrɨnd ɨbɨm dɨde ra ton negɨr burakak mɨle gou wa tamneniny, 
Kon ɨta ti danda okaen dem omitam Koina wɨp omnenapu kasand 
Kon kɨma omitam odede rɨngma na re Kon omiti nɨbnond Kor Bꞌu 
kɨma Tina wɨp omnenapu kasand re Kon naska Satanand gou wa 
yomnond. 22  Yete re wɨngawɨnga ke yɨpya kɨma, ton bꞌogla rutkund 
nangga im re Yɨnayɨna Wɨngawɨngat apureniny sosi wa pɨlwa.”

Godɨmna Pumb Tungg

4  1 Ɨ onggɨt kak ke Kon yɨr yongond pumb tungg mora ɨpangendi. Ɨ 
Kon onggɨtyam nonykok utkundond yet re naskand bibol ara pɨla 

nomnonj. Sɨ ton ket kwa nomnonj da, “Man dɨkɨnd pumb wa metkɨm! 
Kon ɨta motouyaukurinyɨn nangga im ra bꞌogla pɨta taukanj onggɨt 
kak ke.” 2  Ɨ odenja ket Yɨnayɨna Wɨngawɨnga bꞌimuronj kor pɨlɨnd. Ɨ 
yɨr de, demb de pumb tungg wa yɨpa wɨp omnenapu kasa oramiti na 
yɨbnonj dɨde onggɨtyam kasa kumbɨnd yɨpa rɨga omiti yɨr yongond. 
3  Sɨ yet re omiti yɨbnonj, Tina wɨp engdenonj re ɨja na ɨt re kuskus 
uwaluwal engdeni otomanti ngɨndngɨnd gɨmo re dɨde ɨ salsal ake kuskus 
engdeni otomanti ngɨndngɨnd gɨmo re dɨde. Ɨ kwa yɨpa bꞌogɨl wagur 
onggɨtyam kasa pumb ke okɨnti na yɨbnonj dɨde ɨja na wɨp engdenonj 
ɨt re salsal engdeni ngɨndngɨnd gɨmo re dɨde. 4 Ɨ kwa twenti powa (24) 
wɨp omnenapu kasa ewatɨnti wekenonj onggɨt kasa wusɨnd, dɨde ket 

onggɨtyam kasa kumbɨnd twenti powa (24) elda omnɨki na wekenonj. Ɨ 
ton re bɨlbɨl kobɨrgɨm bꞌikoki na dɨde towaina mopɨnd gold ke omnɨki 
bꞌogɨl dɨra bꞌikoki na wekenonj. 5 Ɨ onggɨt wɨp omnenapu kasa ke waral 
ɨpabɨndento ɨ nonykok ikonj ɨ dɨde ɨara ara yikenonj. Ɨ seben (7) lampa 
re omanda wɨp omnenapu kasa wɨpɨnd enyorki wekenonj. Sɨ onggɨtyam 
seben (7) lampa re Godɨmna seben (7) wɨngawɨnga im. 6  Ɨ kwa onggɨt 
wɨp omnenapu kasa pɨpmetɨnd re glas sɨpa pɨla pɨpmet na yɨbnonj odede 
engdeni otomanti kɨlkesa gɨmo re dɨde.

Ɨ onggɨtyam kingɨmna pɨpmet ɨnyɨnyɨnd powa (4) yilo gasa na ewatɨnti 
wekenonj wɨp omnenapu kasa wusɨnd. Ɨ onggɨtyam powa (4) yilo 
gasa re wɨp ke dɨde kak ke jogjog yɨrkɨp ke ɨkangɨndi na wekenonj. 7 Ɨ 
naskanyam yilo gasa re laiyon pɨla na, ɨ nɨmogɨm yilo gasa re kau pɨla 
na, ɨ nowam yilo gasa re rɨga pɨla wɨp kɨma na, ɨ dɨde powam (4) yilo 
gasa re ulitenaulitena yimbyak pɨla na. 8  Ɨ kwa onggɨtyam powa (4) yilo 
gasa yɨpayɨpa re siks (6) tama kɨma na. Ɨ onggɨtyam towaina tama re 
tum ke dɨde wɨra ke jogjog yɨrkɨp ke ɨkangɨndi na wekenonj. Ɨ onggɨtyam 
powa (4) yilo gasa maka bibɨr ake sɨwɨny wɨram wekenenonj ajɨ Godɨnd 
yesoureneno odede yɨt ke da,

“Yɨnayɨna et, yɨnayɨna et, yɨnayɨna et!
Yonggyam God, Man re Komkesa Dandam Rɨgɨb Rɨga et
yet re mɨbnot ɨ yete re mɨbnyɨt ɨ dɨde yet ra mɨtɨbnyɨt.”

9 Sɨ onggɨtyam yilo gasap Ti pɨlwa bꞌogɨl ɨnyomarena ɨ ukoi ɨsnawa ɨ 
dɨde sɨteket yɨt yokaeneno yete re omiti yɨbneneny onggɨt wɨp omnenapu 
kasand dɨde yete re ngɨrpu kesa ngɨrpu kesa yilo yɨbneneny. 10 Sɨ 
odede natemb twenti powa (24) eldap Ti pɨlwa kumsos bꞌamkɨto yete 
re onggɨtyam wɨp omnenapu kasand omiti yɨbneneny. Ɨ ton ket Tin 
yewangayo yete re ngɨrpu kesa ngɨrpu kesa yilo yɨbneneny. Ɨ dɨde ton ket 
towaina bꞌogɨl dɨra aramkɨto de onggɨt wɨp omnenapu kasa wɨpɨnd odede 
esourena yɨt kɨma da,
 11 “Sowa Yonggyam God, Man re rɨrɨrkɨpjog Rɨga et

okatenam bꞌogɨl ɨnyomarena ɨ esourena ɨ dɨde danda,
mop nokɨp Man kea komkesa gasa atobarkinot.

Sɨ komkesa gasa Moina singi rɨrɨrɨnd pɨta aukɨto dɨde wɨmena 
wuwenonj.”

Godɨmna Tɨrɨr Omni Mal Outɨki Peba gatab Yɨt

5  1 Ɨ kon kea yɨpa peba yɨr yongond onggɨt rɨgamna juwai kɨma 
yɨmjog yɨm kumbɨnd yet re omiti yɨbnonj onggɨtyam wɨp omnenapu 

kasand. Ɨ ɨtemb peba re tabtab ɨrɨki na dɨde seben (7) Godɨmna tɨrɨr 
omni mal ke ousɨki na yɨbnonj. 2  Ɨ kon kwa yɨpa ukoi danda kɨma aneru 
yɨr yongond. Sɨ ton unena kɨma odede yɨt pɨtapɨta yomnenonj da, “Yete 
rɨrɨrkɨpjog rɨga onggɨtyam peba ɨpangendam dɨde onggɨtyam Godɨmna 

c 5:6 Seben (7) dɨng yisɨpkis da Godɨmna kupka danda. d 5:11 Grik peband da “jogjog 
andred miliyon (100,000,000) dɨde jogjog miliyon (1,000,000) na”. 

tɨrɨr omni mal ousɨki otorkam?” 3  Ɨ makwa yɨpat de pumb tungg wa 
ɨ gowukoyɨnd ɨ dɨde uj rɨga wɨngɨr ke rɨrɨr na awonj onggɨtyam peba 
ɨpangendam dɨde yɨr ongongɨm. 4 Sɨ kon ma sobijog na yii bꞌɨrɨnenond, 
mop nokɨp maka yɨpa rɨrɨrkɨpjog rɨga pɨta awonj onggɨtyam peba 
ɨpangendam dɨde yɨr ongongɨm. 5 Ɨ twenti powa (24) elda wɨngɨrɨnd yɨpat 
ken wumɨr nomnonj da, “Goro yii bꞌɨtrɨnenɨm! Yɨr de, ɨtemb jɨ Rɨga yena 
re yogenai da laiyon, ɨ yete re Yuda gu ke ɨ Dawidɨmna rɨgɨb Rɨga yɨbɨm. 
Ton kea Satanamna komkesa negɨr mɨle gou wa amninonj. Sɨ Ton ɨta 
onggɨtyam peba ɨpangenj dɨde opima onggɨtyam seben (7) Godɨmna tɨrɨr 
omni mal ousɨki tatorkiny.”

6  Ɨ kon kwa yɨpa Mamoi Bꞌɨga yɨr yongond yet re onyiti yɨbnonj 
onggɨtyam wɨp omnenapu kasa dɨde powa (4) yilo gasa ɨnyɨnyɨnd ɨ 
dɨde elda wa ɨnyɨnyɨnd. Sɨ Tina wɨp ɨja na awonj ɨt re da kea naskand 
yongando. Ɨ Ton re seben (7) dɨng c kɨma na dɨde seben (7) yɨrkɨp kɨma 
na. Sɨ onggɨtyam seben (7) yɨrkɨp re Godɨmna seben (7) wɨngawɨnga im 
rɨna re God komkesa gowukoi wa etmɨkurinonj. 7 Sɨ Ton ket ikonj dɨde ket 
ɨtemb peba yokatonj onggɨt Rɨgamna juwai kɨma yɨmjog yɨm kumbɨnd 
yet re omiti yɨbnonj wɨp omnenapu kasand. 8  Ɨ re Ton onggɨtyam peba 
yokatonj, powa (4) yilo gasa dɨde twenti powa (24) elda kumsos bꞌamkɨto 
onggɨt Mamoi Bꞌɨgam pɨlwa. Ɨ ton yɨpayɨpa gita pɨla ɨpayaɨpaya gasa dɨde 
ngɨrangngɨrang gasa yɨndangɨr auki gold sospen kɨma na wekenonj. Sɨ 
opimemb ngɨrangngɨrang gasa re yɨna rɨga waina yɨr opmita im. 9 Ɨ ton 
ket sisɨl ger yɨtango odede da,

“Man re rɨrɨrkɨpjog rɨga et onggɨtyam peba okatam
dɨde otorkam onggɨtyam peband ousɨki Godɨmna tɨrɨr omni mal.

Mop nokɨp rɨgap kea Men mongando, ɨ Man ket onggɨtyam Moina 
kus kena Godɨm rɨga yokatainot
komkesa gu ke ɨ komkesa yɨtam ke ɨ komkesa kantri ke ɨ dɨde 

komkesa gɨm bꞌengabenga ke.
 10 Ɨ Man kea Godɨnd ewangayam ten amninot pumb tunggɨm dɨde yɨna 

sɨ rɨgam.
Sɨ ton opima wɨp teyenanj onggɨt gowukoyɨnd.”

11 Ɨ kon kwa ket yɨr awond, sɨ kon ket utkundenond jogjog aneru waina 
nonykok yepiya re onggɨt wɨp omnenapu kasa wusɨnd ewatɨnti wekenonj 
ɨ powa (4) yilo gasa waina nonykok ɨ dɨde twenti powa (24) elda waina 
nonykok. Ɨ towaina namba re ogenka kesa jogjog miliyon (1,000,000) na. d 
12  Ɨ ton ket unena kɨma nonykok wuwenonj da,

“Mamoi Bꞌɨga yena re yongando, Man re rɨrɨrkɨpjog rɨga et okatam 
danda

Ouyawa 5  

The New Testament in Wipi of Papua New Guinea; 1st ed. 2001; web version, © 2013, Wycliffe Bible Translators, Inc.



629

 

e 6:6 Grik peband da, “Yɨpa baiko witkɨp re yɨpa Denari e, ɨ daka nowa baiko balikɨp re 
yɨpa Denari e.” Sɨ onggɨtyam wit ake bali re towaina ukoijog owou i, ɨ onggɨtyam mɨra re 
tenpyam (10) pumbjog e towaina naska mɨram pɨlke. 

ɨ wɨngawɨnga ke danda gasa ɨ bꞌogɨl multekɨp
ɨ juwai ɨ ukoi ɨsnawa ɨ bꞌogɨl ɨnyomarena ɨ dɨde esourena.”

13  Ɨ kon kwa utkundeninond komkesa gasa rɨna re wekenonj pumb 
tunggɨnd ɨ gowukoyɨnd ɨ uj rɨga wa tunggɨnd ɨ dɨde sɨpand. Ɨ 
dɨde onggɨtyam eomkiti pɨpmet wɨngɨrɨnd komkesa gasa kon kea 
utkundeninond. Sɨ ton nonykok wuwenonj odede na da,

“Yete re onggɨtyam wɨp omnenapu kasand omiti yɨbneneny
ɨ kwa daka yete re Mamoi Bꞌɨga,

Towa pɨlwa esourena ɨ ukoi ɨsnawa
ɨ bꞌogɨl ɨnyomarena ɨ dɨde danda.”

14 Ɨ ket powa (4) yilo gasap esmonggauto da, “Ɨmɨnjog e!” Ɨ kwa daka 
twenti powa (24) eldap kumsos bꞌamkɨto dɨde ton ket Ten ewangayo.

Siks (6) Godɨmna Tɨrɨr Omni Ousɨki Mal Otorka Yɨt

6  1 Ɨ re Mamoi Bꞌɨgat onggɨtyam seben (7) Godɨmna tɨrɨr omni mal 
ousɨki wɨngɨrɨnd yɨpa yotorendonj, sɨ kon kea yɨr yongond. Ɨ re 

kon utkundond, ɨ powa (4) yilo gasa wɨngɨrɨnd yɨpat ɨara pɨla nonykok 
yikenonj da, “Metkɨm ayo!” 2  Sɨ yɨr de re kon yɨr awond, kea de bɨlbɨl oso 
yɨbnonj dɨde ti iyena rɨga ti teskakɨnd pingg kɨma na yɨbnonj. Sɨ ton re 
Kerisomna juwai kɨma dɨra okati na yɨbnonj. Sɨ re ton gejam opendonj, 
ton kea geja rɨga gou wa omnena eyeninonj ɨ dɨde nokɨm da ɨdenat kwa 
ton geja rɨga gou wa omnena teyeneniny.

3  Ɨ re Mamoi Bꞌɨgat nɨmogɨm Godɨmna tɨrɨr omni mal outɨnti 
yotorendonj, sɨ kon kea utkundond nɨmogɨm yilo gasamna opurena odede 
da, “Metkɨm ayo!” 4 Sɨ kwa yɨpa kuskus oso opendonj, dɨde ti iyena rɨga 
tina teskakɨnd, ton re kea danda okati na yɨbnonj gowukoi ke ngɨmbla 
ewaikitam. Sɨ ton kea ukoi geja iyonj gowukoi wa, nokɨm da ɨdenat rɨga 
towalenggyam uj bꞌatɨndrɨkanj.

5 Ɨ re Mamoi Bꞌɨgat nowam Godɨmna tɨrɨr omni mal outɨnti yotorendonj, 
kon kea utkundond nowam yilo gasamna opurena da, “Metkɨm ayo!” Ɨ 
yɨr de, re kon ket yɨr awond, kea de timtim oso yɨbnonj, dɨde ti iyena rɨga 
ti teskakɨnd re bebɨg okatenapu tondon gasa na ti yɨmɨnd yowamonj. 6  Ɨ 
kwa kon ket nonykok pɨla ara utkundond powa (4) yilo gasa wa wɨngɨr 
ke. Ɨ onggɨt arat tin yomnonj da, “Man sou yoramitene gowukoi nata! 
Sɨ ra rɨgat yɨpa sana ungɨk, ton sobijog kɨpol nena e okas ama rɨka ten 
(10) nganja im tejobɨkiny. Ɨ ra ton kemba ɨtlis, ton yɨpaina sobijog jaj 
pem nena e okas. e Ajɨ man goro negɨr tamnɨkinyɨt olib nangg ake greip 
nangg.”

7 Ɨ kwa re Mamoi Bꞌɨgat powam (4) Godɨmna tɨrɨr omni mal outɨnti 
yotorendonj, kon kea powam (4) yilo gasamna nonykok utkundond, ɨ ton 
yindonj da, “Metkɨm ayo!” 8  Ɨ yɨr de, re kon yɨr awond, kea de mulmul 
ke ɨponateni salsal oso yɨbnonj, dɨde ti iyena rɨga ti teskakɨnd tina nyɨ re 
ujɨt. Sɨ kwa daka yɨpat tin yɨmta yundokonj re uj rɨgaina tunggɨt. Ton kea 
juwai okati na ebnonda gowukoi rɨga powa (4) bobo omnɨkam dɨde towa 
wɨngɨrɨnd yɨpa bobo ongandam. Sɨ ton ekonda opimemb rɨga ongandam 
geja ke ɨ sou ke ɨ rukoruko kopa ke ɨ dɨde gowukoi tɨbam bꞌangga ke.

9 Ɨ kwa re Mamoi Bꞌɨgat paibɨm (5) Godɨmna tɨrɨr omni mal outɨnti 
yotorendonj, kon kea wɨngawɨnga yɨr anginond yɨna sɨ omnɨkapu kap 
wɨrand yena re gowukoi rɨgap uj kɨma epouto. Sɨ ton nangga pena ten 
epouto re, mop nokɨp ton kea Godɨmna yɨtkak gar ke utkunda ke yokato 
dɨde ton kea Yesu Kerisom gatab ɨmɨnjog yɨr ungata yɨt apurenento. 10 Ɨ 
ton unena kɨma ara wuwenonj da, “Komkesa Dandam Rɨgɨb Rɨga yete 
re yɨnayɨna dɨde ɨmɨnjog Yonggyam, sɨ rɨdede pae Man maka wanakana 
bꞌɨsagɨka oramitenyɨt onggɨt gowukoi wɨmena rɨga wa pɨlɨnd, nokɨm 
da ɨdenat Madaka sowaina kus mɨrand ten tepoinyɨt?” 11 Sɨ God ket 
towa yɨpayɨpa agoninonj pɨnpɨn bɨlbɨl kobɨrgɨm bꞌikokam. Ɨ Ton ket ten 
amninonj da, “Wɨn bꞌogla ngai bꞌusaya sobijog wɨnɨnd wɨram wekene, 
ngɨrpu gowukoi rɨgap waina wɨkomadwar dɨde waina gar ke utkunda 
nany dɨde yɨngganwar uj kɨma tepouranj dem odede rɨngma na re ton 
wen uj kɨma epouto, ngɨrpu ra ket ogeni namba rɨrɨrkɨp tau dem.”

12 Ɨ kwa re Mamoi Bꞌɨgat siksɨm Godɨmna tɨrɨr omni mal outɨnti yotorendonj, 
kon kea nɨnda mɨle yɨr anginond. Sɨ opimemb jɨ mɨle, ukoi jijɨg aukonj ɨ 
lomkongga timtim aukonj re timtim kobɨrgɨm pɨla na, ɨ mobi re kupkakupka 
kus pɨla kuskus na aukonj, 13 ɨ wubɨnd ɨki ɨsokto gowukoi wa odede na 
rɨngma ra ukoi rɨbɨt lɨla uwongneny, komkesa kɨp gabsos kɨma tɨsokanj, 
14 ɨ wub ewaikitonj re odede na rɨngma ra peba tɨnyowenj dɨde nɨmog tab 
towalenggyam bꞌetromkya, ɨ komkesa dor dɨde ailan re kea bꞌururkento 
towaina pɨpmet ke. 15 Ɨ gowukoi rɨga wa king ɨ mopyam rɨga ɨ geja rɨga 
mopyam ɨ jogjog gasa kɨma rɨga ɨ danda kɨma rɨga ɨ dɨde komkesa wɨko rɨga 
dɨde bꞌɨtrari rɨga, ton towalenggyam egurka wuwenonj gong bora nata ɨ kɨla 
gangga nata rɨna re dor nata wekenonj. 16 Ɨ ton endento dor wa pɨlwa dɨde 
kɨla wa pɨlwa da, “Sowa kumbɨnd sap otekinam ɨ ket sɨn negurkinam onggɨt 
Rɨgamna wɨp ke yete re wɨp omnenapu kasand omiti yɨbneneny ɨ dɨde kwa 
Mamoi Bꞌɨgamna ukoi soro kɨma bꞌɨsagɨkam pɨlke. 17 Nokɨp Towaina ukoijog 
soro kɨma bꞌɨsagɨka bibɨr re kea ɨte ke ik. Sɨ yete rɨrɨr e Towa wɨpɨnd onyitam?”

Godɨmna Tɨrɨr Omni Outɨki Mal Okati Wan Andred 
Poti Powa Tausɨn (144,000) Israel rɨga

7  1 Ɨ onggɨt kak ke re kon yɨr awond, powa (4) aneru gowukoi powa (4) 
wug nata owɨnki wekenonj dɨde ton gowukoyɨmna powa (4) rɨbmop 

emorki awamto, nokɨm da ɨdenat rɨb maka bꞌuturenanj gowukoi wa ɨ sɨpa 
wa ɨ dɨde komkesa wul nangg wa pɨlwa. 2  Ɨ kwa re kon yɨr awond, kwa 
yɨpa aneru ɨlemet ke ikonj ɨ yilo Godɨmna tɨrɨr omni outɨnti mal iyonj. 
Ɨ ton ket unena kɨma nonykok yikenonj onggɨt powa (4) aneru wa pɨlwa 
yama na re God danda akainonj gowukoi dɨde sɨpa negɨr omnɨkam. 3  Ɨ 
ton ket amninonj da, “Goro negɨr tamnɨkinam gowukoi ɨ sɨpa ɨ dɨde wul 
nangg ngɨrpu ra sɨn mera Godɨmna wɨko rɨgaina mongkakɨnd Godɨmna 
tɨrɨr omni mal tausɨkindam yena re God abagɨkinonj Tinajog rɨgam.” 4 Ɨ 
kon onggɨtyam Godɨmna tɨrɨr omni mal ousɨki rɨgaina namba utkundond 
re wan andred poti powa tausɨn (144,000) na. Sɨ onggɨtyam Godɨmna 
tɨrɨr omni mal ousɨki rɨga re Israel wɨngɨrɨnd komkesa gu ke rɨga na.
 5 Sɨ Yuda gu ke re twelp tausɨn (12,000) rɨga na,

ɨ Rɨuben gu ke re twelp tausɨn (12,000) rɨga na,
ɨ Gad gu ke re twelp tausɨn (12,000) rɨga na,

 6 ɨ Aser gu ke re twelp tausɨn (12,000) rɨga na,
ɨ Naptali gu ke re twelp tausɨn (12,000) rɨga na,
ɨ Manase gu ke re twelp tausɨn (12,000) rɨga na,

 7 ɨ Simeon gu ke re twelp tausɨn (12,000) rɨga na,
ɨ Lebi gu ke re twelp tausɨn (12,000) rɨga na,
ɨ Isakar gu ke re twelp tausɨn (12,000) rɨga na,

 8 ɨ Jebulon gu ke re twelp tausɨn (12,000) rɨga na,
ɨ Yosep gu ke re twelp tausɨn (12,000) rɨga na,
ɨ Benyamin gu ke re twelp tausɨn (12,000) rɨga na.

Gar ke Utkunda Rɨga Bꞌɨgaram Pumb Tungg wa
9 Ɨ onggɨt kak ke, re kon yɨr awond, sɨ yɨr de, ogenka kesa ukoijog rɨga 

bobo na wekenonj komkesa gɨm bꞌengabenga ke ɨ gu ke ɨ kantri ke ɨ dɨde 
yɨtam ke. Sɨ ton ket owɨnkɨto wɨp omnenapu kasa wɨpɨnd dɨde Mamoi 
Bꞌɨga wɨpɨnd. Ɨ ton re pɨnpɨn bɨlbɨl kobɨrgɨm bꞌikoki na dɨde towa yɨmɨnd 
apɨg kɨma na wekenonj. 10 Ɨ ton ket unena kɨma nonykok wuwenonj da,

“Yɨrkokar okatam mɨle yɨbɨm re
mera Godɨm pɨlnate yete re wɨp omnenapu kasand omiti 

yɨbneneny dɨde Mamoi Bꞌɨgam pɨlnate.”
11 Ɨ naskand komkesa aneru re wɨp omnenapu kasa ɨ twenti powa (24) elda ɨ 
dɨde powa (4) yilo gasa wus nat ewatɨnti owɨnki wekenonj. Ajɨ re ton onggɨtyam 
mɨle yɨr yongo, ton kea ket kumsos bꞌamkɨto wɨp omnenapu kasa wɨpɨnd dɨde 
as ɨroukɨto ɨ dɨde ket Godɨnd yewangayo. 12 Ɨ ton ket nonykok wuwenonj da,

“Ɨmɨnjog e, esourena ɨ bꞌogɨl ɨnyomarena ɨ bꞌogɨl multekɨp ɨ sɨteket ɨ 
ukoi ɨsnawa ɨ danda ɨ dɨde juwai
mera Godɨm pɨlwa ngɨrpu kesa ngɨrpu kesa, ɨmɨnjog.”

13  Ɨ elda wɨngɨrɨnd yɨpat nɨgekitonj da, “Yepim jɨ onggɨtyam rɨga pɨnpɨn 
bɨlbɨl kobɨrgɨm bꞌikoki wekeny? Ɨ rɨngkaim ton tui?” 14 Sɨ kon ket tin 

yɨsmonggawond da, “Kor yonggyam, man wumɨr et.” Sɨ ton ket nomnonj 
da, “Opimemb rɨga ma sobijog bebɨg kɨma bꞌɨdgotnena na okatena eyento 
gar ke utkunda mɨle wɨngɨrɨnd. Ajɨ ton onggɨtyam komkesa bꞌɨdgotnena 
gou wa amnento, ngɨrpu yu opi ton bꞌɨgarkanj. Sɨ ton re kea towaina 
pɨnpɨn kobɨrgɨm esekto, ɨ ɨngkenaemb ket ton Mamoi Bꞌɨgamna kus ke 
onggɨtyam towaina kobɨrgɨm bɨlmetmet amnɨkto.
 15 Sɨ onggɨt paemb yu ton re Godɨmna wɨp omnenapu kasa wɨp nasim 

wekeny
dɨde ton ket Godɨmna yɨna pɨpmet nasim Tin yewangaenenyi bibɨr 

dɨde sɨwɨny.
Sɨ yete re wɨp omnenapu kasand omiti yɨbneneny,

Ton ɨta ton kɨma ita wɨnɨnd yɨbneneny dɨde towaina wɨmenapu 
met orangka teyenainy.

 16 Sɨ ton makwa opima owoupa taukenenanj dɨde kwa makwa opima 
nyɨpa taukenenanj.
Ɨ lomkongga dɨde kwa komkesa pembpemb gasap ma opima ten 

gɨm tembrɨkenenanj.
 17 Mop nokɨp Mamoi Bꞌɨgate towanɨm yɨr ɨpka rɨga ɨbneneny

yete re kingɨmna wɨp omnenapu pɨpmet ɨnyɨnyɨnd yɨbneneny.
Sɨ Tonsim ten wang teyeneniny yɨrkokarɨm nyɨkip wa.

Ɨ Godte towaina yɨrkɨp ke komkesa yɨrekɨp tesekiny.”

Sebenɨm (7) Godɨmna Tɨrɨr Omni Mal Outɨnti

8  1 Ɨ re Mamoi Bꞌɨgat sebenɨm Godɨmna tɨrɨr omni mal outɨnti 
yotorendonj, wub re mumakesa na awonj kombkomb awa kɨma. 2  Ɨ 

re kon yɨr awond, seben (7) aneru onyiti na wekenonj Godɨm wɨpɨnd ɨ 
God ket towa agoninonj seben (7) bibol.

3 Ɨ kwa yɨpa aneru ikonj dɨde onyitonj yɨna sɨ omnɨkapu kap wusɨnd. Ɨ 
ton yowamonj re gold ke omnɨki ngɨrangngɨrang gasa imbrɨkapu sospen 
na. Ɨ ton jogjog ngɨrangngɨrang gasa okati na awaminonj, nokɨm da ɨdenat 
ton onggɨtyam ngɨrangngɨrang gasa dɨde yɨna rɨga waina yɨr opmita 
yɨpand tembrɨkiny onggɨt gold ke omnɨki yɨna sɨ omnɨkapu kapɨnd rɨna 
re yɨbnonj Godɨmna wɨp omnenapu kasa wɨp ke. 4 Sɨ yɨna rɨga waina yɨr 
opmita re ngɨrangngɨrang gasa kɨma yɨpa nat kimbra yikenonj Godɨm 
pɨlwa onggɨt aneru ma yɨm kumb ke. 5 Ɨ ket onggɨt anerut wul wewɨr 
akasinonj yɨna sɨ omnɨkapu kap ke dɨde ket yɨndangɨr yomnonj ɨtemb 
ngɨrangngɨrang gasa imbrɨkapu sospen. Ɨ re ton bꞌɨskonj gowukoi wa, sɨ ket 
ɨara ara yikenonj ɨ nonykok ikonj ɨ waral ɨpabɨndento ɨ dɨde jijɨg aukonj.

Naskanyam Powa Bibol
6  Ɨ opimemb seben (7) aneru yama na re seben (7) bibol ebnainonj, ton 

bibol angonjento ɨpayam.

7 Ɨ re naskajog anerut bibol ara yɨpayonj, sɨ gɨmo pɨla ais piro dɨde wul 
aukonj re kus kɨma ɨsleki na ɨ ket gowukoi wa ɨsokonj. Sɨ gowukoi nowa 
ɨkalki wɨngɨrɨnd yɨpa tab re kea so yomnonj ɨ wul nangg toda nowa ɨkalki 
wɨngɨrɨnd yɨpa tab re kea so amninonj ɨ dɨde komkesa salsal tɨb dɨde 
owou nangg daka kea so amninonj.

8  Ɨ re nɨmogɨm anerut bibol ara yɨpayonj, yɨpa so omni ukoi dor pɨla 
gasa ɨsendonj sɨpa wa, sɨ sɨpa nowa ɨkalki wɨngɨrɨnd yɨpa tab re kea 
kusɨm bꞌengendonj. 9 Ɨ kwa sɨpand yilo gasa nowa ɨkalki wɨngɨrɨnd yɨpa 
tab re kea uj aukɨto, ɨ dɨde gɨga daka nowa ɨkalki wɨngɨrɨnd yɨpa tab re 
kea negɨr amnɨkinonj.

10 Ɨ re nowam anerut bibol ara yɨpayonj, sɨ kea lampa pɨla so omni ukoi 
ɨki ɨsendonj wub kumb ke de komkesa kɨlɨm nowa ɨkalki wɨngɨrɨnd yɨpa 
tab nata dɨde nyɨ kip nata. 11 Ɨ onggɨt ɨkim nyɨ re Kapkapte. Sɨ komkesa 
nyɨ nowa ɨkalki wɨngɨrɨnd yɨpa tab re kea kapkap aukɨto. Ɨ ɨngkenaemb 
jogjog rɨga uj aukɨto onggɨt kapkap auki nyɨ map.

12  Ɨ kwa re powam (4) anerut bibol yɨpayonj, lomkongga nowa ɨkalki 
wɨngɨrɨnd yɨpa tab ɨ mobi nowa ɨkalki wɨngɨrɨnd yɨpa tab ɨ dɨde komkesa 
ɨki nowa ɨkalki wɨngɨrɨnd yɨpa tab re kea negɨr aukɨto. Nokɨm da ɨdenat 
onggɨtyam komkesa gasa nowa ɨkalki wɨngɨrɨnd yɨpa tab sɨbɨb taukanj ɨ 
bibɨr nowa ɨkalki wɨngɨrɨnd yɨpa tab lomkongga ɨnyomarena kesa ɨbɨm, sɨ 
todaka kwa sɨwɨny yɨpa rɨrɨr e ɨbɨm.

13  Ɨ re kon yɨr yongond yɨpa yimbyak urenand wub kumbɨnd, kon kea 
utkundond tina unena kɨma opurena da, “Onggɨt gowukoi wɨmena rɨga 
wa opima sake, sake, sake. Mop nokɨp kwa nowa bibol kɨma anerup 
momta im bibol ara tepairanj.”

Paibɨm (5) Bibol

9  1 Ɨ re paibɨm (5) anerut bibol yɨpayonj, kon kea yɨpa ɨki yɨr 
yongond rɨna re ɨsendonj wub kumb ke de gowukoi wa. Sɨ ton 

re kea ki yokatonj ngortodjog wa kunɨnkunɨn euki kipɨm rokasim re 
negɨr wɨngawɨnga wekeny negɨr ma bꞌɨsagɨka okatam. 2  Ɨ re ton mora 
yɨpangendonj ɨtemb kip, sɨ onggɨt kip bora ke kimbra opekonj ɨja na 
ɨt re ukoi boi so omni bungbung kimbra re dɨde. Sɨ onggɨt kip bora ke 
kimbra opekonj ɨ onggɨt kimbrat lomkongga ake wub sɨbɨb amnonj. 3  Ɨ 
ket koka kimbra bora ke opekto gowukoi wa. Sɨ ton kea danda yokato 
odede rɨngma re gowukoi wɨrmogmog wa danda ebnau ongongɨm. 4 Ɨ 
God ten engainonj da, “Wɨn goro negɨr tamnɨkinam gowɨnd tɨb ɨ komkesa 
salsal nangg ɨ dɨde komkesa wul nangg. Ajɨ wɨn bꞌogla rɨga nena negɨr 
tamnɨkindam yamim re maka re towaina mongkakɨnd Godɨmna tɨrɨr 
omni mal ousɨki wekeny.” 5 Sɨ God towa danda agoninonj ma onggɨt 
mana da ten ongandam ajɨ onggɨt mana da ton paib (5) mobi kɨma ten 
ukoi kopa bꞌaenam tamnenanj. Sɨ onggɨtyam towaina kopa bꞌaena ɨja 

f 9:11 “Abadon” ake “Apolliyon” yɨtkak esɨpkis re eomnenayam e. 

im wɨp taukanj opi re wɨrmogmogɨmna bꞌangnena re dɨde. 6  Sɨ onggɨt 
wɨnɨnd rɨgap opima nya oraka teyenanj uj okatam, ajɨ ton makwa opima 
tadarkanj dem. Ɨ ton opima singi taenanj towalenggyam uj bꞌandrɨkam ajɨ 
uj ra towa pɨlkae bꞌɨtkeneny.

7 Sɨ opimemb koka waina wɨp re oso pɨla na rɨnsim ra gejam 
bꞌatngonjenanj. Ɨ towaina mopɨnd re gold ke omnɨki bꞌogɨl dɨra bꞌikoki 
pɨla na. Ɨ dɨde towaina wɨpkak re rɨgaina wɨpkak pɨla na. 8  Ɨ towaina 
mopngɨi ebnauto re kongga waina mopngɨi pɨla na. Ɨ towaina orkak re 
laiyon orkak pɨla na. 9 Ɨ ton gejam dorkak utwangka gasa bꞌikoki awamto 
re ayɨnkak pɨla gasa na. Ɨ towaina tama wuwam re jogjog oso ingaena 
trak ara pɨla na, ra ton bꞌɨtkenanj geja omnɨkam. 10 Ɨ kera dɨde dɨng towa 
ebnauto re wɨrmogmog pɨla na. Sɨ towa danda re towaina kera nat, ɨ 
ɨngkenaemb ton rɨga negɨr amnɨkento paib (5) mobi kɨma. 11 Towa king 
ebnawonj re negɨr aneru na yete re yɨbɨm ngortodjog wa kunɨnkunɨn euki 
kipɨnd rokasim re negɨr wɨngawɨnga wekeny negɨr ma bꞌɨsagɨka okatam. Ɨ 
tina nyɨ re Ibru yɨt ke da “Abadon”, dɨde Grik yɨt ke da “Apolliyon”. f

12  Sɨ yɨpa sake re ke bꞌundwatonj. Ajɨ yɨr de osiya nɨmog sake pɨta taya 
daka onggɨt kak ke.

Siksɨm (6) Bibol
13  Ɨ re siksɨm (6) anerut bibol yɨpayonj, kon kea yɨpa nonykok 

utkundond powa (4) dɨng wɨngɨr ke rɨna re gold ke omnɨki yɨna sɨ 
omnɨkapu kapɨnd wekenonj. Ɨ ɨtemb jɨ kap re Godɨm wɨp nat yɨbnonj. 14 Ɨ 
onggɨt nonykokɨt yomnonj ɨtemb siksɨm (6) anerund yet re bibol kɨma 
yɨbnonj da, “Man etrɨngasine powa (4) aneru yepim re ɨjobɨki wekeny 
ukoi kɨlɨm Yupratend.” 15 Ɨ ton ket opimemb powa (4) aneru etrɨngasinonj. 
Sɨ opimemb aneru re bꞌangonjeni na wekenonj onggɨt wɨnɨm ɨ onggɨt 
bibɨrɨm ɨ onggɨt mobim ɨ dɨde onggɨt kemagɨm. Nokɨm da ɨdenat ton 
komkesa rɨga nowa ɨkalki wɨngɨrɨnd yɨpa tab tangandanj. 16  Ɨ re kon geja 
rɨga namba utkundond, osond angiti geja rɨga bobo re tu andred miliyon 
(200,000,000) na. 17 Sɨ ɨja naemb jɨ kon koina liyalliyal wɨngɨrɨnd yɨr 
anginond oso dɨde towaina iyena rɨga towaina teskakɨnd. Sɨ towaina 
dorkak utwangkapu gasand kala ɨsnɨki re wul dɨmɨl pɨla na ɨ blujog na 
ɨ dɨde mulmul na. Ɨ oso waina mop re laiyon waina mop pɨla na. Ɨ dɨde 
towaina tu bora ke opekto re wul dɨmɨl ɨ kimbra ɨ dɨde masis ngɨrang 
pɨla sɨngba kɨma negɨr guda ngɨrang na. 18  Sɨ onggɨt nowa sake gasapiya 
komkesa rɨga nowa ɨkalki wɨngɨrɨnd yɨpa tab angandto. Sɨ opimemb 
nowa sake gasa re ɨnaemb jɨ opekto oso waina tu bora ke, wul dɨmɨl ɨ 
kimbra ɨ dɨde masis ngɨrang pɨla sɨngba kɨma negɨr guda ngɨrang. 19 Mop 
nokɨp onggɨt oso waina danda wekenonj re towaina tu bora nat dɨde 

towaina kera nat. Nokɨp towaina kera re gɨrem pɨla na dɨde kwa mop 
kɨma na ɨ ɨngkenaemb jɨ kwa rɨga negɨr omnɨka eyenento.

20 Ɨ komb rɨga yepiya re maka uj aukɨto onggɨt sake ke, ton maka gar 
engento towaina yɨm ke omnɨki negɨr mɨlem pɨlke. Ajɨ ton kea danda 
kɨma ewangaenento negɨr wɨngawɨnga dɨde bꞌanygɨnena god aidol. Sɨ 
opimemb bꞌanygɨnena god aidol re gold ke o silba ke o bronj ayɨn ke o 
kɨla ke o wul ke omnɨki na, dɨde kwa opimemb bꞌanygɨnena god aidol 
re makwa rɨrɨr na yɨr ongongɨm ɨ yɨt utkundam ɨ dɨde menamenam. 21 Ɨ 
kwa onggɨt komb rɨgap maka gar engento towaina onganda mɨlem pɨlke 
ɨ towaina minj mɨlem pɨlke ɨ towaina negɨr bꞌiyena mɨlem pɨlke ɨ dɨde 
towaina yurowam mɨlem pɨlke.

Aneru dɨde Sobijog Peba

10  1 Ɨ re kon yɨr awond, kwa yɨpa danda kɨma aneru wub kumb ke 
inkonj rɨm ke bꞌajgi. Ɨ wagur okɨntonj tina mop kena ɨ tina wɨp re 

lomkongga pɨla na, ɨ dɨde tina nɨmog pɨs re wul dɨmɨl ke ɨkangɨndi rorte 
pɨla na. 2  Sɨ ton kea tina yɨmɨnd yɨpa sobijog peba ɨpangendi yowamonj. Ɨ 
ton ket tina yɨmjogyam pɨs bꞌamjitonj sɨpand dɨde sawayam pɨs bꞌamjitonj 
gɨlɨnd. 3  Ɨ ton ket unena kɨma nonykok yikenonj odede wɨp rɨngma re 
laiyon ngulam bꞌaingneneny. Sɨ re ton unenonj, seben (7) ɨarap towaina 
nonykok ke yɨsmonggawo. 4 Ɨ re seben (7) ɨarap yɨsmonggawo, kon pop 
ɨrɨkam amninond ajɨ naska kea wub kumb ke nonykok utkundond odede 
opuliti da, “Man wɨgawɨga na tamninyɨt onggɨtyam seben (7) ɨara waina 
opurena ɨ dɨde goro peband terɨkinɨm!” 5 Ɨ ɨtemb aneru yena re kon yɨr 
yongond onyiti sɨpand dɨde gɨlɨnd, ton tina yɨmjog yɨm yɨtmulitonj wub 
kumb wa. 6  Ɨ ton ket Godɨmna nyɨ kɨma danda kɨma yindonj yete re 
ngɨrpu kesa ngɨrpu kesa yilo yɨbneneny ɨ yet re atobarkinonj wub dɨde 
gasa onggɨt wɨngɨrɨnd, ɨ gowukoi dɨde gasa onggɨt wɨngɨrɨnd, ɨ dɨde sɨpa 
dɨde gasa onggɨt wɨngɨrɨnd, da, “God ma ɨta wɨn iplongkis. 7 Ajɨ onggɨt 
wɨnɨnd ra sebenɨm anerut bibol ara ɨpai dem, sɨ Godɨmna wɨgawɨga gasa 
rɨrɨrkɨp tau dem odede rɨngma na re Ton Tina wɨko rɨga bageyam wa 
pɨlwa bage yɨt pɨtapɨta amneninonj.”

8  Ɨ onggɨtyam nonykok rɨna re kon wub kumb ke utkundond, ton 
bꞌusaya kwa ken nomnonj da, “Meke ɨ peba yokate rɨnte re ɨpangendi 
yɨbɨm onggɨt anerumna yɨm kumbɨnd yete re onyiti yɨbɨm sɨpand dɨde 
gɨlɨnd!” 9 Sɨ kon ket nekond onggɨt anerum pɨlwa, ɨ ket tin yɨgekitond da, 
“Peba sobijog nokae!” Seg ton ket nomnonj da, “Yokate dɨde yɨmkite! Sɨ 
onggɨt pebat ɨta moina kom kapkap omnɨk, ajɨ moina tugɨmɨnd ra ton 
metmet e ɨbɨm wui pɨla.” 10 Sɨ kon ɨtemb jɨ sobijog peba yokatond onggɨt 
anerumna yɨm ke, ɨ ket yɨmkitond. Re kon koina tu borand yoramitond 
owowɨm, ɨtemb re wui pɨla oba met na. Ajɨ re ket kon yɨmkitond, onggɨt 
pebat koina kom kapkap na yomnɨkonj. 11 Sɨ ton wumɨr nomnonj da, 

g 11:2 Onggɨt poti tu (42) mobi re yɨpa rɨrɨr e wan tausɨn tu andred siksti (1,260) bibɨr 
kɨma rɨnte re bes trind (3) yogenai ɨ nowa wɨn dɨde yɨpa kombkomb wɨn kɨma rɨnte re 
Sapta twelp (12) bes potinɨnd (14) yogenai. 

“Man bꞌogla bꞌusaya God ma bage yɨt pɨtapɨta tamneninyɨt kantri nata ɨ 
gɨm bꞌengabenga rɨga wa ɨ bꞌengabenga yɨtam rɨga wa ɨ dɨde jogjog king 
wa pɨlwa.”

Nɨmog Yɨr Ungata Rɨga

11  1 Ɨ re God yɨpa kutɨp pɨla buskak tondon nokawonj, Ton ket nomnonj 
da, “Utnyite dɨde Koina yɨnamet ɨ yɨna sɨ omnɨkapu kap tondon 

akatenine! Ɨ kwa daka yɨnametɨnd yɨr opmita rɨga agenkine! 2  Ajɨ yebɨm 
yɨnamet bau ke aba, sɨ man goro tondon okatenɨm. Mop nokɨp ɨtemb aba 
re Koina obagɨki kesa rɨga wa okai e. Sɨ ton opima onggɨtyam yɨna taun 
ɨpmɨndena iyenyi dem poti tu (42) mobi kɨma. g 3 Sɨ Kon Koina nɨmog yɨr 
ungata rɨga wa danda takaen ɨ tonsiemb wan tausɨn tu andred siksti (1,260) 
bibɨr kɨma bage yɨt pɨtapɨta tamneninya dem rongg bꞌikoki kɨma. 4 Ɨ ton 
osiemb re nɨmog olib nangg i dɨde nɨmog ngaya enyorkapu wulkak i rɨnsi re 
gowukoyɨmna Yonggyamɨm wɨpɨnd onyiti ebnya. 5 Ɨ yet ra tatonkis ten negɨr 
omnam, wul ɨta topek towaina tu bora ke dɨde ket onggɨt wulɨt towaina 
geja rɨga tembrɨkiny dem. Sɨ yet ra singi tainy ten negɨr omnɨkam, ton 
bꞌogla odede nya ke tin onganjya. 6 Ɨ towa ɨta danda ebnau wub ɨswangam, 
nokɨm da ɨdenat maka piro ik onggɨt wɨn wɨngɨrɨnd ra ton bage yɨt pɨtapɨta 
tamneninya. Ɨ kwa towa ɨta danda ebnau nyɨ engendam kusɨm dɨde gou 
negɨr omnam komkesa bꞌengabenga sake ke rɨdenat ra ton singi taenya. 7 Ɨ 
ra ton seg tamninya dem towaina yɨr ungata yɨt opurenam, tɨbam bꞌangga 
ɨta topenj dem onggɨt ngortodjog kunɨnkunɨn euki kip ke rokasim re negɨr 
wɨngawɨnga wekeny negɨr ma bꞌɨsagɨka okatam. Ɨ onggɨt tɨbam bꞌanggat 
ton kɨma geja omnɨk dem ɨ onggɨt nɨmog yɨr ungata rɨga gou wa tamɨny 
dem ɨ dɨde ket ten tanganj dem. 8 Ɨ towaina ujgɨm ondrati tebnya dem ra 
sobea nasi onggɨt ukoi taunɨnd. Sɨ ɨtemb jɨ taun wɨngawɨnga nya ke ogenaya 
re Sodom e o Ejipt e rɨkɨnd re towa Yonggyamɨnd daka wul bꞌagbagɨnd 
yɨdrɨko. 9 Ɨ rɨga yepiya ra tuweny kantri bꞌengabenga ke ɨ bꞌengabenga gu ke 
ɨ bꞌengabenga yɨtam ke ɨ dɨde gɨm bꞌengabenga ke, ton yɨr ɨpka teyenyi dem 
towaina ujgɨm nowa bibɨr dɨde yɨpa kombkomb bibɨr kɨma. Ɨ ton ket bꞌɨsaya 
tuweny dem towaina ujgɨm eungitam gopmet wa. 10 Ɨ gowukoi wɨmena 
rɨgap towaina uj gatab sam im taukenenanj dem dɨde ukoi sam kɨma 
ngolengole aena tuweny dem. Sɨ ton towa wɨngɨrɨnd wurar gasa bꞌɨtɨmkura 
tuweny dem, nokɨp onggɨt nɨmog bageyamɨp kea bebɨg oramka eyeninonda 
onggɨt gowukoi rɨga wa.” 11 Ɨ nowa bibɨr dɨde yɨpa kombkomb bibɨr kak ke, 
yɨrkokar wɨngawɨnga Godɨm pɨlke bꞌɨgarkonj towa pɨlɨnd, sɨ ton kea towaina 
pɨs ke onyitonda. Sɨ yepiya re ten yɨr ɨpka eyeno, ton ma sobijog na moga 

aukɨto. 12  Seg ton ket wub kumb ke ukoijog nonykok utkundonda. Ɨ onggɨt 
nonykokɨt ten amnonj da, “Tetka ayo!” Seg ton ket wub kumb wa ekonda 
rɨm borand. Sɨ towaina geja rɨgap daka kea ten yɨr eyo towaina menonɨnd. 
13 Ɨ onggɨt wɨnjogɨnd ukoijog jijɨg aukonj, ɨ ket ɨtemb taun ten ɨkalki 
wɨngɨrɨnd yɨpa tab re kea yosmulitonj. Sɨ ket kea seben tausɨn (7,000) rɨga 
uj aukɨto onggɨt jijɨg wɨngɨrɨnd. Seg komb rɨgap ma sobijog na moga aukɨto, 
ngɨrpu ton ket pumb tungg Godɨm bꞌogɨl ɨnyomarena yokaeno.

14 Sɨ nɨmogɨm sake re kea bꞌundwas, ajɨ yɨr de nowam sake ɨta 
wanakana ik.

Sebenɨm (7) Bibol
15 Ɨ re sebenɨm (7) anerut bibol yɨpayonj, sɨ wub kumb ke ukoi nonykok 

pɨta aukɨto ɨ odede endento da,
“Gowukoi re kea mera Yonggyam ma

dɨde Tina Keriso ma pumb tungg e au.
Sɨ Ton onggɨtyam pumb tungg wɨp yiyeny re

ngɨrpu kesa ngɨrpu kesa e.”
16  Seg ket twenti powa (24) elda yepiya re towaina wɨp omnenapu kasand 
omnɨki wekenonj, ton Godɨm wɨpɨnd kumsos bꞌamkɨto ɨ ket as ɨroukɨto ɨ 
dɨde ket Godɨnd yewangayo. 17 Ɨ ton ket Godɨnd yesoureno da,

“Komkesa Dandam Rɨgɨb Rɨga, sowa Yonggyam God
yet re mɨbnenenot dɨde yete re mɨbnenenyɨt!

Sɨn sɨteket yɨt momnyu, mop nokɨp Man kea tɨrɨr yomnot Moina 
ukoijog danda ingawam,
sɨ Mante ket onggɨtyam gowukoi wɨp yiyenyɨt.

 18 Ɨ gɨm bꞌengabenga rɨga soro im aukenenanj
mop nokɨp Moina ukoi soro kɨma bꞌɨsagɨkam
dɨde kwa uj rɨga bꞌɨsagɨkam wɨn re ɨtaemb ke ik.

Sɨ ɨtemb jɨ wɨn, sɨ Man rɨrɨr et towa mɨra ogonam Moina wɨko rɨga 
bageyam wa
ɨ yɨna rɨga wa ɨ dɨde Moina nyɨ moga uwada rɨga wa
yepim re sobijog nyɨ rɨga dɨde ukoi nyɨ rɨga.

Sɨ kwa ɨtemb jɨ wɨn,
sɨ Man ten negɨr tamnɨkinyɨt yepiya re gowukoi negɨr yomnɨkeneno.”

19 Ɨ Godɨmna yɨnamet ɨpangendonj pumb tungg wa, ɨ ket demb de Tina 
yɨnametɨnd Tina outɨnti tɨrɨr omnijog yɨna boks pɨta awonj. Ɨ dɨde ket 
waral ɨpabɨndento ɨ nonykok wuwenonj ɨ ɨara ara yikenonj ɨ jijɨg aukonj ɨ 
dɨde ukoi gɨmo pɨla ais piro ikonj.

Kongga dɨde Wɨp Ɨnggrawa kesa Gɨrem pɨla Bꞌangga

12  1 Ɨ re kon yɨr awond, yɨpa ukoi kɨd kesa kɨma danda gasa pɨta 
awonj wub kumbɨnd. Sɨ yɨpa kongga lomkongga bꞌikiti na 

wɨbnonj, ɨ ket mobi yɨbnonj re tina pɨs wɨra nat ɨ dɨde kwa twelp (12) 
ɨki kɨma dɨra yowamonj tina mopɨnd. 2  Ɨ ɨtomb re kongga ngor kɨma na 
wɨbnonj. Ɨ ton kopa map bꞌaena wikenonj mɨna bꞌujenand, ngɨrpu momta 
bꞌɨga ukendam awonj. 3  Ɨ re kon yɨr awond, kwa yɨpa bꞌenga wɨp kɨd kesa 
kɨma danda gasa pɨta awonj wub kumbɨnd. Sɨ yɨr de, ukoi kuskus wɨp 
ɨnggrawa kesa gɨrem pɨla bꞌangga yɨbnonj re seben (7) mop kɨma na ɨ 
ten (10) dɨng kɨma na ɨ dɨde opi ket tina mop nata seben (7) kingɨmna 
dɨra. 4 Ɨ tina kerat wubɨnd ɨki nowa ɨkalki wɨngɨrɨnd yɨpa tab ergɨnasinonj 
dɨde ket ten eskansinonj onggɨt gowukoi wa. Ɨ onggɨtyam wɨp ɨnggrawa 
kesa gɨrem pɨla bꞌangga onyitonj onggɨt konggam wɨpɨnd yet re momta 
bꞌɨga ukendam yomnonj, nokɨm da ɨdenat ton onggɨt konggamna bꞌɨga 
ɨmkis ra ton ukenj. 5 Ɨ ɨtomb kongga bꞌɨga yukendonj re leo Bꞌɨga na yet 
ra komkesa gɨm bꞌengabenga rɨga danda kɨma wɨp tamniny ayɨn kutɨp 
ke. Ɨ Godɨmna anerut ɨtemb jɨ bꞌɨga yokatonj onggɨt konggam pɨlke 
dɨde ket yiyonj Godɨm pɨlwa de Tina wɨp omnenapu kasa wa. 6  Ɨ ɨtomb 
kongga ket bꞌɨkenonj de wul kesa tungg wa. Sɨ God kea de pɨpmet ti 
wongonjenawonj, nokɨm da ɨdenat Ton demb de tin ongena tiyeneny wan 
tausɨn tu andred siksti (1,260) bibɨr kɨma.

7 Ɨ yɨpa geja aukonj de pumb tungg wa. Sɨ Mikael dɨde tina anerup geja 
yomnɨko onggɨt wɨp ɨnggrawa kesa gɨrem pɨla bꞌangga kɨma, ɨ todaka 
onggɨtyam wɨp ɨnggrawa kesa gɨrem pɨla bꞌangga tina aneru kɨma mɨra 
amnɨto. 8  Ajɨ ton ma danda na aukɨto gou wa omnenam Mikael dɨde tina 
aneru, sɨ towa maike pɨpmet awonj wɨmenam de pumb tunggɨnd. 9 Sɨ 
Mikael dɨde tina anerup ɨtemb ukoi wɨp ɨnggrawa kesa bꞌangga gowukoi 
wa yɨskanto tina aneru kɨma. Sɨ ɨtaemb jɨ kesam ke gɨrem ogenaya da 
Negɨr Wɨngawɨnga o Satana yet re kupka gowukoi wɨmena rɨga negɨr 
nya wa wɨp amneninonj negɨr mɨle omnɨkam. 10 Ɨ kwa kon ukoi nonykok 
utkundond wub kumbɨnd, ɨ onggɨt nonykokɨt yindonj da,

“Godɨmna yɨrkokar okawa mɨle ɨ Tina juwai
ɨ mera God ma pumb tungg
ɨ dɨde Tina Kerisomna wɨp omnena danda,

yu opimemb kea pɨtapɨta aena wuweny.
Mop nokɨp yet re mera gar ke utkunda nany dɨde yɨngganwar kot wa 

aramkeneninonj
dɨde yet re ten mera God ma bꞌɨsagɨkapu wa aramkeneninonj ita 

bibɨr dɨde ita sɨwɨny,
ton re kea bꞌɨski e yɨbɨm de gowukoyɨnd.

 11 Ɨ kwa gar ke utkunda nany dɨde yɨngganwarɨp
kea Satanand gou wa yomno Mamoi Bꞌɨgamna kus ke
dɨde towaina God ma bꞌogɨl yɨrkokar bage yɨt pɨtapɨta omnena ke.

Sɨ ton kea towaina yɨrkokar esɨngkandento
dɨde towaina yɨrkokar singi kesa amnɨkenento

h 12:14 Grik peband da, “yɨpa wɨn ɨ nɨnda wɨn ɨ dɨde yɨpa kombkomb wɨn.” 

God ma wɨko omnɨka map ngɨrpu towaina uj.
 12 Sɨ onggɨt paemb pumb tungg dɨde komkesa wɨmena gasa onggɨt 

wɨngɨrɨnd
sam kɨma ngolengole aininam.

Ajɨ ɨta sake de gowukoi wa dɨde sɨpa wa,
mop nokɨp Negɨr Wɨngawɨnga igurkonj wa pɨlwa re

ukoijog soro kɨma na.
Ɨ kwa ton wumɨr e da tina wɨn re tukokɨpjog e.”

13  Ɨ re wɨp ɨnggrawa kesa gɨrem pɨla bꞌangga yɨr bꞌangonj da ton 
kea gowukoi wa bꞌɨski e yɨbɨm, ton onggɨt konggand bebɨg kɨma 
bꞌɨdgotnenand woramitenenonj yet re leo bꞌɨga yukendonj. 14 Sɨ onggɨt 
konggat nɨmog ukoijog yimbyakɨmna tamakak akatonj, nokɨm da ɨdenat 
ton tulis tina pɨpmet wa de wul kesa tungg wa. Ɨ onggɨt pɨpmet natemb 
ton bꞌutma okateny nowa kemag dɨde yɨpa kombkomb kemag kɨma. h 
Sɨ onggɨt wɨnɨnd gɨremɨt ma rɨrɨr e tin negɨr tomɨny. 15 Sɨ gɨremɨt kɨlɨm 
pɨla nyɨ tina tu bora ke bꞌɨskokonj onggɨt konggam yɨmta nya. Nokɨm da 
ɨdenat onggɨt ngɨwɨr gutatɨt tin tɨtiyas edamkitam. 16  Ajɨ gowɨt onggɨt 
konggand yɨm wokawonj. Sɨ gowɨt tina tugɨm yɨpangendonj dɨde ket 
ɨtemb kɨlɨm yɨmkitonj rɨna re wɨp ɨnggrawa kesa gɨrem pɨla bꞌanggat 
tina tu bora ke bꞌɨskokonj. 17‑18  Seg ɨtemb wɨp ɨnggrawa kesa gɨrem pɨla 
bꞌangga soro awonj onggɨt konggam pɨlwa. Sɨ ton ket yiwatonj geja 
omnɨkam onggɨt konggamna bꞌɨgawar wɨngɨrɨnd komb rɨga kɨma yepim 
re Godɨmna bꞌingawa yɨt yɨmta undokenenanj dɨde Yesum gatab yɨr 
ungata yɨt owama yiyenyi. Sɨ ton onyitonj jimiya kumbɨnd sɨpand.

Naskanyam Tɨbam Bꞌangga

13  1 Ɨ re kon yɨr awond, yɨpa tɨbam bꞌangga opendonj sɨpa ke. Ɨ ton 
yɨbnonj re ten (10) dɨng kɨma na dɨde seben (7) mop kɨma na 

ɨ dɨde tina dɨng nata ten (10) kingɨmna dɨra kɨma na. Ɨ kwa tina mop 
yɨpayɨpand ɨsadreni nyɨ na ɨrɨki wekenonj. 2  Ɨ ɨtemb tɨbam bꞌangga rɨna re 
kon yɨr yongond re moga kɨma tɨbam bꞌangga lepod pɨla na, ɨ tina pɨspam 
re ukoi danda egetkak kɨma tɨbam bꞌangga bea pɨla na, ɨ tina tugɨm 
re danda orkak kɨma tɨbam bꞌangga laiyonɨmna tugɨm pɨla na. Ɨ wɨp 
ɨnggrawa kesa gɨrem pɨla bꞌanggat tina juwai ɨ tina wɨp omnenapu kasa 
ɨ dɨde ukoijog danda ti yokainonj. 3  Ɨ ket tina mop wɨngɨrɨnd yɨpa mop 
yɨbnonj re owarati na uj rɨga pɨla. Ajɨ onggɨtyam uj okatam yɨra re kea 
ngu awonj. Sɨ komkesa gowukoi rɨga kɨd kesa na aento, dɨde ket onggɨt 
tɨbam bꞌanggand yɨmta yundokeneno. 4 Ɨ ton wɨp ɨnggrawa kesa gɨrem 
pɨla bꞌanggam pɨlwa kumsos bꞌamka wuwenonj ewangayam, mop nokɨp 
ton kea danda yokawonj onggɨt tɨbam bꞌanggam. Ɨ ton kwa kea onggɨt 

tɨbam bꞌanggam pɨlwa kumsos bꞌamka wuwenonj ewangayam odede 
opurena kɨma da, “Yete jɨ onggɨtyam tɨbam bꞌangga pɨla rɨga? Sɨ yete rɨrɨr 
e geja omnɨk ton kɨma?”

5 Ɨ kwa wɨp ɨnggrawa kesa gɨrem pɨla bꞌanggat onggɨt tɨbam bꞌanggam 
tugɨm yokawonj ukoi yɨt dɨde Godɨnd ɨsadrena yɨt opurenam. Ɨ dɨde 
kwa ti danda yokawonj wɨko omnɨkam poti tu (42) mobi kɨma. 6  Sɨ 
onggɨt tɨbam bꞌanggat tina tugɨm yɨpangendonj Godɨm pɨlwa ɨsadrena 
yɨt opurenam. Sɨ ton kea esadreneninonj Godɨmna nyɨ ɨ Tina wɨmenapu 
pɨpmet ɨ dɨde yepim re onggɨt pɨpmetɨnd wekeneny de pumb tunggɨnd. 
7 Ɨ ton kea danda yokatonj geja bꞌiyenam yɨna rɨga kɨma dɨde ten gou 
wa omnam. Ɨ dɨde ton kwa danda yokatonj wɨp omnenam komkesa gu ɨ 
komkesa kantri ɨ komkesa yɨtam ɨ dɨde komkesa gɨm bꞌengabenga rɨga. 8  Ɨ 
God naska nata Tina obagɨki rɨga nyɨ erɨkinonj Mamoi Bꞌɨgamna yɨrkokar 
peband yena re yongando, ajɨ yɨmta kena Ton gowukoi yotobarkonj. Sɨ 
komkesa gowukoi wɨmena rɨga yaina nyɨ na re maka ɨrɨki wekenonj 
onggɨt peband, tonpimemb onggɨt tɨbam bꞌanggand ewangaenenyi.

9 “Sɨ yete re wɨngawɨnga ke yɨpya kɨma, ton rutkund.
 10 ‘Ɨ yena ra God obagenj usunatam sɨbɨbmetɨm,

ton bꞌogla sɨbɨbmet wa yek.
Ɨ yet ra rɨga geja giri ke onganj,

toda ongandayamɨt bꞌogla geja giri ke uj yakat.’
Sɨ onggɨt paemb odede wɨnɨnd yɨna rɨgap bꞌogla bꞌobogɨl mɨmkam ke 
wɨmenand dɨde gar ke utkunda mɨle omnɨkand tekeny.”

Nɨmogɨm Tɨbam Bꞌangga
11 Ɨ re kon yɨr awond, kwa yɨpa tɨbam bꞌangga gou ke opendonj. Ɨ ti 

kea yɨbnawonj nɨmog dɨng Mamoi Bꞌɨga pɨla dɨde ton yɨtkak apureninonj 
wɨp ɨnggrawa kesa gɨrem pɨla bꞌangga re dɨde. 12  Ɨ ton naskanyam 
tɨbam bꞌanggamna wɨp kena mɨle amnɨkeninonj re komkesa onggɨtyam 
naskanyam tɨbam bꞌanggamna danda kena. Ɨ ton kwa gou dɨde gowɨnd 
wɨmena rɨga amnɨkeninonj naskanyam tɨbam bꞌanggand ewangayam 
yama na re uj okatam owarati yɨra ngu awonj. 13 Ɨ dɨde ton kwa ukoi kɨd 
kesa kɨma danda wɨko amnɨkeninonj. Sɨ ton kea wul dɨmɨl yingaenenonj 
wub kumb ke inkam de gou wa rɨga wa wɨpɨnd. 14 Sɨ ton kwa naskanyam 
tɨbam bꞌanggam pɨlkena danda yokatonj ɨ ket onggɨt danda ke kɨd kesa 
kɨma danda wɨko amnɨkeninonj ti wɨpɨnd. Sɨ ɨngkenaemb ton gowɨnd 
wɨmena rɨga bꞌanygɨnena god ewangaya nya wa wɨp eyeninonj. Ɨ ton 
kwa onggɨtyam gowɨnd wɨmena rɨga amneninonj bꞌanygɨnena god 
aidol omnɨkam onggɨt tɨbam bꞌanggand ewangayam yet re giri ke 
owarati yɨbnonj ɨ ket yilo yokatonj. 15 Sɨ ton kwa danda yokatonj onggɨt 
tɨbam bꞌanggamna aidolɨnd yilo okawam. Nokɨm da ɨdenat ton tɨbam 
bꞌanggamna aidol omɨny yɨt opurenam dɨde kwa ton rɨga tamniny ten 

ongandam yepiya ra onggɨt tɨbam bꞌanggamna aidol maka ewangaenenyi. 
16 Ɨ ton ɨtemb jɨ kwa komkesa rɨga engaeninonj mal okatam towaina 
yɨmjog yɨmɨnd o towaina mongkakɨnd, opi re sobijog nyɨ rɨga dɨde ukoi 
nyɨ rɨga, ɨ jogjog gasa kɨma rɨga dɨde gasa kesa rɨga, ɨ dɨde bꞌɨtrari rɨga 
dɨde wɨko rɨga. 17 Sɨ nangga pena ton odede engaeninonj re nok mana da 
ɨdenat ton maka gasa imdam dɨde maka bꞌasoga omnenam rɨga tamneniny 
yepiya ra maka onggɨtyam tɨbam bꞌanggamna nyɨ ɨrɨki mal okasi. Sɨ ɨtemb 
mal re tina nyɨwɨmna namba e. 18  Sɨ yɨr de, bꞌogɨl multekɨp kɨma rɨgat 
bꞌogla onggɨtyam tɨbam bꞌanggamna namba ragenkin. Mop nokɨp ɨtemb re 
rɨgamna namba e, sɨ tina namba re siks andred siksti siks (666) e.

Mamoi Bꞌɨga dɨde Tina Rɨga

14  1 Ɨ yɨr de, re kon yɨr awond, Mamoi Bꞌɨga onyitonj Siyon dor 
kumbɨnd. Ɨ Ton kɨma wan andred poti powa tausɨn (144,000) rɨga 

na wekenonj yaina mongkak nat re Mamoi Bꞌɨgamna nyɨ dɨde Ti Bꞌuɨmna 
nyɨ ɨrɨki wekenonj. 2  Ɨ kon kwa wub kumb ke nonykok utkundond re ukoi 
nyɨwɨmna dudlam pɨla na dɨde kwa ukoi ɨara ara pɨla na. Ɨ onggɨtyam 
nonykok rɨna re kon utkundond re kwa odede wɨp ara na rɨngmim ra 
gita ɨpaya rɨgap towaina gita bꞌobogɨl tepairanj. 3  Ɨ ton sisɨl ger yɨtango 
Godɨmna wɨp omnenapu kasa wɨpɨnd dɨde
powa (4) yilo gasa dɨde twenti powa (24) elda wa wɨpɨnd. Sɨ makwa ngai 
yɨpa rɨgat rɨrɨr e onggɨtyam ger bꞌauyaenam, ajɨ wan andred poti powa 
tausɨn (144,000) rɨga nenapim rɨrɨr yepiya re gowukoi rɨga wa wɨngɨr 
ke yɨrkokar yokato. 4 Tonsimemb jɨ rɨga yepiya re maka kɨl kɨma aukɨto 
kongga kɨma pɨl bꞌasopaya ke, ajɨ ton pɨl bꞌasopai kesa kɨlkesa rɨga na. 
Ɨ kwa tonsimemb jɨ rɨga yepiya re Mamoi Bꞌɨgand yɨmta yundokeneno 
rɨtata re Ton wɨp eyeneninonj. Ɨ kwa tonpiyamb yɨrkokar yokato rɨga 
wa wɨngɨr ke gowukoi wɨmenand. Sɨ ton re naskajog Godɨm pɨlwa dɨde 
Mamoi Bꞌɨgam pɨlwa okai rɨga na. 5 Ɨ bꞌanygɨnena yɨtkak maike towaina 
tugɨm ke opekenento, sɨ ton re bꞌinjawa kesa rɨga na.

Nowa Aneru waina Bage Yɨt
6  Ɨ re kon yɨr awond, kwa yɨpa aneru kea ulitonj wubɨnd. Sɨ ti kea 

yɨbnawonj God ma ngɨrpu kesa bꞌogɨl yɨrkokar bage yɨt pɨtapɨta 
omnenam towa pɨlwa yepiya re wekenonj gowukoi nata, ɨ komkesa 
gɨm bꞌengabenga ɨ komkesa gu ɨ komkesa yɨtam ɨ dɨde komkesa kantri 
wɨngɨrɨnd. 7 Ɨ ton unena kɨma yindenonj da, “Wɨn Godɨnd moga yuwada, 
ɨ Ti bꞌogɨl ɨnyomarena yokaina. Mop nokɨp Tina bꞌɨsagɨkam wɨn re kemb 
ɨte ke ik. Ɨ wɨn kumsos Tin yemka yet re amnɨkinonj wub ɨ gou ɨ sɨpa ɨ 
dɨde nyɨ obrulkapu kip.”

8  Ɨ kwa nɨmogɨm anerut tin yɨmta yundokonj dɨde ket yindenonj da, 
“Ke yosmulitonj, ke yosmulitonj, ukoi taun Babilon yet re komkesa kantri 

pɨp amnɨkinonj negɨr bꞌiyena mɨle ke, ɨ ɨngkenaemb ten Godɨmna ukoi 
soro kɨma bꞌɨsagɨkam ɨk okɨka eyeninonj.”

9 Ɨ kwa yɨpa nowam anerut ten yɨmta undokonj ɨ ket unena kɨma 
yindenonj da, “Yet ra onggɨt tɨbam bꞌanggand dɨde tina aidolɨnd 
kumsos emɨk dɨde ra ton tina mongkakɨnd o tina yɨmɨnd onggɨt tɨbam 
bꞌanggamna mal okas, 10 sɨ todaka ɨta onai onggɨtyam Godɨmna ukoi 
soro kɨma bꞌɨsagɨkam ɨk. Sɨ onggɨtyam ɨsleki kesa seoseo ɨk re Godɨmna 
ukoi soro kɨma bꞌɨsagɨkam kapond yɨndangɨr omni e yɨbɨm. Sɨ ton ɨta 
ukoi bebɨg kɨma bꞌɨdgotnena okas wul dɨmɨl ke dɨde masis pɨla sɨngba 
kɨma negɨr guda gasa salpa ke yɨna aneru wa wɨpɨnd dɨde Mamoi Bꞌɨgam 
wɨpɨnd. 11 Ɨ onggɨtyam towaina bꞌɨdgotnena kimbra bungbung taukeneny 
ra ngɨrpu kesa ngɨrpu kesa e. Sɨ awɨr e kwa towanɨm wɨram ita bibɨr dɨde 
ita sɨwɨny yepim re kumsos yemkenenyi onggɨtyam tɨbam bꞌanggand 
dɨde tina aidolɨnd ɨ kwa towanɨm yepim re tina nyɨ kɨma mal yokatenyi.” 
12  Sɨ onggɨt paemb odede wɨnɨnd yɨna rɨga bꞌogla bꞌobogɨl mɨmkam ke 
wɨmena tuweny. Sɨ tonsimemb Godɨmna bꞌingawa yɨt yɨmta undoka 
eyenanj dɨde Yesum pɨlɨnd gar ke utkunda yoramitenenyi.

13  Ɨ kon yɨpa nonykok utkundond wub kumb ke, ɨ ton ket yindenonj 
da, “Erɨkine! Ton bꞌogɨl omni rɨga im jɨ yepiya ra otade ke uj taukanj 
Yonggyamɨmna wɨko omnɨkand.” Seg ket Yɨnayɨna Wɨngawɨngat mɨra 
yomnonj da, “Owɨ, ɨmɨnjog e. Ton opima wɨram tekeny towaina ukoi 
bꞌasowa wɨko ke, mop nokɨp towaina bꞌogɨl wɨko mɨra opima ton kɨma 
tekeny.”

Gowukoi Rɨga Erngokam
14 Ɨ yɨr de, re kon yɨr awond, sɨ bɨlbɨl rɨm yɨbnonj ɨ Rɨgamna Bꞌɨga pɨla 

yɨpa rɨga omiti yɨbnonj onggɨt rɨm kumbɨnd. Ɨ Ti mopɨnd yɨbnonj re 
gold ke omnɨki bꞌogɨl dɨra na, ɨ daka Tina yɨmɨnd yɨbnonj re orkamkam 
erngoka giri na. 15 Seg kwa yɨpa aneru opendonj yɨnamet ke ɨ ket 
unena kɨma ara yikenonj Ti pɨlwa yet re rɨm kumbɨnd omiti yɨbnonj da, 
“Erngoka giri yingae! Ɨ epkinem dɨde kɨp akasinem! Mop nokɨp gowɨnd 
kɨp re kea ungijog im.” 16  Seg yet re rɨm kumbɨnd omiti yɨbnonj, Ton 
yingawonj Tina orkamkam erngoka giri gowukoyɨm pɨlɨnd, sɨ Ton kea ket 
gowukoi erngokonj.

17 Ɨ kwa yɨpa aneru opendonj yɨnamet ke rɨna re yɨbnonj pumb tungg 
wa, ɨ tida kwa kea yɨpa orkamkam erngoka giri yɨbnawonj. 18  Ɨ kwa yɨpa 
aneru opendonj yɨna sɨ omnɨkapu kap ke yamana re danda yɨbnawonj 
wul yɨr ɨpkam. Ɨ ton unena kɨma ara yikenonj onggɨt anerum pɨlwa yet re 
orkamkam erngoka giri yowamonj da, “Man moina orkamkam erngoka 
giri yingae dɨde greip gou ke greip mot eakine dɨde bobo amnɨkine, mop 
nokɨp greip kɨp re kea ungijog im.” 19 Seg ket onggɨt gou ke greip kɨp 
bobo amnɨkinonj dɨde ket greip wain ungkapu wa bꞌɨskokinonj. Sɨ ɨtemb 

ungkapu re negɨr mɨle rɨgaina Godɨmna ukoijog soro kɨma bꞌɨsagɨkapu 
pɨpmet e. 20 Ɨ re onggɨt ungkapund ungka eyeninonj Yerusalem taun bau 
ke, kea kus opekonj onggɨt ungkapu ke, ɨ ngɨwɨr pɨla yikenonj ama rɨka 
wan point paib (1.5) mita uski na dɨde tri andred (300) kilomita pɨn na.

Seben Besen Ongonjena gatab Yɨt

15  1 Ɨ re kon yɨr awond, kwa yɨpa ukoijog kɨd kesa kɨma dɨde 
moga kɨma danda gasa pɨta awonj pumb tungg wa. Sɨ seben (7) 

anerup re kea kikitumam seben (7) sake owami na wekenonj. Mop nokɨp 
Godɨmna ukoi soro kɨma bꞌɨsagɨka rɨrɨrkɨp tainy ra onggɨt sake kaim.

2 Ɨ kwa re kon yɨr awond, glas sɨpa pɨla gasa yɨbnonj re wul dɨmɨl kɨma ɨsleki 
na. Ɨ kea dɨkɨnd rɨga owɨnki wekenonj onggɨt glas sɨpa yurund yepiya re onggɨt 
tɨbam bꞌangga ɨ tina aidol ɨ dɨde tina nyɨ ɨrɨki namba gou wa amnento. Ɨ ton 
kwa Godɨmna ogoni gita awamto. 3 Sɨ ton ket Godɨmna wɨko rɨga Mosemna 
iyongki ger dɨde Mamoi Bꞌɨgamna ger atango. Sɨ ɨja imemb jɨ iyongki yɨtkak da,

“Komkesa Dandam Rɨgɨb Rɨga, Yonggyam God!
Moina wɨko re ukoijog im dɨde kɨd kesa kɨma im.

Ɨ Man re komkesa kantrim wɨp omnena king et,
sɨ Moina nya re negɨr kesa dɨmdɨmjog im dɨde ɨmɨnjog im.

 4 O Yonggyam, yete maka Moina nyɨ moga yuwaj?
Ɨ yete maka Moina nyɨwɨm bꞌogɨl ɨnyomarena yokau?

Mop nokɨp Mantata yɨpaina yɨnayɨna.
Ɨ komkesa yɨtam bꞌengabenga opima tui Mor pɨlwa
dɨde ton opima kumsos Men metɨmki dem,

mop nokɨp Moina negɨr kesa dɨmdɨmjog omnɨka mɨle re kea pɨta 
aukɨto.”

5 Ɨ onggɨt kak ke re kon pumb tungg wa yɨr awond, yɨnayɨna pɨpmet re kea 
ɨpangendi na yɨbnonj rɨna re sɨ omnɨkapu yɨna plaimetɨnd yɨbnonj. 6 Seg ket 
seben (7) aneru yepiya re seben (7) sake kɨma wekenonj opekto onggɨt yɨnayɨna 
pɨpmet ke. Sɨ ton wekenonj re kɨlkesa ngɨndngɨnd kobɨrgɨm ke bꞌajgi na dɨde 
gold rob ke bꞌibgi na dormopɨnd. 7 Ɨ powa (4) yilo gasa wɨngɨrɨnd yɨpa yilo gasat 
onggɨt seben (7) aneru wa agoninonj seben (7) gold besen. Sɨ opimemb besen re 
Godɨmna ukoi soro kɨma bꞌɨsagɨka ke yɨndangɨr na wekenonj yete re ngɨrpu kesa 
ngɨrpu kesa yilo yɨbneneny. 8 Ɨ ket Godɨmna bꞌogɨl ɨnyomarena dɨde Tina danda 
re kea pɨta awonda. Sɨ ɨtemb yɨnayɨna pɨpmet re kea kimbrat yɨndangɨr yomnonj. 
Sɨ onggɨt penaemb makwa yɨpat rɨrɨr na onggɨt yɨnayɨna pɨpmet wa bꞌɨgaram 
ngɨrpu ra onggɨt seben (7) aneru waina seben (7) sake rɨrɨrkɨp taukanj.

Seben (7) Sake Besen

16  1 Ɨ re kon ukoi nonykok utkundond yɨnamet ke, sɨ ton opimemb 
seben (7) aneru amninonj da, “Wɨn wuwe, ɨ onggɨtyam Godɨmna 

ukoi soro kɨma bꞌɨsagɨkam seben (7) besen egmarkina gou wa!”

2  Seg naskanyam anerut ket yikonj dɨde tina besen gou wa yɨgmarkonj. 
Sɨ negɨrjog kopa kɨma wai ukkɨto onggɨt rɨga wa pɨlɨnd yepiya re 
onggɨtyam tɨbam bꞌanggamna mal okati wekenonj dɨde tina aidolɨnd 
kumsos yemkeneno.

3  Ɨ nɨmogɨm anerut ket tina besen yɨgmarkonj sɨpa wa. Sɨ sɨpa 
engendonj re uj rɨgamna kus pɨla na. Sɨ opimemb komkesa sɨpand yilo 
gasa re kea uj aukɨto.

4 Ɨ nowam anerut ket tina besen yɨgmarkonj de kɨlɨm nata dɨde nyɨkip 
nata. Sɨ ton ket kusɨm bꞌengkɨto. 5 Sɨ re kon nyɨ yɨr ɨpka anerund yɨt 
yutkundond, sɨ ton odede naemb yindenonj da,

“Yɨnayɨna God yet re mɨbnot ɨ yete re mɨbnenenyɨt,
Man re negɨr kesa dɨmdɨmjog et.

Mop nokɨp Man kea odede bꞌɨsagɨka yomnɨket.
 6 Sɨ ton kea Moina yɨna rɨga dɨde bageyam kus awarɨndento,

sɨ onggɨt paemb Moina bꞌɨsagɨka re rɨrɨrkɨpjog e
towanɨm kus okɨkam.”

7 Ɨ kwa re kon utkundond, yɨna sɨ omnɨkapu kapɨt yɨsmonggawonj da,
“Owɨ, Komkesa Dandam Rɨgɨb Rɨga, Yonggyam God!

Moina bꞌɨsagɨka re ɨmɨnjog im dɨde negɨr kesa dɨmdɨmjog im.”
8  Ɨ powam (4) anerut ket tina besen yɨgmarkonj lomkongga kumbɨnd. 

Sɨ lomkonggat kea ket danda yokatonj rɨga wul ke imbrɨkam. 9 Sɨ 
lomkonggamna ukoijog pembɨt rɨga imbrɨka eyeninonj. Ajɨ ton kea 
Godɨmna nyɨ ɨsadrena yiyeno yamana re danda yɨbnawonj onggɨtyam 
sake ingaenam. Ɨ ton kwa maka negɨr mɨlem pɨlke gar engento Godɨm 
pɨlwa Ti bꞌogɨl ɨnyomarena okaenam.

10 Ɨ paibɨm (5) anerut ket tina besen yɨgmarkonj onggɨt tɨbam 
bꞌanggamna wɨp omnenapu kasa kumbɨnd. Sɨ tina kantri re kea sɨbɨbɨt 
yɨkangɨndonj. Sɨ onggɨt penaemb tina rɨga towaina weyat bꞌangong 
wuwenonj onggɨtyam kopa map. 11 Ɨ ton kwa pumb tungg Godɨnd 
yɨsadreneno onggɨtyam towaina kopa dɨde wai map. Ajɨ ton maka gar 
engkɨto towaina omnɨki negɨr mɨle ke.

12  Ɨ siksɨm (6) anerut ket tina besen yɨgmarkonj ukoi kɨlɨm Yuprate 
wa. Sɨ ɨtemb kɨlɨm nyɨ re kea kak aukonj. Sɨ ɨlemet ke king rɨga wa geja 
menonɨm nya re kea ongonjeni na ebnawonj. 13  Ɨ re kon yɨr awond, pogo 
pɨla nowa negɨr kɨlkɨl wɨngawɨnga opekto wɨp ɨnggrawa kesa gɨrem pɨla 
bꞌanggamna tu bora ke ɨ onggɨt tɨbam bꞌanggamna tu bora ke ɨ dɨde 
bꞌanygɨnena bageyamɨmna tu bora ke. 14 Sɨ ton re kɨd kesa kɨma danda 
wɨko omnɨkayam negɨr wɨngawɨnga im. Ɨ tonsimemb komkesa gowukoi 
king wa pɨlwa wuweny ten yɨpand bobo omnɨkam onggɨt gejam rɨnte ra 
tawɨk Komkesa Dandam Rɨgɨb Rɨga Godɨmna ukoi bꞌɨsagɨka bibɨrɨnd. 15 Ɨ 
odedend ara yikenonj da, “Yɨr de, Kon netken ra yurowamam rɨga pɨla 
e. Sɨ ton bꞌogɨl omni rɨga e yete re wɨngawɨnga ke yɨrkokarɨnd wɨmena 

i 17:2 Onggɨtyam gigɨr dɨde yɨgyɨg bꞌiyena mɨle yisɨpkis re ɨmɨnjog Godɨnd ɨsayam e ajɨ 
bꞌanygɨnena godɨnd ewangaya mɨle omnɨkam e. 

yikeny ɨ tina kobɨrgɨm yɨrgong omnɨka eyeniny, nokɨm da ɨdenat ton 
maka wɨ kesa ikeny dɨde maka tin ɨngar kɨma yɨr ongong iyenyi.” 16  Seg 
ket onggɨt nowa negɨr wɨngawɨngapim ten yɨpand bobo omnɨka eyenanj 
onggɨt pɨpmetɨnd Ibru yɨt ke ogenaya da Armagedon.

17 Ɨ sebenɨm (7) anerut ket tina besen yɨgmarkonj eand. Sɨ ukoi 
nonykok Godɨmna wɨp omnenapu kasa ke opendonj de yɨnametɨnd, ɨ 
yindonj da, “Komkesa rɨrɨrkɨpjog ainy.” 18  Seg ket waral ɨpabɨndenonj ɨ 
nonykok wuwenonj ɨ ɨara arara aenonj ɨ dɨde ukoi jijɨg aukonj. Sɨ makwa 
ke naskand odede ukoijog jijɨg aukonj onggɨt gowukoyɨnd, re rɨga wɨmena 
tui ngɨrpu yu. 19 Sɨ ukoi taun Babilon bꞌakangkonj dɨde ket nowa usetki 
aukonj. Ɨ komkesa kantri wɨngɨrɨnd taun re kea osmurkɨto. Ɨ dɨde kwa 
God kea ukoi taun Babilon nonyɨk yomdonj tina negɨr mɨle map, dɨde 
Ton ket tin yokɨkonj Tina ukoijog pembpemb soro kɨma bꞌɨsagɨkam greip 
ɨk kapo ke. 20 Ɨ ket komkesa ailan re kea basam aukɨto dɨde komkesa 
dor daka re kea bꞌeomnento. 21 Ɨ dɨde ket ukoijog gɨmo pɨla ais piro wub 
kumb ke ɨsokonj rɨga wa kumbɨnd. Sɨ onggɨt pirom yɨpa kɨp bebɨg re 
ama rɨka pipti (50) kilogram na. Sɨ onggɨt sake piro map rɨgap Godɨnd 
yɨsadreno, mop nokɨp onggɨtyam sake re bꞌenga wɨp ukoijog bꞌɨdgotnena 
kɨma na.

Ukoi Iyenapu Kongga Babilon gatab Bage Yɨt

17  1 Ɨ seben (7) besen kɨma seben (7) aneru wa wɨngɨrɨnd yɨpa 
anerut ikonj kor pɨlwa, ɨ nomnonj da, “Metkɨm ayo! Kon ɨta 

motouyaen ukoi yiyagyiyag iyenapu konggamna bꞌɨsagɨka gatab yeto 
re omiti wɨbneneny jogjog nyɨ kumbɨnd. 2  Sɨ gowukoi kingɨp kea onggɨt 
kongga kɨma negɨr bꞌiyena mɨle yomnɨkeneno. Ɨ gowukoi wɨmena rɨgap 
toda kwa kea ton kɨma negɨr bꞌiyena mɨle ke ɨk pɨp aukenento.” i 3  Seg 
ket Yɨnayɨna Wɨngawɨnga kor pɨlɨnd bꞌimuronj ɨ ket onggɨt anerut wɨp 
niyonj deta wul kesa tungg wa. Sɨ re kon yɨr awond, yɨpa kongga omiti 
wɨbnonj kuskus tɨbam bꞌangga kumbɨnd yet re Godɨnd ɨsadrena nyɨ ɨrɨki 
ke ɨkangɨndi wɨbnonj dɨde yet re seben (7) mop kɨma dɨde ten (10) dɨng 
kɨma wɨbnonj. 4 Ɨ ɨtomb kongga bꞌikoki wɨbnonj re kuskus uwaluwal 
kobɨrgɨm kɨma na dɨde kuskus kobɨrgɨm kɨma na. Ɨ ton bꞌajgi wɨbnonj re 
gold kɨma na ɨ bꞌogɨl ngɨndngɨnd gɨmo kɨma na ɨ dɨde bꞌogɨl ngɨndngɨnd 
timtim jag kɨma na. Ɨ ton kwa ti yɨmɨnd yowamonj re gold kapo na. Sɨ 
onggɨt kapo borand re onggɨt konggamna bꞌanygɨnena god ewangaya 
mɨle ke dɨde tina negɨr bꞌiyena mɨlemna kɨlkɨl gasa ke yɨndangɨr 
na yɨbnonj. 5 Ɨ kwa tina mongkakɨnd ɨnaemb jɨ wɨgawɨga nyɨ ɨrɨki 
wɨbnawonj, ɨt re da

Ukoi Babilon.
Sɨ Babilon re mog o gowukoi komkesa yiyagyiyag iyenapu kongga wanɨm 
dɨde komkesa gowukoi bꞌanygɨnena god ewangaya mɨlem. 6  Ɨ re kon yɨr 
awond, ɨtomb kongga re pɨp na wɨbnonj yɨna rɨga waina kus ke dɨde 
Yesumna yɨr ungata rɨgaina kus ke.

Ɨ re kon tin yɨr wongond, kon ma sobijog kɨd kesa na awond. 7 Sɨ ket 
onggɨt anerut ken nomnonj da, “Nangga pae man kɨd kesa aet? Kon ɨta 
mor mɨtisɨpkenaen onggɨt konggamna wɨgawɨga gasa dɨde onggɨt tɨbam 
bꞌanggam gatab ya kumb nate re ton angiti wɨbɨm, ɨ kwa yamim re seben 
(7) mop dɨde ten (10) dɨng yɨbnainy. 8  Sɨ ɨtemb tɨbam bꞌangga rɨna re 
man yɨr yongot, ton kea yɨbnonj, ɨ yu ma ɨta yɨbɨm ajɨ ɨta ton topenj dem 
ngortodjog wa kunɨnkunɨn euki kip ke rokasim re negɨr wɨngawɨnga 
wekeny negɨr ma bꞌɨsagɨka okatam. Ɨ Yonggyam ɨta tin ɨtmɨkis dem de 
negɨr okatenapu pɨpmet wa. Ɨ gowukoi wɨmena rɨga wɨngɨrɨnd opima 
rɨga yamim re maka nyɨ ɨrɨki wekeny yɨrkokar peband gowukoi otomapu 
ke ngɨrpu yu. Sɨ ton opima kɨd kesa taukanj dem ra ton onggɨt tɨbam 
bꞌanggand yɨr ongi dem yet re yɨbnonj ɨ yu ma ɨta yɨbɨm ajɨ ɨta ik dem. 
9 Sɨ bꞌogɨl multekɨp kɨma rɨgat bꞌogla onggɨtyam gasam wumɨr okas. Sɨ 
seben (7) mop re seben (7) dor im rokato re onggɨt konggat omiti wɨbɨm 
onggɨt kumbɨnd. Ɨ ton re kwa seben (7) king im. 10 Sɨ towa wɨngɨrɨnd paib 
(5) re kea awɨr auto, ɨ yɨpa re ɨta yɨbɨm ɨ dɨde kwa yɨpa re makaya ik. 
Ajɨ ra ton ik dem, ton bꞌogla ɨbɨm dem sobijog wɨnɨnd. 11 Sɨ ɨtemb tɨbam 
bꞌangga yet re yɨbnonj ɨ yu re ma ɨta yɨbɨm, ton re eitɨm (8) king e. Ɨ ton 
re onggɨtyam king wɨngɨr ke yɨpa king e. Ɨ Yonggyam ɨta ɨtmɨkis dem de 
negɨr okatenapu pɨpmet wa. 12  Ɨ ten (10) dɨng rɨna re man yɨr anginot re 
ten (10) king im. Sɨ ton re makaima kantri emdanj wɨp omnenam. Ajɨ ton 
opima king pɨla wɨp omnenam danda temdanj dem onggɨt tɨbam bꞌangga 
kɨma sobijogjog wɨnɨnd. 13  Ɨ onggɨt ten (10) kingɨp yɨpaina mop nasim 
nony menamena omnɨki dem ɨ towaina danda dɨde wɨp omnena juwai ra 
onggɨt tɨbam bꞌangga mim ogonanj dem. 14 Sɨ ton opima geja omnɨki dem 
Mamoi Bꞌɨga kɨma, ajɨ Mamoi Bꞌɨgat ɨta ten gou wa tamniny dem. Mop 
nokɨp Ton re Yonggyam e yɨbɨm komkesa yonggyamɨm dɨde Ton re King 
e yɨbɨm komkesa kingɨm. Ɨ kwa Ton kɨma rɨgap daka kwa opima ten gou 
wa tamnenanj dem, mop nokɨp ton re Tina ara emoki rɨga im ɨ obagɨki 
rɨga im ɨ dɨde Tin ɨmɨnjog yɨmta undoka rɨga im.”

15 Ɨ kwa onggɨt anerut nomnonj da, “Jogjog nyɨ rɨnsim re man 
yɨr anginyɨt re kantri bꞌengabenga im ɨ bꞌengabenga rɨga bobo im ɨ 
gɨm bꞌengabenga im ɨ dɨde yɨt bꞌengabenga rɨga im rokato re dɨkɨnd 
onggɨtyam yiyagyiyag iyenapu kongga omiti wɨbɨm. 16  Ɨ kwa man kea 
yɨr anginyɨt ten (10) dɨng dɨde ɨtemb tɨbam bꞌangga. Sɨ ton ɨta negɨr 
yɨr ke onggɨt yiyagyiyag iyenapu konggand yɨr tongi dem ɨ ton opima 
onggɨt konggand negɨr tomnyi dem ɨ ɨngar kɨma wɨ kesa tomnɨki dem ɨ 

tina mɨ tangranj dem ɨ dɨde ket wul dɨmɨl ke tin so tomnyi dem. 17 Mop 
nokɨp God kea ten (10) king waina garɨnd singi aramkawainonj Tina 
ɨsamki mɨle omnɨkam. Sɨ onggɨt ten (10) kingɨp yɨpaina mop nasim nony 
menamena omnɨka eyenanj. Sɨ ton ɨta onggɨt tɨbam bꞌanggam kantri wɨp 
omnenam danda yokaenyi ngɨrpu Godɨmna yɨtkak rɨrɨrkɨp taukanj dem. 
18  Ɨ ɨtomb kongga yena re man yɨr wonget, ton ɨtomb re yɨpa ukoi taun o 
yepim re gowukoi king wɨp amneniny.”

Babilon Osmulita Yɨt

18  1 Onggɨt kak ke re kon yɨr awond, kwa yɨpa aneru pumb tungg 
ke inkonj. Ɨ ton ukoi danda okati na yɨbnonj, sɨ tina bꞌogɨl 

ɨnyomarenat kea gowukoi yɨnyomaronj. 2  Ɨ ton ket danda kɨma unenonj 
da,

“Ukoi taun Babilon, ke osmulitonj, ke osmulitonj.
Sɨ ton awonj re negɨr wɨngawɨnga waina wɨmenapu pɨpmet na

ɨ komkesa negɨr kɨlkɨl wɨngawɨnga waina taun na
ɨ dɨde komkesa kɨlkɨl tɨbam bꞌangga dɨde ngena waina taun na.

 3 Mop nokɨp komkesa kantri onggɨtyam Godɨmna ukoi soro kɨma 
bꞌɨsagɨkam ɨk kena pɨp aukɨto
onggɨt konggamna negɨr bꞌiyena mɨle map.

Ɨ kwa gowukoi kingɨp kea ton kɨma negɨr bꞌiyena mɨle amnɨkenento.
Ɨ dɨde gowukoi bꞌasoga rɨgap toda kea onggɨtyam tina bꞌogɨl 

wulkɨp darɨnd wɨmena danda ke jogjog gasa kɨma rɨga 
aukɨto.”

4 Ɨ re kon kwa yɨpa nonykok utkundond wub kumb ke, Ton yindonj da,
“Koina rɨga! Wɨn ti pɨlke opekinam,

nokɨm da ɨdenat wɨn maka yingg takasindam tina negɨr mɨle.
Ɨ wɨn ɨtrɨngenjinam tina sake wa pɨlke,

nokɨm da ɨdenat wɨn maka takatenindam onggɨtyam sake.
 5 Mop nokɨp tina negɨr mɨle re kea bꞌaikɨndenento ngɨrpu de pumb 

tungg wa
dɨde God kea nonyɨk amjinonj tina negɨr kɨma kaokao mɨle.

 6 Wɨn ti wogoninam nangga na re ton agoninonj.
Ɨ wɨn mɨra womnena nɨmogpyam nangga na re ton amnɨkinonj.
Ɨ dɨde wɨn nɨmogpyam seoseo ɨk tina kapond wongjɨkawa rɨja na 

re ton rɨga wa agoninonj.
 7 Ɨ wɨn ti ɨja na wogoninam bꞌɨdgotnena dɨde yii bꞌɨrɨnena

rɨja na re ton bꞌogɨl ɨnyomarenand wɨbnenenonj
dɨde rɨja na re ton bꞌogɨl wulkɨp darɨnd wɨmena wikenonj.

Mop nokɨp ton tina garɨnd windenenonj odede bꞌasourena yɨt kɨma 
da,
‘Kon omisɨn re konggayam king en.

Ɨ kon ma mik en,
sɨ kon ma ɨta ngai yii bꞌɨtrɨnenyɨn.’

 8 Sɨ onggɨt paemb odede sake ti pɨlwa tuweny dem yɨpa bibɨr 
wɨngɨrɨnd,
opi re uj ɨ yii bꞌɨrɨnena ɨ dɨde sou.

Ɨ wulɨt ɨta tin tembkau dem
mop nokɨp Yonggyam God yet ra tin bꞌɨsagɨkam tomneny ra ukoi 

dandam Rɨga e.
9 “Ɨ gowukoi kingɨp kea ton kɨma negɨr bꞌiyena mɨle amnɨkenento dɨde 

bꞌogɨl wulkɨp darɨnd wɨmena wuwenonj. Sɨ ra ton wul dɨmɨl bꞌɨrmatena 
kɨma kimbra bungbung yɨr ongi dem tin embombɨnd, ton opima yii 
tiyagɨki dem dɨde gar kopa kɨma yii bꞌɨtrɨnenanj dem. 10 Sɨ ton opima 
onggɨtyam tina bꞌɨdgotnena map moga taukanj dem. Sɨ onggɨt paimemb 
ton pajapaja owɨnki tekeny dem dɨde ket taenanj dem da,

‘O ukoi taun, ukoi dandam taun Babilon!
Ke sake yokas, ke sake yokas.

Mop nokɨp tina negɨr ma bꞌɨsagɨka ik re sobijogjog wɨn nate.’
11 “Ɨ gowukoi bꞌasoga rɨgap yii tiyagɨki dem dɨde gar kopa kɨma yii 

bꞌɨtrɨnenanj dem onggɨt konggam gatab. Mop nokɨp makwa yɨpa rɨgat 
opima ket towaina bꞌasoga gasa imda teyeniny dem. 12  Sɨ opimemb 
jɨ towaina osogɨka gasa, gold ɨ silba ɨ bꞌogɨl ngɨndngɨnd gɨmo ɨ bꞌogɨl 
ngɨndngɨnd timtim jag, ɨ kɨlkesa ngɨndngɨnd kobɨrgɨm ɨ bꞌogɨl kuskus 
uwaluwal kobɨrgɨm ɨ ngɨndngɨnd rorol kobɨrgɨm ɨ bꞌogɨl kuskus kobɨrgɨm, 
ɨ komkesa bꞌengabenga otomanti ngɨrangngɨrang wul dɨde ukoijog 
bꞌangga elepen orkak ke omnɨki otomanti bꞌengabenga gasa, ɨ ukoi 
wulkɨp kɨma bꞌogɨl wul ke ɨ bronj ayɨn ke ɨ ayɨn ke ɨ dɨde otomanti 
danda gɨmo ke omnɨki bꞌengabenga gasa, 13  ɨ ngɨrangngɨrang wulkabgɨm 
ɨ otomanti ngɨrangngɨrang gaya, ɨ ngɨrangngɨrang gasa ɨ bꞌogɨl 
ngɨrangngɨrang wulpoj ɨ bꞌogɨl ngɨrangngɨrang pauda ɨ greip ɨk ɨ olib 
gaya ɨ bꞌogɨl plawa ɨ wit kɨp ɨ kau ɨ mamoi ɨ oso dɨde oso ke ɨrgɨnatena 
trak, ɨ wɨko rɨga ɨ dɨde rɨgaina yɨrkokar. 14 Sɨ bꞌasoga rɨgap tendenanj dem 
da,

‘Moina ukoijog singi iyeni bꞌogɨl gasap
kea men mɨrarenyi.

Ɨ komkesa bꞌogɨl gayagaya metmet owou dɨde bꞌogɨl ngɨndngɨnd gasa
mor pɨlke bꞌeomnenanj.

Sɨ makwa ngai yɨpa rɨgat opima onggɨtyam gasa tadarkiny dem.’
15 Ɨ ket bꞌasoga rɨga yepiya re onggɨt Babilon ke jogjog gasa kɨma rɨga 
aukɨto, ton opima moga map pajapaja owɨnki tekeny dem onggɨtyam 
taunɨmna bꞌɨdgotnena gatab, ɨ ton ket yii tiyagɨki dem ɨ dɨde yii 
bꞌɨtrɨnenanj dem gar kopa kɨma. 16  Ɨ ton ket tendenanj dem da,

‘O ukoi taun, ke sake yokas, ke sake yokas.

Ton kɨlkesa ngɨndngɨnd kobɨrgɨm ke ɨ bꞌogɨl kuskus uwaluwal 
kobɨrgɨm ke ɨ dɨde bꞌogɨl kuskus kobɨrgɨm ke bꞌikoka 
wikenenonj,

ɨ ton gold ɨ bꞌogɨl ngɨndngɨnd gɨmo ɨ dɨde bꞌogɨl ngɨndngɨnd 
timtim jag ke bꞌajgi wikenenonj.

17 Sɨ onggɨt taunɨmna bꞌogɨl wulkɨp darɨnd wɨmena re kea bꞌeomneny 
sobijogjog wɨnɨnd.’

“Sɨ komkesa gɨga iyena rɨga ɨ komkesa gɨgand menon rɨga dɨde gɨga 
wɨko rɨga ɨ dɨde komkesa sɨpand wɨko rɨga, ton opima pajapaja owɨnki 
tekeny dem. 18  Ɨ ra ton ɨtemb taun so omni kimbra yɨr ongi dem, ton 
opima unena kɨma ara tuweny dem da, ‘Rɨka ɨta yɨpa odede ukoijog taun 
yɨbɨm?’ 19 Sɨ ton opima gar bebɨg map towaina mopɨnd sungar bꞌɨskena 
teyenanj dem, ɨ yii tiyagɨki dem dɨde gar kopa kɨma yii bɨtrɨnenanj dem. 
Sɨ ton ket tunenanj dem da,

‘O ukoi taun, ke sake yokas, ke sake yokas.
Komkesa rɨga yepiya re gɨga kɨma wekenonj sɨpand, ton kea bꞌogɨl 

gasa asogenento onggɨt taunɨnd.
Sɨ ɨngkenaemb ton bꞌogɨl wulkɨp darɨnd wekenenonj.

Ajɨ ɨtemb taun re kea bꞌeomneny sobijogjog wɨnɨnd.’
 20 Sɨ pumb tungg ɨ yɨna rɨga ɨ ɨtmɨkitijog rɨga ɨ dɨde bageyam,

wɨn bꞌogla sam kɨma ngolengole aininam onggɨt taun gatab.
Mop nokɨp Godte negɨr ma bꞌɨsagɨka yoramis onggɨt taunɨm pɨlɨnd

rɨja na re ton negɨr dɨde bꞌɨdgotnena aramiteneninonj wa pɨlɨnd.”
21 Ɨ ket yɨpa danda kɨma anerut ukoi gɨmo yurowatonj dɨde ket sɨpa wa 

bꞌɨskonj. Ɨ ton ket yindonj da,
“Ukoi taun Babilon

ɨja emb jɨ ɨsanikesa bꞌɨski ɨbɨm dem,
ɨ makwa ngai ɨta odari dem.

 22 Sɨ rɨgap ma kwa ngai opima towaina ara tutkundenanj dem mor 
pɨlke,
opi re gita ɨpaya rɨga ɨ ger ɨtanga rɨga ɨ wugewuge ɨpaya rɨga ɨ 

dɨde bibol ɨpaya rɨga.
Ɨ ton makwa ɨta ngai yɨpa odede rɨga odari dem mor pɨlke,

ɨt re bꞌengabenga wɨp gasa omnɨka rɨga.
Ɨ ton makwa ngai opima tutkundenanj dem mor pɨlke

owou ipanjɨka ara.
 23 Ɨ lampa ngaya

makwa ɨta ngai bꞌusaya bꞌatnyorateny dem mor pɨlke.
Ɨ dɨde sisɨl kongga kɨma rɨga dɨde sisɨl leo kɨma kongga waina 

nonykok
makwa ngai opima ton tutkundenyi dem mor pɨlke.

Mop nokɨp moina bꞌasoga rɨga re gowukoi pumbjog nyɨ rɨga im

dɨde man komkesa kantri moina negɨr minj nya ke bꞌanygɨnena 
nya wa wɨp amneninot.

 24 Sɨ bageyam dɨde yɨna rɨga waina kus kea de onggɨt taunɨnd adarkɨto,
ɨ kwa daka kea adarkɨto komkesa rɨgaina kus

yena re onggɨt taunɨt uj tama na ipowa eyeneninonj onggɨt 
gowukoi wɨngɨrɨnd.”

Godɨnd Esourena Ger Pumb Tunggɨnd

19  1 Ɨ onggɨt kak ke re kon jogjog rɨga bobo waina ukoi nonykok pɨla 
ara utkundond pumb tungg wa, sɨ ton Godɨnd yesoureno da,

“Aleluya!
Yɨrkokar okawam mɨle ɨ bꞌogɨl ɨnyomarena ɨ dɨde danda re mera 

Godɨmna im.
 2 Mop nokɨp Tina bꞌɨsagɨka re ɨmɨnjog im dɨde negɨr kesa 

dɨmdɨmjog im.
Sɨ God kea negɨr ma bꞌɨsagɨka yoramitonj onggɨt ukoi yiyagyiyag 

iyenapu konggam pɨlɨnd
yet re gowukoi negɨr yomnɨkonj tina negɨr bꞌiyena mɨle ke.

Sɨ God Tina wɨko rɨgaina kus mɨra omnam
kea tin negɨr womnonj.”

3  Ɨ ton ket nɨmogɨm ara wuwenonj da,
“Aleluya!
Sɨ tin so omni bungbung kimbra pumb wa yikeny re ngɨrpu kesa 

ngɨrpu kesa e.”
4 Ɨ daka twenti powa (24) elda dɨde powa (4) yilo gasa kumsos bꞌamkɨto 
Godɨm pɨlwa yete re omiti yɨbɨm wɨp omnenapu kasa kumbɨnd dɨde ket 
Tin yewangayo. Ɨ ton ket endento da,

“Ɨmɨnjog e. Aleluya!”
5 Ɨ kwa ket nonykok ikonj onggɨt wɨp omnenapu kasa ke odede da,

“Wɨn mera Godɨnd yesourena!
Wɨn komkesa sobijog rɨga dɨde ukoi rɨga

yepim re Godɨmna wɨko omnɨka eyenanj,
yepim re wɨn Tin moga yuwadenenya.”

6  Ɨ kwa kon jogjog rɨga bobo waina nonykok pɨla ɨ ukoi nyɨ dudlam pɨla ɨ 
dɨde ukoi ɨara ara pɨla ara utkundond. Sɨ ton ara wuwenonj da,

“Aleluya!
Mop nokɨp Komkesa Dandam Rɨgɨb Rɨga, mera Yonggyam God re 

King e.
 7 Sɨ men sam kɨma ngolengole raininum ɨ men ukoi sam yamnɨku

ɨ dɨde bꞌogɨl ɨnyomarena Ti yakaenu.
Mop nokɨp Mamoi Bꞌɨgamna molkongga omna mɨle re kea ɨte ke ik,

dɨde Tina kongga kea tilenggyam bꞌangonjeni o wɨbɨm.

 8 Sɨ God kea bꞌogɨl kɨlkesa ngɨndngɨnd kobɨrgɨm ti wokau bꞌikitam.”
Sɨ onggɨtyam kɨlkesa ngɨndngɨnd kobɨrgɨm re yɨna rɨga waina negɨr kesa 
dɨmdɨmjog mɨle im.

9 Ɨ onggɨt anerut ken nomnonj da, “Erɨkine! Ton re bꞌogɨl omni rɨga im 
jɨ yepim re ɨngauki wekeny onggɨtyam Mamoi Bꞌɨgamna molkongga awou 
mɨle diyamdiyampu wa.” Ɨ ton kwa nomnonj da, “Onggɨtyam yɨtkak re 
Godɨmna ɨmɨnjog yɨtkak im.” 10 Ɨ kon onggɨt anerumna pɨs wɨp ke kumsos 
bꞌamkond tin ewangayam. Ajɨ ton ken nomnonj da, “Ei, goro odede 
omnɨkɨm! Kon re yɨpa mor wɨkomad en ɨ kwa moina gar ke utkunda nany 
dɨde yɨngganwar waina wɨkomad en yepim re Yesum gatab yɨr ungata yɨt 
owama eyenanj. Sɨ man God nena na kumsos yemke! Mop nokɨp Yesum 
gatab yɨr ungata yɨt opurena re Yɨnayɨna Wɨngawɨngam pɨlkaim yete re 
mera bage yɨt nogoneneniny opurenam.”

Bɨlbɨl Osond Angiti Rɨga
11 Ɨ kwa re kon pumb tungg yɨr yongond ɨpangendand, sɨ yɨr de, bɨlbɨl 

oso yɨbnonj ɨ kwa ti iyena Rɨga ti kumbɨnd yɨbnonj nyɨ ogenaya da 
nony ɨjai Rɨga dɨde ɨmɨnjog Rɨga. Ɨ Ton negɨr kesa dɨmdɨmjog nya kae 
esagɨkeniny dɨde geja yomnɨkeny. 12  Ɨ Tina yɨrkɨp re wul dɨmɨl pɨla na 
ɨ Tina mopɨnd bꞌikoki re jogjog kingɨmna dɨra na. Ɨ kea yɨpa nyɨ ɨrɨki 
yɨbnawonj rɨnte ra makwa yɨpa rɨgat rɨrɨr e wumɨr tainy ajɨ Tonta Tinta 
yɨpaina wumɨr. 13  Ɨ kwa Ton kobɨrgɨm pɨnpɨn bꞌikiti yowamonj re kus 
ke ɨkangɨndi na. Ɨ dɨde kwa Tina nyɨ re Godɨmna yɨtkakɨt. 14 Ɨ ket pumb 
tunggɨnd geja rɨgap Tin yɨmta yundoko bɨlbɨl oso kumbɨnd angurki. 
Sɨ ton re bɨlbɨl kɨlkesa ngɨndngɨnd kobɨrgɨm bꞌikoki na wekenonj. 15 Ɨ 
Tina tu ke orkamkam giri na opendonj, nokɨm da ɨdenat onggɨt giri ke 
komkesa kantri tepoiny. Ɨ Ton Tilenggyam onggɨtyam komkesa kantri 
danda kɨma wɨp tamniny ra ayɨn kutɨp kaim. Ɨ Ton kwa Tilenggyam greip 
ɨk ungkapund greip ɨk ungɨk ra Komkesa Dandam Rɨgɨb Rɨga Godɨmna 
ukoijog pembpemb soro kɨma bꞌɨsagɨka e. 16  Ɨ Tina kobɨrgɨm pɨnpɨn 
kumbɨnd dɨde Tina oskak kumbɨnd nyɨ ɨrɨki yɨbnawonj da,
“Komkesa king wa King dɨde komkesa yonggyam wa Yonggyam.”

17 Ɨ re kon yɨpa aneru yɨr yongond, ton lomkongga kumbɨnd onyitonj ɨ ket 
ukoi ara kɨma unenonj komkesa wubɨnd urenaurena ngena wa pɨlwa da, 
“Tuyɨm ayo! Wɨn yɨpand bꞌeomkurinam Godɨmna ukoi diyamdiyampu wa. 
18 Nokɨm da ɨdenat wɨn tangindam king waina mɨ ɨ geja rɨga mopyam waina 
mɨ ɨ danda kɨma geja rɨgaina mɨ ɨ oso waina mɨ ɨ oso iyena rɨgaina mɨ ɨ dɨde 
komkesa rɨgaina mɨ, bꞌɨtrari rɨga dɨde wɨko rɨga, ɨ sobijog rɨga dɨde ukoi rɨga.” 
19 Ɨ kwa re kon yɨr awond, ɨtemb tɨbam bꞌangga ɨ gowukoi komkesa king 
dɨde towaina geja rɨga yɨpand bꞌeomkurto ɨ ket ton geja yomnɨko onggɨtyam 
bɨlbɨl osond angiti rɨga dɨde Tina geja rɨga kɨma. 20 Ajɨ onggɨt bɨlbɨl osond 
angiti rɨga dɨde Tina geja rɨgap kea onggɨt tɨbam bꞌanggand yusunato yɨpand 

onggɨt bꞌanygɨnena bageyam kɨma. Sɨ onggɨt bageyamɨt kea naskand kɨd 
kesa kɨma danda wɨko amnɨkeneninonj onggɨt tɨbam bꞌanggam wɨpɨnd ɨ ket 
onggɨtyam kɨd kesa kɨma danda wɨko kenaemb rɨga bꞌanygɨnena nya wa wɨp 
amneneninonj yepiya re onggɨt tɨbam bꞌanggamna mal okati wekenonj dɨde 
tina bꞌanygɨnena god aidol kumsos yemkeneno. Sɨ ton ket ten nɨmognɨmog 
eskanto yilokokar de jambea wul wa rokate re masis pɨla sɨngba kɨma negɨr 
guda gasa salpa wul yɨmbeneny. 21 Ɨ kwa onggɨt bɨlbɨl osond angiti rɨgamna 
tu bora ke opendi girit komkesa komb rɨga anganjinonj. Sɨ ket komkesa 
ngenap towaina mɨ angto ngɨrpu ngor aukɨto.

Wan Tausɨn (1.000) Kemag

20  1 Ɨ re kon yɨr awond, yɨpa aneru tina yɨmɨnd ngortodjog wa 
kunɨnkunɨn euki kipɨm ki dɨde ukoi sein kai kɨma na yɨbnonj ɨ 

ton ket inkonj pumb tungg ke. 2  Ɨ ton ket onggɨt
wɨp ɨnggrawa kesa gɨrem pɨla bꞌangga yɨmɨnd yusunatonj, dɨde ket tin 
yɨjobɨkonj wan tausɨn (1,000) kemag kɨma wɨmenam. Sɨ ɨtemb re jɨ kesam 
ke gɨrem e, ɨ ton re Negɨr Wɨngawɨnga e dɨde Satana e. 3  Seg onggɨt 
anerut ket tin yɨskonj de ngortodjog wa kunɨnkunɨn euki kip wa rokasim 
re negɨr wɨngawɨnga wekeny negɨr ma bꞌɨsagɨka okatam. Ɨ ket ton mora 
yɨdokonj ɨ dɨde ket morand mal youtɨntonj, nokɨm da ɨdenat ton maka 
topenj komkesa kantri rɨga bꞌanygɨnena nya ke wɨp omnenam ngɨrpu ra 
wan tausɨn (1,000) kemag bꞌutundwatanj dem. Ɨ onggɨt kak ke ton bꞌogla 
sobijog ganggand ɨtrari ɨbɨm dem.

4 Ɨ re kon yɨr awond, kea de wɨp omnenapu kasa wekenonj dɨde yepiya 
re onggɨt kasa kumbɨnd omnɨki wekenonj, ton kea bꞌɨsagɨkam danda okati 
na wekenonj. Ɨ kwa re kon yɨr awond, kea de onggɨt rɨgaina wɨngawɨnga 
wekenonj yena re mop epkɨto Yesum gatab yɨr ungata yɨt map dɨde 
Godɨmna yɨtkak map ɨ kwa yepiya re maka onggɨt tɨbam bꞌanggand dɨde 
tina bꞌanygɨnena god aidolɨnd kumsos yemkeneno ɨ maka onggɨt tɨbam 
bꞌanggamna mal yokateno towaina mongkakɨnd o towaina yɨmɨnd. Sɨ ton 
kea ket yilo yokato dɨde ket Keriso kɨma king pɨpmet yokato wɨp omnenam 
wan tausɨn (1,000) kemag kɨma. 5 Ajɨ komb uj rɨga maka yilo aukɨto ngɨrpu 
ra wan tausɨn (1,000) kemag bꞌutundwatanj dem. Sɨ ɨtemb re jɨ naskajog 
utnyita e. 6 Sɨ yepiya ra yingg okatenyi onggɨtyam naskajog utnyitam, ton re 
bꞌogɨl omni rɨga im dɨde yɨna omni rɨga im. Sɨ nɨmogɨm uj re ma ɨta ti danda 
ten uj ondrɨkam. Ajɨ ton Godɨmna sɨ rɨga dɨde Kerisomna sɨ rɨga im taukanj 
dem dɨde ton ket Keriso kɨma king pɨla wɨp tamnenanj dem wan tausɨn 
(1,000) kemag kɨma.

Satanam pɨlɨnd Kikitum Bꞌɨsagɨka
7 Ɨ ra wan tausɨn (1,000) kemag bꞌutundwatanj dem, Satana ɨta topenj 

dem tina sɨbɨbmet ke. 8  Sɨ ton ket ikeny dem komkesa gowukoi powa (4) 

wug nata, de Gog dɨde Magog. Ɨ ton ket kantri rɨga negɨr bꞌanygɨnena nya 
wa wɨp tamneniny dem. Ɨ dɨde ton ket ten bobo omnɨka teyeniny dem 
geja omnɨkam. Sɨ towaina namba ra sɨpa gatend jimiya pɨla im taukanj 
dem. 9 Sɨ Satanamna rɨga tuweny dem gowukoi nata ɨ yɨna rɨga waina 
pɨpmet dɨde Godɨmna singi iyeni taun tawaensi dem geja omnɨkam. Ajɨ 
onggɨt wɨnɨnd wub kumb ke ɨta wul dɨmɨl tinɨk dem dɨde ten so tamniny 
dem. 10 Sɨ ɨtemb Negɨr Wɨngawɨnga yet re rɨga bꞌanygɨnena nya wa wɨp 
amneninonj, ton bꞌɨski e ɨbɨm dem de masis pɨla sɨngba kɨma negɨr 
guda gasa salpa so omni jambea wul wa rokasi re tɨbam bꞌangga ake 
bꞌanygɨnena bageyam ɨski ebnya. Sɨ ɨndamimemb ton ita bibɨr dɨde ita 
sɨwɨny ukoi bꞌɨdgotnenand tekeneneny dem ngɨrpu kesa ngɨrpu kesa.

Kikitum Bꞌɨsagɨka
11 Ɨ re kon kwa yɨr awond, ukoi bɨlbɨl wɨp omnenapu kasa yɨbnonj dɨde 

yɨpa rɨga onggɨt kasa kumbɨnd omiti na yɨbnonj. Ɨ gou ake wub re kea 
ti wɨp ke ewaikitonda dɨde ket bꞌeomnenonda. 12  Ɨ kwa re kon uj rɨga 
yɨr anginond, komkesa ukoi rɨga dɨde sobijog rɨga owɨnkɨto onggɨt wɨp 
omnenapu kasa wɨpɨnd. Ɨ jogjog peba ɨpangki na wekenonj ɨ daka kwa 
kea yɨpa peba ɨpangendi na yɨbnonj, ɨt re da yɨrkokar peba. Sɨ Ton uj rɨga 
esagɨkinonj towaina omnɨka rɨrɨr nat rɨja im re ɨrɨki wekeny onggɨt jogjog 
peband. 13  Ɨ ket sɨpat uj rɨga apekinonj yepiya re sɨpand uj aukɨto. Ɨ kwa uj 
dɨde uj rɨgaina tunggɨt daka uj rɨga apekinonj yepiya re gɨlɨnd uj aukɨto. 
Sɨ opimemb komkesa uj rɨga yɨpayɨpa bꞌɨsagɨka yokateno re towaina 
omnɨka rɨrɨr nat. 14 Ɨ ket ɨtemb uj ake ɨtemb uj rɨgaina tungg bꞌɨski na 
ebnonda de jambea wul wa. Sɨ ɨtemb jambea wul re nɨmogɨm uj e. 15 Sɨ 
yaina nyɨ na re maka onggɨtyam yɨrkokar peband ɨrɨki wekenonj, ton 
ɨskoki na wekenonj onggɨt jambea wul wa.

Sisɨl Wub ake Gou

21  1 Ɨ re kon yɨr awond, sisɨl wub ake sisɨl gou nena na ebnonda. 
Mop nokɨp kesam wub ake kesam gou re kea bꞌeomnenonda ɨ 

sɨpa daka kwa kea bꞌedamkitonj. 2  Ɨ kon ket yɨr yongond yɨnayɨna taun 
sisɨl Yerusalem inkand pumb tungg ke Godɨm pɨlke. Sɨ ɨtemb taun re 
ongonjeni na yɨbnonj odede rɨngma ra sisɨl leo okatam kongga plas tawɨk 
ti leond nony kesa omnam. 3  Ɨ kon kwa ukoi nonykok utkundond onggɨt 
wɨp omnenapu kasa ke da, “Yɨr de, Godɨmna wɨmenapu
pɨpmet re kea rɨga kɨma e ainy. Sɨ God ɨndama rɨga kɨma wɨmena ikeny 
dɨde rɨga re Godɨmna rɨga im aukanj. Sɨ God Tilenggyam re ɨndama 
ton kɨma ɨbneneny dɨde kwa towa God e ɨbneneny. 4 Ɨ God ɨta komkesa 
yɨrekɨp tesekainy towaina yɨrkɨp ke. Ɨ makwa ket ɨta uj o gar kopa kɨma 
yii bꞌɨrɨnena o yii bꞌiyagɨka o kopa bꞌaena, mop nokɨp opimemb kesam 
mɨle re kea ewaikurto.”

j 21:6 Grik peband da, “Kon Kolenggyam re Alpa en dɨde Omega en.” 

5 Ɨ yet re onggɨt wɨp omnenapu kasand omiti yɨbnonj, Ton yindonj da, 
“Kon komkesa gasa sisɨl im amnɨkinyɨn.” Ɨ kwa yindonj da, “Erɨkine! 
Mop nokɨp onggɨtyam yɨtkak re nony ɨjawa kɨma yɨtkak im dɨde ɨmɨnjog 
yɨtkak im.” 6  Ɨ Ton kwa ken nomnonj da, “Kon kea komkesa Koina ɨsamki 
rɨrɨrkɨp amninyɨn. Sɨ Kon re otomayam en dɨde undwatayam en. j Ɨ 
Kon re naskajogyam en dɨde yɨmtajogyam en. Ɨ Kon kwa ɨta mɨra kesa 
jabajaba yɨrkokar nyɨkip ke nyɨ ti okaen yet ra nyɨpand ɨbɨm. 7 Sɨ yet 
ra Satanamna komkesa bꞌajgatena gou wa tamneneniny ngɨrpu tina uj, 
ton opima onggɨtyam gasa tawabɨnsiny. Ɨ ket Kon tina God taen, dɨde 
todaka ra Koina bꞌɨga e tainy. 8  Ajɨ moga kɨma ɨngar aena rɨga, ɨ gar ke 
utkunda kesa rɨga, ɨ bꞌanygɨnena god ewangaya rɨga, ɨ rɨga onganda rɨga, 
ɨ yiyagyiyag negɨr bꞌiyena rɨga, ɨ minjam rɨga, ɨ bꞌanygɨnena god aidol 
ewangaya rɨga, ɨ dɨde komkesa bꞌanygɨnena rɨga, ton opima towaina 
bꞌɨdgotnena yingg takatenanj dem de masis pɨla sɨngba kɨma negɨr guda 
gasa salpa imbrɨki jambea wul wa. Sɨ ɨtemb re nɨmogɨm uj e.”

Sisɨl Yerusalem
9 Ɨ seben (7) aneru wekenonj re seben (7) besen kɨma na rɨna 

re kikitum seben (7) sake ke yɨndangɨr omnɨki wekenonj. Sɨ towa 
wɨngɨrɨnd yɨpa aneru ikonj kor pɨlwa dɨde ket kon kɨma yɨt bꞌusenenonj 
ɨ ket nomnonj da, “Metkɨm ayo! Kon ɨta men sisɨl leo kɨma konggand 
motouyaen, ɨto re Mamoi Bꞌɨgamna kongga.” 10 Seg ket Yɨnayɨna 
Wɨngawɨnga kor pɨlɨnd bꞌimuronj, ɨ ket onggɨt anerut ken niyonj ukoi 
uskiuski dor kumb wa. Ɨ ton ket ken nouyawonj ɨtemb yɨnayɨna taun 
Yerusalem inkand pumb tungg ke Godɨm pɨlke. 11 Sɨ ɨtemb taun re 
Godɨmna bꞌogɨl ɨnyomarena kɨma na yɨbnonj. Ɨ kwa ɨtemb taun ngaya 
ɨnyomarena re odede na opngɨndenonj, ɨt re bꞌogɨl ngɨndngɨnd gɨmo pɨla 
ɨ kuskus uwaluwal engdeni otomanti ngɨndngɨnd gɨmo pɨla. 12  Ɨ ɨtemb 
taun yɨbnonj re ukoi uskiuski dɨr kɨma na dɨde twelp (12) mora kɨma na. 
Ɨ onggɨt mora dunda nata kea twelp (12) aneru wekenonj, dɨde onggɨtyam 
mora kumb nata nyɨ ɨrɨki wekenonj re Israel rɨgaina twelp (12) gu na. 
13  Sɨ ɨja naemb jɨ mora wekenonj ɨlemet gatab ke re nowa mora na, ɨ 
bargubo gatab ke re nowa mora na, ɨ iye gatab ke re nowa mora na, ɨ dɨde 
kemagmet gatab ke re nowa mora na. 14 Ɨ ɨtemb taun dɨr onyiti yɨbnonj 
re twelp (12) dɨr orangapu motɨr tum nat. Ɨ dɨde onggɨt twelp (12) motɨr 
kumbɨnd nyɨ oramki wekenonj re Mamoi Bꞌɨgamna twelp (12) ɨtmɨkitijog 
rɨga waina nyɨ na.

15 Sɨ onggɨt anerut yet re kon kɨma yɨt bꞌusenenonj, ton kea ti yɨpa gold 
wulkak tondon yɨbnawonj, nokɨm da ɨdenat ton ɨtemb taun ɨ taun mora 
ɨ dɨde taun dɨr tondon takateniny. 16 Ɨ ɨtemb taun re powa (4) wug kɨma 

na dɨde powa (4) wug yɨu gangga re yɨpa rɨrɨrkɨp tondon okateni na. Sɨ 
re ton ɨtemb taun tondon yokatenonj re tu tausɨn powa andred (2,400) 
kilomita na. Ɨ kwa ɨtemb taun warabag ɨ pɨn ɨ dɨde uski tondon okateni 
re yɨpa rɨrɨrkɨp na. 17 Ɨ kwa ton ɨtemb taun dɨr tondon yokatonj re siksti 
paib (65) mita na. Sɨ onggɨt anerut tondon yingaenonj re rɨgaina tondon 
na. 18  Sɨ ɨtemb taun dɨr orangi re kuskus uwaluwal engdeni otomanti 
ngɨndngɨnd gɨmo kena dɨde kwa taun orangi re kɨlkesa gold kena kɨlkesa 
glas pɨla. 19 Ɨ dɨde ɨtemb taun dɨr orangapu motɨr re bꞌengabenga bꞌogɨl 
ngɨndngɨnd gɨmo ke oramki na yɨbnonj. Sɨ naskanyam dɨr orangapu motɨr 
re kuskus uwaluwal engdeni otomanti ngɨndngɨnd gɨmo kena, ɨ nɨmogɨm 
re blu engdeni otomanti ngɨndngɨnd gɨmo kena, ɨ nowam re bɨlbɨl engdeni 
otomanti ngɨndngɨnd gɨmo kena, ɨ powam re salsal engdeni ngɨndngɨnd 
gɨmo kena, 20 ɨ paibɨm (5) re kuskus engdeni otomanti ngɨndngɨnd gɨmo 
kena, ɨ siksɨm (6) re salsal ake kuskus engdeni ngɨndngɨnd gɨmo kena, ɨ 
sebenɨm (7) re mulmul engdeni otomanti ngɨndngɨnd gɨmo kena, ɨ eitɨm 
(8) re blu ke ɨponateni salsal engdeni ngɨndngɨnd gɨmo kena, ɨ nainɨm (9) 
re mulmul uwaluwal engdeni ngɨndngɨnd gɨmo kena, ɨ tenɨm (10) re salsal 
ke ɨponateni mulmul engdeni ngɨndngɨnd gɨmo kena, ɨ ilebenɨm (11) re blu 
ke ɨponateni kuskus engdeni ngɨndngɨnd gɨmo kena, ɨ dɨde twelpɨm (12) re 
kuskus uwaluwal engdeni ngɨndngɨnd gɨmo kena. 21 Ɨ kwa twelp (12) mora 
omnɨki re twelp (12) bꞌogɨl ngɨndngɨnd timtim jag kena. Sɨ opimemb twelp 
(12) mora yɨpayɨpa omnɨki re yɨpayɨpa bꞌogɨl ngɨndngɨnd timtim jag kena. 
Ɨ kwa onggɨt taunɨnd sobea omnɨki re kɨlkesa gold kena kɨlkesa glas pɨla.

22  Ɨ kon maka yɨpa met yɨr yongond onggɨt taunɨnd, mop nokɨp 
Komkesa Dandam Rɨgɨb Rɨga Yonggyam God dɨde Mamoi Bꞌɨga ebnonda 
re onggɨt taunɨm yɨnamet na. 23  Ɨ kwa onggɨt taunɨnd rɨgap ma ɨta singi 
tamnyi lomkongga ake mobi enyorkam ɨtemb taun. Mop nokɨp Godɨmna 
bꞌogɨl ɨnyomarenate ɨtemb taun yenyorɨk dɨde kwa onggɨt taunɨm lampa 
re Mamoi Bꞌɨgate. 24 Ɨ komkesa kantri rɨgap menon okatenyi dem ra onggɨt 
taunɨmna ngaya pɨta nasim. Ɨ kwa gowukoi kingɨp opima ɨsnawa kɨma 
towaina bꞌogɨl ɨnyomarena teyenanj dem de onggɨt taun wa. 25 Ɨ sɨwɨny 
ra awɨr e ɨbɨm dem de onggɨt taunɨnd ajɨ dadal bibɨr nena e ɨbɨm dem de. 
Sɨ onggɨt paemb taun mora ra makwa ɨdoki im tekeneny. 26  Ɨ rɨgap opima 
ɨsnawa kɨma kantri bꞌengabenga waina bꞌogɨl ɨnyomarena dɨde ɨsnawa 
teyenanj dem onggɨt taun wa. 27 Ɨ komkesa wɨngawɨnga ke kɨlkɨl mɨle 
omnɨka rɨga ɨ bꞌanygɨnena god ewangaya rɨga ɨ dɨde bꞌanygɨnena rɨga, ton 
makwa ngai rɨrɨr im bꞌɨgarkam onggɨt taun wa. Ajɨ tonsima bꞌɨtgarkanj 
dem rɨga yaina nyɨ im re ɨrɨki wekeny Mamoi Bꞌɨgamna yɨrkokar peband.

Yɨrkokar Kɨlɨm

22  1 Ɨ kwa onggɨt anerut ken yɨpa kɨlɨm nouyawonj rɨna re kɨlkesa 
yɨrsilwawa yɨrkokar nyɨ bꞌɨkenonj odede engdeni otomanti 

kɨlkesa gɨmo re dɨde. Sɨ ɨtemb nyɨ obrulonj re God dɨde Mamoi Bꞌɨga 
waina wɨp omnenapu kasa kena. 2  Ɨ ɨtemb kɨlɨm bꞌɨkenonj re taun 
sobea ɨnyɨny nat. Ɨ onggɨt kɨlɨm tabtabɨnd yɨrkokar wul nangg na 
yɨbnonj. Ɨ ket twelp (12) bꞌengabenga kɨp ɨjagɨkenento ɨ ita mobi 
rɨrɨrɨnd tina kɨp ejagɨkeneninonj. Ɨ dɨde onggɨt wul nanggɨmna rom 
wekenonj re komkesa kantri ɨsakenda mana. 3  Ɨ Godɨmna sake okati 
gasa re awɨr e kwa ɨbɨm dem de onggɨt taunɨnd. Ɨ God dɨde Mamoi 
Bꞌɨga waina wɨp omnenapu kasa ɨta ɨbɨm dem de onggɨt taunɨnd. Ɨ dɨde 
kwa Tina wɨko rɨgapim Ti wɨko omnɨka iyenenauranj. 4  Ɨ ton opima 
Tina wɨp yɨr ongong iyenyi dem, dɨde Tina nyɨ ra towaina mongkak 
nasim ɨrɨki tekeny. 5  Ɨ sɨwɨny awɨr e kwa ɨbɨm dem ɨ onggɨt taun rɨgap 
ma opima singi taenanj dem lampa ngaya o lomkongga ngaya. Mop 
nokɨp Yonggyam Godte ten ngaya tanyorkeneniny. Ɨ ton kwa king pɨla 
wɨp omnena rɨga im tekeny dem ngɨrpu kesa ngɨrpu kesa.

Yesu ma Ɨtenda gatab Yɨt
6  Ɨ kwa onggɨt anerut nomnonj da, “Sɨ opimemb yɨtkak re nony 

ɨjawa kɨma yɨtkak im dɨde ɨmɨnjog yɨtkak im. Ɨ Yonggyam God 
bageyam wa Yɨnayɨna Wɨngawɨnga akaeniny bage yɨt opurenam, sɨ 
Ton Tina aneru mor pɨlwa yɨtmɨkis re Tina wɨko rɨga ouyaukuram 
nangga gasa im ra bꞌogla wanakana momta taukanj.” 7 Ɨ ket Yesu 
yindonj da, “Yɨr de, Kon ɨta wanakana netken. Sɨ ton bꞌogɨl omni rɨga 
im yepiya ra onggɨtyam bage yɨt yɨmta undoka teyenanj rɨnsim re 
onggɨt peband ɨrɨki wekeny.”

8  Sɨ Kon re Yoan ten yet re komkesa onggɨtyam gasa utkundeninond 
dɨde yɨr anginond. Sɨ re kon utkundeninond dɨde yɨr anginond, kon 
kea kumsos bꞌamkond onggɨt anerumna pɨs wɨpɨnd yet re ken komkesa 
onggɨtyam gasa nouyaukurinonj. 9 Ajɨ ton ken nomnonj da, “Ei goro 
odede omnɨkɨm! Kon re yɨpand man kɨma Godɨmna wɨko rɨga en ɨ 
moina gar ke utkunda nany dɨde yɨngganwar bageyam kɨma ɨ dɨde 
komkesa rɨga kɨma yepim re onggɨtyam peba yɨtkak yɨmta undokanj. 
Sɨ man bꞌogla God nenand kumsos yemke!” 10  Ɨ ton kwa ken nomnonj 
da, “Sɨ man goro tepmɨnsinɨm onggɨtyam bage yɨtkak rɨnsim re ɨrɨki 
wekeny onggɨt peband. Mop nokɨp wɨn re ke momta e ainy onggɨtyam 
gasa aukam. 11 Sɨ yete re negɨr kɨma kaokao mɨle omnɨka eyeniny, ton 
bꞌogla onggɨtyam negɨr kɨma kaokao mɨle omnɨka reyenin. Ɨ kɨlkɨl rɨga, 
ton bꞌogla kɨlkɨl auka yeken. Ɨ daka negɨr kesa dɨmdɨmjog rɨga, ton 
bꞌogla negɨr kesa dɨmdɨmjog mɨle omnɨka reyenin. Ɨ kwa yɨna rɨga, ton 
bꞌogla yɨna auka yeken.”

12  Ɨ ket kwa Yesu yindonj da, “Yɨr de, Kon ɨta wanakana netken. 
Sɨ Kon mɨra kɨma e netken rɨnsim ra Kon rɨga wa tagoninyɨn dem 
yɨpayɨpa towaina omnɨki wɨko rɨrɨrɨnd. 13  Ɨ Kon re otomayam en dɨde 

k 22:13 Grik peband da, “Kon re Alpa en dɨde Omega en.” 

undwatayam en, ɨ Kon re naskajogyam en dɨde yɨmtajogyam en. k Sɨ 
Kon ngɨrpu kesa wɨmena rɨga en otomapu ke de undwatapu wa.

14 “Sɨ ton re bꞌogɨl omni rɨga im jɨ yepim re towaina pɨnpɨn kobɨrgɨm 
ɨseka eyenanj kɨlkesa omnam. Nokɨm da ɨdenat towa danda tebnau 
dem yɨrkokar wul nanggɨmna kɨp owowɨm dɨde onggɨt taun mora nata 
bꞌɨgarkam de onggɨt taun wɨngɨr wa. 15 Ɨ tonpim onggɨtyam taun bau ke 
ewaikuri tekeny dem opi re yongg pɨla wɨngawɨnga ke kɨlkɨl mɨle rɨga ɨ 
minj rɨga ɨ yiyagyiyag negɨr bꞌiyena rɨga ɨ rɨga onganda rɨga ɨ bꞌanygɨnena 
god aidol ewangaya rɨga ɨ dɨde komkesa bꞌanygɨnena mɨle singi iyena rɨga 
dɨde omnɨka rɨga.

16  “Ɨ Kon Yesu, Konɨt Koina aneru yɨtmɨkitond, nokɨm da ɨdenat wɨn 
onggɨtyam komkesa gasa yɨr ungata yɨt wumɨr tamnenindam komkesa 
sosi wa. Ɨ Kon re kwa Dawidɨmna rɨgɨb Rɨga en dɨde tina Bꞌɨga en. Ɨ dɨde 
Kon re Guj Ngaya en rɨnte re bꞌanyorateneny sɨtawarjogɨnd.” 17 Ɨ Yɨnayɨna 
Wɨngawɨnga dɨde Mamoi Bꞌɨgamna sisɨl kongga sosi endenya da, 
“Yonggyam, metkɨm ayo!” Ɨ yet ra tutkundeniny onggɨtyam peba yɨtkak, 
ton bꞌogla yenden da, “Yonggyam, metkɨm ayo!” Ɨ kwa yet ra nyɨpa ɨbɨm, 
ton bꞌogla ek yɨrkokar nyɨ onayam. Ɨ dɨde yet ra singi tainy, ton bꞌogla 
mɨra kesa jabajaba yɨrkokar nyɨ yakat.

Undwatapu Yɨtkak
18  Ɨ kon Yoanten, komkesa rɨga yɨr ungata yɨt im tamninyɨn yepiya ra 

onggɨtyam bage yɨt tutkundenanj rɨnsim re ɨrɨki wekeny onggɨt peband. 
Sɨ yet ra onggɨtyam yɨtkak tumɨnd nangga yɨtkak na taramisiny, sɨ God 
ɨta tinɨm bꞌusaya kwa tumɨnd taramkainy dem komkesa sake rɨnsim 
re onggɨt peband ɨrɨki wekeny. 19 Ɨ yet ra nangga yɨtkak na tewaikisiny 
onggɨt bage yɨtkak peba ke, sɨ God ɨta tina yingg ewaikis dem onggɨt 
yɨrkokar wul nanggɨm pɨlke dɨde onggɨt yɨna taun ke, rɨnsi re onggɨt 
peband ɨrɨki ebnya.

20 Ɨ ket yete re onggɨtyam yɨr ungata yɨt nogoniny, Ton yindeny da, 
“Owɨ, Kon ɨta wanakana netken.” Ɨmɨnjog e, Yonggyam Yesu metkɨm ayo!

21 Yonggyam Yesumna wurar komkesa rɨga wɨn kɨma, ɨmɨnjog. 

